ಈ ಸಂಪುಟದ ಲೇಖಕರು

೧. ಡಾ. ಭೋಜರಾಜ ಪಾಟೀಲ
ಪ್ರವಾಚಕರು, ಮಹಾಂತಸ್ವಾಮಿ ಮಹಾವಿದ್ಯಾಲಯ, ಹಂಸಭಾವಿ
೨. ಡಾ. ಬಸವಲಿಂಗ ಸೊಪ್ಪಿಮಠ
ಕನ್ನಡ ಅಧ್ಯಾಪಕರು. ಎಲ್.ವಿ.ಡಿ. ಕಾಲೇಜು, ರಾಯಚೂರು
೩. ಶ್ರೀ ಎನ್. ಕೆ. ರಾಮಚಂದ್ರ ನಂದಗಾವಿ
ಕನ್ನಡ ಅಧ್ಯಾಪಕರು, ಬಿ.ಎ. ಎಸ್.ಎಸ್. ಮಹಿಳಾ ಕಾಲೇಜು, ರಾಣೆಬೆನ್ನೂರ
೪. ಡಾ. ದೇವೇಂದ್ರಕುಮಾರ ಹಕಾರಿ
ಪ್ರವಾಚಕರು, ಕನ್ನಡ ಅಧ್ಯಯನ ಪೀಠ, ಕ.ವಿ.ವಿ. ಧಾರವಾಡ
೫. ಡಾ. ಎಂ. ಎಂ. ಪಡಶೆಟ್ಟಿ
ಕನ್ನಡ ಅಧ್ಯಾಪಕರು, ಪೋರವಾಲ ಕಾಲೇಜು, ಸಿಂದಗಿ
೬. ಡಾ. ರಾಮ ಇಟ್ಟಣ್ಣವರ
ಕನ್ನಡ ಅಧ್ಯಾಪಕರು, ಆರ್ಟ್ಸ, ಕಾಮರ್ಸ್ ಕಾಲೇಜು, ಬೀಳಗಿ
೭. ಶ್ರೀ ಹ. ಕ. ರಾಜೇಗೌಡ
ಸಂಶೋಧಕರು, ಕನ್ನಡ ಅಧ್ಯಯನ ಸಂಸ್ಥೆ, ಮಾನಸ ಗಂಗೋತ್ರಿ, ಮೈಸೂರು
೮. ಡಾ. ಅರ್ವಿಯಸ್ ಸುಂದರಂ
ತೆಲಗು ಪ್ರವಾಚಕರು, ಕನ್ನಡ ಅಧ್ಯಯನ ಸಂಸ್ಥೆ, ಮಾನಸ ಗಂಗೋತ್ರಿ, ಮೈಸೂರು
೯. ಡಾ. ಎಂ. ಬಿ. ನೇಗಿನಹಾಳ
ಕನ್ನಡ ಪ್ರವಾಚಕರು, ಸ್ನಾತಕೋತ್ತರ ಕೇಂದ್ರ, ಬೆಳಗಾಂವ ಆವರಣ, ಬೆಳಗಾಂವ
ಮೈಲಾರಲಿಂಗನ ಪರಿವಾರ ದೇವತೆಗಳು
ಪೀಠಿಕೆ :
ಕರ್ನಾಟಕದ ಜನಪ್ರಿಯ ದೇವತೆಗಳಲ್ಲಿ ಮೈಲಾರನೂ ಒಬ್ಬ ಹಾಗೂ ಪ್ರಮುಖ. ಈತನ ಜನಪ್ರಿಯತೆ ಎಷ್ಟೆಂದರೆ ವಿಪ್ರ ಮೊದಲು ಅಂತ್ಯಜ ಕಡೆಯಾಗಿ ಸಮಾಜದ ಎಲ್ಲ ವರ್ಗದ ಜನರು ಈತನ ಭಕ್ತರಾಗಿದ್ದಾರೆ. ಕರ್ನಾಟಕ ಮಾತ್ರವಲ್ಲದೆ ಮಹಾರಾಷ್ಟ್ರ, ಆಂಧ್ರ, ಗೋವಾ, ಮಧ್ಯಪ್ರದೇಶಗಳವರೆಗೆ ಈತನ ದೇವಸ್ಥಾನಗಳು ಸಂಪ್ರದಾಯಗಳು ಹರಡಿಕೊಂಡಿವೆ. ಈತ ಕರ್ನಾಟಕದ ಪಿಂಬೀರ ಎಂಬ ಊರಿನವನೆಂದೂ ಮನೆವೆಗ್ಗಡೆ ಚಟ್ಟಪ ಎಂಬ ವ್ಯಕ್ತಿಯಿಂದ ಪ್ರಸಿಐಡಗೆ ಬಂದನೆಂದೂ ಪ್ರಾಯಶ ಈತ ಕವಿ ಬ್ರಹ್ಮಶಿವನಿಗೆ ಸ್ವಲ್ಪ ಹಿಂದೆ ಬಾಳಿದವನಿರಬೇಕೆಂದೂ ನಮ್ಮ ವಿದ್ವಾಂಸರು ತರ್ಕಿಸಿದ್ದಾರೆ. ಮಹಾರಾಷ್ಟ್ರದ ವಿದ್ವಾಂಸರು ಈ ಅಭಿಪ್ರಾಯವನ್ನು ಒಪ್ಪುತ್ತಾರೆ.
ಮೈಲಾರನ ಕುರಿತಾಗಿ ಸಂಸ್ಕೃತ ಹಾಗೂ ಕನ್ನಡ ಭಾಷೆಗಳಲ್ಲಿ ಗ್ರಂಥ ರಚನೆಯಾಗಿದೆ. ಆದರೆ ಎರಡೂ ಭಾಷೆಯಲ್ಲಿ ಪ್ರಕಟವಾಗಿರುವ ಈತನ ಚರಿತ್ರೆಗಳಲ್ಲಿ ಏಕಾಭಿಪ್ರಾಯವಿಲ್ಲದಿರುವದು ಗಮನಾರ್ಹವಾಗಿದೆ. ಸಂಸ್ಕೃತ ಗ್ರಂಥಗಳ ಪ್ರಕಾರ, ಮೈಲಾರನು ಮಣಿ ಮಲ್ಲರೆಂಬ ದೈತ್ಯರನ್ನು ಸಂಹರಿಸಬಂದ ಭೈರವ ರೂಪೀ ಸಾಕ್ಷಾತ್ ಶಿವನಾಗಿದ್ದನೆ. ಕನ್ನಡ ಕೃತಿಗಳು ಭೈರವರೂಪಿ ಶಿವನನ್ನು ಮೈಲಾರನೆಂದು ಒಪ್ಪಿಕೊಂಡೂ ಚಾರಿತ್ರ್ಯಹೀನ ಚರಿತ್ರ ಮೈಲಾರನೊಬ್ಬ ಬೇರೆ ಇದ್ದುದನ್ನು ಅವು ಸೂಚಿಸುತ್ತವೆ. ಈ ಮೈಲಾರ ಒಬ್ಬ ಪತಿತೆ ಜೈನ, ಕಲಿತನದಿಂದ ಕಾದು ಸತ್ತ ವೀರ, ಮೈಲಾರ ಕರ್ನಾಟಕದವನು ಎಂಬ ಅಭಿಪ್ರಾಯ ಜನಜನಿತವಿರುವುದರಿಂದ, ಕರ್ನಾಟಕದಲ್ಲಿಯೇ ಈತನ ಪಿಂಬೇರ ಎಂಬ ಊರನ್ನು ಹುಡುಕುವ ಪ್ರಯತ್ನಗಳು ನಡೆದಿರುವುದರಿಂದ ಕರ್ನಾಟಕದ ಈ ದೈವತದ ಕುರಿತು ಕನ್ನಡ ಕೃತಿಗಳು ಕೊಡುವ ಚಿತ್ರವೇ ಹೆಚ್ಚು ವಿಶ್ವಸನೀಯ ಎನ್ನಬೇಕಾಗುತ್ತದೆ. ಶಿವ ಮೈಲಾರನಿಗಿಂತ ಭಿನ್ನವಾಗಿ ನಿಲ್ಲುವ ಈತನನ್ನು ಬಸವಾದಿ ವಚನಕಾರರು ನಿಂದಿಸುವರೂ, ಈತನ ನಿಂದ್ಯವ್ಯಕ್ತಿತ್ವವನ್ನು ಬ್ರಹ್ಮಶಿವ, ಮಲ್ಲಿಕಾರ್ಜುನ ಮುಂತಾದ ಕಲಿಗಳು ಸಮರ್ಥಿಸುವದೂ ಇದನ್ನು ನೋಡಿದರೆ ಈತನ ಜೈನನೋ ಕೃತಿಮನೋ ಅಂತೂ ಕುದ್ರ ವ್ಯಕ್ತಿತ್ವದ ಐತಿಹಾಸಿಕ ಮನುಷ್ಯನೆಂಬುದು ಖಚಿತವಾಗುತ್ತದೆ.
ಇಬ್ಬರು ಮೈಲಾರ :
ಮೈಲಾರಲಿಂಗನ ಪರಿವಾರದೇವತೆಗಳ ಕುರಿತು ನಾನು ಪ್ರಬಂಧ ಮಂಡಿಸಬೇಕಿದೆ. ಆದರೆ ಮೈಲಾರನ ಮೂಲ ಮೂರ್ತಿಯ ಚರಿತ್ರೆ ಸ್ಪಷ್ಟವಾಗಿದೆ ಆತನ ಪರಿವಾರದ ಕುರಿತು ಮಾತನಾಡುವದು ಅಸಹಜವಾಗುತ್ತದೆ. ಅಂತೆಯೇ ಮೈಲಾರನ ನಿಜವ್ಯಕ್ತಿತ್ವವನ್ನು ಪ್ರಥಮದಲ್ಲಿ ಪರಿಶೀಲಿಸಿ ಮುಂದುವರೆಯಲಾಗಿದೆ.
ಮಲ್ಲಿಕಾರ್ಜನ ಕವಿ ಬರೆದ ಶಂಕರದಾಸಿಮಯ್ಯನ ಪುರಾಣದಲ್ಲಿ ಶಂಕರ ದಾಸಿಮಯ್ಯ ಮೈಲಾರನ ಪಿಂಬೀರಕ್ಕೆ ಬಂದು, ಶಿವನೇ ಮೈಲಾರನೆಂದು ವಾದಿಸುವ ಗೊರವರ ಗುರುವಿಗೆ “ಸಹಜವೆ ಮಲ್ಲಾಸುರನ ಕೊಂದ ಹರನೆಂದಾವರಿಯವೇ ಮಲ್ಲಹರನೀ ಮೈಲಾರ ಪುಸಿ ಪುಸಿ ಬಿಡು ಬಿಡು ಇವಂ ಉಗ್ರ ಗ್ರಹ ನಿಜಂ ಕೇಳಿವನ ವರ್ತಕದ ಹದನಂ.. ಎಂಬ ಹರ ಮೈಲಾರನಿಗೆ ಭಿನ್ನವಾದ ‘ಮೈಲಾರನ’ ಪೂರ್ವೋತ್ತರವನ್ನು ಬಯಲುಗೊಳಿಸುತ್ತಾನೆ. ಶಿವನೇ ಮೈಲಾರನೆಂಬುದು ಸುಳ್ಳಲ್ಲ, ಅದನ್ನು ನಾವು ಬರೆದು ಬಲ್ಲೆವು, ಆದರೆ ಈ ಮೈಲಾರ (ಪಂಬೀರದ) ಶಿವನಲ್ಲ ಇವನೊಬ್ಬ ಉಗ್ರಗ್ರಹ, ಭೂತ ಎಂದು ಶಂಕರದಾಸಿಮಯ್ಯ ನುಡಿಯಬೇಕಾದರೆ, ಪತಿತಿವಾದ ಜೈನ ಆತನನ್ನು ಜರಿಯಬೇಕಾದರೆ ಶಿವಮೈಲಾರನೇ ಬೇರೆ, ಭೂತಮೈಲಾರನೇ ಬೇರೆ ಎಂಬುದು ನಿಚ್ಚಳವಾಗುತ್ತದೆ. ಹೀಗೆ ನಮ್ಮಲ್ಲಿ ಮೈಲಾರರು ಇಬ್ಬರು.
೧. ‘ಮಲ್ಲಾರಿ ಮಹಾತ್ಮ’ ಮುಂತಾದ ಸಂಸ್ಕೃತ ಗ್ರಂಥಗಳು ಹೇಳುವಂತೆ ಮಣಿ ಮಲ್ಲಾಸುರರ ವಧೆಗೆ ಮಾರ್ತಾಂಡ ಭೈರವನಾಗಿ ಅವತರಿಸಿಬಂದ ಶಿವನು ಒಬ್ಬ ಮೈಲಾರ. ಈತನನ್ನು ‘ಪುರಾಣ ಮೈಲಾರ’ ಎಂದು ಕರೆಯಬಹುದು. ಕಪಾಲ, ಡಮರುಗ, ತ್ರಿಶೂಲ ಧಾರಿಯಾಗಿ ಮತ್ತು ಲಿಂಗರೂಪದಲ್ಲಿ (ಸ್ವಯಂಭೂಲಿಂಗ) ಪೂಜಿಸಲ್ಪಡುವ ಈತನ ಮಡದಿ ಗಂಗಿಮಾಳಮ್ಮ, ತುಪ್ಪದ ಮಾಳಮ್ಮ ಎಂಬ ಹೆಸರುಗಳ ಪಾರ್ವತಿ ಈತನ ನೆಲೆ ಮಣಿಶೂಲ ಪರ್ವತ, ಈತನ ವಾಹನ ನಾಯಿ.
೨. ‘ಶಂಕರ ದಾಸಿಮಯ್ಯನ ಪುರಾಣ’ ಮುಂತಾದ ಕನ್ನಡ ಕೃತಿಗಳು ತಿಳಿಸುವಂತೆ ಕ್ಷತ್ರಿಯನಾಗಿ ಹುಟ್ಟಿ ಜೈನಧರ್ಮ ದೀಕ್ಷಿತನಾಗಿ ಮಾಳೆ ಎಂಬ ಕುರುಬಿತಿಗೆ ಆಸೆಪಟ್ಟವನು ಇನ್ನೊಬ್ಬ ಮೈಲಾರ, ಪುರಾಣಮೈಲಾರನಿಗಿಂತ ಭಿನ್ನವಾದ ಈತ ಐತಿಹಾಸಿಕ ವ್ಯಕ್ತಿಯಾದುದರಿಂದ ಈತನು ‘ಮಾನುಷ ಮೈಲಾರ’ ಎಂದು ಕರೆಯಬಹುದು. ಆಶ್ವಾರೋಹಿಯಾಗಿ ಈತನ ಜೊತೆಗೆ ಕುಳಿತಿರುವ ಹೆಂಗಸು ‘ತುರಂಗಬಾಲೆ’ ಎಂಬ ಕುರುಬಿತಿ ಮಾಳಮ್ಮ. ಈತನ ಸೆಲೆ ಪಿಂಬೀರ ಇಲ್ಲವೆ ಪೆಂಬರ ಎಂಬ ಊರು. ಈತನ ವಾಹನ ಕುದುರೆ.
ಹೆಸರಿನ ಸಾಮ್ಯ ಬಿಟ್ಟರೆ ಪುರಾಣ ಮೈಲಾರನಿಗೂ ಚರಿತ್ರ ಮೈಲಾರನಿಗೂ ಯಾವುದೇ ಸಂಬಂಧವಿಲ್ಲ. ಚರಿತ್ರೆಯಂತೆ ಚಾರಿತ್ರ್ಯವೂ ಬೇರೆಯಾಗಿದೆ. ಮೂಲತಃ ಚಾರಿತ್ರ್ಯಹೀನವಾದ ಚರಿತ್ರ ಮೈಲಾರನನ್ನು ಪುರಾಣ ಮೈಲಾರನೊಂದಿಗೆ ಸಮೀಕರಿಸಲು ಆತನ ಭಕ್ತರು ಪ್ರಯತ್ನಪಟ್ಟಂತಿದೆ. ಇದು ಅಸಂಭವವಲ್ಲ. ಚರಿತ್ರೆಯ ವ್ಯಕ್ತಿಗಳು ಕಾಲಾಂತರದಲ್ಲಿ ತಮ್ಮ ಅನುಯಾಯಿಗಳ ಮೂಲಕ ದೈವಿರೂಪ ಪಡೆದುಕೊಳ್ಳುವುದು ಸಾಮಾನ್ಯ. ೧೬ನೆಯ ಶತಮಾನದ ಚಾರಿತ್ರಿಕ ವ್ಯಕ್ತಿ ಕೊಡೇಕಲ್ ಬಸವಣ್ಣನನ್ನು ೧೨ನೆಯ ಶತಮಾನದ ಕಲ್ಯಾಣ ಬಸವಣ್ಣನೊಂದಿಗೆ ಸಮೀಕರಿಸಿ ಅವನೇ ಇವನೆಂಬ ಭ್ರಮೆ ಹುಟ್ಟಿಸುವ ಕತೆ ಕಾವ್ಯಗಳನ್ನು ಕೊಡೆಕಲ್ ಸಂಪ್ರದಾಯದಲ್ಲಿ ಇವತ್ತಿಗೂ ನೋಡಬಹುದು.
ಹೀಗೆ ಮೈಲಾರನ ಸಂಪ್ರದಾಯ ಒಂದೇ ಆಗಿ ತೋರಿತ್ತಿದ್ದರೂ ವಾಸ್ತವವಾಗಿ ಈ ಸಂಪ್ರದಾಯದಲ್ಲಿ ದೇವರಾಗಿ ಪೂಜಿಗೊಳ್ಳುತ್ತ ಬಂದಿರುವ ಮೈಲಾರರು ಇಬ್ಬರು. ಕರ್ತೃಗದ್ದಿಗೆಯ ಮೂಲ ದೇವರೇ ಇಬ್ಬರಾದ ಮೇಲೆ ಅವರ ಪರಿವಾರ ದೇವತೆಗಳಲ್ಲಿ ಇಬ್ಬಗೆ ಕಾಣಿಸಿಕೊಳ್ಳಲೇಬೇಕು. ಪುರಾಣ ಹಾಗೂ ಚರಿತ್ರ ಮೈಲಾರರ ಸ್ಪಷ್ಟಭೇದ ಅವರವರ ಪರಿವಾರದಲ್ಲಿ ಸಹಜವಾಗಿ ಒಡೆದು ಕಾಣುತ್ತಿದೆ.
ಪರಿವಾರ ದೇವತೆಗಳು : ಸೂರ್ಯನ ಸುತ್ತ ಸುತ್ತುವ ಗ್ರಹಗಳಂತೆ ದೇವರ ಸುತ್ತ ಆತನ ಪರಿವಾರ. ಸ್ವಭಾವತಃ ಸಂಘಜೀವಿಯಾದ ಮನುಷ್ಯ ತನ್ನ ಪರಿಸರ, ಕೌಟುಂಬಿಕ ಪರಿವಾರವನ್ನು ದೇವರಿಗೂ ಅನ್ವಯಿಸಿ ಪ್ರಾಚೀನದಿಂದಲೂ ಪೂಜಿಸುತ್ತ ಬಂದಿದ್ದಾನೆ. ಎಲ್ಲ ದೇವರುಗಳಂತೆ ಮೈಲಾರದೇವರ ಪರಿವಾರವಾದರೂ ದೊಡ್ಡದು. ಮೈಲಾರನೆಂದರೆ ಶಿವನೇ ಎಂಬ ಭಾವನೆ. ಆತನ ಭಕ್ತದಲ್ಲಿ ಬೇರೂರಿರುವುದರಿಂದ ಶಿವನ ಪರಿವಾರವೆಲ್ಲ ಮೈಲಾರನ ಪರಿವಾರವಾಗಿ ಮೈಲಾರನ ದೇವಸ್ಥಾನಗಳಲ್ಲಿ ಎಡಪಡೆದು ಪೂಜೆಗೊಳ್ಳುತ್ತಿದೆ. ಪುರಾಣ ಮೈಲಾರನೊಂದಿಗೆ ಸಮೀಕರಿಸಲ್ಪಟ್ಟ ಮಾನುಷ ಮೈಲಾರನ ಪರಿವಾರವೂ ಈ ದೇವಸ್ಥಾನಗಳಲ್ಲಿ ಅಪ್ರತ್ಯೇಕವಾಗಿ ಪ್ರವೇಶ ಪಡೆದಿದೆ. ಮೈಲಾರನೆಂಬ ದೇವತೆಯ ಒಟ್ಟು ಪರಿವಾರ ಹೀಗಿದೆ.
ತುಪ್ಪದ ಮಾಳಮ್ಮ ಕುರುಬಿತಿ ಮಾಳಮ್ಮ
೧. ಹೆಗ್ಗಡೆ ಪ್ರಧಾನಿ ಮನೆವೆಗ್ಗಡೆ ಚಟ್ಟಪ
೨. ಚಿಕ್ಕಯ್ಯ (ಷಣ್ಮುಖ)
೩. ದೊಡ್ಡಯ್ಯ (ಗಣಪತಿ)
೪. ನಾಯಿ
೫. ಕುದುರೆ
೬. ಜುಂಜಪ್ಪ
ಮೇಲಿನವರಲ್ಲದೆ ಮೈಲಾರನ ಕೆಲವು ದೇವಸ್ಥಾನಗಳಲ್ಲಿ ಸರ್ಪ, ವೀರಭದ್ರ, ಕನ್ನೆಮ್ಮ, ಚೌಡಮ್ಮ, ಹನುಮಂತ ಮುಂತಾದ ಪರಿವಾರ ದೇವತೆಗಳು ಪೂಜೆ ಗೊಳ್ಳುತ್ತಾರೆ ಎಂದು ಕೇಳಿದ್ದೇನೆ. ಬಹುಶಃ ಈ ಪಟ್ಟಿ ಇನ್ನೂ ಬೆಳೆಯಬಹುದು. ಆದರೆ ಮೇಲೆ ಕಾಣಿಸಿದ ಮೈಲಾರನ ಪ್ರಮುಖ ಪರಿವಾರವನ್ನು ಮಾತ್ರ ಇಲ್ಲಿ ಲಕ್ಷಿಸಲಾಗಿದೆ.
೧. ತುಪ್ಪದ ಮಾಳಮ್ಮ ಕುರುಬಿತಿ ಮಾಳಮ್ಮ : ಮಾಳಚಿ ಮಾಲತಿ, ಮಾಲ್ಹಸಾ, ಮಾಳಮ್ಮ, ಗಂಗಿಮಾಳಮ್ಮ ತುಪ್ಪದ ಮಾಳಮ್ಮ, ಕುರುಬಿತಿ ಮಾಳಮ್ಮ ಮುಂತಾದ ಹೆಸರುಗಳಿಂದ ಕರೆಯಲಾಗುವ ಈಕೆ ಶಿವ ಮೈಲಾರನ ಪತ್ನಿಯೆಂದು ಮೈಲಾರನ ಭಕ್ತರು ಭಾವಿಸುತ್ತಾರೆ. ನಾವು ಮೇಲೆ ನೋಡಿದಂತೆ ಮೈಲಾರರು ಇಬ್ಬರು ಹಾಗೆಯೇ ಅವರ ಪತ್ನಿಯರೂ ಇಬ್ಬರು. ಇವರ ಹೆಸರುಗಳು ಅನಂತವಾಗಿದ್ದರೂ ಇವರ ಕುರಿತಾಗಿ ಇರುವ ಪುರಾಣ, ಕಾವ್ಯ ಐತಿಹ್ಯಗಳ ಹಿನ್ನೆಲೆಯಲ್ಲಿ ಇಬ್ಬರು ಮಾಳಮ್ಮರನ್ನು ನಾನಿಲ್ಲ ಗುರುತಿಸಿದ್ದೇನೆ. ಅವರೇ ತುಪ್ಪದ ಮಾಳಮ್ಮ ಮತ್ತು ಕುರುಬಿತಿ ಮಾಳಮ್ಮ, ತುಪ್ಪದ ಮಾಳಮ್ಮನಿಗೆ ಗಂಗಿಮಾಳಮ್ಮನೆಂದೂ, ಕುರುಬಿತಿ ಮಾಳಮ್ಮನಿಗೆ ತುರಂಗಬಾಯೆಂದೂ ಪರ್ಯಾಯ ಹೆಸರುಗಳಿವೆ. ತುಪ್ಪದ ಮಾಳಮ್ಮ, ಗಂಗಿಮಾಳಮ್ಮ ಬೇರೆ ಬೇರೆ ಎನ್ನುವವರೂ ಇದ್ದಾರೆ. ಹೆಸರು ಬೇರೆಯಾದರೂ ಆಕೆ ಸಾಕ್ಷಾತ್ ಪಾರ್ವತಿಯ ಪ್ರತಿರೂಪ ಎಂಬ ಭಕ್ತರ ಕಲ್ಪನೆಗೆ ಧಕ್ಕೆ ಇಲ್ಲ. ಹೀಗೆ ತುಪ್ಪದ ಮಾಳಮ್ಮ ಪುರಾಣ ಮೈಲಾರ ಅರ್ಥಾತ್ ಭೈರವರೂಪೀ ಶಿವನ ಪತ್ನಿಯಾಗಿದ್ದರೆ, ಕುರುಬಿತಿ ಮಾಳಮ್ಮ ಚರಿತ್ರ ಮೈಲಾರ ಅರ್ಥಾತ್ ಚಾರಿತ್ರ್ಯಹೀನ ಮೈಲಾರನ ಮೋಹದ ಹೆಂಗಸು (ಮಡದಿ) ಆಗಿದ್ದಾಳೆ. ಕುರುಬಿತಿ ಮಾಳಮ್ಮ ಪುರಾಣ ಮೈಲಾರನ ಎರಡನೆಯ ಪತ್ನಿ ಎಂಬ ಕಲ್ಪನೆ ಹೇಗೋ ಬೆಳೆದುಬಂದಿದೆ. ‘ಶಂಕರದಾಸಿಮಯ್ಯ ಪುರಾಣ’ ದಲ್ಲಿ ಗೊರವ ಗುರುವು ಶಂಕರದಾಸಿಮಯ್ಯರೊಂದಿಗೆ ಶಿವನೇ ಮೈಲಾರನೆಂದು ವಾದಿಸುತ್ತ ಶಬರ ವೇಷದ ಮೈಲಾರನ ಎರಡನೆಯ ಹೆಂಡತಿ ಈ ಕುರುಬತಿ ಎಂದು ಹೇಳಿದಾಗ ಶಂಕರದಾಸಿಮಯ್ಯ ಅದನ್ನು ಹುಸಿಯೆಂದು ತಿರಸ್ಕರಿಸುತ್ತಾನೆ. ಪತಿತ ಜೈನ ಮಲ್ಲಿದೇವನ ವಶೀಕರಣಕ್ಕೆ ಒಳಗಾಗಿ, ಅವನೊಂದಿಗೆ ಓಡಿಹೋಗುವಾಗ ಹಾದಿಯಲ್ಲಿ ಅವಳ ಗಂಡ ಹಾಗೂ ಕೆಲವು ಬೇಡ ಕೈಯಲ್ಲಿ ಸಿಕ್ಕು ಸತ್ತವಳು (ಮಲ್ಲಿದೇವನೆಂಬ ಮೈಲಾರನೊಂದಿಗೆ) ಈ ಕುರುಬತಿ ಮಾಳಮ್ಮ ಎಂಬುದು ಶಂಕರದಾಸಿಮಯ್ಯ ಹೇಳುವ ಕತೆಯಲ್ಲಿ ನಮಗೆ ಗೊತ್ತಾಗುತ್ತದೆ. ಕುರುಬತಿ ಮಾಳಮ್ಮ ಪುರಾಣ ಮೈಲಾರ ಅರ್ಥಾತ್ ಶಿವನ ಪತ್ನಿಯಲ್ಲ ಎಂಬುದಕ್ಕೆ ‘ಅಂ. ದಾ. ಪುರಾಣ’ ಮಹತ್ವದ ಸಾಕ್ಷಿಯಾಗಿದೆ. ಆದುದರಿಂದ ಗಂಗಿಮಾಳಮ್ಮನೊಂದಿಗೆ ಎರಡನೆಯ ಪತ್ನಿಯನ್ನು ತರಬೇಕೆಂಬ ಉದ್ದೇಶದಿಂದ ಶಿವನು ಗೊರವನ ವೇಷ ತಾಳಿ ಕುರುಬಿತಿ ಮಾಳಮ್ಮನನ್ನು ವರಿಸಿದ ಕತೆ ಶುದ್ದ ಪೌರಾಣಿಕವಾಗಿದೆ ಎಂದು ಹೇಳಬಹುದು. ತಾವು ಶಿವನ ಅನುಯಾಯಿಗಳು, ನಾಯಿಗಳು ಎಂಬುದನ್ನು ಸ್ಥಾಪಿಸಲು ಈ ಕತೆ ಹುಟ್ಟಿತೇನೋ. ಕುರುಬತಿಯ ಐವರು ಅಣ್ಣಂದಿರು ಗೊರವ ವೇಷದ ಶಿವನಿಗೆ ತಮ್ಮ ತಂಗಿಯನ್ನು ಕೊಡಲೊಪ್ಪದಾದಾಗ ಶಿವನು ಅವರಿಗೆ ಮೂರು ಮೂರು ಕವಡೆ, ಐದೈದು ಡಮರುಗ, ಬಟ್ಟಲು ಕೊಟ್ಟು ಸೇವೆ ಮಾಡಹಚ್ಚಿದ ಕತೆ ಅಲ್ಲಿಯೇ ಬರುತ್ತದೆ. ಇವತ್ತಿಗೂ ಅವರು ನಾಯಿಯ ಹಾಗೆ ಬೊಗಳುತ್ತ ದೋಣಿ ಸೇವೆ ಮಾಡುವದಿದೆ. ಅವರ ಶಿವ (ಮೈಲಾರ) ಭಕ್ತಿಮೂಲಕ್ಕೆ ಈ ಕತೆ ಒಳ್ಳೆಯ ಉದಾಹರಣೆಯಾಗಬಹುದಾದರೂ ವಾಸ್ತವವಾಗಿ ಕುರುಬತಿ ಮಾಳಮ್ಮನಿಗೂ ಶಿವನಿಗೂ ಯಾವ ಸಂಬಂಧವಿಲ್ಲ, ಗಂಗಿಮಾಳಮ್ಮ, ತುಪ್ಪದ ಮಾಳಮ್ಮನೆಂದು ವರ್ಣಿತಳಾದ ಪಾರ್ವತಿ ನಿಸ್ಸಂದೇಹವಾಗಿ ಶಿವ – ಮೈಲಾರನ ಪತ್ನಿ.
ಹಿಂದಕ್ಕೆ ಮಣಿಶೂಲ ಎಂಬ ಪರ್ವತದಲ್ಲಿ ಮಣಿ ಮತ್ತು ಮಲ್ಲ ಎಂಬ ಅಸುರರು ಅದೇ ಪರ್ವತದಲ್ಲೆ ತಪಸ್ಸಿಗೆ ತೊಡಗಿದ್ದ. ಸಪ್ತಋಷಿಗಳನ್ನು ಕಾಡತೊಡಗಿದರಂತೆ ಅವರ ಉಪಟಳವನ್ನು ತಗ್ಗಿಸಲು ದೇವತೆಗಳಿಂದ ಸ್ವತಃ ವಿಷ್ಣುವಿನಿಂದ ಆಗಲಿಲ್ಲ. ಆಗ ಅವರೆಲ್ಲ ಸೇರಿ ಶಿವನಲ್ಲಿಗೆ ಬಂದು ಮೊರೆಯಿಟ್ಟರು. ಮಣಿ-ಮಲ್ಲಾಸುರರ ದೌರ್ಜನ್ಯವನ್ನು ಕೇಳಿ ಕುಪಿತನಾದ ಶಿವನು ತನ್ನ ಜಡೆಯನ್ನು ಸಿಟ್ಟಿನಿಂದ ನೆಲಕ್ಕೆ ಅಪ್ಪಳಿಸುತ್ತಾನೆ. ಅವನ ಜಡೆಯಿಂದ ಉಗ್ರವಾದ ಶಕ್ತಿದೇವತೆಯೋರ್ವಳು ಎದ್ದು ಬರುತ್ತಾಳೆ. ನೋಡಲು ಭಯಂಕರವಾಗಿದ್ದ ಆಕೆಯ ಕೋಪವನ್ನು ಶಮನಗೊಳಿಸಲು ದೇವಾನುದೇವತೆಗಳು ಆಕೆಗೆ ತುಪ್ಪದ ಅಭಿಷೇಕ ಮಾಡುತ್ತಾರೆ. ಆಗ ದೇವತೆ ಶಾಂತಳಾಗುತ್ತಾಳೆ. ಹೀಗೆ ಕೋಪೋದ್ರಿಕ್ತ ದೇವತೆಯನ್ನು ತುಪ್ಪದ ಅಭಿಷೇಕದಿಂದ ಶಾಂತಗೊಳಿಸಿದ ಕಾರಣವಾಗಿ ಆ ದೇವತೆಗೆ ತುಪ್ಪದ ಮಾರಿ ತುಪ್ಪದ ಮಾಳವ್ವ ಎಂಬ ಹೆಸರು ಬಿದ್ದಿತೆಂದು ಹೇಳಲಾಗುತ್ತದೆ. ಗುರುತು ಮಾರಿ ಎಂಬ ಆಕೆಯ ಹೆಸರಾದರೂ ಇದೇ ಅರ್ಥದ್ದು (ತುಪ್ಪ – ಘೈತ+ಮಾರಿ-ಘೈತಮಾರಿ-ಗುರುತಮಾರಿ)
ಈ ತುಪ್ಪದ ಮಾರಿ ಇಲ್ಲವೆ ತುಪ್ಪದ ಮಾಳಿಯೊಂದಿಗೆ ದೇವ ಸೈನ್ಯದೊಂದಿಗೆ ನಂದೀಶ್ವರ, ಷಣ್ಮುಖ, ಗಣಪತಿ, ವಿಷ್ಣುವನೊಂದಿಗೆ ಮಾರ್ತಾಂಡ ಭೈರವನ ರೂಪ ಧರಿಸಿ ಹೊರಟ ಶಿವನು ಮಣಿಮಲ್ಲಾಸುರರನ್ನು ಸಂಹರಿಸಿ ಅದೇ ಮಣಿಶೂಲ ಪರ್ವತದಲ್ಲಿ ನೆಲೆನಿಲ್ಲುತ್ತಾನೆ. ತುಪ್ಪದ ಮಾಳಮ್ಮನಾಗಿ ಅವತರಿಸಿದ್ದು ಪಾರ್ವತಿಯ ಅದೇ ಹೆಸರಿನಿಂದ ಶಿವ-ಮೈಲಾರನ ಜೊತೆಯಾಗುತ್ತಾಳೆ.
ತುಪ್ಪದ ಮಾಳಮ್ಮ ಅರ್ಥಾತ್ ಪಾರ್ವತಿಗೆ ಗಂಗಿಮಾಳಮ್ಮನೆಂಬ ಹೆಸರು ಬರಲೂ ಕಾರಣವಿದೆ. ಶಿವನೊಂದಿಗೆ ಯುದ್ಧಸಂದರ್ಭದಲ್ಲಿ ಮಲ್ಲಾಸುರನು ಶಿವನ ಪತ್ನಿಯರನ್ನು ನೋಡಿ ಅವರನ್ನು ಹಿಡಿಯಲು ಕೈಚಾಚಿದನಂತೆ. ಹೆದರಿದ ಪಾರ್ವತಿ (ಮಾಳಮ್ಮ) ಗಂಗೆಯರು ಪರಸ್ಪರ ಅಪ್ಪಿಕೊಂಡ ಕಾರಣವಾಗಿ ಏಕಶರೀರ ಪಡೆದು ಗಂಗಿಮಾಳಮ್ಮರಾದರೆಂದು ಚಿತ್ರದುರ್ಗ ಜಿಲ್ಲೆಯ ಮೈಲಾರಪುರದ ಸ್ಥಳಪುರಾಣ ಆಧರಿಸಿ ಶ್ರೀ ರಾ. ಪುಟ್ಟರಾಜು ಬರೆದಿದ್ದಾರೆ (ನೋಡಿ. ಶ್ರೀ ಮೈಲಾರಲಿಂಗೇಶ್ವರ ಮಹಿಮೆ).
ಪುರಾಣ ಮೈಲಾರನ ಪತ್ನಿ ತುಪ್ಪದ ಮಾಳಮ್ಮ ಹಾಗೂ ಚರಿತ್ರ ಮೈಲಾರನ ಪತ್ನಿ ಕುರುಬತಿ ಮಾಳಮ್ಮರ ವಿಗ್ರಹಗಳು ಮೈಲಾರನ ದೇವಸ್ಥಾನಗಳಲ್ಲಿ ಪ್ರಮುಖವಾಗಿ ಗೋಚರಿಸುತ್ತವೆ. ಕುರುಬತಿ ಮಾಳಮ್ಮ ಚರಿತ್ರ ಮೈಲಾರನೊಂದಿಗೆ ಕುದುರೆಯೇರಿ ಕುಳಿತ (ಹಿಂದುಗಡೆ) ವಿಗ್ರಹಗಳು ಮೈಲಾರನ ದೇವಸ್ಥಾನಗಳಲ್ಲಿ ಸಾಮಾನ್ಯ, ಕುದುರೆ (ತುರಂಗ) ಯೇರಿದ ಕಾರಣವಾಗಿಯೇ ಏನೋ ಈಕೆಗೆ ‘ತುರಂಗಬಾಲೆ’ ಎಂಬ ಹೆಸರು ಬಿದ್ದಿದೆ. ತುಪ್ಪದ ಮಾಳಮ್ಮನ ಪದ್ಮಾಸನ ಭಂಗಿಯ ಉಗ್ರಮೂರ್ತಿಯಲ್ಲದೆ, ಕಪಾಲ, ಡಮರುಗ, ತ್ರಿಶೂಲಧಾರಿ ಶಿವ (ಭೈರವ) ನೊಂದಿಗೆ ಕೈಯಲ್ಲಿ ಹೂ ಹಿಡಿದು, ವರದ ಹಸ್ತ ತೆರೆದು ಕುಳಿತ ತುಪ್ಪದ ಮಾಳಮ್ಮನ ಇನ್ನೊಂದು ರೂಪವಾದ ಗಂಗಿಮಾಳಮ್ಮನ ವಿಗ್ರಹವುಂಟು. ಬಳ್ಳಾರಿ ಜಿಲ್ಲೆಯ ಹೂವಿನ ಹಡಗಲಿ, ಧಾರವಾಡ ಜಿಲ್ಲೆಯ ದೇವರಗುಡ್ಡ, ಬೆಳಗಾವಿ ಜಿಲ್ಲೆಯ ಮಗಸೂಳಿ, ಕಲಬುರ್ಗಿ ಜಿಲ್ಲೆಯ ಮೈಲಾಪುರ, ಚಿತ್ರದುರ್ಗ ಜಿಲ್ಲೆಯ ಮೈಲಾರಪುರ, ಬಿಜಾಪುರ ಜಿಲ್ಲೆಯ ದೇವರಹಿಪ್ಪರಗಿ ಮುಂತಾದ ಮೈಲಾರನ ಕ್ಷೇತ್ರಗಳಲ್ಲಿ ಈ ತೆರನ ವಿಗ್ರಹಗಳಿರುವುದನ್ನು ನೋಡಬಹುದಾಗಿದೆ.
ದೇವರ ಹಿಪ್ಪರಗಿಯ ಮೈಲಾರನ ದೇವಸ್ಥಾನದಲ್ಲಿ ತುಪ್ಪದ ಮಾಳಮ್ಮನ ವಿಗ್ರಹವಲ್ಲದೆ, ಅಶ್ವಾರೋಹಿ ಮೈಲಾರನ ಬೆನ್ನ ಹಿಂದೆ ಕುಳಿತ ಈ ಕುರುಬತಿ ಮಾಳಮ್ಮನ ವಿಗ್ರಹವೂ ಇದೆ. ಈಕೆ ಹನುಗುಂದ ತಾಲೂಕಿನ (ವಿಜಾಪುರ ಜಿಲ್ಲೆ) ಸೂಳೇಭಾವಿಯ ಊರಿನವಳೆಂದೂ, ಈಕೆಯ ಪತಿ ಮೊದಲು ಹಿಪ್ಪರಗಿಯ ಮಲ್ಲಸರ್ಜನೆಂದೂ ಹೇಳುತ್ತಾರೆ. ಮಲ್ಲಸರ್ಜ ತನ್ನ ವೈರಿ ಕನಮಡಿ (ಬಿಜಾಪುರ – ತಿಕೋಟಾ ರಸ್ತೆಯಲ್ಲಿನ ಊರು) ಧರೆಯಯ್ಯಾನನ್ನು ದಂಡಿಸಲು ತನ್ಮೂಲಕ ಅವನಿಂದ ತನಗಾಗುತ್ತಿದ್ದ ಉಪದ್ರವವನ್ನು ತಗ್ಗಿಸಿಕೊಳ್ಳಲು ಚಟ್ಟರಕಿ (ದೇವರ ಹಿಪ್ಪರಗಿಗೆ ೧೫ ಕಿ. ಮಿ. ದೂರ) ರಾವುತರಾಯನನ್ನು ಕರೆಸಿಕೊಂಡನಂತೆ. ತಾನು ಬೇಡಿದ್ದನ್ನು ಕೊಡುವುದಾದರೆ ಧರೆಯಯ್ಯನ ಮೇಲೆ ಏರಿಹೋಗುವುದಾಗಿ ವೀರ ರಾವುತ ನುಡಿದನಂತೆ, ಮಲ್ಲಸರ್ಜ ಅದಕ್ಕೆ ಒಪ್ಪಿದ್ದ, ರಾವುತ ತನ್ನ ಕರ್ತವ್ಯ ಪೂರೈಸಿದ ಮಲ್ಲಸರ್ಜ ಏನು ಬೇಕು ಬೇಕು ಎಂದ, ರಾವುತ ಮಲ್ಲಸರ್ಜನ ಹೆಂಡತಿ ಮಾಳಮ್ಮನನ್ನು ಬೇಡಿದ. ಮಾತು ಕೊಟ್ಟ ತಪ್ಪಿಗಾಗಿ ಪಶ್ಚಾತ್ತಾಪ ಪಟ್ಟುಕೊಂಡ ಮಲ್ಲಸರ್ಜ ರಾವುತನಿಗೆ ಹೀಗೆ ಹೇಳಿದನಂತೆ ‘ಏಳುಕೋಟಿ ಜನ’ ಏಳುಕೋಟಿ ಡೊಳ್ಳು ಕೂಡಬೇಕು. ಗುಬ್ಬಿ ಚಿಂವ್ ಚಿಂವ್ ಅನ್ನುವುದರೊಳಗೆ ಅಕ್ಕಿಕಾಳು ಬೀಳಬೇಕು. ಏಳುಕೋಟಿ ಡೋಳ್ಳು, ಜನ ಕೂಡಲಿಲ್ಲ. ನಸುಕು ಹರಿಯುವದರೊಳಗೆ ರಾವುತ ಮಾಳವ್ವರ ಮದುವೆಯಾಗಲಿಲ್ಲ. ಎಂದು ದೇವರ ಹಿಪ್ಪರಗಿ ಮೈಲಾರನ ಭಕ್ತರು ಹೇಳುತ್ತಾರೆ. ಅವರ ಮದುವೆಯಾಗಲಿಲ್ಲ ಎಂದು ದೇವರ ಹಿಪ್ಪರಗಿ ಮೈಲಾರನ ಭಕ್ತರು ಭಕ್ತರು ಹೇಳುತ್ತಾರೆ. ಅವರ ಮದುವೆ ಆಯಿತೋ, ಇಲ್ಲವೋ ಗೊತ್ತಿಲ್ಲ. ಆದರೆ ರಾವುತನ ಜೊತೆಗೆ ಕುದುರೆ ಏರಿದ ಮಾಳಮ್ಮ ಮಾತ್ರ ದೇವರ ಹಿಪ್ಪರಗಿಯ ಮೈಲಾರನ ಗುಡಿಯಲ್ಲಿ ನಿತ್ಯಪೂಜೆಗೊಳ್ಳುತ್ತಿದ್ದಾಳೆ. ಇಲ್ಲಿನ ಮೈಲಾರನ ಭಕ್ತರಿಗೆ ಮೈಲಾರನೆಂದರೆ ರಾವುತ ಕುರುಬತಿ ಮಾಳಮ್ಮನೆಂದರೆ ಮಲ್ಲಸರ್ಜನ ಹೆಂಡತಿಯಾಗಿದ್ದ ಮಾಳಮ್ಮ.
ಮೈಲಾರ – ಮಾಳವ್ವರ ಜನಜನಿತ ಕತೆಗೆ ಈ ಕತೆ ಸ್ವಲ್ಪ ಭಿನ್ನವಾಗಿ ತೋರುತ್ತದೆ. ಗಮನೀಯ ಅಂಶವೆಂದರೆ ದೇವರ ಹಿಪ್ಪರಗಿಯ ಮೈಲಾರ – ಮಾಳವ್ವರ ಕತೆಯಲ್ಲಿ ಅವರ ಚಾರಿತ್ರಿಕತೆ, ಪ್ರಾದೇಶಿಕತೆ, ದಟ್ಟವಾಗಿ ಕಣ್ಣಿಗೆ ಹೊಡೆಯುತ್ತದೆ. ಹಿಪ್ಪರಗಿಯ ಮಲ್ಲಸರ್ಜ, ಚಟ್ಟರಕಿಯ ಮೈಲಾರ (ರಾವುತ), ಸೂಳೇಭಾವಿಯ ಮಾಳಮ್ಮ, ಕನಮಡಿಯ ಧರೆಯಯ್ಯ ಹೀಗೆ ಎಲ್ಲರೂ ಚರಿತ್ರೆಯ ವ್ಯಕ್ತಿಗಳೇ.
ಕೆಲವು ತಿಂಗಳುಗಳು ಹಿಂದೆ ಧಾರವಾಡದಲ್ಲಿ ನಡೆದ ಐದನೆಯ ‘ಕರ್ನಾಟಕ ಇತಿಹಾಸ ಪರಿಷತ್ ೨ನಲ್ಲಿ (1985) ಹಿಪ್ಪರಗಿ ರಾವುತರಾಯನ ಮೇಲೆ ಒಂದು ಪ್ರಬಂಧ ಮಂಡಿಸಿದ್ದೆ. ಮೈಲಾರನ ಪಿಂಬೇರ ಎಂಬ ಊರು ಈ ಹಿಪ್ಪರಗಿ ಆಗಿರಬಹುದೇ? ಎಂದು ಅಲ್ಲಿ ನನ್ನ ಅನುಮಾನಗಳನ್ನು ಸಾಧಾರಣವಾಗಿ ಚರ್ಚಿಸಿದ್ದೆ. ಪಿಂಬೇರ – ಪಿಂಬರ – ಪಿಪ್ಪರ + ಕೆಯ್-ಪಿಪ್ಪರಗಿ-ಹಿಪ್ಪರಗಿ ಆಗಿರಬೇಕು ಎಂದು ಈಗಲೂ ನನಗೆ ಅನಿಸುತ್ತದೆ. ಈ ಊರಲ್ಲಿ ಹರಡಿಕೊಂಡಿರುವ ಮೈಲಾರ (ರಾವುತ) ಮಾಳಮ್ಮರ ದಟ್ಟ ಚಾರಿತ್ರಿಕ ವಿವರಗಳು ನನ್ನ ಅನುಮಾನಗಳನ್ನು ಬೆಂಬಲಿಸುತ್ತಿವೆ. ಶಂಕರದಾಸಿಮಯ್ಯನಿಗೆ ಕಲ್ಯಾಣ-ನವಿಲೆಯ ನಡುವೆ ಎದುರಾದ ಈ ಹಿಪ್ಪರಗಿಯೇ ಆಗಿರುವ ಸಾಧ್ಯತೆ ಇದೆ.
ಹೆಗ್ಗಡೆ ಪ್ರಧಾನಿ ಮನೆವೆಗ್ಗಡೆ ಚಟ್ಟಪ : ಮೈಲಾರನ ಪರಿವಾರ ದೇವತೆಗಳಲ್ಲಿ ಗಂಗಿಮಾಳಮ್ಮನ (ತುಪ್ಪದ ಮಾಳಮ್ಮ), ಕುರುಬತಿ ಮಾಳಮ್ಮ (ತುರಂಗಬಾಲೆ) ರಷ್ಟೇ ಜನಪ್ರಿಯ ದೈವತೆ ಈ ಹೆಗ್ಗಡೆ ಪ್ರಧಾನಿ. ಮೈಲಾರನ ದೇವಸ್ಥಾನಗಳ ಎದುರಿಗೆ ಈತನ ದೇವಸ್ಥಾನ ಇಲ್ಲವೆ ಮೂರ್ತಿಗಳನ್ನು ಸಾಮಾನ್ಯವಾಗಿ ನೋಡಬಹುದಾಗಿದೆ. ಪುರಾಣ, ಮೈಲಾರ, ಚರಿತ್ರ ಮೈಲಾರ, ತುಪ್ಪದ ಮಾಳಮ್ಮ, ಕುರುಬತಿ ಮಾಳಮ್ಮರ ಸಮೀಕರಣದಂತೆ ಹೆಗ್ಗಡೆ ಪ್ರಧಾನಿ ಮನೆವಗ್ಗಡೆ ಚಟ್ಟಪರ ಸಮೀಕರಣವಾಗಿರಬಹುದೇ? ಎಂಬ ಅನುಮಾನ ಕಾಡುತ್ತದೆ. ಹೆಗ್ಗಡೆ ಪ್ರಧಾನಿ ಸಾಕ್ಷಾತ್ ವಿಷ್ಣುವೆಂದು ಮೈಲಾರನ ಭಕ್ತರ ನಂಬುಗೆ. ಮಣಿಮಲ್ಲಾಸುರರ ವಧೆಗೆ ಮಾರ್ತಾಂಡ ಭೈರವನ ವೇಷ ಧರಿಸಿದ ಶಿವನು ಅವರೊಂದಿಗೆ ಯುದ್ಧಕ್ಕೂ ಬಂದಾಗ ಶಿವನೊಂದಿಗೆ ವಿಷ್ಣುವೂ ದೇವಸೈನ್ಯದ ಮುಖ್ಯಸ್ಥನಾಗಿ ಬರುತ್ತಾರೆ. ಇದು ಪುರಾಣದ ಮಾತಾದರೆ ಮೈಲಾರ ಮಾಳಚಿಯರನ್ನು ಪ್ರಸಿದ್ಧಿಗೆ ತಂದ (ಬ್ರಹ್ಮಶಿವ ಹೇಳುವಂತೆ) ಮನೆವೆಗ್ಗಡೆ ಚಟ್ಟಪ ಐತಿಹಾಸಿಕ ವ್ಯಕ್ತಿಯಾಗಿರಬೇಕೆಂದು ವಿದ್ವಾಂಸರು ಉಹಿಸಿದ್ದಾರೆ. ರಾಯಚೂರು ಜಿಲ್ಲೆಯ ಲಿಂಗ ಸೂಗೂರು ತಾಲೂಕಿನ ಜಾವೂರು ಗ್ರಾಮದ ಶಾಸನೋಕ್ತ ಮನೆವೆಗ್ಗಡೆ ಚಟ್ಟಪ ಈತನಾಗಿರಬೇಕೆಂದು ಡಾ. ಕೆ. ವಿ. ರಮೇಶ ತಿಳಿಸಿದ್ದಾರೆ. ಇದು ಇನ್ನೂ ನಿರ್ಣಯವಾಗಬೇಕಾದ ವಿಚಾರಬೇಕೆಂದು ಬ್ರಹ್ಮಶಿವನಿಗಿಂತ ಸ್ವಲ್ಪ ಹಿಂದೆ ಮನೆವೆಗ್ಗಡೆ ಚಟ್ಟಪ ಬಾಳಿರಬೇಕೆಂದು ಹೇಳುವಲ್ಲಿ ಸತ್ಯಾಂಶವಿದೆ. ಹೆಗ್ಗಡೆ (ಪ್ರಧಾನಿ) – ಮನೆವೆಗ್ಗಡೆ (ಚಟ್ಟಪ) ಎಂಬ ಹೆಸರುಗಳಲ್ಲಿ ಪ್ರಧಾನವಾಗಿ ಕೇಳಿಸುವ ಹೆಗ್ಗಡೆ ಚರಿತ್ರೆಮೈಲಾರನನ್ನು ಜನಪ್ರಿಯಗೊಳಿಸಿದ ಚಟ್ಟಪನನ್ನು ಸೂಚಿಸುತ್ತಿರುವಂತಿದೆ. ಈತ ವೈಷ್ಣವನಾಗಿರಬಹುದೆ? ಎಂಬುದನ್ನು ಶೋಧಿಸಬೇಕಾಗಿದೆ. ಮೈಲಾರನ ದೇವಸ್ಥಾನಗಳಲ್ಲಿ ಪೂಜೆಗೊಳ್ಳುವ ಹೆಗ್ಗಡೆ ಪ್ರಧಾನಿ ಸಾಕ್ಷಾತ್ ವಿಷ್ಣುವಿನ ಪ್ರತಿರೂಪವಾಗಿರುವದು, ಈತನೊಂದಿಗೆ ಮನೆವೆಗ್ಗಡೆ ಚಟ್ಟಪ ಸಮೀಕರಣವಾಗಿರುವ ಸಾಧ್ಯತೆಯಿರುವದು ಈ ಅಂಶಗಳು ಮನೆವೆಗ್ಗಡೆ ಚಟ್ಟಪ ವೈಷ್ಣವ ಸಂಪ್ರದಾಯನಾಗಿರುವ ಸಾಧ್ಯತೆ ಇದೆ.
ದೇವರ ಹಿಪ್ಪರಗಿಯ ಮೈಲಾರನ ದೇವಸ್ಥಾನ (ಊರ ಹೊರಗಿನ) ಎದುರಿಗೆ ಹೆಗ್ಗಡೆ ಪ್ರಾಧಾನಿಯ ಗುಡಿ ಇದೆ. ಆತನ ವಿಗ್ರಹವಿಲ್ಲ. ಈ ಹೆಗ್ಗಡೆ ಪ್ರಧಾನಿ ಹಿಪ್ಪರಗಿಗೆ ಸಮೀಪವಿರುವ (ಸು. ೧೫ ಕಿ.ಮೀ.) ಚಟ್ಟರಕಿಯವನಿರಬೇಕು? ಹಿಪ್ಪರಗಿಯ ರಾಹುತ ಅರ್ಥಾತ್ ಮೈಲಾರ ಚಟ್ಟರಕಿಯವನೆಂದು ಈ ಭಾಗದ ಮೈಲಾರನ ಭಕ್ತರ ಅಚ್ಚಲ ನಂಬುಗೆ. ಯಾದಗಿರಿ ತಾಲೂಕು ಮೈಲಾರನ ಹಾಡುಗಳಲ್ಲಿ ಚಟ್ಟರಕಿಯ ಪ್ರಸ್ತಾಪವಿದೆ. ಅದರಲ್ಲಿ ಮೈಲಾರ ಚಟ್ಟರಕಿಯವನೆಂದು ಹೇಳಲಾಗಿದೆ. ಅಲ್ಲಿ ಈತ ಅರಸನಾಗಿದ್ದನಂತೆ. ಈ ಅರಸನಿಗೆ ಅಢಣತ ಮೈಲಾರನ ಅಂತಃಪುರದ ಅಧ್ಯಕ್ಷನಾಗಿ (-ಮನೆವೆಗ್ಗಡೆ) ಚಟ್ಟಪ ಚಟ್ಟರಕಿಯಲ್ಲಿದ್ದನೆ? ಚಟ್ಟರಸನ ಕೆಯ್ ಚಟ್ಟರಕಿಯಾಗಿರಬಹುದೇ? ಇದು ಒಂದು ಊಹೆ ಮಾತ್ರ. ಮೈಲಾರನ ಪಿಂಬೇರವೇ ರಾಹುತನ ಈ ಹಿಪ್ಪರಗಿಯಾಗಿರಬೇಕೆಂದು ನನಗೆನಿಸುವದರಿಂದ ಚಟ್ಟರಕಿ ಚಟ್ಟಪನಿಂದ ಹೆಸರಾಗಿರಬೇಕೆಂದೂ, ಬ್ರಹ್ಮಶಿವ ಹೇಳುವ ಮನೆವೆಗ್ಗಡ ಚಟ್ಟಪ ಈತನೇ ಇರಬೇಕೆಂದು ನನಗೆ ತೋರುತ್ತದೆ.
ಚಿತ್ರದುರ್ಗ ಜಿಲ್ಲೆಯ ಮೈಲಾರಪುರದ ಮೈಲಾರನ ದೇವಸ್ಥಾನದಲ್ಲಿ ಜಟಾಧಾರಿ ತಪಸ್ವಿಯ ರೂಪದಲ್ಲಿ ಹೆಗ್ಗಪ್ಪ (ಹೆಗ್ಗಡೆ ಪ್ರಧಾನಿ) ಪೂಜೆಗೊಳ್ಳುತ್ತಿರುವದು ಕುತೂಹಲಕರವಾಗಿದೆ. ಮೈಲಾರನ ದರುಶನಕ್ಕೆ ಬಂದ ಜನ ತಂತಮ್ಮ ಊರುಗಳಿಗೆ ಹೋದನಂತರವೂ ತಮ್ಮ ತಮ್ಮ ಮನೆಗಳಲ್ಲಿ ಹೆಗ್ಗಪ್ಪನ ಪೂಜೆ ಮಾಡುವದಿದೆಯಂತೆ. ಇದು ತಮ್ಮೊಡನೆ ತಮ್ಮೂರಿಗೆ ಬಂದ ಮೈಲಾರನ್ನು ಆತನ ಪ್ರಧಾನಿ ಹೆಗ್ಗಪ್ಪ (ಈತನನ್ನು ವಿಷ್ಣುವೆಂದೇ ಅವರು ತಿಳಿಯುತ್ತಾರೆ)ನ ಮೂಲಕ ಹಿಂತಿರುಗಿ ಕಳುಹಿಸುವದು ಎಂದು ಹೇಳುತ್ತಾರೆ ಎಂದು ರ. ಪುಟ್ಟರಾಜು ಎಂಬುವರು ಬರೆದಿದ್ದಾರೆ (ನೋಡಿ _ ಶ್ರೀ ಮೈಲಾರ ಲಿಂಗೇಶ್ವರ ಮಹಿಮೆ).
ಮೈಲಾರನಿದ್ದಲ್ಲಿ ಆತನ ಪ್ರಧಾನಿ ಹೆಗ್ಗಪ್ಪ ಇಲ್ಲವೆ ಹೆಗ್ಗಡೆ (ಪ್ರಧಾನಿ ಹೆಗ್ಗಡೆ ಮನೆವೆಗ್ಗಡೆ ಚಟ್ಟಪ) ಇರಲೇಬೇಕು. ಮೈಲಾರ – ಮಾಳಚಿಯರಷ್ಟೇ (ಚಾರಿತ್ರಿಕ) ಪ್ರಾಚೀನನೂ, ಜನಪ್ರಿಯನೂ ಆದ ಈತನ ದೇವಾಲಯಗಳು, ವಿಗ್ರಹಗಳು ಕರ್ನಾಟಕದ ಎಲ್ಲ ಮೈಲಾರ ಸಂಪ್ರದಾಯದ ಊರುಗಳಲ್ಲಿವೆ. ವಿಷ್ಣುವನ್ನು ಹೋಲುವ ಹೆಗ್ಗಪ್ಪನೆಂಬ ಹೆಗ್ಗಡೆ ಪ್ರಧಾನಿಯ ಸುಂದರ ಶಿಲ್ಪವೊಂದು ಅಥಣಿ ತಾಲೂಕು ಮಂಗಸೂಳಿಯ ಮೈಲಾರನ ದೇವಸ್ಥಾನ ಸಂಕೀರ್ಣದಲ್ಲಿ ಇದೆ ಎಂದು ಕೇಳಿದ್ದೇನೆ.
ಚಿಕ್ಕಯ್ಯ (ಷಣ್ಮುಖ) : ಶಿವನ ಮಗನಾದ ಷಣ್ಮುಖನನ್ನು ಮೈಲಾರನ ಸಂಪ್ರದಾಯದಲ್ಲಿ ಚಿಕ್ಕಯ್ಯನೆಂಬ ಹೆಸರಿನಿಂದ ಪೂಜಿಸಲಾಗುತ್ತಿದೆ. ಚಿತ್ರದುರ್ಗ ಜಿಲ್ಲೆಯ ಮೈಲಾರ ಪುರದಲ್ಲಿ ಮೈಲಾರ – ಮಾಳಮ್ಮರೊಂದಿಗೆ ಷಣ್ಮುಖನ ಮೂರ್ತಿ ಇದೆ ಎಂದು ಕೇಳಿದ್ದೇನೆ.
ಸಪ್ತಋಷಿಗಳಿಗೆ ಕಾಟ ಕೊಡುತ್ತಿದ್ದ ಮಣಿಮಾಲ್ಲಾಸುರರನ್ನು ವಧಿಸಲು ಶಿವನು ಮಾರ್ತಾಂಡ ಭೈರವನಾಗಿ ತನ್ನ ದೇವತಾ ಸೈನ್ಯದೊಂದಿಗೆ ಮಣಿಶೂಲ ಪರ್ವತಕ್ಕೆ ಬರುತ್ತಾರೆ. ಮಲ್ಲಾಸುರನು ತನ್ನ ಕಡೆಯಿಂದ ಖಡ್ಗದಂಷ್ಟ್ರನೆಂಬ ಸೇನಾನಿಗೆ ಯುದ್ಧದ ಮುಖಂಡತ್ವವನ್ನು ವಹಿಸಿಕೊಡುತ್ತಾನೆ. ಆಗ ಭೈರವ ರೂಪಿ ಶಿವನು ತನ್ನ ಮಗನಾದ ಷಣ್ಮುಖನು ವೀರಾವೇಶದಿಂದ ಹೋರಾಡಿ, ಖಡ್ಗದಂಷ್ಟ್ರನನ್ನು ಕೊಂದು ರಾಕ್ಷಸ ಸೈನ್ಯವನ್ನು ಓಡಿಸುತ್ತಾನೆ. ಪುರಾಣಗಳಲ್ಲಿ, ಸ್ಥಳಪುರಾಣಗಳಲ್ಲಿ ಈ ಕತೆ ಬರುತ್ತದೆ.
ಮಲ್ಲಾಸುರನನ್ನು ಕೊಂದು ಶಿವ ಮೈಲಾರನಾದಂತೆ, ಖಡ್ಗದಂಷ್ಟ್ರನನ್ನು ಕೊಂದ ಷಣ್ಮುಖನು ಚಿಕ್ಕಯ್ಯನಾಗಿ ಮೈಲಾರನ ದೇವಸ್ಥಾನಗಳಲ್ಲಿ ಸ್ಥಾಪಿತನಾಗಿದ್ದಾನೆ. ಶಿವನ ಮಕ್ಕಳೆಲ್ಲ ಷಣ್ಮುಖ ಗಣಪತಿಗಿಂತ ಹಿರಯನಾಗಿದ್ದರೂ ಈತ ಇಲ್ಲಿ ಚಿಕ್ಕ ಅಯ್ಯನೇ. ಮೈಲಾರ – ಗಂಗಿಮಾಳಮ್ಮರ ಉತ್ಸವಕಾಲದಲ್ಲಿ ಆ ಉತ್ಸವ ಮೂರ್ತಿಗಳ ಮುಂಭಾಗದಲ್ಲಿ ಈತನನ್ನು ಇಟ್ಟು ಪೂಜಿಸಲಾಗುತ್ತಿದೆ. ಮಣಿ-ಮಲ್ಲಾಸುರ ವಧೆಯಲ್ಲಿ ಶಿವ-ಪಾರ್ವತಿಯರೊಂದಿಗೆ ಮುಂದಾಗಿ ಪಾಲ್ಗೊಂಡಿದ್ದರಿಂದ ಶಿವ-ಮೈಲಾರನ ಪರಿವಾರದಲ್ಲಿ ಷಣ್ಮುಖನನ್ನು ಈ ರೀತಿ ಮುಂದಿಟ್ಟು ಪೂಜಿಸುತ್ತಿರುವಂತೆ ಕಾಣುತ್ತದೆ. ಉತ್ತರ ಕರ್ನಾಟಕ ಭಾಗದ ಮೈಲಾರನ ಕ್ಷೇತ್ರಗಳಲ್ಲಿ ಷಣ್ಮುಖ (ಚಿಕ್ಕಯ್ಯ)ನ ವಿಗ್ರಹಗಳು ಅತ್ಯಂತ ವಿರಳವಾಗಿ ಗೋಚರಿಸುತ್ತವೆ. ಧಾರವಾಡ ಜಿಲ್ಲೆಯ ದೇವರಗುಡ್ಡದಲ್ಲಿ ಈತನ ಒಂದು ವಿಗ್ರಹವಿರುವುದಾಗಿ ಹೇಳುತ್ತಾರೆ.
ಷಣ್ಮುಖ ಶಿವನ ಮಗನಾದುದರಿಂದ ಈತನನ್ನು ಪುರಾಣ ಮೈಲಾರನ ಪರಿವಾರ-ದೇವತೆ ಎಂದು ಕರೆಯಬಹುದು. ಚರಿತ್ರೆ ಮೈಲಾರನಿಗೂ ಈತನಿಗೂ ಯಾವುದೇ ಸಂಬಂಧವಿಲ್ಲ. ಚರಿತ್ರೆ ಮೈಲಾರನಿಗೆ ಮಕ್ಕಳಿದ್ದರೆ ಇನ್ನೊಂದು ಸಮೀಕರಣ ಕಾಣಿಸಿಕೊಳ್ಳುತ್ತಿತ್ತೇನೋ.
ಗಣಪತಿ (ದೊಡ್ಡಯ್ಯ) : ಶಿವನ ಇನ್ನೊಬ್ಬ ಮಗ ಗಣಪತಿ, ಮೈಲಾರನ ಪರಿವಾರದಲ್ಲಿ ಪೂಜೆಗೊಳ್ಳುತ್ತಿರುವ ಇನ್ನೊಬ್ಬ ದೈವತ. ವಿಷ್ಣುನಿವಾರಕ, ಸಿದ್ದಿವಿನಾಯಕನೆಂದು ಭಾರತೀಯರಿಂದ ಅಗ್ರಪೂಜೆ ಪಡೆಯುವ ಈತನಿಗೆ ಷಣ್ಮುಖನಷ್ಟೇ ಮಹತ್ವದ ಸ್ಥಾನ, ಮೈಲಾರನ ದೇವಸ್ಥಾನಗಳಲ್ಲಿ ಷಣ್ಮುಖ ಚಿಕ್ಕಯ್ಯನಾದರೆ ಗಣಪತಿ ದೊಡ್ಡಯ್ಯ.
ಮಲ್ಲಾಸುರನ ಸೇನಾನಿ ಖಡ್ಗದಂಷ್ಟ್ರನನ್ನು ಷಣ್ಮುಖನು ವಧಿಸಿದರೆ, ಅವನ ಇನ್ನೊಬ್ಬ ಸೇನಾನಿ ಉರ್ಕಾಮುಖನೆಂಬ ರಾಕ್ಷಸನನ್ನು ಗಣಪತಿಯು ಸಂಹರಿಸಿದನೆಂದು ಪುರಾಣಗಳು ಹೇಳುತ್ತವೆ. ಚಿತ್ರದುರ್ಗ ಜಿಲ್ಲೆಯ ಮೈಲಾರಪುರದಲ್ಲಿ ಷಣ್ಮುಖನ ವಿಗ್ರಹದೊಂದಿಗೆ ಗಣಪತಿಯ ವಿಗ್ರಹವೂ ಇದೆಯೆಂದು ತಿಳಿದುಬರುತ್ತದೆ. ಮೂರಡಿ ಎತ್ತರದ ಪುರಾತನ ವಿಗ್ರಹದ ಹಿಂದೆ ಪ್ರಭಾವಳಿ, ಪಕ್ಕದಲ್ಲಿ ಈತನ ವಾಹನವಾದ ಇಲಿ ಇದೆ ಎಂದು ರ. ಪುಟ್ಟರಾಜು ‘ಶ್ರೀ ಮೈಲಾರಲಿಂಗೇಶ್ವರರ ಮಹಿಮೆ’ ಎಂಬ ತಮ್ಮ ಪುಸ್ತಿಕೆಯಲ್ಲಿ ತಿಳಿಸಿದ್ದಾರೆ.
ನಾಯಿ ಮತ್ತು ಕುದುರೆ :
ತುಪ್ಪದ ಮಾಳಮ್ಮ, ಕುರುಬತಿ ಮಾಳಮ್ಮ, ಹೆಗ್ಗಡೆ ಪ್ರಧಾನಿ, ಮನೆವೆಗ್ಗಡೆ ಚಟ್ಟಪ, ಷಣ್ಮುಖ, ಗಣಪತಿ ಮೊದಲಾದವರು ಮೈಲಾರ ಸಂಪ್ರದಾಯದ ಮೈಲಾರರ ದೇವಪರಿವಾರವಾದರೆ, ನಾಯಿ ಮತ್ತು ಕುದುರೆಗಳು ಆ ಸಂಪ್ರದಾಯದ ಅವರುಗಳ ಪ್ರಾಣಿದೇವತಾ ಪರಿವಾರವಾಗಿದೆ. ಶಿವನ ಮೂಲಕ ಆತನ ವಾಹನವಾದ ನಂದಿಗೆ ಪೂಜೆ ಸಲ್ಲುವಂತೆ ಮೈಲಾರರ ಮೂಲಕ ಅವರವರ ವಾಹನಗಳಿಗೆ ಮೈಲಾರನ ಭಕ್ತರಿಂದ ಪೂಜೆ ಪುರಸ್ಕಾರಗಳು ನಡೆಯುತ್ತಿರುವದು ಸಹಜವಾಗಿದೆ.
ನಾವು ಹಿಂದೆ ಗಮನಿಸಿದಂತೆ ಮೈಲಾರರು ಇಬ್ಬರು. ಅಂತೆಯೇ ಅವರವರಿಗೆ ಸೇರಿರುವ, ಸೇರಬೇಕಾದ ವಾಹನಗಳೂ ಎರಡು. ಪುರಾಣ ಮೈಲಾರನ ವಾಹನ ನಾಯಿಯಾಗಿದ್ದರೆ, ಚರಿತ್ರೆ ಮೈಲಾರನ ವಾಹನ ಕುದುರೆಯಾಗಿದೆ. ನನ್ನ ಈ ಅಖೈರು ನಿರ್ಣಯಕ್ಕೆ ಮೈಲಾರ ಸಂಪ್ರದಾಯದ ಕೆತ-ಕಾವ್ಯ-ಪುರಾಣಗಳ ಉಲ್ಲೇಖಗಳು ಉಪಷ್ಟಂಭಕವಾಗಿವೆ.
ಪುರಾಣ ಮೈಲಾರನ ಅಂದರೆ ಭೈರವ ರೂಪೀ ಶಿವನ ಪ್ರಸ್ತಾಪ ಬರುವ ಎಲ್ಲ ಸಂದರ್ಭಗಳಲ್ಲಿ ನಾಯಿ ವಾಹನದ ಪ್ರಸ್ತಾಪವಿದೆ. ‘ಅನುಭವ ಶಿಖಾಮಣಿ’ಯಲ್ಲಿ ಒಂದೇ ಕಡೆಗೆ ‘ಗಹಿರ’ ಎಂಬ ಕುಬೇರನ ಕುದುರೆ ಮೈಲಾರನ ವಾಹನವಾಯಿತೆಂಬ ಉಲ್ಲೇಖ ಬರುತ್ತಿದ್ದರೂ ಈ ಮೈಲಾರ ಶಿವನಲ್ಲ, ಶಿವನಿಗೆ ಸತ್ತಿಗೆ ಹಿಡಿಯುವ ಕಾಯಕದಲ್ಲಿದ್ದ ಸೇವಕನೆಂಬುದನ್ನು ಮರೆಯುವಂತಿಲ್ಲ. ಹೀಗೆ ಹೇಳುವಲ್ಲಿ, ಅನುಭಬ ಶಿಖಾಮಣಿ ಕರ್ತೃ ಇಬ್ಬರು ಮೈಲಾರರನ್ನು ಪರ್ಯಾಯವಾಗಿ ಸೂಚಿಸಿದಂತೆಯೂ ಆಗಿದೆ, ಶಿವ-ಮೈಲಾರನ ವಾಹನ ಕುದುರೆಯಲ್ಲ ಎಂಬುದನ್ನು ಸ್ಪಷ್ಟಪಡಿಸುತ್ತ. ಬೇರೊಬ್ಬ ಮೈಲಾರ (ಅವನನ್ನೇ ನಾವು ಚರಿತ್ರೆ ಮೈಲಾರ ಎಂದು ಗ್ರಹಿಸಿದ್ದು)ನ ವಾಹನ ಕುದುರೆ ಎಂಬುದನ್ನು ತಿಳಿಸಿದಂತೆಯೂ ಆಗಿದೆ.
ಭೈರವನ ವಾಹನ ನಾಯಿ ಎಂಬುದು ಜನಜನಿತವಿದೆ. ನಾಯಿಯನ್ನು ‘ಮಲ್ಲಯ್ಯನೆಂದೇ ಉತ್ತರ ಕರ್ನಾಟಕದ ಕಡೆಗೆ ಸಂಭೋಧಿಸುತ್ತಾರೆ. ಮಲ್ಲಯ್ಯ ಅಂದರೆ ಪುರಾಣ ಮೈಲಾರನ ಭಕ್ತರಾದ ಗೊರವರು (ಈ ಗೊರವರು ತಮ್ಮ ಮೈಲಾರ ಶಿವನೇ ಎಂದು ಸ್ಥಾಪಿಸುವದರಿಂದ ಉದಾ : ಶಂ. ದಾ. ಪುರಾಣ ಅವರನ್ನು ಇಲ್ಲಿ ಪುರಾಣ ಮೈಲಾರನ ಭಕ್ತರೆಂದೇ ಕರೆದದ್ದು) – ತಮ್ಮನ್ನು ಶಿವ (ಮೈಲಾರ) ನ ನಾಯಿಗಳೆಂದು ಕರೆದು ಕೊಳ್ಳುವದು ಪ್ರಸಿದ್ಧವಾಗಿದೆ. ‘ಮೈಲಾರನ ಪೂಜಿಸಿ ನಾಯಾಗಿ ಬಗಳುವದ ಕಂಡೆ’ ಎನ್ನುತ್ತಾನೆ ಬಸವಣ್ಣ. ಚೆನ್ನಬಸವಣ್ಣ ತನ್ನ ಒಂದು ವಚನದಲ್ಲಿ ‘ಮೈಲಾರನಾರಾಧಿಸಿ ಕುರುಳ ಬೆರಳ ಕಡಿಸಿಕೊಂಡು ನಾಯಾಗಿ ಬಗಳುತ್ತಿಪ್ಪರಯ್ಯ’ ಎಂದು ನುಡಿದಿದ್ದಾನೆ. ಶಂ. ದಾ. ಪುರಾಣದಲ್ಲಿ ಗೊರವರ ಗುರು ಶಂಕರದಾಸಿಮಯ್ಯನಿಗೆ ಹೇಳುವ ಶಿವ ಮೈಲಾರನ ಕತೆಯಲ್ಲಿ ಶಿವನು ಶಬರ ವೇಷ ಧರಿಸಿ ಮಲ್ಲನೆಂಬ ಮಾಡಿ ಮೃಗರೂಪಿ ರಾಕ್ಷಸನನ್ನು ಕೊಲ್ಲಲು ನಾಲ್ಕು ವೇದಗಳನ್ನೇ ನಾಯಿಗಳಾಗಿ ಮಾಡಿಕೊಂಡು ಹೊರಟ ವಿಚಾರ ಬಂದಿದೆ. ‘ಅನುಭಬ ಶಿಖಾಮಣಿ’ಯ ಮೈಲಾರ ಲಿಂಗನ ಕಥೆಯಲ್ಲಿಯಂತೂ ನಾಯಿಗಳ ಉಲ್ಲೇಖ ಮತ್ತೆ ಮತ್ತೆ ಬರುತ್ತದೆ. ಮಣಿಮೈಲ್ಲಾಸುರನೆಂಬ ರಾಕ್ಷಸನಲ್ಲಿ ಏಳುಕೋಟಿ ನಾಯಿಸೈನ್ಯವಿತ್ತು ಎಂದು ಅಲ್ಲಿ ಹೇಳಲಾಗಿದೆ. ಭೈರವ ರೂಪಿ ಶಿವನ ಏಳುಕೋಟಿ ದೇವತಾಸೈನ್ಯ ಅವನ ಉಗ್ರನೇತ್ರದಿಂದ ಉಂಟಾದ ನಾಯಿ ಸೈನ್ಯವೆಂದು ಕೆಲವು ಐತಿಹ್ಯಗಳು ಹೇಳುತ್ತವೆ. ಮೈಲಾರನ ಭಕ್ತರು ಈ ವಿಚಾರವನ್ನೇ ಸಮರ್ಥಿಸುತ್ತಾರೆ. ಕುರುಬತಿ ಮಾಳಮ್ಮನನ್ನು ವರಿಸುವ ಸಂದರ್ಭದಲ್ಲಿ ಶಿವ-ಮೈಲಾರ ಕುರುಬತಿಯ ಅಣ್ಣಂದಿರನ್ನು ನಾಯಿಗಳಾಗಿ ಮಾಡಿದ ಸೂಚನೆ ಇದೆ. ಕುರುಬತಿಯನ್ನು ಕರಿನಾಯಿ ಮಾಡಿಕೊಂಡು ಹೋದ ಎಂದು ಹೇಳಲಾಗಿದೆ. ಹೀಗೆ ನಾಯಿಗಳ ಪ್ರಸ್ತಾಪ ಪುರಾಣ ಮೈಲಾರನಿಗೆ ಸಂಬಂಧಿಸಿಯೇ ಬರುವದರಿಂದ ನಾಯಿ ಆತನ ವಾಹನವೆಂದೋ, ಸೇವಕನೆಂದೋ ಕರೆಯಬಹುದು. ಗೋರವರು ತಮ್ಮನ್ನು ನಾಯಿಗಳೆಂದು ಕರೆದುಕೊಳ್ಳುವಲ್ಲಿ ಅವರ ಶಿವನ ‘ಅನುಯಾಯಿ’ ತ್ವ ಅವರು ಹೇಳಿಕೊಳ್ಳುವ ‘ನಾಯಿ’ ಪದದಲ್ಲಿ ಅಪಭ್ರಂಶವಾಗಿ ಸೇರಿಕೊಂಡಿರಬಹುದು. ಅಲ್ಲದೆ ಕುರುಬರ ಅಪ್ರೇಷ್ಟನಂತೆ ಅವರ ಬೆನ್ನ ಹಿಂದೆ ಚಲಿಸುವ, ಕುರಿಗಳನ್ನು ರಕ್ಷಿಸುವ ನೆಚ್ಚಿನ ಬಂಟ ಈ ಮೂಕಪ್ರಾಣಿ ನಾಯಿಯಾಗಿದ್ದು ಅದರ ನಿಷ್ಠೆ, ಪ್ರಾಮಾಣಿಕತೆ, ಸೇವಕ ಭಾವದ ಪ್ರತೀಕವಾಗಿ ತಾವು ಶಿವ (ಮೈಲಾರ)ನಿಗೆ ನಾಯಿಗಳೆಂದೂ ಕುರುಬರು (ಆ ಮೇಲೆ ಇತರರು) ಕರೆದುಕೊಂಡಿರಬಹುದು. ಹೀಗೆ ನಾಯಿ ಪುರಾಣಮೈಲಾರನ ವಾಹನವಾಗಿ, ಈ ವಾಹನವೇ ಗೊರವರು ತಾವಾಗಿ ನಾಯಿ ಮೈಲಾರನ ಸಂಪ್ರದಾಯದಲ್ಲಿ ಬಳಕೆಯಲ್ಲಿದೆ, ಮೈಲಾರನ ಭಕ್ತರಿಂದ ನಿತ್ಯ ಪೂಜೆಗೊಳ್ಳುತ್ತಿದೆ. ಕರ್ನಾಟಕದ ಮೈಲಾರನ ಕ್ಷೇತ್ರಗಳಲ್ಲಿ ಸಾಮಾನ್ಯವಾಗಿ ನಾಯಿಯ ವಿಗ್ರಹ ನೋಡಲು ಸಿಗುತ್ತದೆ.
ನಾಯಿಯಂತೆ ಕುದುರೆ ಪುರಾಣಮೈಲಾರನ ವಾಹನ ಎಂದು ಹೇಳಲು ಆಧಾರಗಳಿಲ್ಲ. ಮೈಲಾರನ ಸಂಪ್ರದಾಯದಲ್ಲಿ ನಾಯಿಯಷ್ಟೇ ಪ್ರಮುಖವಾಗಿ, ಒಂದು ಕೈ ಮಿಗಿಲಾಗಿ ಅರ್ಚನೆಗೊಳ್ಳುವ, ಎದ್ದುಕಾಣುವ ಕುದುರೆ ಚರಿತ್ರಮೈಲಾರನ ವಾಹನವೆಂದು ತಿಳಿಯಲು ಸಾಧ್ಯವಿದೆ. ಚರಿತ್ರಮೈಲಾರ ತನ್ನ ನೈತಿಕ ಅಥಃಪತನ ಕಾರಣವಾಗಿ ಪತನ ಹೊಂದಿದ್ದರೂ ಮುಖ್ಯವಾಗಿ ಆ ಕಾರಣಕ್ಕಾಗಿಯೇ ವೀರಶೈವ ವಚನಕಾರರು, ಕವಿಗಳಿಂದ, ಜೈನ ಕವಿಗಳಿಂದ ನಿಂದಿಸಲ್ಪಡುತ್ತಿದ್ದರೂ ಆತ ಸತ್ತಿದ್ದು ಕಲಿತನದಿಂದ ಹೋರಾಡುತ್ತ ಎಂಬುದನ್ನು ಸೂಚಿಸಲು ಅವರು ಮರೆತಿಲ್ಲ. ‘ವೀರದೊಳುಕ್ಕಿ ಮಚ್ಚರಿಸಿ ಕೋಪದಿ’ ಕಾದು ಸತ್ತ ವೀರ ಎಂದು ಬ್ರಹ್ಮಶಿವನೂ, ‘ರಣ ಮೈಲಾರ’ ಎಂದು ಕುಮಾರವ್ಯಾಸನೂ ಕರೆಯಬೇಕಾದರೆ ಕುರುಬತಿಯನ್ನು ಓಡಿಸಿಕೊಂಡು ಹೋಗುವ ಸಾಹಸವನ್ನು ಮೈಲಾರ ಮರೆಯಬೇಕಾದರೆ ಈತ ವೀರನೆಂಬುದು ಸುಳ್ಳಲ್ಲ. ವೀರನ ಕಲಿತನದ ಉತ್ಸಾಹಕ್ಕೆ ಮಹತ್ವಾಕಂಕ್ಷೆಯ ವೇಗಕ್ಕೆ ಇನ್ನೊಂದು ಹೆಸರು ಕುದುರೆ. ದೇ. ಹಿಪ್ಪರಗಿ ಮೈಲಾರನಿಗೆ ರಾಹೈಹನೆಂಬ ಪರ್ಯಾಯ ಹೆಸರಿರುವುದನ್ನು ಹಿಂದೆ ಕಾಣಿಸಿದ್ದೇವೆ. ‘ರಾಹುತ’ ಎಂದರೆ ಅಶ್ವಾರೋಹಿ ಅರ್ಥಾತ್ ಕುದುರೆ ಸವಾರ ಎಂದರ್ಥ. ಈತನೊಂದಿಗೆ ಕುದುರೆ ಏರಿದ ಹೆಂಗಸು ಮಾಳಮ್ಮನ ಇನ್ನೊಂದು ಹಸರು ತುರಂಗಬಾರೆ. ಈ ‘ತುರಂಗ’ (ತುರಂಗ) ಕುದುರೆಯನ್ನೂ ಸೂಚಿಸುತ್ತಿದ್ದು, ಕುದುರೆ ಏರುವವ ರಾಹುತನಾದರೆ, ರಾಹುತನ (ಮೈಲಾರನ) ಕುದುರೆ ಏರಿ ಅವನ ಹಿಂದೆ ಕುಳಿತು ಕೊಳ್ಳುವವಳು ತುರಂಗ ಬಾಲೆ. ಅನ್ವಥಣಕ ಹೆಸರಿನ ಅರ್ಥಪೂರ್ಣ ಜೋಡಿ ಇದು. ಈ ಜೋಡಿಯ ಹಿತ್ತಾಳೆ ಇಲ್ಲವೆ ಕಲ್ಲಿನ ಶಿಲ್ಪಗಳು ಮೈಲಾರನ ಎಲ್ಲ ದೇವಸ್ಥಾನಗಳಲ್ಲಿ ಸಹಜವಾಗಿ ನಮ್ಮ ಕಣ್ಣಿಗೆ ಬೀಳುತ್ತವೆ. ಮೈಲಾರನ ಉತ್ಸವದಲ್ಲಿ ಮೈಲಾರನೊಂದಿಗೆ ಕುದುರೆಯು ಮೆರವಣಿಗೆ ತೆಗೆಸಿಕೊಳ್ಳುವದು ಸ್ವಾರಸ್ಯಕರವಾಗಿದೆ.
ಜುಂಜಪ್ಪ :
ಕಾಡುಗೊಲ್ಲರ ಕುಲಗುರುವಾದ ಜುಂಜಪ್ಪ ದೇವತೆಯು ಮೈಲಾರನ ಸಂಪ್ರದಾಯದಲ್ಲಿ ಕಾಣಿಸಿಕೊಳ್ಳುವದು ಕುತೂಹಲಕರವಾಗಿದೆ. ದಕ್ಷಿಣ ಕರ್ನಾಟಕದಲ್ಲಿ ಈತನ ಪ್ರಾಬಲ್ಯವಿರುವುದರಿಂದಲೋ ಏನೋ ಆ ಭಾಗದ ಮೈಲಾರನ ದೇವಸ್ಥಾನಗಳಲ್ಲಿ ಈತನ ವಿಗ್ರಹಗಳಿವೆ.
ಜುಂಜಪ್ಪನು ಶಿವನ ಮಗನಾದ ವೀರಭದ್ರನ ಅವತಾರ, ದುಷ್ಟರನ್ನು ಶಿಕ್ಷಿಸಿ ಗೊಲ್ಲಕುಲದವರನ್ನು ರಕ್ಷಿಸಿ ಮಹಿಮೆ ಮೆರೆಯಲು ಬಂದವನು ಎಂದು ಈತನ ಭಕ್ತರಾದ ಕಾಡುಗೊಲ್ಲರು ನಂಬುತ್ತಾರೆ. ತಮ್ಮ ಯಾದವ ಕುಲದವರೆಂದು, ಕೃಷ್ಣನ ಪರಂಪರೆಗೆ ಸೇರಿದವರೆಂದು ಕರೆದುಕೊಳ್ಳುತ್ತಾರೆ. ಆದರೆ ಅವರು ಆರಾಧಿಸುವ ದೇವರುಗಳೆಲ್ಲ ಶೈವ ಸಂಪ್ರದಾಯಕ್ಕೆ ಸೇರಿರುವದು ಆಶ್ಚರ್ಯಕರವಾಗಿದೆ. ಜುಂಜಪ್ಪನೇ ಸ್ವತಃ ಶೈವ ಮೂಲ (ವೀರಭದ್ರನ ಅವತಾರ) ದವನಾಗಿರುವದು ಗಮನಾರ್ಹ. ಗೊಲ್ಲರ ಕುಲಗುರು ಜುಂಜಪ್ಪ ವೀರಭದ್ರನ ಅವತಾರವಾಗಿರುವ, ವೀರಭದ್ರನ ಮೂಲಕ ಶಿವನನ್ನು ನಂಬುವಂತೆ ಗೊಲ್ಲರು ಕೃಷ್ಣನನ್ನು ನಂಬುವದೂ ಈ ಅಂಶಗಳು ಕಾಡುಗೊಲ್ಲರ ಜುಂಜಪ್ಪನ ಸಂಪ್ರದಾಯದ ಶೈವ – ವೈಷ್ಣವ ಸಮನ್ವಯವನ್ನು ಸಾರುತ್ತಿರುವಂತಿದೆ. ಶಿವನನ್ನು ಮೈಲಾರನೆಂದೇ ಆತನ ಭಕ್ತರು ಭಾವಿಸಿರುವದೂ, ಆ ಶಿವನಿಗೆ ಪ್ರಧಾನಿಯಾಗಿ ವಿಷ್ಣುವನ್ನು ಅವರು ಜೋಡಿಸಿರುವದನ್ನು ನೋಡಿದರೆ ಮೈಲಾರನ ಸಂಪ್ರದಾಯವಾದರೂ ಶೈವ-ವೈಷ್ಣವಗಳ ಸಂಗಮವೆಂದೇ ಹೇಳಬೇಕಾಗುತ್ತದೆ. ಬಹುಶಃ ಈ ಸಮನ್ವಯ, ಸಂಗಮ ಗುಣದ ಕಾರಣವಾಗಿಯೇ ಏನೋ ಎರಡೂ ಸಂಪ್ರದಾಯಗಳಲ್ಲಿ ದೇವರುಗಳ ಕೊಡುಕೊಳೆ ನಡೆದಿದೆ. ಮೈಲಾರನ ಸಂಪ್ರದಾಯದಲ್ಲಿ (ಪ್ರಮುಖವಾಗಿ ದಕ್ಷಿಣ ಕರ್ನಾಟಕದಲ್ಲಿ) ಜುಂಜಪ್ಪನ ಪ್ರವೇಶವಾಗಿ ಆತನ ಶಿಲ್ಪಗಳು ಮೈಲಾರನ ದೇವಸ್ಥಾನಗಳನ್ನು ಅಲಂಕರಿಸಿದ್ದರೆ, ಮೈಲಾರನ ಹೆಸರುಗಳು ಜುಂಜಪ್ಪನ ಮನೆತನದವರಲ್ಲಿಡಲ್ಪಟ್ಟಿವೆ. ಉದಾಹರಣೆಗೆ : ಜುಂಜಪ್ಪನ ಇಬ್ಬರು ತಮ್ಮಂದಿರಲ್ಲಿ ಒಬ್ಬ ಮೈಲಣ್ಣ, ಜುಂಜಪ್ಪನ ಹೇರಿಯ ಹೆಸರು ವೈಲ.
ಕಳವೇರಹಳ್ಳಿ (ಶಿರಾ ತಾ  ಕೆಂಪಮಲ್ಮೇಗೌಡ – ಚನ್ನಮ್ಮರ ನಾಲ್ವರು ಮಕ್ಕಳನ್ನಿ ಹಿರಿಯನಾಗಿ ಹುಟ್ಟಿದ ಜುಂಜಪ್ಪ, ಮನೆತನದ ಬಡತನವನ್ನು, ಏಳುಜನ ಸೋದರ ಮಾವಂದಿರ ಕಿರುಕುಳವನ್ನು ಸಹಿಸುತ್ತ ಬೆಳೆದು ಮಹಿಮಾನ್ವಿತನಾದನು. ಕುಟುಂಬದ ಕೀರ್ತಿ ಮತ್ತು ಶ್ರೀಮಂತಿಕೆಯನ್ನು ಸ್ವಪ್ನಯತ್ನದಿಂದ ಹೆಚ್ಚಿಸಿದವನು. ಏಳು ಮಂದಿ ಸೋದರ ಮಾವಂದಿರು ಈತನನ್ನು ಅಸಾಧ್ಯ ರೀತಿಯಲ್ಲಿ ಕಾಡಿವದನ್ನು ಕಾಣುವಾಗಲೆಲ್ಲ ನಮಗೆ ಕೃಷ್ಣನನ್ನು ಕಂಸ ಕಾಡುದುದೇ ನೆನಪಾಗುತ್ತದೆ. ಕಾಡುಗೊಲ್ಲರು ಅಂತೆಯೇ ಜುಂಜಪ್ಪ ಕೃಷ್ಣನ ಯಾದವ ಕುಲದವರಲ್ಲವೆ.
ಕಾಡುಗೊಲ್ಲರಂತೆ ಕುರುಬರಾದರೂ ತಂತಮ್ಮ ಪ್ರಾಣಿಗಳೊಂದಿಗೆ ಕಾಡಿನಲ್ಲಿ ಜೀವಿಸುವ, ಅಲೆಯುವ ಜನಾಂಗದವರಾಗಿದ್ದು ಯಾವುದೋ ಒಂದು ಘಟ್ಟದಲ್ಲಿ ಸಂಧಿಸಿದ ಈ ಸಂಪ್ರದಾಯಗಳ ಮೂಲಕ ಮೈಲಾರ ಮತ್ತು ಜುಂಜಪ್ಪ ಹತ್ತಿರಬಂದರೆ? ಹೆಗ್ಗಡೆ ಪ್ರಧಾನಿ ಅರ್ಥಾತ್ ಮನೆವಗ್ಗಡೆ ಚಟ್ಟಪ (?) ನು ಮೈಲಾರನಿಗೆ ಬಾಗಿದಂತೆ, ಜುಂಜಪ್ಪ ಶೈವ-ವೈಷ್ಣವ ಮಿಶ್ರಣದ ವಿಲಕ್ಷಣ ವ್ಯಕ್ತಿತ್ವದ ಚಾರಿತ್ರಿಕ ವ್ಯಕ್ತಿ ಮೈಲಾರ ದೇವರಿಗೆ ಬಾಗಿ ಬಂದನೆ? ಜುಂಜಪ್ಪ ಮತ್ತು ಮೈಲಾರ ಈ ಎರಡೂ ಸಂಪ್ರದಾಯಗಳ ಸಂಬಂಧ ಸ್ವರೂಪದ ಬಗೆಗೆ ಹೆಚ್ಚಿನ ಶೋಧನ, ಅಧ್ಯಯನ ನಡೆಯಬೇಕಾಗಿದೆ.
ಜುಂಜಪ್ಪನೆಂಬ ಪರಿವಾರದೇವತೆಯ ಮೂಲಕ ಈ ಪ್ರಬಂಧವನ್ನು ಮುಗಿಸಬಹುದಾಗಿದೆ. ಮೈಲಾರನ ಸಮಸ್ತ ಪರಿವಾರದ ಸಮಗ್ರ ಪರಿಚಯ ಇಲ್ಲಿ ನಡೆದಿಲ್ಲ. ಈ ಪ್ರಬಂಧದ ಮಿತಿಯಲ್ಲಿ ಅದು ಸಾಧ್ಯವೂ ಅಲ್ಲ. ಮೈಲಾರನ ಪರಿವಾರ ದೇವತೆಗಳ ಕುರಿತಾದ ಹೊಸ ನೋಟ, ಸ್ಥೂಲ ವಿವೇಚನೆ ಇಲ್ಲಿದೆ.
 
 
 
ಮೈಲಾರಲಿಂಗನನ್ನು ಕುರಿತ ಹರಕೆ : ನಂಬಿಕೆ, ಆಚರಣೆಗಳು
‘ಮೈಲಾರಲಿಂಗ’ ಕರ್ನಾಟಕದ ಮೂರು ಪ್ರಮುಖ ಜೈನ, ವೀರಶೈವ-ವೈಷ್ಣವ ಧಾರ್ಮಿಕ ಪುರಾಣ ಕಥೆಗಳಲ್ಲಿ ತೊಡಗಿಕೊಂಡಿರುವುದು ಕಂಡು ಬರುತ್ತದೆ. ಈ ಎಲ್ಲ ಪುರಾಣೀಕರಿಸಿಗೊಂಡ ಕಥೆಗಳ ವಿಭಿನ್ನ ಸಂದರ್ಭಗಳು ಮೈಲಾರನ ಭಕ್ತರು ಇಂದಿಗೂ ಪರಿಪಾಲಿಸಿಕೊಂಡು ಬಂದಿರುವ ಆಚರಣೆಗಳ ಕ್ರಿಯಾತ್ಮಕರೂಪಗಳಲ್ಲಿ ಹುಡುಗಿರುವುದನ್ನು ನಾವು ಕಾಣುತ್ತೇವೆ. ಧರ್ಮ ಎಂದು ಇಂದು ನಾವು ಬಳಸುತ್ತಿರುವುದು ಒಂದು ವ್ಯವಸ್ಥಿತಿ ಸಮಾಜದ ಒಳಪಡದ, ಅನಿಯಂತ್ರಿತವಾಗಿ ಚದುರಿದ, ವಿಭಿನ್ನ ಸಂಸ್ಕೃತಿಗಳ ಬಹುಮುಖ ಸಮಾಜ. ವ್ಯವಸ್ಥಿತ ಸಮಾಜದ ಧಾರ್ಮಿಕ ಪುರಾಣ, ಸೈದ್ದಾಂತಿಕ ಪರಿಕಲ್ಪನೆಗಳನ್ನು ‘ಮೈಲಾರಲಿಂಗ’ನಂಥ ಸಂಕೀರ್ಣ ದೇವತೆಯ ವಿವೇಚನೆಗೆ ನೇರವಾಗಿ ಅನ್ವಯಗೊಳಿಸುವುದು ದಾರ್ಷ್ಟ್ಯದ ಮಾತು. ಆದರೆ ಅದೇ ಕಾಲಕ್ಕೆ ಶಿಷ್ಟಪದ ಸಮಾಜದ ಬೆಳವಣಿಗೆಯ ವಿವಿಧ ಹಂತಗಳಿಗೆ ಆಧಾರವಾಗಿದೆ. ಜನಪದ ನಡವಳಿಕೆಗಳಲ್ಲಿ ತೊಡಗಿ ಪರಿಚಲನೆಗೊಳ್ಳುತ್ತ ಬಂದ ನಂಬಿಕೆ, ಆಚರಣೆ, ಸಂಜ್ಞೆ, ಸಂಕೇತ, ದೇವಾನುದೇವತೆಗಳ ಆರಾಧನೆ, ಉತ್ಸವ, ಧಾರ್ಮಿಕ ಕಟ್ಟುಕಟ್ಟಳೆ, ಮಂತ್ರ, ಮಾಟ, ಪವಾಡ, ಕಾರ್ಣಿಕ, ಗೊರವ, ಪುರವಂತ, ಇತ್ಯಾದಿ ವಿವಿಧ ರೂಪ, ಮಾದರಿಗಳಲ್ಲಿ ಜನಪದ ಧರ್ಮ, ನಂಬಿಕೆ, ಆಚರಣೆಗಳ ಮೂಲಸ್ವರೂಪವನ್ನು ಸ್ಥೂಲವಾಗಿ ಗುರುತಿಸಬಹುದು.
ಪುರಾಣಗಳಲ್ಲಿ ವೈಭವೀಕರಣಗೊಂಡ ‘ಮೈಲಾರ’ ದೇವತೆಯ ಪ್ರಾಬಲ್ಯವನ್ನು ಶಿಷ್ಟಪದ ಧರ್ಮಗಳು ಇಲ್ಲ ಖಂಡಿಸಿವೆ. ಇಲ್ಲ ಹೀಗಳೆದಿವೆ. ಆದರೆ ಕರ್ನಾಟಕ, ಮಹಾರಾಷ್ಟ್ರ ಮತ್ತು ಆಂಧ್ರ ಮುಂತಾದ ವಿವಿಧ ಪ್ರದೇಶಗಳ ಜನಪದ ಬುಡಕಟ್ಟು, ಅಲೆಮಾರಿ, ವೃತ್ತಿ, ಕೃಷಿ ಸಮುದಾಗಳ ಜನಪದರಿಗೆ ಇಂದಿಗೂ ಮೈಲಾರ ಒಂದು ‘ಜೀವಂತ ದೇವತೆ’ಯಾಗಿ ಉಳಿದುಬಂದಿರುವುದನ್ನು ಕಾಣುತ್ತೇವೆ. ಮೈಲಾರನ ಪುರಾಣಕಥೆಯ ವಿವಿಧ ಅಂಶಗಳನ್ನು ಕ್ರಿಯಾತ್ಮಕವಾಗಿ ತಮ್ಮ ವಿಭಿನ್ನ ಆಚರಣೆಗಳನ್ನು ಅನಾವರಣ ಗೊಳಿಸುವುದನ್ನು ಕಾಣುತ್ತೇವೆ. ಪೌರಾಣಿಕ ಕಥೆ ಸಮಗ್ರವಾಗಿ ಗೊತ್ತಿರದ ಅನಕ್ಷರಸ್ಥ ಜಲಪದರು ಪರಿಪಾಲಿಸುವ ಈ ಬಗೆಯ ಆಚರಣೆಗಳಿಗೆ ಪ್ರಾಚೀನಕಾಲದಿಂದ ಹರಿದುಬಂದ ಅಚಲ ಶ್ರದ್ಧೆ, ನಂಬಿಕೆಗಳೇ ಪ್ರೇರಕ, ಈ ಬಗೆಯ ನಂಬಿಕೆಗಳಿಗೆ ಎರಡು ಕಾರಣ ಕೊಡಬಹುದು. ಒಂದು ಕತ್ತಲು ಛೇಧಿಸಿ ಬಂದ ಸೂರ್ಯ, ಧಿಮ್ಮಂದು ಸಿಡಿದ ಜ್ವಾಲಾಮುಖಿ, ಇತ್ಯಾದಿಗಳು ಯಾವುದೇ ಆದಿಮಗುಂಪಿನ ವ್ಯಕ್ತಿಗತ ಭಯ, ವಿಸ್ಮಯಗಳಿಗೆ ಮಾತ್ರ ಸೀಮಿತವಾಗದೆ ಇಡೀ ವೃಂದದ ಅಥವಾ ವೃಂದಗಳ ವಿಸ್ಮಯಭಯಗಳ ಸಾಮೂಹಿಕ ಅನುಭವಗಳ ಪ್ರಕ್ರಿಯೆಗೆ ಕಾರಣವಾಗುವವು. ಕಾಲಾಂತರದಲ್ಲಿ ಅದ್ಭುತ ಅಮಾಯಕ ಕಲ್ಪನೆಗಳಿಗೆ ಪ್ರೇರಕವು. ಹೀಗೆ ಇತಿಹಾಸ ಪೂರ್ವಕಾಲದಿಂದಲೇ ಪ್ರಾದಿಮಗಂಪುಗಳು ತಮ್ಮ ಸುತ್ತಣ ಅಗಾಧ, ವಿಸ್ಮಯಕಾರಿ ರುದ್ರರಮ್ಯ ನಿಸರ್ಗಶಕ್ತಿಗಳಿಗೆ ಒಂದು ಮೂರ್ತಿ ಸ್ವರೂಪ ಕೊಡುವ ಹಂತದಲ್ಲಿಯೇ ಧಾರ್ಮಿಕ ಸ್ವರೂಪದ ನಂಬುಗೆಯ ಹುಟ್ಟು, ನೆಲೆ, ಟೇಯಲರ್ ಹೇಳುವ ‘ಬಿಲೀಫ್ ಇನ್ ಸ್ಪಿರಿಚ್ಯುಅಲ್ ಬೀಯಿಂಗ್ಸ್’ ಆಧ್ಯಾತ್ಮ ಜೀವಿಗಳಲ್ಲಿ ನಂಬಿಕೆ ಮತ್ತು ಪಿರಾಡಿನ್ ಹೇಳುವ ‘ಸೋಶಿಯಲ್ ಪ್ರಿಸೆಷ್ಟೇಟ್ಸ್ ಆಫ್ ಫೀಯರ್’ ಭಯದ ಸಾಮಾಜಿಕ ವಿಧಗಳು ಜನಪದದ ನಂಬಿಕೆ ಮತ್ತು ಆಚರಣಿಯ ಎರಡು ಸೂಕ್ಷ್ಮ ಅಂಶಗಳ ಕಡೆಗೆ ಬೆರಳು ಮಾಡುತ್ತದೆ.
ನಂಬಿಕೆಗಳ ನಿರಂತರ ಪರಿಚಲನೆಯ ಮತ್ತೊಂದು ಕಾರಣ ವಿವಿಧ ಜನಪದ ವೃಂದಗಳ ಆರ್ಥಿಕಸ್ಥಿತಿಗತಿ, ತಾವು ನಂಬಿದ ಈ ದೈವ ತಮ್ಮ ಕೌಟುಂಬಿಕ ಸಂಕಷ್ಟಗಳಿಂದ ಕಾಪಾಡುತ್ತದೆ.. ಆರ್ಥಿಕ ಅಭದ್ರತೆಯನ್ನು ಪರಿಹರಿಸುತ್ತದೆ ಎನ್ನುವುದು. ಬಿ. ಮಾಲಿಕೋವ್ಹಸ್ಕಿ ತನ್ನ ‘ಮಿಥ್ ಇನ್ ಪ್ರಿಮಿಟಿವ್ ಸೈಕಾಲಜಿ’ ಕೃತಿಯ ಪುರಾಣ ಮತ್ತು ಪ್ರಾದಿಮ ಶ್ರದ್ದೆಗಳನ್ನು ಕುರಿತು ಆತನ ವಿವೇಚನೆ ಇಲ್ಲಿ ಪ್ರಸ್ತುತ ಪುರಾಣ ಮಾನವ ನಾಗರಿಕತೆಯ ಒಂದು ಸತ್ವಪೂರ್ಣ ತಿರುಳು (ಘಟಕ) ವಿರಾಮಕಾಲದ ಕಥೆ ಅಲ್ಲ. ತೀವ್ರ ಪರಿಶ್ರಮದ ಜೀವಂತ ಶಕ್ತಿ ಅದು ಬೌದ್ದಿಕ ಅರ್ಥವಿವರಣೆ ಅಥವಾ ಕಲಾತ್ಮಕ ಪ್ರತಿಮೆಯಾಗಿರದೆ ಆಡಿದ ಶ್ರದ್ಧೆ ಮತ್ತು ನೈತಿಕ ವಿವೇಕದ ವಸ್ತುತಃ ಸಂಭವನೀಯ ಕರಾರುಪತ್ರವಾಗಿದೆ.
ಜನಪದ ನಂಬಿಕೆ ಒಂದು ಅಲಿಖಿತ ಹೃದಯಾಂತರ್ಗತ ಕರಾರು ಪತ್ರ. ಇಂಥ ಒಂದು ನಂಬಿಕೆಯ ಫಲವಾಗಿ ತಮ್ಮ ತಮ್ಮ ಬುಡಕಟ್ಟು ವೃಂದವನ್ನು ನಿಯಂತ್ರಿಸಿ, ಕಾಪಾಡಿ ಆಯಾವೃಂದದ ಭಯವಿಸ್ಮಯಗಳಿಗೆ, ನಂಬಿಕೆ ಗೌರವಗಳಿಗೆ ಪಾತ್ರರಾಗಿ, ಮರಣಾನಂತರ ಅರ್ಚಿಸಲ್ಪಟ್ಟ, ಕಾಲಾನಂತರ ಅವರ ಸುತ್ತು ಹುಟ್ಟಿಕೊಂಡ ಐತಿಹ್ಯ, ಕಟ್ಟುಕಥೆ ಪುರಾಣಗಳ ಹುದುಗಿಹೋದ ಅಜ್ಞಾತ ಸಾಂಸ್ಕೃತಿಕ ವೀರರನ್ನು, ವ್ಯಕ್ತಿ ಶಕ್ತಿಗಳನ್ನು ಪ್ರತೀಕಗೊಳಿಸಿ, ವರ್ಷದ ನಿರ್ದಿಷ್ಟ ಕಾಲದಲ್ಲಿ ಅರ್ಚಿಸುವುದು, ವಿವಿಧ ಬಗೆಯ ರೂಢಿಗಳನ್ನು ಅಭಿನಯಿಸುವುದು, ಆಚರಣೆಗಳ ಮೂಲಕ ತಮ್ಮ ಹರಕೆಗಳನ್ನು ಸಲ್ಲಿಸುವುದು ಇತ್ಯಾದಿ ಜನಪದ ಸಾಮಾಜಿಕ ಧಾರ್ಮಿಕ ಜೀವನದ ವ್ಯಾಪಕಸ್ವರೂಪವನ್ನು ರೂಪಿಸುತ್ತ ಬಂದ ಸಂಗತಿಗಳಾಗಿವೆ.
ನೇರವಾಗಿ ಮೈಲಾರಲಿಂಗನಿಗೆ ಸಂಬಂಧಿಸಿದ ಕೆಲವು ಆಚರಣೆಗಳನ್ನು ವಿವರಿಸುವ ಮೊದಲು ನಂಬಿಕೆ ಹರಕೆಗಳನ್ನು ಕುರಿತು ಒಂದೆರಡು ಮಾತು, ಕರ್ನಾಟಕದ ಅಥವಾ ಇತರ ಯಾವುದೇ ಪ್ರದೇಶದ ಜನಪದರಲ್ಲಿ ‘ಹರಕೆ’ ಸ್ವಲ್ಪಹೆಚ್ಚುಕಡಿಮೆ ಸರ್ವಸಾಮಾನ್ಯ ಸ್ವರೂಪಪಡೆದಿವೆ. ಹರಕೆಗೆ ಎರಡು ಹಂತಗಳಿವೆ.
ಒಂದು ಕೌಟುಂಬಿಕ ಇನ್ನೊಂದು ಸಾಮಾಜಿಕ ಅಥವಾ ಸಾಮೂಹಿಕ ಮದುವೆಯಿಂದಲೇ ಹರಕೆಗಳು ಮೊದಲಾಗುತ್ತವೆ ಎಂದು ಕಾಣುತ್ತದೆ. ನನ್ನ ಮಗನಿಗೆ ಮಗಳಿಗೆ ಮದುವೆಯಾದರೆ ನಾನು ಇಂಥಿಂಥ ಸೇವೆ ಮಾಡುತ್ತೇನೆ. ಇಂಥಿಂಥ ಕಾಣಿಕೆ ಸಲ್ಲಿಸುತ್ತೇನೆ. ಮಕ್ಕಳಾದರೆ, ತಾಯಿಗೆ ತಂದೆಗೆ ಗುಣವಾದರೆ, ಈ ವರ್ಷ ಮುಂಗಾರಿ ಹಿಂಗಾರಿ ಬೆಳೆ ಬಂದರೆ ಹೀಗೇ ಈ ಪಟ್ಟಿ ಬೆಳೆಸಬಹುದು.
‘ನಮ್ಮ ಊರಿಗೆ ಬಂದ ಮಾರಿ ಬೇನೆ ಪಿಲೇಗು ದೂರವಾದರೆ, ಊರಿನ ಮಳೆ ಬೆಳೆ ಸಮೃದ್ದವಾದರೆ ದೈವದವರು ಕೂಡಿ ನಿನ್ನ ತೇರು ಏಳೆಸುತ್ತೇವೆ ಇತ್ಯಾದಿ. ಇವು ಸಾಮೂಹಿಕವಾಗಿ ಕೈಕೊಳ್ಳುವ ಹರಕೆಗಳು, ಹರಕೆ ಎನ್ನುವುದಕ್ಕೆ ‘ಬೇಡಿಕೆಯ ಸ್ವರೂಪ ಮತ್ತು ಈ ಬೇಡಿಕೆ ತಮ್ಮ ದೈವದ ಮುಂದೆ ನಿರ್ದಿಷ್ಟವಾಗಿಡುವುದಕ್ಕೆ ಸಂಕಲ್ಪ’ ಎಂದೂ ಹೇಳಲಾಗುತ್ತದೆ. ದೇವರಲ್ಲಿ ಏನು ಬೇಡಿಕೊಂಡಿ? ಮುಂತಾದ ಪ್ರಶ್ನೆಗಳನ್ನು ಆತ್ಮೀಯರಾದವರು ಕೇಳಿದಾಗ, ಹರಕೆಹೊತ್ತ ವ್ಯಕ್ತಿ ಅದನ್ನು ಬಿಚ್ಚಿಹೇಳಬಹುದು ಅಥವಾ ಹೇಳಲಿಕ್ಕಿಲ್ಲ. ಏಕೆಂದರೆ ಹರಕೆ ಒಂದು ರೀತಿಯಲ್ಲಿ ‘ಭಕ್ತ’ ಮತ್ತು ‘ದೈವ’ದ ನಡುವೆ ಆಗುವ ಒಂದು ಗುಪ್ತಕರಾರು ಅಥವಾ ಆಂತರಿಕ ಒಡಂಬಡಿಕೆ.
ಅಂಥ ಹರಕೆಹೊತ್ತ ಸಾವಿರಾರು ಭಕ್ತರು ಮೈಲಾರಲಿಂಗನ ದೇವಾಲಯಗಳಲ್ಲಿ ಬಂದು ತಮ್ಮ ಹರಕೆ ಸಲ್ಲಿಸಿ ಹೋಗುವುದನ್ನು ಕಾಣುತ್ತೇವೆ.
ನಾನು ಕೈಕೊಂಡ ಕ್ಷೇತ್ರಕಾರ್ಯದಲ್ಲಿ ಒಂದು ನಿರ್ದಿಷ್ಟ ಉದಾಹರಣೆ ನನ್ನ ಮೇಲಿನ ವಿವೇಚನೆಗೆ ಆಧಾರ.
ಧಾರವಾಡ ಜಿಲ್ಲೆಯ ಸವಣೂರಿನ ಈರಪ್ಪ ಲಿಂಗಪ್ಪ ಗಾಣಿಗೇರರು, ನಲವತ್ತು ವರ್ಷಕ್ಕಿಂತ ಹೆಚ್ಚುಕಾಲ ಮೈಲಾರಗುಡ್ಡಕ್ಕೆ ನಡೆದುಕೊಳ್ಳುವ ಈತನ ಅನುಭವ ಭಾವನೆ. ನಾವು ಮೈಲಾರೆಪ್ಪನ ಸೇವಾ ಮಾಡೂದಕ್ಕೂ ಭಾಳ ಕಾರಣ ಅದಾವು. ನಮ್ಮ ತಾಯಿ ಪಾರ್ವತಮ್ಮ ಮುಪ್ಪಿನಕಾಲಕ್ಕೆ ಜಡ್ಡಿನಿಂದ ನರಳತಿದ್ಲು. ಡಾಕ್ಟರದು ಔಷಧ ಅದು ಎಲ್ಲಾ ನಿಂತಮ್ಯಾಲ ನಾವು ನಮ್ಮೂರಾಗಿನ ಸಿಬಾರಗಟ್ಟೀಗಿ ನಡಕೊಂಡ್ವಿ. ಮೂರುದಿವ್ಸ ಆ ಸಿಬಾರಗಟ್ಟಗಿ ನಡ್ಡುಹೋಗಿ ಬಂದ್ರು. ಮಡಿ ಹುಡೀಲೆ ಎಲ್ಲಾ ಆಚರಿಸಿದಿವಿ. ಆಮ್ಯಾಲ ಆರಾಮಾತು. ಅದಕ್ಕೆ ಗುಡ್ಡಕ್ಕ ಬಂದು ಹರಿಕೆ ಸಲ್ಲಿಸಿದ್ವಿ, ಇನ್ನೊಂದು ಘಟನ ನಮ್ಮ ೧೨ ವರ್ಷದ ಮಗಳಿಗೆ ಒಮ್ಮಿಂದೊಮ್ಲೆ ಒಂದು ಕಾಲಿಗಿ ಸುಟ್ಟಗಾಯದಾಂಗ ದೊಡ್ಡಗುಳ್ಳಿ ಆಯ್ತು. ನಿಬಾರಗಟ್ಟಿಗೆ ಹೋಗಿ ಮಗಳಿಗೆ ಆರಾಮಾತು ಅಂದ್ರ ನಿನ್ನ ಗುಡ್ಡಕ್ಕ ಬಂದು ಸೇವಾ ಸಲ್ಲಿಸ್ತೀವಿ ಅಂತಾ ಬೇಡಿಕೊಂಡು ‘ಭಂಡಾರ’ ತಂದು ಕಾಲಿಗಿ ಹಚ್ಚಿದ್ವಿ ಎಲ್ಲ ಕರಗಿ ಆರಾಮಾತು. ಎಲ್ಲಾ ಆತನ ಮಾಯಾ ಮಹಿಮಾ. ನಮ್ಮ ಮನ್ಯಾಗ ಯಾವದು ಕಾರ್ಯ, ಕಾರಣಾಕಟ್ಟು ಏನು ಆದರು ನಾವು ಹೀಂಗ ಹರಕೆ ಹೊರ್ರೀ‍ವಿ ಮತ್ತು ಒಮ್ಮೊಮ್ಮೆ ತಡಾ ಆಗಬಹುದು. ಆದ್ರ ಗುಣ ಆಗೋದು ಮಾತ್ರ ಖಾತ್ರಿ, ಇನ್ನೊಂದು ಮಾತ್ರ್ಯ ನಾವೇನು ಸೇವಾ ಮಾಡ್ತೀವಿ ಇದು ಬರೀ ಹರಿಕೇ ಹೊತ್ತಾಗ ಮಾತ್ರ ಮಾಡೊದು ಆಮ್ಯಾಲ ಇಲ್ಲಾ ಅಂತೇನಿಲ್ಲ. ಹಂಗ ಒಟ್ಟು ಹುಣಿವೀಗೊಮ್ಮೆ ಬರೂದು ಮತ್ತು ಜಾತ್ರೀಗಿ ಬರೂದು, ನಮ್ಮ ನಮ್ಮ ಭಕ್ತಿ ಇದ್ದಷ್ಟು ಸೇವಾಮಾಡೂದು ಇದು ನಡದೇ ಇರತೈತಿ. ಹಸಿವಾದರ ಹ್ಯಾಂಗ ಊಟಾಮಾಡ್ತೇವು ಹಂಗ ನಮ್ಮ ಸೇವಾ ಅದು ನಮ್ಮ ಕರ್ತವ್ಯ ಅಂತ ಮಾಡ್ತೀವಿ.
ಇದರಂತೆ ಇನ್ನೂ ಅನೇಕ ಉದಾಹರಣೆ ಕೊಡುತ್ತ ಹೋಗಬಹುದು. ಈ ನಂಬಿಕೆ ಹರಕೆಗಳಲ್ಲಿ ಹುದುಗಿರುವ ಸೂಕ್ಷ್ಮ ಅಂಶವೆಂದರೆ ಈ ದೈವ ಜನಪದದ ಪಾಲಿನ ಹೊರಗಿನವನಲ್ಲ, ಅನ್ಯನಲ್ಲ ಎನ್ನುವುದು. ಆತ ತಮಗೆ ಅನನ್ಯ ಆತ್ಮೀಯ ತಾವು ಆತನೊಡನೆ ನೇರವಾಗಿ, ಆತ್ಮೀಯತೆಯಿಂದ ಮಾತಾಡಬಲ್ಲೆವು. ತಂದೆ ತಾಯಿಗಳ ಮುಂದೆ ಮಕ್ಕಳು ತಮ್ಮ ಬೇಡಿಕೆಗಳನ್ನು ಮಂಡಿಸುವ ಹಾಗೆ ತಮ್ಮ ತಮ್ಮ ಸುಖ ದುಃಖಗಳನ್ನು ಹೇಳಿಕೊಳ್ಳುವ ಹಾಗೆ ತಾವೂ ಈ ದೈವದ ಮುಂದೆ ಎಲ್ಲವನ್ನೂ ಹೇಳಿಕೊಂಡು ಅವನಿಂದ ಪರಿಹಾರ ಪಡೆಯಬಹುದು ಎನ್ನುವ ಆಂತರಿಕ ವಿಶ್ವಾಸ ತಮಗೆ ಬಂದ ವಿಪತ್ತು ದೂರಾಗುವುದು ದೇವರ ಕೃಪೆಯಿಂದ ಅದು ದೇವರ ಪವಾಡ ಎನ್ನುವ ಶ್ರದ್ಧೆ.
ಹರಕೆ ಹೊತ್ತ ಬಳಿಕ ಅದನ್ನು ಪೂರೈಸದೆ ಹೋದರೆ ತಮಗೆ ನಿರಂತರ ಅನಿಷ್ಟಗಳು ಒದಗಿಬರುತ್ತವೆ ಎನ್ನುವುದು ಈ ಭಕ್ತರ ನಂಬುಗೆ.
‘ಮೈಲಾರಲಿಂಗ’ ಒಂದು ಅತ್ಯಂತ ವ್ಯಾಪ್ತಿಪಡೆದ ದೇವತೆ ಈ ದೇವತೆ ಕರ್ನಾಟಕ, ಮಹಾರಾಷ್ಟ್ರ, ಆಂಧ್ರದ ಭಕ್ತರಿಗೆ ವಿಶೇಷತಃ ಕರ್ನಾಟಕದ ಭಕ್ತರಿಗೆ ಒಂದು ಜೀವಂತ ದೈವೀಶಕ್ತಿ. ಈತನನ್ನು ಕುರಿತ ಆಚರಣೆಗಳಲ್ಲಿ ವೈವಿಧ್ಯ, ಭಿನ್ನತೆಗಳಿರುವ ಸಾಧ್ಯತೆಯನ್ನು ಅಲ್ಲಗಳೆಯಲಾಗದು. ಧಾರವಾಡ ಜಿಲ್ಲೆಯ ದೇವರ ಗುಡ್ಡ ಅಥವಾ ಗುಡ್ಡದ ಮೈಲಾರ (ಇದನ್ನು ಕಲ್ಲು ಮೈಲಾರವೆಂದೂ ಹೇಳುತ್ತಾರೆ) ಮತ್ತು ಬಳ್ಳಾರಿ ಜಿಲ್ಲೆಯ ಮಣ್ಣ ಮೈಲಾರ ಈ ಎರಡು ಕ್ಷೇತ್ರಗಳಲ್ಲಿ ನಡೆಯುವ ಕೆಲವು ಆಚರಣೆಗಳಿಗೆ ಮಾತ್ರ ಇಲ್ಲಿಯ ವಿವೇಚನೆ ಸೀಮಿತವಾಗಿದೆ. 1 {೧. ಬಿದ್ದಾಡೆಪ್ಪ ಸೆದಿಯಪ್ಪ ನಾಗೂರ ವಯಸ್ಸು ೬೦ ನಿರಕ್ಷರಿ ತನ್ನ ೩೫ನೆಯ ವಯಸ್ಸಿನಿಂದಲೇ ಈ ಪವಾಡಗಳನ್ನು ಆಚರಿಸುತ್ತ ಬಂದ ವ್ಯಕ್ತಿ ಭಂಡಾರವೆಂದರೆ ಮೈಲಾರ ಯುದ್ಧ ಕಾಲದಲ್ಲಿ ಮೈಗೆ ಲೇಪಿಸಿಕೊಂಡ ಹಳದಿ ವರ್ಣದ ಹುಡಿ ಮತ್ತು ಪೀತ ವರ್ಣದ ಬಟ್ಟೆಯ ಸಂಕೇತ ಮತ್ತು ಇದು ವಜ್ರ ಕವಚ ಎಂದು ನಂಬಿಕೆ.}
ಯಾವುದೇ ಒಂದು ದೇವತೆಯನ್ನು ಕುರಿತಾದ ಆಚರಣೆಗಳು ಅತ್ಯಂತ ಕುತೂಹಲಕಾರಿಯಾಗಿದ್ದು ಆ ದೇವತೆಯನ್ನು ಕುರಿತು ಪುರಾಣ ಕಥೆ ಮತ್ತು ಆಚರಣೆಗಳಿಗೆ ಒಂದು ಗಾಢ ಸಂಬಂಧವಿದೆ. ಈ ಶಿಷ್ಟಪದ ಸಾಹಿತ್ಯದ ಪುರಾಣ ಕಾವ್ಯಗಳು ಯಾವುದೇ ಒಬ್ಬದೇವತೆಯ ಕಥಾನಕವನ್ನು ವಿವರಿಸಿ, ವೈಭವೀಕರಿಸಿ ತೃಪ್ತಿ ಹೊಂದುತ್ತವೆ. ಆದರೆ ಜನಪದರು ಅಂಥ ಕಥಾನಕದ ವಿವಿಧ ಸಂದರ್ಭಗಳನ್ನು ಮೌಖಿಕ ಪರಂಪರೆಯ ಜನಪದ ಪುರಾಣ, ಸಾಹಿತ್ಯ ಮತ್ತು ಸಾಹಿತ್ಯೇತರ ಆಚರಣೆ, ನಂಬಿಕೆಗಳ ಮೂಲಕ ಜೀವಂತಗೊಳಿಸುತ್ತಾರೆ. ಪುರಾಣ ಮತ್ತು ಜನಪದ ಆಚರಣೆಗಳಿಗಿರುವ ಈ ಗಾಢ ಸಂಬಂಧ ಕುರಿತು ಸಂಶೋಧನೆ ನಡೆಸಿದ ವಿದ್ವಾಂಸರ ಅಭಿಪ್ರಾಯಗಳು ಈ ದಿಸೆಯಲ್ಲಿ ಹೆಚ್ಚು ಪ್ರಸ್ತುತ ಮತ್ತು ಮಾರ್ಗದರ್ಶಿ.
ಲಾರ್ಡ್ ರಗ್ಲನ್, ಸ್ಟ್ಯಾನ್ಲೀ ಈಡ್ಗರ್ ಹೈಮ್, ಸ್ಟಿತ್ ಥಾಮ್ಸನ್, ಒಟ್ಟೂರ್ಯಾಂಕ, ಆಂದ್ರೂಲಾಂಗ್‌ರುತ್ ಬೆನೆಡಿಕ್ಟ್, ಮುಂತಾದವರ ವಿವೇಚನೆಗಳನ್ನು ಚರ್ಚಿಸಿದ ಮಿಲಿಯಮ್ ಬಾಸ್ಕಮ್ – ಮಿಥ್ ರಿಚ್ಯುಅಲ್‌ಥಿಯೊರಿ ‘ಪುರಾಣ ಆಚರಣಾ ಸಿದ್ದಾಂತ’ ಎನ್ನುವ ಒಂದು ಹೊಸ ತೀರ್ಮಾನ ನೀಡಿದ್ದಾನೆ.
‘ಆಚರಣೆಗೆ ಸಂಬಂಧಿಸಿದ (ಶಾಬ್ದಿಕ) ಕಥಾನಕವೇ ಪುರಾಣ’ ‘ಆಚರಣೆಯ ಶಾಬ್ದಕ ಭಾಗ ಪುರಾಣ ಆ ಕಥಾನಕವನ್ನೆ ಆಚರಣೆ ಅಭಿನಯಿಸುತ್ತದೆ. (ಪ್ರದರ್ಶಿಸುತ್ತದೆ).’ ಈ ಮುಂತಾದವರ ತೀರ್ಮಾನಗಳನ್ನು ಅನುಲಕ್ಷಿಸಿದ ಬಾಸ್ಕಮ್ ಮಾನವಶಾಸ್ತ್ರಜ್ಞರು ಪುರಾಣ ಮತ್ತು ಆಚರಣಾಗಳಿಗಿರುವ ಗಾಢ ಸಂಬಂಧಗಳ ಕಡೆಗೆ ಹೆಚ್ಚು ಗಮನ ಕೊಡಬೇಕು ಎಂದು ಸೂಚಿಸುತ್ತಾನೆ. ಡಾ. ಉಪಾಧ್ಯಾಯ ಮತ್ತು ಡಾ. ಸುಶೀಲಾ ಉಪಾಧ್ಯಾಯ ಅವರ ಇತ್ತೀಚಿನ ಭೂತಾರಾಧನೆ ಕುರಿತ ಸಂಶೋಧನೆಗಳು ಈ ದಿಸೆಯಲ್ಲಿ ಮಾರ್ಗದರ್ಶಿಯಾಗಿವೆ. ಪೌರಾಣಿಕ ಕಥಾನಕದ ಕೆಲವು ಸಂಗತಿಗಳು ಮೈಲಾರಲಿಂಗನನ್ನು ಕುರಿತು ಆಚರಣೆಗಳಲ್ಲಿ ಪಳೆಯುಳಿಕೆಯಾಗಿ ಉಳಿದಿರುವುದು ಕಂಡರೂ ಈ ಆಚರಣೆಗಳು ವಿವಿಧ ಜನಪದ ಸಮುದಾಯಗಳನ್ನು ತಲೆಮಾರಿನಿಂದ ತಲೆಮಾರಿಗೆ ಧಾರ್ಮಿಕ ಶ್ರದ್ಧೆಗೆ ಬದ್ದಗೊಳಿಸಿ ಒಂದು ಪ್ರಬಲ ಸಾಮಾಜಿಕ ಮಹತ್ವ ಪಡೆದಿರುವುದು ಮತ್ತು ಈ ದೇವತೆಯನ್ನು ಒಂದು ಜ್ವಲಂತ ಜಾಗೃತ ಆರಾಧನಾ ಶಕ್ತಿಯಾಗಿ ಮುನ್ನಡೆಸಿರುವುದು. ಇವುಗಳನ್ನು ಕುರಿತು ಆಳವಾದ ಸಂಶೋಧನೆಗೆ ಅಧ್ಯಯನಕ್ಕೆ ಸವಾಲಾಗಿವೆ.
ಮಣಿ ಮಲ್ಲಾಸುರರು ಜನರಿಗೆ ಮಿತಿಯಿಲ್ಲದ ಉಪಟಳ ಉಂಟುಮಾಡಿ ಲೋಕಕಂಟಕರಾದಾಗ ದೇವತೆಗಳ ಪ್ರಾರ್ಥನೆಗೆ ಅನುಗುಣವಾಗಿ ಶಿವನು ಮಾರ್ತಾಂಡ ಭೈರವನಾಗಿ ತನ್ನ ಜಡೆಯಿಂದ ಮೂಡಿದ ಮಹಾಮಾಯೆಯೊಡಗೂಡಿ ವಿಲಕ್ಷಣ ವೇಷಧರಿಸಿ ಗುಡುಗಿದಾಗ ಅವನ ಕೋಪದಿಂದ ನಾಯಿ, ವೀರಭದ್ರ, ಜಯನಂದಿ ಹೆಗ್ಗಯ್ಯ (ಹರಿ) ಇತ್ಯಾದಿ ಏಳುಕೋಟಿ ಸೈನ್ಯದೊಡನೆ ತಾನು ಕುದುರೆಯೇರಿ ರಣವಾದ್ಯಗಳನ್ನು ಮೂಳಗಿಸಿ ಮಣಕಾಸುರ ಮಲ್ಲಾಸುರರ ಮೇಲೆ ಯುದ್ಧ ಸಾರುತ್ತಾನೆ. ಅಖಂಡ ಹನ್ನೊಂದು ದಿನ ಭೀಕರ ಕದನ ಮತ್ತು ರಕ್ಕಸರ ಸಂಹಾರ ಮಾಡುತ್ತಾನೆ. ಮಲ್ಲಾಸುರನನ್ನು ತನ್ನ ಪಾದದಲ್ಲಿ ಸೇರಿಸಿಕೊಂಡು ತಾನು ಮಲ್ಲಾರಿಯಾದರೂ ತನ್ನನ್ನು ‘ಮೈಲಾರಿ ಲಿಂಗ’ ಮೈಲ್ಲಾರಿ ಲಿಂಗ ಎಂದು ದರೆಯುವಂತೆ ಭಕ್ತರಿಗೆ ಆದೇಶ ನೀಡುತ್ತಾನೆ. ಅಂದಿನಿಂದ ಮೈಲಾರಲಿಂಗ ಆರಾಧ್ಯದೇವತೆಯಾಗಿ ಪೂಜೆಗೊಳ್ಳುತ್ತ ಬಂದಿದ್ದಾನೆ. ಇದು ಈ ಕ್ಷೇತ್ರದ ಸ್ಥಳಪುರಾಣ. ಮೈಲಾರನ ಭಕ್ತರು ಹೇಳುವ ‘ಒಡಬು’ಗಳಲ್ಲಿ ಈ ಬಗೆಯ ಕಥಾನಕದ ಚೆದುರಿದ ರೂಪಗಳನ್ನು ಕಾಣುತ್ತೇವೆ. ಆದರೆ ಈ ದೇವತೆಯ ಬಗೆಗಿರುವ ಆಚರಣೆಗಳಲ್ಲಿ ಮಾತ್ರ ಮೈಲಾರ ದೇವತೆಯ ಕರ್ಥಾನಕದ ವಿಸ್ಮಯಕಾರಿ ರುದ್ರ ಭೀಕರ ಸ್ಥೂಲಾಂಶಗಳನ್ನು ಗುರುತಿಸಬಹುದಾಗಿದೆ. ಪ್ರತಿ ವರ್ಷದ ಆಶ್ವೀಜ ಬಹುಳ ನವಮಿ ದೇವರ ಗುಡ್ಡ (ಕಲ್ಲುಗುಡ್ಡ)ದಲ್ಲಿ ಮತ್ತು ಪ್ರತಿ ವರ್ಷ ಮಾಘ ಪೂರ್ಣಿಮೆಯಂದು ಸಣ್ಣಮೈಲಾರದಲ್ಲಿ ಮೈಲಾರಲಿಂಗನ ವಿಶೇಷ ಉತ್ಸವ ಜರುಗುತ್ತದೆ. ಈ ಎರಡು ಸಂದರ್ಭಗಳಲ್ಲಿ ವಿಶೇಷ ಬಗೆಯ ಆಚರಣೆಗಳು ಅನಾವರಣಗೊಳ್ಳುವುದನ್ನು ಕಾಣಬಹುದು.
ಆಚರಣೆಗಳನ್ನು (ಅಭಿನಯಿಸುವ) ಪ್ರದಶಿಸುವ ವ್ಯಕ್ತಿಗಳಲ್ಲಿ ಎರಡು ಬಗೆ
ಒಂದು ಸೇವಾಕಾರರು. ಎರಡು ವೀರಗಾರರು. ಕುದುರಿಕಾರರು ಎನ್ನುವ (ಮೈಲಾರಿ ಎನ್ನುವ ನಂಬಿಕೆ) ಇನ್ನೊಂದು ಬಗೆ ಇದ್ದರೂ ಅವರು ಸೇವಾಕಾರರಲ್ಲಿಯೇ ಸೇರುತ್ತಾರೆ. ಸೇವಾಕಾರರು ಕೈಕೊಳ್ಳುವ ಸೇವೆಯೆಂದರೆ ಮಾರ್ತಾಂಡ ಭೈರವನ ಜೊತೆ ಹೊರಟ ಸೈನ್ಯದ ಸಂಕೇತವಾದ ಆಚರಣೆ. ಈ ಸೇವಾಕಾರರ ಆಚರಣೆಗಳಲ್ಲಿ ಮುಖ್ಯವಾದವು.
ಕುದರಿ ಸೇವಾ, ಕಾಳಿ (ಕಹಳೆ) ಸೇವಾ, ಖಡ್ಗದ ಸೇವಾ, ನಿಶಾನಿಸೇವಾ, ಕೊಡಿಸೇವಾ, ಚವರಿಸೇವಾ, ಪಾಲ್ಕಿ ಸೇವಾ, ಕಾಯಕೋಲು (ದೀವಟಿಗೆ)ಸೇವಾ, ಹೂಗಾರ ಸೇವಾ, ದೋಣಿ ಸೇವಾ, ಒಗ್ಗಸೇವಾ, ಸ್ತೋತ್ರಸೇವಾ, ಎಲಿ ಚಂಚಿ ಸೇವಾ, ಪಾದರಕ್ಷೆಸೇವಾ, ಬೆತ್ತದ ಸೇವಾ, ಜಜೂರಿ (ಚೆಲುಮೆ) ಸೇವಾ ಇತ್ಯಾದಿ. ಈ ಬಗೆಯ ಸೇವಾಕಾರರಲ್ಲಿ ನಾಯಿಯಂತೆ ಬೊಗಳುವ ಮತ್ತು ಕಾಲಿಗೆ ಚಾಟಿ (ಬಾರಕೋಲು) ಗಳಿಂದ ಬಡಿದುಕೊಳ್ಳುತ್ತ ಕುಣಿಯುವರು ಇದ್ದರೂ ಅವರೆಲ್ಲ ಕುದುರೆ ಸೇವಾಕಾರರಲ್ಲಿ ಸೇರುತ್ತಾರೆ. “ಸ್ತೋತ್ರಸೇವೇ”ಯಲ್ಲಿ ಗೊರವರು ಮೈಲಾರನನ್ನು ಕುರಿತ ‘ಇಂದು ನಮ್ಮನಾಗಿ ಸ್ವಾಮಿ ಬಂದಾ ಮೈಲಾರಲಿಂಗಾ’ ಎಂದು ಮುಂತಾಗಿ ಹಾಡುತ್ತ ಹೋಗುತ್ತಾರೆ. ದೋಣಿಸೇವಿ ವಗ್ಗ ಸೇವೆಗಳಲ್ಲಿ ಸೇವಾಕಾರರು ಕುಣಿಯುತ್ತ ಸಕ್ಕರೆ, ಬೆಲ್ಲ ಬಾಳೆಹಣ್ಣುಗಳಿಂದ ತುಂಬಿಸಿದ ದೋಣಿಗಳಿಗೆ ಬಾಯಿಹಚ್ಚಿ ಅದನ್ನು ಸೇವಿಸುತ್ತಾರೆ. ಶಿವನು ಭೈರವ ಮಾರ್ತಾಂಡನಾಗಿ ಗೊರವನಾಗಿ ದೈತ್ಯ ಸಂಹಾರ ಮಾಡಿದ ಕಾಲದಲ್ಲಿ ದೋಣಿಗೇ ಬಾಯಿ ಹಚ್ಚಿ ಹಸಿವು ಹಿಂಗಸಿ ಕೊಂಡುದರ ಸಂಕೇತವಾಗಿ ಈ ಆಚರಣೆ ಎಂದು ಹೇಳಲಾಗುತ್ತದೆ.
ವೀರಗಾರರಲ್ಲಿ ಮುಖ್ಯರು ‘ಕಂಚಾವೀರ’ ಕಂಚೀವೀರ ಅಥವಾ ಪಂಚವೀರ ಮತ್ತು ಕಾರ್ಣೀಕದವರು.
ಕಂಚಾವೀರರು ಸ್ವಾಮಿಯ ಬೆವರಿನಿಂದ ಹುಟ್ಟಿದವರೆಂದು ನಂಬಿಕೆ ‘ಕಂಚಾವೀರರು’ ಕೈಕೊಳ್ಳುವ ಆಚರಣೆಗಳಲ್ಲಿ ಪ್ರಮುಖವಾದವು ಸರಪಣಿ ಪವಾಡ, (ಶಸ್ತ್ರಪವಾಡ) ಮಿಣಿ ಪವಾಡ, ಮುಳ್ಳಿನ ಪವಾಡ, ಗೂಟದ ಪವಾಡ, ಹಸ್ತಪವಾಡ ಅಥವಾ ಕೈಪವಾಡ ಪವಾಡಗಳು ಎರಡು ಹಂತಗಳಲ್ಲಿ ನೆರವೇರುತ್ತವೆ. ವೀರಗಾರರಲ್ಲಿ ಎರಡು ಬಗೆಯ ವೇಷದ ಕರಡಿಗೊರವ, ಸರಪಣಿಗೊರವ ಗೊರವರು ಮುಂದಾಳಾಗಿರುತ್ತಾರೆ. ಪವಾಡಗಳು ನಡೆಯುವುದನ್ನು ದೇವಾಲಯದ ನಗಾರಿ ಜಾಗಟೆಗಳನ್ನು ಬಾರಿಸಿ ಸೂಚಿಸಲಾಗುತ್ತದೆ. ವೀರಭದ್ರನ ಪರಂಪರೆಯ ಪುರವಂತರ ಮಾದರಿಯ ವೇಷ ಹಾಕಿಕೊಂಡ ವೀರಗಾರರು ತಲೆಯಲ್ಲಿ ರಣಗೂದಲು, ಕೊರಳಲ್ಲಿ ರುಂಡಮಾಲೆ, ಮುದ್ರೆಗಳು, ನಿಲವಂಗಿ, ಕೆಂಪುದಡಿದೋತರ, ನಡವಿಗೆ ಸೆಲ್ಲೆ, ಹೆಗಲಮೇಲೆ ದಡಿಡೋತ್ತರ, ಮುಖದ ತುಂಬ ವಿಭೂತಿ ಭಂಡಾರಧಾರಣಿ, ಕೈಯಲ್ಲಿ ಖಡ್ಗ ಒಡಬುಗಳ ಮೂಲಕ ಮೈಲಾರ ಗುಡ್ಡದಯ್ಯನ ಮಹಿಮೆಗಳನ್ನು ಆರ್ಭಟಿಸಿ ಹೇಳುತ್ತಹೋದಂತೆ ಕಂಚೇವೀರರು ಬಗನಿಗೂಟವನ್ನು ಕಾಲಿನ ಹಿಮ್ಮಡವನ್ನು ಛೇದಿಸುವಂತೆ ಬಡಿದುಕೊಳ್ಳುತ್ತಾರೆ ಗೂಟವನ್ನು ಕಡೆಹಾಯಿಸಿ ಕಿತ್ತ ತೂತಿನಲ್ಲಿ ತೀರ್ಥ, ಹಣ್ಣು ತುಪ್ಪಗಳಿಂದ ನುಣುಪುಗೊಳಿಸದೆ ಮಿಣ, ಮುಳ್ಳಿನ ಕಂಟ ಹೀಗೆ ಒಂದೊಂದನ್ನೇ ಆಚೆಯಿಂದ ಪೋಣಿಸಿ ಈಚೆ ಏಳೆದುಕೊಳ್ಳುತ್ತಾರೆ. ಕಾಲಲ್ಲಾದ ಗಾಯಕ್ಕೆ (ವೀರಗಾರರು ‘ಕುರುಹು’ ಎಂದು ಕರೆಯುತ್ತಾರೆ) ಬಂಡಾರತುಂಬಿ ಬಿಳಿ ಅರಿವೆಯ ಪಟ್ಟಕಟ್ಟಲಾಗುತ್ತದೆ. ಈ ಪವಾಡಗಳಲ್ಲಿ ಅತ್ಯಂತ ಮುಖ್ಯವಾದುದು ಕೈಪವಾಡ. ಅಂಗೈಯಲ್ಲಿ ದೀಪವನ್ನು ಉರಿಸಲಾಗುತ್ತದೆ. ದೀಪ ಉರಿದಂತೆಲ್ಲ ಅಂಗೈಸುಟ್ಟರೂ ವೀರಕಾರ ಸ್ವಾಮಿಯ ಮಹಿಮೆ ಬಿತ್ತರಿಸುವ ಒಡಬು ಉದ್ಘೋಷಗಳಲ್ಲಿ ಪರವಶನಾಗಿರುತ್ತಾನೆ. ಒಂದು ಬಗೆಯ ದರುವುದುಂಬಿದ ವೀರಾವೇಶದ ಮನಸ್ಸಿನ ಸ್ಥಿತಿ. ದೀಪ ಉರಿದ ಬಳಿಕ ಮತ್ತೆ ಅಲ್ಲಿ ಭಂಡಾರ ಲೇಪನ ಮತ್ತೆ ಏಳುಕೋಟಿ ಉದ್ಘೋಷ ಇವೆಲ್ಲವುಗಳಿಗಿಂತ ಅತಿ ಭೀಕರವಾದ ಕೇಳಿದರೇ ಮೈನಡುಗುವ ಮತ್ತು ಇಂದು ಅದರ ಆಚರಣೆ ನಿಂತುಹೋಗಿದೆಯೆಂದು ಹೇಳಲಾಗುವ ‘ಶಿರಸ್‌ಪವಾಡ’ ಇಂದಿಗೆ ಸುಮರು ೨೦೦ ವರ್ಷದ ಹಿಂದೆ ಇಂಥ ಪವಾಡ ನಡೆಯುತ್ತಿದ್ದುದನ್ನು ತಮ್ಮ ಅಜ್ಜ ಹೇಳಿದ್ದನೆಂದು ಇಂದಿನ ಕಂಚಾವೀರ ಹೇಳುತ್ತಾನೆ.
ವೀರಕಾರ ಸ್ವಾಮಿಯ ಎದುರು ವೀರಾವೇಶದಿಂದ ಕುಣಿಯುತ್ತ ತನ್ನ ಕೈಯಲ್ಲಿರುವ ಖಡ್ಗದಿಂದ ತನ್ನ ಶಿರಸ್ಸು ಕತ್ತರಿಸಿ ತಟ್ಟೆಯಲ್ಲಿಟ್ಟು, ಮಂಗಳಾರತಿಯ ಜೊತೆ ಆ ತಟ್ಟೆಯನ್ನೂ ಬೆಳಗಿ ಮತ್ತೆ ತನ್ನ ದಿಡಕ್ಕೆ ‘ಶಿರ’ ಹಚ್ಚಿ ಅದಕ್ಕೆ ಭಂಡಾರ ಲೇಪಿಸಿಕೊಳ್ಳುತ್ತಿದ್ದನಂತೆ. ದೈತ್ಯಸಂಹಾರ ಕಾಲದಲ್ಲಿ ನಾನಾ ಬಗೆಯ ರುದ್ರ ಭೀಕರ ವಿಲಕ್ಷಣ ವೇಷಧರಿಸಿದ ಮಾರ್ತಾಂಡ ಭೈರವನ ಸಂಹಾರಕಾರ್ಯ ಎಷ್ಟು ಉಗ್ರವಾಗಿತ್ತು ಮತ್ತು ಅದರಲ್ಲಿ ಪಂಚವೀರ ಕಂಚೇವೀರರು ಎಂಥ ಶೌರ್ಯ ಸಾಹಸಗಳಿಂದ ಹೋರಾಡಿದರು ಎನ್ನುವುದರ ಸಂಕೇತ ಈ ಬಗೆಯ ಆಚರಣೆಗಳಲ್ಲಿ ಹುದುಗಿದೆ ಎಂದು ನಂಬಲಾಗುತ್ತದೆ. ಕಾರಣಿಕ ಅಥವಾ ‘ಕಾರ್ಣಿಕ’ ಮೈಲಾರಲಿಂಗನನ್ನು ಕುರಿತು ಆಚರಣೆಗಳಲ್ಲಿ ಇಂದಿಗೂ ಅತ್ಯಂತ ಪ್ರಭಾವಶಾಲಿಯಾಗಿರುವ ಆಚರಣೆ. ‘ಕಾರಣಿಕ’ ಹೇಳುವ ಮನೆತನಕ್ಕೆ ಕಾರ್ಣಿಕದವರ ಮನೆ ಎಂದು, ಕಾರಣಿಕಹೇಳುವ ಅಥವಾ ಸಾರುವ ವ್ಯಕ್ತಿಗೆ ‘ಕಾರಣಿಕ ಗೊರವಪ್ಪ’ ಕಾರ್ಣಿಕಗೊರಪ್ಪ ಎಂದು ಕರೆಯಲಾಗುತ್ತದೆ.೧ {೧. ನಾನು ನೋಡಿದ ಇಂಥ ರ್ಕಾಕ ಸಂದರ್ಭದಲ್ಲಿ ನೆರೆದ ಜನಸಂಖ್ಯೆ ಹತ್ತರಿಂದ ಹದಿನೈದು ಸಾವಿರದವರೆಗೆ}
ಮಾರ್ತಾಂಡ ಭೈರವನ ಪಾಶುಪತಾಸ್ತ್ರ ಮಲ್ಲಾಸುರನನ್ನು ಸೀಳುವ ಹಂತದಲ್ಲಿ ಅವನು ತಕ್ಷಣ ‘ಮಾರ್ತಾಂಡ’ನ ಪಾದಗಳನ್ನು ತಬ್ಬಿ ತನ್ನನ್ನು ಕರುಣಿಸುವಂತೆ ಕೇಳಿದ. ಭೀಕರ ಕದನ ಮಧ್ಯೆ ಎದ್ದು ನಿಂತ ಶಿವ ಮಲ್ಲಾರಿಯನ್ನು ತನ್ನಲ್ಲಿ ಐಕ್ಯಮಾಡಿಕೊಂಡಾಗ ನೆರೆದ ಸೈನ್ಯವೆಲ್ಲ ಏಳುಕೋಟಿ, ‘ಏಳುಕೋಟಿ ಏಳುಕೋಟಿಗೋ’ ‘ಉಘೇ ಚಾಂಗಮಲೋ ಚಾಂಗಮಲೋ’ ಎಂದು ಉದ್ಘೋಷಿಸಿತು. ಮಣಿಚೂಲ ಪರ್ವತದ ತುದಿಯಲ್ಲಿನಿಂತ ‘ಮೈಲಾರಿಲಿಂಗ’ ತನ ಕೈಲಿದ್ದ ‘ಶಿವಧನಸ್ಸನ್ನು ಕೇಂಕರಿಸಿ’ ಸದ್ದುಸದ್ದಲೇ ಪರಾಕ್, ಅಂದನಂತೆ ತಕ್ಷಣವೇ ನೆರೆದ ‘ಏಳು ಕೋಟಿ’ ಜನವೂ ಸ್ತಬ್ದ. ಆಗ ಮಲ್ಲಾರಿಲಿಂಗನ ವಾಣಿ ಮೊಳಗಿತಂತೆ ನಾನು ಮಲ್ಲರಿಗೆ ಅರಿಯಾದರೂ ಆ ಮಲ್ಲಾಸುರ ನನ್ನಲ್ಲಿಯೇ ಬೆರೆತಿದ್ದಾನೆ. ಆದ್ದರಿಂದ ಇಂದಿನಿಂದ ಎಲ್ಲರೂ ‘ಮಲ್ಲಾರಿಲಿಂಗ’ ಎಂದೇ ಕರೆಯಿರಿ. ಈ ವಾಣಿಯ ಜೊತೆಗೇ ಏಕಕಂಠದಿಂದ ಏಳುಕೋಟಿಗೋ ಮಲ್ಲಾರಿಯ ಏಳುಕೋಟಿಗೋ ಎಂದು ಕೋಟಿಕಂಠಗಳ ಉಗ್ಗಡಣೆ ಹೀಗೆ ಮೊಳಗಿದ ಮಲ್ಲಾರಿ ಲಿಂಗನ ವಾಣಿ, ಭಕ್ತರನ್ನು ಘೋಷಿಸುವ, ರಕ್ಷಿಸುವ, ಮಳೆ ಬೆಳೆಗಳನ್ನು ನೀಡುವ ದೇವವಾಣಿ ಎಂದೆ ಜನಪದರ ಅಚಲ ಶ್ರದ್ಧೆ. ಈ ಶ್ರದ್ಧೆಯ ಫಲವಾಗಿ ಅಂದಿನ ಆ ಸಂದರ್ಭವನ್ನು ವೈಭವ ಉತ್ಸಾಹಗಳಿಂದ ಆಚರಿಸುತ್ತ ಬರಲಾಗಿದೆ.
ಕಾರಣಿಕಕಟ್ಟಿ ಎಂದೇ ಒಂದು ಸ್ಥಳ ಇದಕ್ಕಾಗಿ ಮೀಸಲು. ಕಾರಣಿಕಗೊರವ ಕಟ್ಟುನಿಟ್ಟಿನ ವೃತಾಚರಣೆ ಪರಿಪಾಲಿಸುತ್ತಾನೆ. ೯ ದಿನಗಳವರೆಗೆ ಈತನಿಗೆ ನಿತ್ಯಸ್ನಾನ. ಮೈಲಾರ ಧ್ಯಾನ ಮತ್ತು ನಿರಾಹಾರ ಕಡ್ಡಾಯ. ದಸರೆಯ ಖಂಡೇ ಪೂಜೆ ಅಥವಾ ಆಯುಧ ಪೂಜೆಯ ದಿನವೇ ಕಾರ್ಣೀಕದಿನ. (ಮಣ್ಣು ಮೈಲಾರದಲ್ಲಿ ಪ್ರತಿಮಾಘ ಭಾರತ ಹುಣ್ಣಿಮೆಯ ಅವಧಿ) ಕಾರಣಿಕದ ದಿನ ಕಾರ್ಣಿಕಗೊರವ ಸುಮರು ೩೦ ಫೂಟು ಉದ್ದ ೩ ಇಂಚು ವ್ಯಾಸ ಇರುವ ಬಿಲ್ಲು ಪೂಜೆ ಮಾಡುತ್ತಾನೆ. ಮಲ್ಲಾಸುರನ ಸಂಹಾರಕಾಲಕ್ಕೆ ಮಲ್ಲಾರಲಿಂಗ ಈ ಬಿಲ್ಲನ್ನು ಬಳಸಿದನೆಂದು ಭಕ್ತರ ನಂಬಿಕೆ. ಪೂಜೆಯ ಬಳಿಕ ಅಷ್ಟೇ ಗಾತ್ರದ ಪೂಜೆಗೊಂಡ ಮತ್ತೊಂದು ಬಿಲ್ಲನ್ನು ಗೊರವ ಹೊತ್ತು ಮಲ್ಲಾರಿಲಿಂಗನ ಸಕಲವೈಭಬಗಳೊಂದಿಗೆ ಎಲ್ಲ ಬಗೆಯ ಸೇವಾಕಾರರು ಅರ್ಚಕರು ಸಕಲ ವಾದ್ಯಗಳು ಇತ್ಯಾದಿ ಕಾರಣಿಟ್ಟೆಗೆ ಬರುತ್ತಾನೆ. ಸುತ್ತಲೂ ಅಸಂಖ್ಯಾತ ಜನಸಮಟ್ಟೆ. ಬಿಲ್ಲನ್ನು ಒಂದು ಮಧ್ಯಸ್ಥಳದಲ್ಲಿ ನಿಲ್ಲಿಸಲಾಗುತ್ತದೆ. ಒಂದು ನಿಮಿಷ ಎರಡು ನಿಮಿಷ, ಅಂತಃಪ್ರೇರಣೆ ಚಿಮ್ಮಿತು ಎನ್ನುವ ಹಾಗೆ ಕಾರ್ಣಿಕಗೊರವ ಮಿಂಚಿನ ವೇಗದಲ್ಲಿ ಸರಸರನೆ ಬಿಲ್ಲು ಏರುತ್ತಾನೆ. ಬಿಲ್ಲು ತುದಿಯವರೆಗೆ ಏರಿ ತೊಡರುಗಾಲು ಹಾಕಿ ನಿಂತು ಒಮ್ಮೆಸುತ್ತಲೂ ನೋಡಿ ‘ಸದ್ದಲೇ ಪರಾಕ್’ (ಪರಾಕ್ ಎಂದರೆ ದೇವರಿಗೆ ಜಯಕಾರ ಎಂದು ಅರ್ಥ) ಎಂದು ಕೂಗುಹಾಕುತ್ತಾನೆ. ಎಲ್ಲ ಸ್ತಬ್ದ. ಉಸಿರಾಟನಿಂತ ಮೌನ, ಆಕ್ಷಣವೇ ಕಾರಣೀಕಗೊರವನ ‘ಆಕಾಶಕ್ಕೆ ಸಿಡ್ಲ ಬಡೀತಲೇ ಪರಾಕ್’ ‘ಕಲಕಮಲಕಲೇ ಪರಾಕ್’ ಇತ್ಯಾದಿ ವಾಣಿ. ಈ ಶಬ್ದಗಳು ಕಾರಣಿಕನ ಬಾಯಿಂದ ಹೊಮ್ಮಿದುವೋ ಇಲ್ಲವೋ ಎನ್ನುತ್ತಿದ್ದಂತೆ ಅಲ್ಲಿಂದಲೇ ಆ ಗೊರವ ಕೈಬಿಟ್ಟು ಕೆಳಗೆ ಧುಮುಕುತ್ತಾನೆ. ಬಿಲ್ಲಿನ ಸುತ್ತೂ ನಿಂತ ಭಕ್ತರು ಆತನನ್ನು ಅನಾಮತ್ತಾಗಿ ಎತ್ತಿಕೊಳ್ಳುತ್ತಾರೆ. ‘ಏಳುಕೋಟಿ’ ಉದ್ವೋಷ ಸುತ್ತಲೂ ಮೊಳಗುತ್ತದೆ. ನೆರೆದ ಜನ ತಮ್ಮ ಸ್ಥಳಗಳಿಗೆ ಮರಳುತ್ತಾರೆ. ಏಕೆಂದರೆ ಕಾರ್ಣಿಕ ಕೇಳಿ ಜಾತ್ರೆ ಬಿಡಬಾರದು ಎನ್ನುವ ನಂಬಿಕೆ.
ಕಾರಣಿಕ ದೇವವಾಣಿ ಎನ್ನುವ ನಂಬಿಕೆ. ಕಾರಣಿಕ ವಾಣಿ ಆದ ಕೂಡಲೇ ಅದನ್ನು ಕುರಿತು ಜನ ಅದರ ಅರ್ಥವಿವರಣೆಯಲ್ಲಿ ತೊಡಗುತ್ತಾರೆ. ತಮತಮಗೆ ತಿಳಿದ ರೀತಿಯಲ್ಲಿ ಆ ವರ್ಷದ ಭವಿಷ್ಯದ ಸೂಚನೆ ಅದರಲ್ಲಿ ಅಡಗಿದೆಯೆಂದು ಭಾವಿಸುತ್ತಾರೆ. ಅಂಥವುಗಳಲ್ಲಿ ಕೆಲವು ಅರ್ಥವಿವರಣೆಗಳನ್ನು ಇಲ್ಲಿ ನಮೂದಿಸಬಹುದು.
ಆಕಾಶಕ್ಕೆ ಸಿಡ್ಲು ಬಡೀತಲೇ ಪರಾಕ್ – ವಿಪರೀತ ಮಳೆ, ಕಲಕಮಲಕಲೇ ಪರಾಕ್ – ಅನೀತಿ ಹೆಚ್ಚುತ್ತದೆ. ಹಿರೇರು ಕೀರೆರು, ದೊಡ್ಡವರು ಸಣ್ಣವರು ಅನ್ನೋದು ಪ್ರೀತಿ ಗೌರವ ಹಾಳಾಗ್ತವೆ. ಅಂಬ್ಲಿ ಹಳಿಸ್ತಲೇ ಪರಾಕ್ – ಅನ್ನ ಅಧಿಕ
 
ಅನುಬಂಧ ೧:
೧೯೫೪ ರಿಂದ ೧೯೮೫ ರವರೆಗೆ ಆಗಿರುವ ಕಾರ್ಣಿಕಗಳ ಪಟ್ಟಿ ಹೀಗಿದೆ.
೧೪.೨.೫೪ ಶುಕ್ರವಾರ ‘ಆಕಾಶಕ್ಕೆ ಸಿಡ್ಲ ಬಡೀತಲೇ ಪರಾಕ್’
೯.೨.೫೫ ಬುಧವಾರ ‘ಮರ್ತ್ಯಕ್ಕ ಮಬ್ಬಗವೀತಲೇ ಪರಾಕ್’
೨೮.೨.೫೬ ಮಂಗಳವಾರ ‘ಸಣ್ಣದೊಂದದಿನಾ ಬಂತಲೇ ಪರಾಕ್’
೧೭.೨.೫೭ ರವಿವಾರ ‘ಕಲಕಮಲಕಲೆ ಪರಾಕ್’
೬.೨.೫೮ ಗುರುವಾರ ‘ಅಂಬ್ಲಿ ಹಳಿಸ್ತಲೇ ಪರಾಕ್’
೨೫.೨.೫೯ ಬುಧವಾರ ‘ಕಲಕಮಲಕ್ ಆದೀತಲೇ ಪರಾಕ್’
೧೯.೨.೬೦ ರವಿವಾರ ‘ಸಮನಿಧಿಯಲೇ ಪರಾಕ್’
೨.೨.೬೧ ಗುರುವಾರ ‘ಮರ್ತ್ಯಕ್ಕ ಮಬ್ಬಗವೀತಲೇ ಪರಾಕ್’
೨೧.೨.೬೨ ಬುಧವಾರ ‘ಹುಟ್ಟಿದ ಕೂಸು ಕಷ್ಟಪಟ್ಟು ಸುಖಾ ಪಡೀತಲೇ ಪರಾಕ್’
೧೦.೨.೬೩ ರವಿವಾರ ‘ಮರ್ತ್ಯಕ್ಕ ಮಬ್ಬಗವೀತಲೇ ಪರಾಕ್’
೬೪. ಶುಕ್ರವಾರ ಆಕಾಶಕ್ಕೆ ಸಿಡ್ಲು ಬಡೀತಲೇ ಪರಾಕ್
೧೦.೨.೬೫. ಗುರುವಾರ ಕಲಕಮಲ ಆದೀತಲೇ ಪರಾಕ್
೮.೨.೬೬. ಮಂಗಳವಾರ ಸವನಿಧಿ ಸಂಪಲೇ ಪರಾಕ್
೨೬.೨.೬೭ ರವಿವಾರ ಹುಟ್ಟಿದ ಕಂದ ಕಷ್ಟಬಟ್ಟು ಸುಖಾಪಡೀತಲೇ ಪರಾಕ್
೧೫.೨.೬೮. ಗುರುವಾರ ಹುಟ್ಟಿದ ಕಂದ ಕಷ್ಟಪಟ್ಟು ಸುಖಾಪಡೀತಲೇ ಪರಾಕ್
೩.೨.೬೯. ಸೋಮವಾರ. ಮರ್ತ್ಯಕ್ಕ ಮಬ್ಬುಗವೀತಲೇ ಪರಾಕ್
೨೨.೨.೭೦. ರವಿವಾರ, ಮರ್ತ್ಯಕ್ಕ ಮಬ್ಬಗವೀತಲೇ ಪರಾಕ್
೧೨.೨.೭೧. ಶುಕ್ರವಾರ. ಕಲಕಮಲಕಲೇ ಪರಾಕ್
೧.೨.೭೨. ಮಂಗಳವಾರ ಮಳಿಮಂದಾ ಬೆಳಿಚೆಂದಲೇ ಪರಾಕ್
೨೦.೨.೭೩. ಮಂಗಳವಾರ ಸವನಿಧಿಯಲೇ ಪರಾಕ್
೯.೨.೭೪. ಶನಿವಾರ. ಸಂಪಾದೀತಲೇ ಪರಾಕ್
೨೮.೨.೭೫. ಮಂಗಳವಾರ. ಸವನಿಧಿ ಆದೀತಲೇ ಪರಾಕ್
೧೭.೨.೭೬. ಮಂಗಳವಾರ ಮುತ್ತಿನ ಮಾಲಿ ಹರದು ಚೂರಾದೀತಲೇ ಪರಾಕ್
೫.೨.೭೭. ಶನಿವಾರ ಮರ್ತ್ಯಕ್ಕ ಮಬ್ಬಗವೀತಲೇ ಪರಾಕ್
೨೪.೨.೭೮. ಶುಕ್ರವಾರ ಮುತ್ತಿನ ರಾಶಿ ಮಾಲಿ ಆದೀತಲೇ ಪರಾಕ್
‘ಮುತ್ತಿನ ಮಾಲಿ ಹರಿದು ಚೂರಾದೀತಲೇ ಪರಾಕ್’
೧೩.೨.೭೯ ಮಂಗಳವಾರ ಆಕಾಶಕ್ಕೆ ಸಿಡ್ಲ ಬಡೀತಲೇ ಪರಾಕ್
೩.೨.೮೦. ರವಿವಾರ. ಮುತ್ತಿನ ರಾಶಿ ಎಡ್ಡ ಬಾಗಾದೀತಲೇ ಪರಾಕ್
೨೧.೨.೮೧. ಶನಿವಾರ ಮರ್ತ್ಯಕ್ಕ ಮಬ್ಬಗವೀತು. ಆಕಾಶಕ್ಕ ಸಿಡ್ಲು ಬಡೀತಲೇ ಪರಾಕ್
೧೦.೨.೮೨. ಬುಧುವಾರ ಸವನಿಧಿಯಲೇ ಪರಾಕ್
೩೧.೧.೮೩ ಸೋಮವಾರ ಆಕಾಶದ ಪುಟ್ಟಿ ಜಗೀತಲೇ ಪರಾಕ್
೧೯.೨.೮೪ ರವಿವಾರ ಸವನಿಧಿಯಲೇ ಪರಾಕ್
೭.೨.೮೫ ಗುರುವಾರ ಮರ್ತ್ಯಕ್ಕ ಮಬ್ಬುಗವೀತಲೇ ಪರಾಕ್
ಅಂದರೆ ದವಸಧಾನ್ಯ ತೆನಿಸೋರಿ ನಾಶವಾಗುತ್ತದೆ. ಅದರಂತೆ ಮುತ್ತಿನರಾಸಿ ಮಾಲಿ ಆದೀತಲೇ ಅಂದರೆ ಬೆಳೆ ಚೆನ್ನಾಗಿ ಬಾರದು. ಆಕಾಶದ ಬುಟ್ಟಿ ಜಿಗೀಲೆನೇ ಅಂದರೆ ದೊಡ್ಡ ವ್ಯಕ್ತಿಗಳ ಸಾವು ಎಂದು ಮುಂತಾಗಿ ಕಾರಣಿಕ ಮಾತುಗಳಲ್ಲಿ ಬೆಡಗು ಪ್ರತೀಕಾರ್ಥಗಳು ಹುದುಗಿದ್ದು ಕೆಲವೊಮ್ಮೆ ಅವುಗಳ ಧ್ವನಿಯನ್ನು ಗುರುತಿಸಿವುದು ಅಷ್ಟು ಸುಲಭಸಾಧ್ಯವಲ್ಲ.
೧೯೫೪ರ ಪೂರ್ವದ ಕೆಲವು ‘ಕಾರಣಿಕ’ಗಳನ್ನು ಇಲ್ಲ ಉದಾಹರಿಸಬಹುದು.
‘ಕಪ್ಪತ್ತ ಗುಡ್ಡಕ್ಕ ಕಟ್ಟಿರಿಬಿ ಮುತ್ತಿತಲೇ ಪರಾಕ್‘
‘ಕೆಂಪರಿಬಿ ದಿಬ್ಬಾಹತ್ತಿತಲೇ ಪರಾಕ್‘
ಕಾರಣಿಕ ; ಕಾರ್ಣಿಕಗಳ ಹಿನ್ನೆಲೆ ಅವು ಜನಪದ ಸಮೂಹಗಳ ಮೇಲೆ ಸ್ಥಾಪಿಸುವ ಹಿಡಿತ, ‘ಕಾರ್ಣಿಕವಾಣಿ’ ಗಳಲ್ಲಿ ಹುದುಗಿದ ಧ್ವನಿ, ಬೆಡಗು, ಅದರ ಸಾಮಾಜಿಕ ಮಹತ್ವ ಇತ್ಯಾದಿಗಳ ಪ್ರತ್ಯೇಕ ಅಧ್ಯಯನದ ವಸ್ತುವಾಗಿರುವುದರಿಂದ ಮತ್ತು ಎತ್ತಿಕೊಂಡಿಲ್ಲ. ಮೈಲಾರಲಿಂಗನ ಗುಡಿ, ಉತ್ಸವ ಮತ್ತು ಕಾರ್ಣಿಕಗಳಿಗೆ ಸಂಬಂಧಿಸಿದ ಕೆಲವು ನಂಬಿಕೆಗಳನ್ನು ಗುರುತಿಸಲಾಗಿದೆ.
ಅ) ಕಾರಣಿಕದ ದಿನ ಆಕಾಶ ಶುಭ್ರವಿದ್ದರೆ ಅದು ಶುಭಸೂಚನೆ,
ಆ) ಕಾರಣಿಕಗೊರವ ಯಾವ ದಿಕ್ಕಿಗೆ ಮುಖಮಾಡಿ ಬಿಲ್ಲು ಏರುತ್ತಾರೆ ಆ ದಿಕ್ಕಿಗೆ ಮಳೆ ಹೆಚ್ಚು,
ಇ) ಮೈಲಾರಲಿಂಗನ ಗುಡಿಯಲ್ಲಿರುವ ಹೋಮಕುಂಡದ ಬೂದಿಯನ್ನು ಗೊರವ / ಗೊರವಮ್ಮನಿಂದ ಪಡೆದು ಅದನ್ನು ತಮ್ಮ ಹೊಲಗಳಿಗೆ (ಭೂಮಿಗೆ) ಸಿಂಪಡಿಸಿದರೆ ಬೆಳೆ ಸಮೃದ್ದ. ಶಿವ ತನ್ನ ಜಡೆಯನ್ನು ರೋಷದಿಂದ ಭೂಮಿಗೆ ಅಪ್ಪಳಿಸಿದಾಗ ಅದರಲ್ಲಿ ಮೂಡಿನಿಂತ ಮಹಾಕಾಲಿಯ ಪ್ರತ್ಯಕ್ಷರೂಪ ‘ಗೊರವಮ್ಮ’ ಆದುದರಿಂದ ಹೋಮದ ಬೂದಿಯನ್ನು ಗೊರವಮ್ಮನಿಂದ ಪಡೆಯುವುದು ಅಧಿಕ ಸಮೃದ್ದಿಗೆ ಸೂಚಕ
ಈ) ರಥ ಸಪ್ತಮಿಯ ದಿನ ಗುಡಿಯಲ್ಲಿ ಹಾಲು ಉಕ್ಕಿಸುವುದು ಒಂದು ಸಂಪ್ರದಾಯ. ಯಾವ ದಿಕ್ಕಿಗೆ ಹಾಲು ಉಕ್ಕುತ್ತದೆ ಆ ದಿಕ್ಕಿಗೆ ಬೆಳೆಜಾಸ್ತಿ.
ಉ) ವೈಶಾಖ ಶುದ್ಧ ಪೂರ್ಣಿಮೆ, ‘ಮೈಲಾರಿಲಿಂಗ’ ಮತ್ತು ‘ಗಂಗಿಮಾಳಮ್ಮ’ ಇವರ ವಿವಾಹದ ಮಂಗಲದಿನ, ಹತ್ತುದಿನ ಮೊದಲು ಮಣ್ಣಿನ ಒಂದು ದೊಡ್ಡ ಹರಿವಾಣದಲ್ಲಿ ನವಧಾನ್ಯಗಳ ಸಸಿ ಬೆಳೆಸಲಾಗುತ್ತದೆ. ಮದುವೆದಿನ ಅದನ್ನು ತೆಗೆದು ನೋಡಿದಾಗ ಯಾವ ಧಾನ್ಯದ ಸಸಿ ಬಲವತ್ತಾಗಿ ಬೆಳೆದಿರುತ್ತದೆ ಅದಕ್ಕೆ ‘ಬಲಾಕಟ್ಟೇತಿ’ ಅಥವಾ ‘ಬಲಾಕಚ್ಚೇತಿ’ ಎಂದು ನಂಬಿಕೆ. ಆ ವರ್ಷ ಒಕ್ಕಲಿಗರು ಧಾನ್ಯ ಹೆಚ್ಚಾಗಿ ಬಿತ್ತುತ್ತಾರೆ.
ಅಡಿ ಟಿಪ್ಪಣಿಗಳು :
1) ರಾ. ಚಿಂ. ಢೇರೆ, ‘ಖಂಡೋಬಾ’ ಪು. 12
2) i. ಮಲ್ಲಾರಿ ಮಹಾತ್ಮ್ಯೆ (ಸಿದ್ದಪಾಲ ಕೇಸರಿ ಕೃತ ಮರಾಠಿ ಅನುದಾನ) ಅಧ್ಯಾಯ ೧೭
ii. ಮಲ್ಲಾರಿ ಸಹಸ್ರನಾಮ ಪುಟ ೪೩ ನಾಮ ೪೪೦
iii. ಮಾರ್ತಂಡ ವಿಜಯ, (ಗಂಗಾಧರ ಕವಿಕೃತ) ಅಧ್ಯಾಯ 21 ಓವಿ 37-51
iv. ಮಲ್ಲಾರಿ ಮಹಾತ್ಮ್ಯೆ (ಸಂಸ್ಕೃತ) ೧೮ ನೆಯ ಅಧ್ಯಾಯ ಶ್ಸೋ. 9-10
3) ಖಂಡೋಬಾ. ಪು. 74
4) ಗ. ಹ. ಖದೆ : “ಮಹಾರಾಷ್ಟ್ರಾಚಿ ಚಾರ ದೈವತೆ’ ಪು. 92
5) ಗ. ಶಂ. ಖೋಲೆ : ಪಾಲಿಚಾ ಖಂಡೋಬಾ ಪು. 27
6) ಮಹಾರಾಷ್ಟ್ರಾಚಿ ಚಾರ ದೈವತೆ ಪು. 133
7) ಖಂಡೋಬಾ. ಪು. 144
8) ಮಹಾರಾಷ್ಟ್ರಾಚಿ ಚಾರದೈವತೆ ಪು. 133
ಮಹತ್ವದ ಸಂದರ್ಭ ಸೂಚಿ:
1) ಈ ಲೇಖಕನ ಸ್ವಂತ ಪ್ರಾವಾಸದ ಟಿಪ್ಪಣೆಗಳು
2) ರಾ. ಚಿಂ. ಢೇರೆ.
i. ಖಂಡೋಖಾ, 1961, ಪ್ರದೇಶಮುಖ ಮತ್ತು ಇತರರು
ii. ಮಾರ್ತಾಂಡ ವಿಜಯ – ಗಂಗಾಧರ ಕವಿಕೃತ (ಸಂ)
3) ಮಲ್ಲಾರಿ ಮಹಾತ್ಮ್ಯ (ಕನ್ನಡ ಹಸ್ತಪ್ರತಿ)
4) ಮಲ್ಲಾರಿ ಮಹಾತ್ಮ್ಯ B.P. ಕಾಳೆ, ಸಂಪಾದಿತ
5) ಮಲ್ಲಾರಿ ಮಹಾತ್ಮ್ಯ -ಮರಾಠಿ -ಸಿದ್ದಪಾಲ ಕೇಸರಿ ಕೃತ ಪ್ರ. ಬಾಳಕೃಷ್ಣ ಲಕ್ಷ್ಮಣ ಪಾಠಕ, ಮುಂಬಯಿ.
6) ಗಂ. ಶಂ. ಖೋಲೆ: ಚೆಜೂರಿಚಾ ಖಂಡೋಬಾ 1981. ಪ್ರ: ಜೆಜೂರಿ ದೇವಸ್ಥಾನ ಜೀರ್ಣೋದ್ದಾರ ಕಮಿಟಿ.
7) ಮಲ್ಲಾರಿ ಸಹಸ್ರನಾಮಾವಲಿ. ಪ್ರ. ಸದ್ದರ್ಮ ಸಾಧನ ಸಂಘ
8) ಮಲ್ಲಾರಿ ವಿಜಯ ಎಂ.ಟಿ. ಕುಲಕರ್ಣಿ
9) ಜಿ. ಎಚ್. ಖದೆ : ಮಹಾರಾಷ್ಟ್ರಾಚಿ ಚಾರ ದೈವತೆ 1958
10) ಭಾರತೀಯ ಸಂಸ್ಕೃತಿ ಕೋಶ (ಮರಾಠಿ) ಈ ಸಂಪುಟಗಳ ಸಂ: ಪಂ. ಮಹದೇವ
11) E. Thurston Castes and Tribes of Southern India.
ಪ್ರಾದಿಮಕಾಲದಿಂದ ತಲೆಮಾರಿನಿಂದ ತಲೆಮಾರಿಗೆ ಸಂವಹನಗೊಳ್ಳುತ್ತ ಬಂದ ಈ ಬಗೆಯ ಕೃಷಿಮೂಲದ ಮತ್ತು ಇತರ ನಂಬುಗೆಗಳಲ್ಲಿ ಫಲವತ್ತತಾ ಪಂಥದ ನಡವಳಿಕೆ ನಂಬಿಕೆಗಳು ಅಡಕಗೊಂಡಿರುವುದು ಸ್ಪಷ್ಟ. ಈ ಪ್ರಬಂಧಕ್ಕೆ ಒಂದು ಪರಿಮಿತಿ ಹಾಕಿಕೊಂಡದರಿಂದ ಅನೇಕ ಸಂಗತಿಗಳನ್ನು ಇಲ್ಲಿ ಸಮಾವೇಶಗೊಳಿಸಿ ವಿಶ್ಲೇಷಿಸುವುದು ಸಾಧ್ಯವಾಗಿಲ್ಲ. ಆದರೆ ಮೇಲಿನ ಎಲ್ಲ ವಿಷಯಗಳನ್ನು ಗಮನಿಸಿದ ಬಳಿಕ ಕಂಡು ಬರುವ ಮುಖ್ಯಾಂಶಗಳನ್ನು ಮತ್ತು ಸೂಚನೆಗಳನ್ನು ಹೀಗೆ ಸಂಗ್ರಹಿಸಿ ಹೇಳಬಹುದು.
೧. ಪುರಾಣದ ವಿವಿಧ ಘಟನೆಗಳಿಗೂ ಆಚರಣೆಗಳಿಗೂ ಗಾಢ ಸಂಬಂಧವಿದೆ.
೨. ಆಚರಣೆಗಳಲ್ಲಿ ಅಚಲ ಶ್ರದ್ದೆ ಅಡಕವಾಗಿದೆ ಮತ್ತು ಜನ ಆಚರಣೆಗಳ ಮೂಲಕ ತಮ್ಮನ್ನು ಅಜ್ಞಾತಕಾಲದಲ್ಲಿ ಕಾಪಾಡಿರಬಹುದಾದ ದೇವತೆ – ಸಾಂಸ್ಕೃತಿಕವೀರಯೂ – ಶೌರ್ಯ ಸಾಹಸಗಳನ್ನು ಪ್ರದರ್ಶಿಸುತ್ತಾರೆ.
೩. ಎಲ್ಲ ನಂಬಿಕೆ ಮತ್ತು ಆಚರಣೆಗಳೂ ಪೌರಾಣಿಕ ಘಟನೆಗೆ ಸಂಬಂಧಿಸಿರುವುದು ಕಡ್ಡಾಯವಾಗಿಲ್ಲ. ಕೆಲವು ಔಪಚಾರಿಕ ಆಚರಣೆ ಪಾರಂಪರಿಕ ನಂಬಿಕೆಗಳೂ ಇರಬಹುದು.
೪. ಭಯೋತ್ಪಾದಕ ತರ್ಕ ವೈಚಾರಿಕತೆಗಳಿಗೆ ನಿಲುಕದ ಕ್ರೂರವೆಂದು ತೋರುವ ಅದ್ಭುತ ವಿಸ್ಮಯಕಾರಿ ಪವಾಡದ ಆಚರಣೆಗಳು ಇಂದಿಗೂ ಅಧಿಕ ಅನ್ವೇಷಣೆ, ವೈಜ್ಞಾನಿಕ ವಿಶ್ಲೇಷಣೆಗಳಿಗೆ ಆಕರವಾಗಿದೆ.
೫. ಕಾರಣಿಕ ಒಂದು ಪ್ರತ್ಯೇಕ ಅಧ್ಯಯನದ ವಸ್ತುವಾಗಿದೆ.
೬. ಮೈಲಾರಲಿಂಗನ ಭಕ್ತರಲ್ಲಿ ವಿವಿಧ ಜನಪದ ಗುಂಪು.
ಅ. ಒಕ್ಕಲಿಗ, ಕುರುಬ, ಸುಣಗಾರ, ಅಂಬಿಗ, ಲಿಂಗವಂತ, ಬ್ರಾಹ್ಮಣ, ಪಂಚಮ (ಹರಿಜನ) ಇತ್ಯಾದಿ.
ಆ. ಪ್ರತಿಗುಂಪಿನ ಕುಲದೇವತೆ ಭಿನ್ನವಾಗಿದ್ದಿರಬಹುದಾದರೂ ಇವರು ಮೈಲಾರಲಿಂಗನಿಗೆ ನಡೆದುಕೊಳ್ಳುತ್ತಾರೆ. ಆದ್ದರಿಂದ ಈ ಜನಪ್ರಿಯ ಜನಪದ ದೇವತೆ.
೭. ಆಚರಣೆಗಳ ಅಧಿಕ ಅಧ್ಯಯನ ವಿಶ್ಲೇಷಣೆಗಳಿಗೆ ವ್ಯಾಪಕವಾದ ಕ್ಷೇತ್ರಕಾರ್ಯ ಅತ್ಯಗತ್ಯ.
ಮೈಲಾರ ಲಿಂಗನ ಜಾತ್ರೆ ಮತ್ತು ಪೂಜೆ
ಈ ಭೂಮಿಯ ಮೇಲೆ ಮೊದಲು ಮಾನವ ಸೃಷ್ಠಿಯೇ ಅಥವಾ ದೈವದ ಸೃಷ್ಠಿಯೇ? ಈ ಪ್ರಶ್ನೆಗೆ ನಮ್ಮ ಸಂಪ್ರದಾಯ ಶರೂರು ಮೊದಲು ದೇವರ ಸೃಷ್ಠಿ
[ನಂತರ ಅವನಿಂದ ಮಾನವನ ಸೃಷ್ಟಿ] ಎಂದು ಹೇಳುತ್ತಾರೆ. ಆದರೆ ವೈಚಾರಿಕವಾಗಿ ನೋಡಿದರೆ ಈ ಭೂಮಿಯಮೇಲೆ ಮಾನವನ ಸೃಷ್ಠಿಯಾಗಿ ನಂತರ ಮಾನವನಿಂದ ನಾನಾ ಬಗೆಯ ದೇವರುಗಳ ಸೃಷ್ಟಿಯಾಗಿದೆ ಎಂದು ಹೇಳಿದರೆ ಹೆಚ್ಚು ಸಮಂಜಸವೆನಿಸುತ್ತದೆ.
ಜನಪದರಿಗೆ ಈ ದೇವರ ಕಲ್ಪನೆ ಮೊದಲು ಅವರ ಮನಸ್ಸನ್ನು ಹೊಕ್ಕಿದ್ದೇಕೆ? ಹಬ್ಬ, ಹುಣ್ಣಿಮೆ, ಜಾತ್ರೆ, ಪೂಜೆ ಇವುಗಳನ್ನೇಕೆ ಸೃಷ್ಟಿಸಿಕೊಂಡ. ಇವುಗಳಿಗೆ ನಿರಾಕಾರವಾದ ಉತ್ತರವನ್ನು ಹೇಳುವುದು ಕಷ್ಟ. ಮಾನವನು ಭೂಮಿಯ ಮೇಲೆ ಬಂದಾಗ ಪ್ರಕೃತಿಯ ವಿಕೋಪವನ್ನು ಕಂಡು ಅವಕ್ಕಾಗಿರಬೇಕು. ಅದಕ್ಕಾಗಿ ಅವುಗಳ ಕರುಣೆ ಮತ್ತು ಪ್ರೀತಿಯ ಸಂಪಾದನೆಗಾಗಿ ದೇವರೆಂಬ ವಸ್ತುವನ್ನು ಸೃಷ್ಟಿಸಿಕೊಂಡಿರಬೇಕು.
ಜನಪದರಲ್ಲಿ ದೈವದ ಬಗೆಗಿನ ನಂಬಿಕೆ ಮೊದಲಿನಿಂದಲೂ ಪರಂಪರಾಗತವಾಗಿ ಸಾಗುತ್ತ ಬಂದು “ಮುನ್ನೂರು ಮುವತ್ತಮೂರುಕೋಟಿ” ದೇವತೆಗಳು ಆಗಿರುವವು. ಸರ್ವವಸ್ತುಗಳಲ್ಲಿಯೂ ಪರಮಾತ್ಮನನ್ನು ಕಾಣುವ ಪ್ರವೃತ್ತಿ ಅವರಲ್ಲಿ ಬೆಳೆದು ಬಂದಿತು. ವಿಶೇಷ ಪೂಜೆಗಳಲ್ಲಿ ಪಶುಬಲಿ, ನರಬಲಿಯನ್ನು ಕೊಡುತ್ತಿದ್ದರು. ಇಂತಹ ಕಾರ್ಯಗಳು ಜನಸಮಸ್ಯೆಯಿಂದಲೇ ನಡೆಯುತ್ತಿದ್ದವು. ಮನೆಯ ದೇವತೆಯ ಹಬ್ಬವನ್ನು ಅವರವರ ಮನೆಯವರೇ ಆಚರಿಸಿದರೂ ಗ್ರಾಮದೇವತೆಯ ಹಬ್ಬವನ್ನು ಇಡೀ ಊರಿಗೆ ಊರೇ ಸೇರಿ ಸಂಭ್ರಮದಿಂದ ಆಚರಿಸುತ್ತದೆ. ವರ್ಷದ ಎಲ್ಲಾ ಕಾಲದಲ್ಲೂ ‘ಕೆಲಸಬೊಗ್ಸೆ’ಗಳಲ್ಲೂ ಕಾಲಕಳೆಯುವುದರಿಂದ ಅವರಿಗೆ ಸುಖಸಂತೋಷ ಸಿಗುವುದು ಇಂತಹ ಸಮಯದಲ್ಲೆ.
ಪಟ್ಟಣದ ಜನರಿಗೆ ಬೇಸರವಾದರೆ ಸಿನೆಮಾ, ಹೋಟಲ್‌ಗಳುಂಟು. ಉಡುಗೆ ತೊಡುಗೆಗಳನ್ನು ದಿನವೂ ಹಾಕುತ್ತಾ ಒಂದು ವಿಧವಾದ ಬಣ್ಣದ ಬದುಕಿನಲ್ಲಿ ಸಾಗುತ್ತಾರೆ. ನಮ್ಮ ಕಡೆ ಒಂದು ಗಾದೆ ಉಂಟು. “ಹಳ್ಳೇರು ಬಲು ಒಳ್ಳೇರು, ಪ್ಯಾಟೀರು ಬಲು ತೀಟೀರು” ಎಂದು ಅಂದರೆ ನಿಜವಾದ ಹಳ್ಳಿಗರಲ್ಲಿ ಮುಕ್ತವಾತಾವರಣವುಂಟು. ಒಂದು ಹೊಸ ಬಟ್ಟೆಯನ್ನು ಹಾಕಬೇಕಾದರೆ ಇಂತಹ ಹಬ್ಬಹರಿದಿನಗಳಲ್ಲೇ ಒಂದು ಒಳ್ಳೆ ಅಡಿಗೆ ಮಾಡಿ ಉಣ್ಣಬೇಕಾದರೆ ಇಂತಹ ಹಬ್ಬಹರಿದಿನಗಳೇ ಬರಬೇಕು. ಬಿಡುವಿಲ್ಲದೇ ದುಡಿಯುವ ಹಳ್ಳಿಯ ಮುಗ್ಧರಿಗೆ ಈ ಹಬ್ಬ ಮತ್ತು ಜಾತ್ರೆಗಳೇ ಉಸಿರಿನ ತಾಣಗಳು.
ಜಾತ್ರೆ ಎಂದರೆ ಕೇವಲ ಉಂಡು ತಿಂದು ಹೊಸ ಬಟ್ಟೆಯನ್ನು ಹಾಕಿಕೊಂಡು ಕುಣಿದು ಕುಪ್ಪಳಿಸುವುದಲ್ಲ. ಅದಕ್ಕೊಂದು ರೀತಿ ನೀತಿ ನಿಯಮಗಳುಂಟು. ಒಂದೊಂದನ್ನು ನಿಯಮಬದ್ದವಾಗಿ ಶಾಸ್ತ್ರೋಕ್ತವಾಗಿ ಆಚರಿಸುತ್ತಾ ಪರಂಪರಾಗತವಾಗಿ ಸಾಗಿ ಬಂದಂತಹ ನಂಬಿಕೆ, ಸಂಪ್ರದಾಯಗಳನ್ನು ಬಿಡದೇ ಆಚರಿಸುತ್ತಾ ಭಯ ಭಕ್ತಿಯಿಂದ ಮಾಡುವಂತಹದ್ದು.
ಗ್ರಾಮದೇವತೆಗಳಾದ ದುರ್ಗಮ್ಮ, ಮಾರಮ್ಮ, ಚೌಡಮ್ಮ, ಭೂತಪ್ಪಗಳ ಜಾತ್ರೆಗಳನ್ನು ಆಚರಿಸುವಂತೆಯೇ ಪುರಾಣ ಮೂಲದ ದೇವತೆಗಳ ಜಾತ್ರೆಗಳನ್ನು ಆಚರಿಸುತ್ತಾರೆ. ನಮ್ಮ ಜನಪದವನ್ನು ದೈವರಲ್ಲಿ ನಂಬಿಕೆಯುಳ್ಳವರು. ದೇವರನ್ನು ಕೇಳದೇ ಯಾವ ಕೆಲಸಕ್ಕೂ ಕೈ ಹಾಕುವುದಿಲ್ಲ. ತಮ್ಮ ಸುಖ ದುಃಖಗಳಿಗೆ ಕಾರಣೀಭೂತನೆಂದರೆ ಈ ಭಗವಂತನೇ ಎಂದು ನಂಬುತ್ತಾರೆ. ತಮ್ಮ ಬೆಳೆಗಳು ಚೆನ್ನಾಗಿರಬೇಕಾದರೆ ತಮ್ಮ ಮಕ್ಕಳು ಸುಖವಾಗಿರಬೇಕಾದರೆ, ತಾವು ಕೈಗೊಳ್ಳುವ ಕೆಲಸಗಳು ನೆರವೇರಬೇಕಾದರೆ ಆ ಭಗವಂತನ ಪ್ರೇರಣೆ ಇಲ್ಲದಿದ್ದರೆ ಸಾಧ್ಯವೇ ಇಲ್ಲ ಎಂದು ಘಾಡವಾಗಿ ನಂಬಿರುವವರು. “ಹಿಂದಾಗಿದ್ದ ಹಿರಿಯಾರು ಕೇಳು ಮುಂದೆ ಬರೋದ ದೇವರ ಕೇಳು” ಎಂದು ಅವರು ಹೋಗುವ ಕಡೆಯಲ್ಲೆಲ್ಲ ದೇವರ ಸ್ಮರಣೆಯನ್ನು ಮಾಡೇಮಾಡುತ್ತಾರೆ.
ಒಟ್ಟಿನಲ್ಲಿ ಹಬ್ಬಗಳು ಗ್ರಾಮೀಣ ಜೀವನದ ಸಾಂಸ್ಕೃತಿಕ ಪ್ರೇರಣೆಗಳೆಂದೂ ಜನಪದರ ರಸಿಕತೆಗೂ ಕಲಾಭಿಜ್ಞತೆಗೂ ಹಿಡಿದ ಕನ್ನಡಿಗಳೆಂದು ಹೇಳಬಹುದು. ವರ್ಷಕ್ಕೊಮ್ಮೆ ಬರುವ ಈ ಹಬ್ಬಗಳು ಜೀವನದ ರಸನಿಮಿಷಗಳು. ಬಾಳಿಗೆ ತಂಪೆರೆಯುವ ಅಮೃತದ ಬಿಂದುಗಳು.
ಅಂತೆಯೇ ಹಬ್ಬಕ್ಕೂ ಜಾತ್ರೆಗೂ ನಿಕಟ ಸಂಬಂಧವಿದೆ. ಯಾತ್ರಾ ಎಂಬ ಪದದ ತದ್ಭವ ಜಾತ್ರೆ, ಇತರ ಅರ್ಥಗಳ ಜೊತೆಗೆ ತೀರ್ಥಕ್ಷೇತ್ರ ಪ್ರವಾಸ, ಯಾವುದಾದರೊಂದು ದೇವರ ಹೆಸರಿನಲ್ಲಿ ಆಗಾಗ್ಗೆ ನಡೆಯುವ ಬೇರೆ ಬೇರೆ ಕಡೆಯಿಂದ ಯಾತ್ರಾರ್ಥಿಗಳನ್ನು ಆಕರ್ಷಿಸುವ ಹಬ್ಬ, ತೇರು, ಮೆರವಣಿಗೆ ಎಂಬ ಅರ್ಥಗಳನ್ನು ಆ ಪದ ಪಡೆದಿದೆ. ಜಾತ್ರೆ ನಡೆಯುವಾಗಲೆಲ್ಲ ಹಬ್ಬವಿರುತ್ತದೆ. ಹಬ್ಬನಡೆಯುವಾಗ ಜಾತ್ರೆ ಇರಬೇಕೆಂದಿಲ್ಲ. ಗೌರಿ ಗಣೇಶರ ಹಬ್ಬದಲ್ಲಿ ಜಾತ್ರೆ ನಡೆಯುವುದಿಲ್ಲ. ಕೆಲವೊಮ್ಮೆ ಹಬ್ಬವಿಲ್ಲದೆಯೂ ಜಾತ್ರೆ ನಡೆಯುವುದುಂಟು.
ಒಟ್ಟಿನಲ್ಲಿ ಹಬ್ಬಗಳು ದುಷ್ಟಶಕ್ತಿ ನಿವಾರಣವಸದಲ್ಲಿ ಹುಟ್ಟಿಕೊಂಡು ಕಾಲಕ್ರಮೇಣ ಬೇರೆ ಬೇರೆ ಉದ್ದೇಶಗಳು ಸೇರಿಕೊಂಡು ಅವುಗಳನ್ನು ರಾಷ್ಟ್ರೀಯ, ಪ್ರಾದೇಶಿಕ, ಹಾಗೂ ಗ್ರಾಮೀಣ ಹಬ್ಬಗಳ ಗುಂಪಿನಲ್ಲಿ ಬರುವ ‘ಮೈಲಾರ ಲಿಂಗ ಜಾತ್ರೆಯ’ ಐತಿಹಾಸಿಕ ಪ್ರಸಿದ್ಧಿಯನ್ನು ಪಡೆದಿದೆ.
ಐತಿಹಾಸಿಕ ಪ್ರಸಿದ್ಧಿಯನ್ನು ಪಡೆದುಕೊಂಡಿರುವ ಈ ‘ಮೈಲಾರವು’ ಬಳ್ಳಾರಿ ಜಿಲ್ಲೆಯ ಹೂವಿನ ಹಡಗಲಿ ತಾಲೂಕಿನ ತುಂಗಭದ್ರಾ ದಡದ ಮೇಲೆ ಇದೆ. ಇಲ್ಲಿ ನದಿಯ ಪೂರ್ವ ಪಶ್ಚಿಮವಾ ಹಿನಿಯಾಗಿ ಹರಿದಿದೆ. ಇಲ್ಲಿ ಒಂದೆಡೆ ತುಂಗಭದ್ರೆಯ ವಿಶಾಲ ಜಲರಾಶಿ, ಮತ್ತೊಂದೆಡೆ ಘನವಾಗಿ ಬೆಳೆದು ನಿಂತು ಆದರದಿಂದ ಬರಮಾಡಿಕೊಂಡು ಗೌರವದಿಂದ ಬೀಳ್ಕೊಡುತ್ತಿರುವಂತೆ ಕೈ ಬೀಸುತ್ತಾ ವಿರಾಜಿಸುವ ಮಾವಿನತೋಪು, ಪೂರ್ವ ಪಶ್ಚಿಮವಾಗಿ ಹರಿದಿರುವ ನದಿಯಲ್ಲಿ ಸ್ನಾನ ಮಾಡಿದರೆ ಪಾಪವೆಲ್ಲ ಕಳೆದು ಪುನೀತರಾಗುತ್ತಾರೆಂಬ ಪ್ರತೀತಿಯೂ ಇದೆ.
‘ಮೈಲಾರ’ ಎಂಬ ಹೆಸರು ಹೇಗೆ ಬಂದಿತು ಎಂದು ಹಲವಾರು ವಿದ್ವಾಂಸರು ಚರ್ಚಿಸಿದ್ದಾರೆ. ‘ಮೈಲಾರ’ ಎಂಬ ಹೆಸರೇ ಪ್ರಾಚೀನವಾದುದು ಎಂಬುದರಲ್ಲಿ ಯಾವ ಸಂದೇಹವೂ ಇಲ್ಲ. ಬ್ರಹ್ಮಾಂಡ ಪುರಾಣದ ೧೮ ನೆಯ ಅಧ್ಯಾಯನದಲ್ಲಿ ಈ ಕ್ಷೇತ್ರದ ವರ್ಣನೆ ಇದೆ. ಭಾಗಶಃ ಇಂದು ಭಾರತಾದ್ಯಂತಹ ಏಳುಕೋಟಿ ಭಕ್ತರಿಗೆ ಮೈಲಾರ ಲಿಂಗ ಆರಾಧ್ಯ ದೈವನೆಂದರೂ ಅತಿಶಯೋಕ್ತಿಯಾಗಲಾರದು. ಕಾರಣ ಏಳುಕೋಟಿ ಮಹಾ ಮಂತ್ರಗಳನ್ನು ಜಪಿಸಿ ಬ್ರಹ್ಮನಿಂದ ವರವನ್ನು ಪಡೆದು ಲೋಕ ಕಂಟಕರಾದ ಅಸುರರನ್ನು ತನ್ನ ಏಳು ಕೋಟಿ ದೇವಗಣದಿಂದ ಸಂಹರಿಸಿ ಶಿಷ್ಯರಕ್ಷಕ ದುಷ್ಟ ಶಿಕ್ಷಣನಾದ ಪರಮೇಶ್ವರನಿಗೆ ಏಳುಕೋಟಿ ಎಂಬ ಹೆಸರು ಬರಲು ಕಾರಣವಾಯಿತು.
ಈ ಮೈಲಾರಲಿಂಗ ಸ್ವಾಮಿಯ ಕಲ್ಯಾಣಮಂದಿರವನ್ನು ಹವನದ ಮನೆಯಂತಲೂ ಹೋಮದ ಮನೆಯಂತಲೂ ಕರೆಯುತ್ತಾರೆ. ಈ ಮಂದಿರವನ್ನು ಹಾವೇರಿ ತಾಲೂಕಿನ ಕೊರಡೂರು ಗ್ರಾಮದ ಓರ್ವ ಭಕ್ತಳು ೧೯೦೧ ರಲ್ಲಿ ಕಟ್ಟಿಸಿದಳು. ತೇಗ, ಮತ್ತಿಮರ ಮುಟ್ಯುಗಳಿಂದ ಸುಂದರ ಕೆತ್ತನೆಯಿಂದ ನಿರ್ಮಿಸಲಾಗಿದೆ.
ಪ್ರತಿವರ್ಷ ಮಾಘ ಶುದ್ಧದ ಪೌರ್ಣಿಮೆಯ ದಿನ ನಡೆಯುವ ಜಾತ್ರೆಗೆ ನಾನಾ ಕಡೆಯಿಂದಾಗಿ ಭಕ್ತಾದಿಗಳ ಸಮೂಹವೇ ಬರುತ್ತದೆ. ಎತ್ತಿನ ಗಾಡಿಯಲ್ಲಿ, ಕಾಲ್ನಡೆಗೆಯಲ್ಲಿ ಬರುವರು. ಪೂರ್ವ ದಿಕ್ಕಿನಲ್ಲಿ ಬೆಟ್ಟಗುಡ್ಡಗಳ ಸಾಲು ಸುತ್ತಲೂ ನದಿ ಆದಕ್ಕೆಂದೇ “ಕೊಂಕಣ ಸುತ್ತಿ ಮೈಲಾರಕ್ಕೆ ಬಂದರು” ಎಂಬ ನಾಣ್ಣುಡಿ ಪ್ರಚಲಿತವಿದೆ. ಆದರೆ ಈಗ ರಸ್ತೆ ಹಾಗು ಸೇತುವೆಗಳ ನಿರ್ಮಾಣದಿಂದಾಗಿ ಸುತ್ತುವ ಅವಶ್ಯಕತೆ ಇಲ್ಲದಂತಾಗಿದೆ.
ಜಾತ್ರೆ : ಶ್ರೀ ಕ್ಷೇತ್ರದ ಈ ಮೃಣ್ಮಯ ಮೂರ್ತಿಯು ಮಾರ್ಗಶಿರ ಶುದ್ಧ ಚಂಪಾ ಷಷ್ಟಿಯ ದಿನ ಇದನ್ನೆ ಶಿವನ ಜನ್ಮದಿನವೆಂತಲೂ ಭಂಡಾರ ಶ್ರೇಷ್ಠಿಯೆಂತಲೂ ಕರೆಯುವರು. ಈ ಸ್ವಾಮಿಯ ಪೂಜೆ ಪುನಸ್ಕಾರಗಳು ಕಪಿಲ ವಂಶಸ್ಥ ಮನೆತನದವರಿಂದ ನಡೆಯಲ್ಪಡುವವು. ಈ ಮಾರ್ಗಶಿರ ಚಂಪಾ ಷಷ್ಠಿಯ ದಿನದಿಂದ ಕಪಿಲವಂಶದ ಹಿರಿಯ ದಂಪತಿಗಳಿಂದ ಸಹಸ್ರನಾಮದೊಡನೆ ಭಂಡಾರ ಪೂಜೆ ಪ್ರಾರಂಭವಾಗುತ್ತದೆ. ಭಕ್ತರು ಇದನ್ನೇ ಕಡೆಯ ಕಾರ್ತಿಕವೆಂದು ಭಾವಿಸುವರು.
ಶ್ರೀ ಸ್ವಾಮಿಯ ಉತ್ಸವದೊಡನೆ ದೇವಸ್ಥಾನದ ಆವರಣದಲ್ಲಿರುವ ಸಿಂಹಾಸನಕ್ಕೆ ಬರುವನು. ಆ ಸಿಂಹಾಸನದಲ್ಲಿ ಕ್ಷಣಕಾಲ ನಿಂತು ಭಂಡಾರವನ್ನು ಪೂಜೆ ಮಾಡಿ ಸ್ವಾಮಿಯ ಸಮ್ಮುಖದಲ್ಲಿ ಉತ್ಸವದಲ್ಲಿ ಪಾಲ್ಗೊಂಡ ಅನೇಕ ಭಕ್ತಾದಿಗಳಿಗೆ “ಇಲ್ಲಿಂದ ಮುಂದೆ ನಡೆಯುವ ಅಸುರರ ಸಂಹಾರಕ್ಕೆ ಸಿದ್ಧಗೊಳ್ಳಿ” ಎಂದು ಅಪ್ಪಣೆ ಮಾಡಿ ಭಕ್ತರ ತಲೆಯ ಮೇಲೆ ಭಂಡಾರವನ್ನು, ಉಗ್ಗುವರು. ಈ ಬಂದು ಸಂಪ್ರದಾಯದ ಹಿನ್ನೆಲೆ ಈ ರೀತಿ ಇರಬಹುದು.
ಶ್ರೀ ಸ್ವಾಮಿಯು ಅಸುರರ ಸಂಹಾರಕ್ಕೆ ಸಿದ್ದರಾಗಿರಿ ಎಂದು ಅಪ್ಪಣೆ ಮಾಡುವುದು ಅಲ್ಲಿ ನೆರೆದಿರುವ ಭಕ್ತರು ಮತ್ತು ಗೊರವರಿಗೆ, ಇಲ್ಲಿಂದ ಮುಂದೆ ರಥಸಪ್ತಮಿಯಿಂದ ಮಾಘ ಶುದ್ಧ ಹನ್ನೊಂದನೆಯ ದಿನಕ್ಕೆ ರಾಕ್ಷಸರ ಸಂಹಾರವಾಗುತ್ತದೆ. ಆ 11ನೆಯ ದಿನವನ್ನೆ “ಕಡಿಬಿನ ಕಾಳಗ” ವೆಂತಲೂ ಕರೆಯುವರು. ಪಾಲಿಕೆ ಉತ್ಸವದೊಡನೆ ಶ್ರೀ ಸ್ವಾಮಿಯು ಮಲ್ಲಾಸುರರ ಸಂಹಾರಕ್ಕಾಗಿ ಶ್ರೀಕ್ಷೇತ್ರದಿಂದ ಸುಮಾರು ನಾಲ್ಕು ಪರ್ಲಾಂಗ ದೂರವಿರುವ ಡೆಂಕನ ಮರಡಿಗೆ ಹೋಗಿ ಶಿಬಿರ ಹೂಡುತ್ತಾರೆ.
ಡೆಂಕನ ಮರಡಿ : ಇಲ್ಲಿ ಐದು ಎತ್ತರದ ಗುಡ್ಡದಂತಿರುವ ದೊಡ್ಡ ದಿನ್ನೆಗಳುಂಟು. ಈ ದಿನ್ನೆಗಳನ್ನೇ ಭಕ್ತಾದಿಗಳು ಐದು ಜನ ರಾಕ್ಷಸರೆಂದು ಭಾವಿಸುವರು. ಈ ಐದು ಜನ ರಾಕ್ಷಸರಲ್ಲಿ ಈ ಡೆಂಕನು ಎಂಬುವವನೂ ಒಬ್ಬನು. ಒಂದಾನೊಂದು ಕಾಲದಲ್ಲಿ ಶ್ರೀ ಸ್ವಾಮಿಯಿಂದ ಸಂಹಾರಿತನಾದ್ದರಿಂದ ಈ ಸ್ಥಳಕ್ಕೆ ಡೆಂಕನ ಮರಡಿ ಎಂದು ಕರೆಯುವ ಪ್ರತೀತಿ ಇದೆ. ಇದನ್ನು ಅಪ್ಪನ ಮರಡಿ ಎಂತಲೂ ಕರೆಯುವರು.
ಮಣಿಮಲ್ಲದೈತ್ಯರು ಸಾಯುಜ್ಯ ಪಡೆದಿದ್ದು ಪರಮ ಪಾವನವಾದ ಈ ಮರಡಿಯಲ್ಲಿ, ಸುರಾಸುರರ ಸಮರದಲ್ಲಿ ಇದೇ ಸ್ಥಳದಲ್ಲಿ ಮಾರ್ತಾಂಡ ಭೈರವನಾದ ಪರಮೇಶ್ವರನಿಗೂ ಮಣಿಮಲ್ಲ ರಾಕ್ಷಸರಿಗೂ ಖಡಾ-ಖಾಡಿ ಯುದ್ಧವಾದ ನೆಲವೇ ಈ ಡೆಂಕನ ಮರಡಿ. ಮಾರ್ಗಶಿರ ಶುದ್ಧ ಸಪ್ತಮಿಯಿಂದ ಏಕಪ್ರಕಾರವಾಗಿ ಹಗಲು ರಾತ್ರಿಗಳ ಗಣನೆಗಳಿಲ್ಲದೇ ನಡೆದ ಘನ ಘೋರ ಸಂಗ್ರಾಮದ ರಣ ಭೂಮಿಯೇ ಈ ಡೆಂಕನ ಮರಡಿ.
ಮಾರ್ತಾಂಡ ಭೈರವನ ಚದುರಂಗ ಬಲದಿಂದ ನಾಶವಾದ ದೈತ್ಯರ ಹೆಣಗಳು ರಾಶಿರಾಶಿ ಬಿದ್ದುದ್ದನ್ನು ಕಂಡು ವೀರಭದ್ರನು ತನ್ನ ಬಳಗವಾದ ಶಾಖಿಣಿ, ಢಾಖಿಣಿಗಳನ್ನು ಕರೆಯುವನು. ಅವು ಕೋಟ್ಯಾನು ಕೋಟಿ ಹೆಣಗಳನ್ನು ತಿಂದು ತೇಗಿ ಬಿಟ್ಟ ಎಲಬು ಹಂದರದ ರಾಶಿಯೇ ಇಂದಿನ ಡೆಂಕನ ಮರಡಿ.
ಪಲ್ಲಕ್ಕಿಯ ಉತ್ಸವದೊಡನೆ ಸ್ವಾಮಿಯು ತನ್ನ ಸ್ವಕ್ಷೇತ್ರವನ್ನು ಬಿಟ್ಟಾಗ ದೇವಸ್ಥಾನದಲ್ಲಿ ಯಾವ ರೀತಿಯ ಗಂಟೆಯನಿನಾದವಾಗಲಿ ಭಜಂತ್ರಿ, ವಾಲಗ, ನಗಾರಿ, ನಮತ್ತು, ಕಾಳಗಗಳಾಗಲಿ ನಡೆಯದೆ ಸಂಪೂರ್ಣ ನಿಶ್ಶಬ್ಧವಾಗಿರುತ್ತದೆ. ಕಾರಣ ಶ್ರೀ ಕ್ಷೇತ್ರದಲ್ಲಿ ಸ್ವಾಮಿಯು ಇಲ್ಲವೆಂತಲೂ ಭಾವಿಸುವರು. ಸ್ವಾಮಿಯು ಅಸುರರ ಸಂಹಾರಕ್ಕೆ ಹೊರಟಾಗ ಕಡಿಬಿನ ಕಾಳಗದೊಂದಿಗೆ ಅಶ್ವರೂಡ ಸೇವಕರೊಂದಿಗೆ ಆರ್ಭಟದಿಂದ ಅಟ್ಟಹಾಸದಿಂದ ಅನೇಕ ಕಾಳಾಳುಗಳೊಂದಿಗೆ, ದೀವಟಿಗೆ ಸೇವಕರೊಂದಿಗೆ, ಗೊರವಯ್ಯಾಗಳೊಂದಿಗೆ ಚಾಮರವದರೊಂದಿಗೆ, ನಗಾರಿಗಾರರೊಂದಿಗೆ, ಕಾವಲುಗಾರರೊಂದಿಗೆ ಅಸುರರ ಸಂಹಾರಕ್ಕೆ ಧಾವಿಸುತ್ತಾನೆ. ಇಲ್ಲಿ ನಿಜವಾದ ಅಶ್ವಗಳು ಇರದಿದ್ದರೂ ಸಾಂಕೇತಿಕತೆ ಎಂಬಂತೆ ಕೆಲವರು ಭಕ್ತರು ಚಾಟಿಯಿಂದ ತಮ್ಮಕಾಲಿಗೆ ಹೊಡೆದುಕೊಳ್ಳುತ್ತಾ ಹೋಗುತ್ತಾರೆ. ಕೆಲವರು ಭಕ್ತರು ಕೈಯಲ್ಲಿ ಪಂಜನ್ನು ಹಿಡಿದು ಕೊಂಡು ಸ್ವಾಮಿಯೊಡನೆ ಹೋಗುವರು. ಚಾಮರದವರು ಚಾಮರವನ್ನು ಬೀಸುತ್ತಾ ಸಾಗುವರು. ನಗಾರಿಗಾರರು ನಗಾರಿಗಳನ್ನು ಭಾರಿಸುತ್ತಾ ಸಾಗುವರು. ಕೆಲವರು ಗೊರವಯ್ಯಗಳು ಡಮರುಗಳನ್ನು ಭಾರಿಸುತ್ತಾ ನಡೆಯುವರು. ಕಾಲಾಳುಗಳು, ಕಾವಲುಗಾರರು ಹಿಂದೆ ಮುಂದೆ ಜೋರಾಗಿ ಹುಯ್ಯಲೆಬ್ಬಿಸುತ್ತಾ ಯುದ್ಧಕ್ಕೆ ಧಾವಿಸುವರು. ಈ ರೀತಿ ಆರ್ಭಟದೊಂದಿಗೆ ಯುದ್ಧ ಕ್ಷೇತ್ರವಾದ ಡೆಂಕನ ಮರಡಿಯಲ್ಲಿ ಸ್ವಾಮಿಯು 11 ದಿನ ಅಲ್ಲಿಯೋ ನೆಲೆಸುತ್ತಾನೆ. ಈ ರೀತಿ ಸಿದ್ದನಾದ ಸ್ವಾಮಿಯು 11 ದಿವಸ ಉಪವಾಸವಿರುವನು. ಸ್ವಾಮಿಯ ಶಿಬಿರದಲ್ಲಿ ಶಿವಧನಸ್ಸು ಅಲ್ಲೆ ಇರುವುದು ಪ್ರತಿ ನಿತ್ಯ ಮಂಗಳಾರತಿ ನಡೆಯುತ್ತದೆ.
ಹೀಗೆ ಸಾಗುತ್ತಕ್ಕಂತಹ ಯುದ್ಧದ 11ನೆಯ ಕೊನೆಯ ದಿನ ಬೆಳಗಿನ ಜಾವ 4 ಗಂಟೆಗೆ ಮಲ್ಲಾಸುರನ ಸಂಹಾರ ಜರುಗುತ್ತದೆ. ಸುರ್ಯೋದಯದ ಸಮಯಕ್ಕೆ ಸ್ವಾಮಿಯ ಪತ್ನಿ ಗಂಗಾ ಮಾಳಮ್ಮನ ಉತ್ಸವವನ್ನು ಲಕ್ಷಾಂತರ ಭಕ್ತಾದಿಗಳ ನಿಶ್ಶಬ್ದ ಮೆರವಣಿಗೆಯು ಡೆಂಕನ ಮರಡಿಯ ಶಿಬಿರದ ಹತ್ತಿರವಿರುವ ಅಮ್ಮನ ಮರಡಿಗೆ ಬರುತ್ತದೆ.
ಅಮ್ಮನ ಮರಡಿಯು ಡೆಂಕನ ಮರಡಿಯಂತೆ ಒಂದು ಸ್ಥಳ. ಈ ಅಮ್ಮನ ಮರಡಿ ಶ್ರೀ ಸ್ವಾಮಿ ಕ್ಷೇತ್ರ ಮತ್ತು ಡೆಂಕನ ಮರಡಿಯ ನಡುವೆ ಬರುತ್ತದೆ. ಅಮ್ಮನನ್ನು ಅಮ್ಮನ ಮರಡಿಯಲ್ಲಿ ಬಿಟ್ಟು ಅವಳೊಂದಿಗೆ ಬಂದಂತಹ ಭಕ್ತಾದಿಗಳು ಡೆಂಕನ ಮರಡಿಯ ಶಿಬಿರಕ್ಕೆ ಬರುತ್ತಾರೆ. ಅಲ್ಲಿ ನಗಾರಿ, ನವತ್ತು, ಕಹಳೆ, ಕೊಂಬು, ನಪೂರಿ, ಡಮರು, ಗಂಟೆ, ಹಲವಾರು ರಣವಾದ್ಯಗಳು ಮೊಳಗಿಸುತ್ತಾ ಸ್ವಾಮಿಯು ಇಡೀ ಶಿಬಿರವನ್ನು ಪ್ರದಕ್ಷಣೆ ಹಾಕಿ ಶಿಬಿರದ ಕಟ್ಟೆಯ ಮೇಲೆ ಕುಳಿತು ಕೊಳ್ಳುವನು. ಇಲ್ಲಿಗೆ ಮಲ್ಲಾಸುರ ರಾಕ್ಷಸನ ಸಂಹಾರವಾಯಿತೆಂದು ಭಕ್ತಾದಿಗಳೆಲ್ಲರೂ ಭಾವಿಸುವರು. ಕೊನೆಯ ದಿನ ಸುರ್ಯೋದಯಕ್ಕೆ ಮುಂಚೆ ದೈತ್ಯರ ಶಿಬಿರಗಳನ್ನು ಕತ್ತರಿಸಿದ ಕುರುಹು ಪ್ರಕಟಿಸಿದ ತಕ್ಷಣ, ನೆರೆದಿದ್ದ ಭಕ್ತ ವೃಂದ ತಡೆದ ಪ್ರವಾಹ ಒಮ್ಮೆಲೇ ಅಣೆಕಟ್ಟು ವಡೆದಂತೆ ಭೋರ್ಗರೆದು ಉತ್ಸಾಹದ ಚಿಲುಮೆ ಉಕ್ಕಿ ಕೇಕೆ ಹಾಕುವರು.
ತದನಂತರ ಪ್ರಪಂಚಕ್ಕೆ ವೀರಾದಿವೀರ ಮಾರ್ತಾಂಡ ಮೈಲಾರ ಭೈರವಗೆದ್ದನೆಂದು ಶಿವಧನಸ್ಸಿನ ಮೇಲೆ ಶಿವರೂಪಿ ಗೊರವನೊಬ್ಬ ನಿಂತು ಭವಿಷ್ಯಯೊಂದನ್ನು ನುಡಿಯುವನು. ಇದನ್ನು ಕಾರ್ಣೀಕ ಎಂದು ಕರೆಯುತ್ತಾರೆ.
ಕಾರ್ಣೀಕ : ಇದು ಮುಖ್ಯವಾದ ಉತ್ಸವ ಕಾರ್ಣೀಕೋತ್ಸವ. ಇದು ನಡೆಯುವ ಸ್ಥಳವೇ ಕಾರ್ಣೀಕದ ಮೈದಾನ. ಅಮ್ಮನ ಮತ್ತು ಅಪ್ಪನ ಮರಡಿಗಳ ಮಧ್ಯದಲ್ಲಿರುವುದೇ ಕಾರ್ಣೀಕದ ಮೈದಾನ. ಇದು ಒಬ್ಬ ರೈತನಿಗೆ ಸೇರಿದೆ. ಉತ್ಸವದ ಸಮಯದಲ್ಲಿ ಇಲ್ಲಿ ಯಾವ ಬೆಳೆಯೂ ಇರುವುದಿಲ್ಲ. ಒಂದುವೇಳೆ ಇದ್ದರೂ ಅದನ್ನು ನಿರ್ಮೂಲಗೊಳಿಸಿ ಉತ್ಸವಕ್ಕೆ ಆಣೆಮಾಡಿ ಕೊಡುತ್ತಾನೆ.
ಈ ಮೈದಾನದಲ್ಲಿ ಪ್ರತಿವರ್ಷ ಜರುಗುವ ಕಾರ್ಣೀಕೊತ್ಸವದ ದಿನ ಮಾತ್ರ ಸ್ವಾಮಿಯ ಭವಿಷ್ಯ ವಾಣಿಯನ್ನು ಕೇಳಲು ಲಕ್ಷಾಂತರ ಭಕ್ತಾದಿಗಳು ಸೇರುತ್ತಾರೆ. ಇಲ್ಲಿ ವಿವಿಧ ಭಾಷೆ, ಉಡುಪು, ಸಂಸ್ಕೃತಿಯ ಜನರನ್ನು ಕಾಣಬಹುದು. ಇದು ಆಯಸ್ಕಾಂತದಂತೆ ಆಕರ್ಷಣೀಯ ಸ್ಥಳ. ಮೈಲಾರಲಿಂಗ ಸ್ವಾಮಿಯ ಉತ್ಸವ ಮೈದಾನಕ್ಕೆ ಬರುತ್ತದೆ. ನಾಲ್ಕು ಕಡೆಯಿಂದ ಸೇವೆ ಮಾಡುವ ಭಕ್ತಸಮೂಹವು ಹರಿದು ಬರುತ್ತದೆ. ಉತ್ಸವದ ಮುಂಚೂಣಿಯಲ್ಲಿ ಕಾರ್ತೀಕದ ಗೊರವಯ್ಯನು ಶಿವ ಧನಸ್ಸನ್ನು ಹೆಗಲಿಗೇರಿಸಿಕೊಂಡು ಬರುವನು ಅವನ ಹಿಂದೆ ಪಂಚವೀರರು ಸ್ವಾಮಿಯ ಪವಾಡಗಳನ್ನು ಹೊಗಳುತ್ತಾ ಬರುತ್ತಾರೆ. ನಂತರ ಮಂಗಳವಾದ್ಯಗಳು ಭಜನೆ ತಂಡ, ಇವುಗಳ ಮಧ್ಯ ಸುಮಂಗಲೆಯರ ಚಾಮರ ಸೇವೆ ಇತ್ಯಾದಿಗಳು ಬರುತ್ತವೆ. ಉತ್ಸವದ ಎಡಬಲಭಾಗಗಳಲ್ಲಿ ಪಾನಕದ ಗಾಡಿಗಳು ಭಕ್ತರಿಗೆ ದಾಹವನ್ನು ಅಡಗಿಸುತ್ತ ಸಾಲುಗಟ್ಟಿ ಬರುತ್ತವೆ. ಕಿವಿಗವಡುಗಚ್ಚುವಂತೆ ಕೇಳಿ ಬರುವ ಹಷೋದ್ಗಾರಗಳು ಗೊರವಯ್ಯಗಳ ಆವೇಶ ಆರ್ಭಟ, ಹಾರಾಟ, ನಗಾರಿ, ನವತ್ತುಗಳ ಸಿಂಹನಾದ, ಹಲಗೆ ಡೊಳ್ಳುಗಳ ಬಡಿತ, ಕಹಳೆಗಳ ಮೊಳೆತ, ಕುದುರೆ, ನವಿಲುಗಳ ಕುಣಿತ, ದೇವರ ಮೂರ್ತಿಯು ನಿರ್ಧಿಷ್ಟ ಸ್ಥಳದಲ್ಲಿ ಅಲಂಕರಿಸಿದ ನಂತರ ಶಿವಧನಸ್ಸು ಕಾಣಿಸಿಕೊಳ್ಳುತ್ತದೆ. ಅದನ್ನು ಕೆಲ ಭಕ್ತರು ಹಿಡಿದಿರುತ್ತಾರೆ. ಸೇರಿದ ಯಾತ್ರಾರ್ಥಿಗಳು “ಏಳು ಕೋಟಿ ಏಳು ಕೋಟಿ” ಎಂದು ಜಯಕಾರ ಹಾಕುವ ದೃಷ್ಯ ಅತ್ಯಂತ ರೋಮಾಂಚನಕಾರಿಯಾದುದು. ನಂತರ ಕಾರ್ಣೀಕದ ಗೊರವಯ್ಯನು ಧರ್ಮಕರ್ತರ ಆಶೀರ್ವಾದ ಪಡೆದು ಆವೇಶದುಂಬಿ ಧನಸ್ಸನ್ನು ಏರಿ ದಶದಿಕ್ಕುಗಳನ್ನು ವೀಕ್ಷಿಸಿ ‘ಸದ್ದಲೇ’ ಎಂದ ತಕ್ಷಣ ಮೇಲೆ ವಿವರಿಸಿದ ಎಲ್ಲಾ ಶಬ್ದಗಳು, ಆರ್ಭಟಗಳು ಸ್ಥಬ್ಧಗೊಳ್ಳುವವು. ಮಂತ್ರಮುಗ್ಧರಂತೆ ಇಡೀ ಜನ ಕೋಟಿ ಉಸಿರನ್ನೂ ಸಹ ಹೆಚ್ಚು ಆಡದೆ ಅತ್ಯಂತ ಕುತೂಹಲ ಕಾತುರ, ಉದ್ವೇಗದಿಂದ ಜನ ಸಮೂಹ ದೇವ ವಾಣಿಗಾಗಿ ಕಿವಿಗಳನ್ನು ಚುರುಕುಗೊಳಿಸುವರು.
ಎಲ್ಲೊಲ್ಲೂ ನೀರವತೆ. ಸೂಜಿಬಿದ್ದರೂ ಶಬ್ದ ಬರುವಷ್ಟು ನಿಶ್ಶಬ್ದ, ಬಿಲ್ಲೇರಿದ ಕಾರ್ಣೀಕದ ಗೊರವಯ್ಯನ ಕಡೆ ಎಲ್ಲರ ಕಣ್ಣು, ಕಿವಿ ಕೇಂದ್ರಿಕೃತವಾಗಿದೆ. ವಾರ್ಷಿಕದ ಆಗುಹೋಗುಗಳನ್ನು ಕುರಿತಾದ ಒಂದು ವಾಣಿ ಆತನ ಬಾಯಿಯಿಂದ ಹೊರ ಬಿದ್ದದ್ದೇ ತಡ ಆತ ಕೆಳಗೆ ಬೀಳುತ್ತಾನೆ. ಸುತ್ತಲೂ ನಿಂತ ಭಕ್ತ ಸಮೂಹ ಆತನನ್ನು ನೆಲಕ್ಕೆ ಬೀಳದಂತೆ ಹಿಡಿಯುತ್ತಾರೆ. ಈ ಕರ್ಣೀಕಗಳನ್ನು ಒಳಹೊಕ್ಕು ನೋಡಿದಾಗ ಸತ್ಯದ ಅಂಶ ಹೆಚ್ಚಾಗಿರುವುದು ಕಂಡು ಬರುತ್ತದೆ. “ಮರ್ತ್ಯಕ್ಕೆ ಮಬ್ಬುಗವಿಯಿತಲೇ ಪರಾಕು” ಎಂದು ಆಗಿದೆ. ಇದನ್ನು ಬಿಡಿಸಿ ನೋಡಿದರೆ ಈಗಿನ ಪರಿಸ್ಥಿತಿಯಲ್ಲಿ ಆ ಮಾತು ಹೆಚ್ಚು ಅರ್ಥಪೂರ್ಣವಾಗಿದೆ ಎನಿಸುತ್ತದೆ.
ಕಾರ್ಣೀಕದ ನಂತರ ಶ್ರೀ ಸ್ವಾಮಿಯ ದಿಗ್ವಿಜಯದ ಹರ್ಷದಿಂದ ಬರುವಾಗ ದಾರಿಯಲ್ಲಿ ಪತ್ನಿಗಂಗಮಾಳಮ್ಮ ಹರ್ಷದಿಂದ ಎದುರುಗೊಳ್ಳುತ್ತಾಳೆ. ಈ ಯುದ್ಧದ ಪರಿಯನ್ನು ಭಕ್ತರು, ಅದರಲ್ಲಿಯೂ ಗೊರವರು ಕಬ್ಬಿಣದ ಸರಳನ್ನು ಕಾಲಿನಲ್ಲಿ ತೂರಿಸಿ ಎಳೆಯುವುದು. ಬಗಣಿಗೂಟವನ್ನು ಹೊಡೆಯುವುದು. ಮುಳ್ಳಿನ ಮಣಿಗಳನ್ನು ತೋರಿಸಿ ಎಳೆಯುವುದು ಮುಂತಾದ ಪವಾಡಗಳು ನಡೆಯುತ್ತವೆ. ಈ ಉತ್ಸವವು ಮೂಲದೇವಸ್ಥಾನದ ಹತ್ತಿರವಿರುವ ಹೆಗ್ಗಪ್ಪನ ಮಂಡಿಗೆ ಬಂದು ಅಲ್ಲಿ ಮಧ್ಯಾಹ್ನ ಮೂರು ಗಂಟೆಯವರೆಗೆ ಎದುರು ಕಟ್ಟೆಯ ಮೇಲೆ ತಂಗುವುದು. ಅಲ್ಲಿ ಭಾಗವಹಿಸಿದ ಭಕ್ತರ ಅನೇಕ ಸೇವಾ ಕಾರ್ಯಗಳು ಸಾಂಗವಾಗಿ ನೆರವೇರುತ್ತವೆ. ಸುಮಾರು ನಾಲ್ಕು ಗಂಟೆಗೆ ಉತ್ಸವವು ಅಲ್ಲಿಂದ ದೇವಸ್ಥಾನದ ಮಹಾದ್ವಾರದ ಒಳಗೆ ಬಂದು ಪ್ರದಕ್ಷಣೆರೂಡನಾಗಿ ಮೂಲದೇವಸ್ಥಾನದ ಎಡಪಕ್ಕದಲ್ಲಿರುವ ಪತ್ನಿ ಗಂಗಾಮಾಳಮ್ಮನ ದೇವಸ್ಥಾನದ ಮುಂಭಾಗಲಿಗೆ ಬಂದು ನಿಲ್ಲುವುದು. ಅಮ್ಮನ ದೇವಸ್ಥಾನದ ಎದುರುಗಡೆ ಇರುವ ದೀಪಸ್ಥಂಭದ ಮುಂದೆ ಕಟ್ಟಿದ ಕಬ್ಬಿಣದ ಸರಪಳಿಯನ್ನು ಬಾಬುದಾರರಾದ (ಹಕ್ಕುದಾರರು) ಗೊರವಯ್ಯರು ಹರಿದು ಚೂರು ಚೂರು ಮಾಡುವರು. ನಂತರ ದೇವಸ್ಥಾನದ ಗರ್ಭಗುಡಿಗೆ ಉತ್ಸವ ಸಾಗಿಬರುವುದು. ಅಲ್ಲಿ ಅನೇಕ ಮನ್ವಾದಿಗಳಲ್ಲಿ ಪೂಜೆಗಳು ನಡೆಯುವವು.
ಪೂಜೆ : ವರ್ಷದ 12 ತಿಂಗಳೂ ದಿನ ನಿತ್ಯವೂ ಮೈಲಾರಲಿಂಗ ಸ್ವಾಮಿಯ ಪೂಜೆಯು ವಿವಿಧ ರೀತಿಯಲ್ಲಿ ನಡೆಯುತ್ತವೆ. ಪ್ರತಿ ತಿಂಗಳ ಹುಣ್ಣಿಮೆಯ ದಿನಗಳಲ್ಲಿ ವಿಶೇಷ ಪೂಜೆಗಳು ಜರುಗುತ್ತವೆ. ಭಕ್ತಾದಿಗಳು ತಿಂಗಳದ ಪ್ರತಿ ಭಾನುವಾರ ಅವರವರ ಹರಕೆಯಂತೆ ಅವರವರ ಮುದ್ರಾಧಾರಣೆಗಳನ್ನು ತೆಗೆದುಕೊಂಡು ಅಂದರೆ ಗೊರವಯ್ಯ ಕಂಬಳಿ, ಅಂಗಿ, ದೋಣಿ, ಶ್ರಿಶೂಲ ಎಲಿಸಂಚಿಚಾರದವರು- ಎಲೆ ಅಡಿಕೆ ಸೇವೆ, ದೀವಟಿಗೆಗಾರರು-ಪಂಜು, ಅಶ್ವರೂಡರು, ಚಾಟಿಯಿಂದ ಕಾಲಿಗೆ ವಿಧವಿಧವಾದ ಸೇವೆಗಳನ್ನು ಸಲ್ಲಿಸುವರು. ಮುಖ್ಯವಾಗಿ ಈ ಸೇವೆಗಳು ವಂಶಪಾರಂಪರ್ಯವಾಗಿ ನಡೆಯುವುದಾಗಿದೆ.
ಈ ಸ್ವಾಮಿಯ ಪೂಜೆಪುನಸ್ಕಾರಗಳು ದೇವಾಲಯದ ಶ್ರೀ ಕ್ಷೇತ್ರದಲ್ಲಿ ನೆಲೆಸಿರತಕ್ಕಂತಹ -ಕಪಿಲವಂಶಸ್ಥ ಮನೆತನದವರಿಂದ ನಡೆಯಲ್ಪಡುವುದು. ಈ ಮಾರ್ಗಶಿರ ಚಂಪಾಕ್ಷಷ್ಟಿಯ ದಿನದಿಂದ ಕಪಿಲವಂಶಸ್ಥ ಹಿರಿಯ ದಂಪತಿಗಳಿಂದ ಸಹಸ್ರನಾಮದೊಡನೆ ಭಂಡಾರ ಪೂಜೆ ಪ್ರಾರಂಭವಾಗುತ್ತದೆ. ಭಕ್ತರು ಇದನ್ನು ಕಡೆಯ ಕಾರ್ತೀಕವೆಂದು ಭಾವಿಸುವರು. ಈ ಭಂಡಾರ ಪೂಜೆಯು ಅರ್ಥಾತ್ ಭಂಡಾರವನ್ನು ಸ್ವಾಮಿ ಉತ್ಸವದೊಡನೆ ದೇವಸ್ಥಾನದ ಆವರಣದಲ್ಲಿರುವ ಸ್ವಾಮಿ ಸಿಂಹಾಸನಕ್ಕೆ ತರುವರು. ಭಂಡಾರವನ್ನು ಪೂಜೆ ಮಾಡಿ ಇಲ್ಲಿಂದ ಮುಂದೆ ನಡೆಯುವ ಅಸುರರ ಸಂಹಾರಕ್ಕೆ ಸಿದ್ಧಗೊಳ್ಳಿ ಎಂದು ಭಕ್ತರ ಮೇಲೆ ಉಗ್ಗುವರು.
ದೇವಸ್ಥಾನದಲ್ಲಿ ಪ್ರತಿ ನಿತ್ಯ ಭಕ್ತಾದಿಗಳು ಗೊರವಯ್ಯನ ದೋಣಿಗೆ (ಇದು ಶಿವನ ಅಕ್ಷಯ ಪಾತ್ರೆಯ ಪ್ರತೀಕ) ಹಣ್ಣು, ತುಪ್ಪ, ರೊಟ್ಟಿ ಬುತ್ತಿ ಹಾಕುವರು. ಸಾಮಾನ್ಯವಾಗಿ ಒಂದೊಂದು ದೇವತೆ ಒಂದೊಂದು ಮತ ಪಂಥದವರ ವಿಶೇಷ ಆದರಕ್ಕೆ ಪೂಜೆಗೆ ಪಾತ್ರವಾಗಿ ಅವರವರಿಂದಲೇ ಪೂಜೆಗೊಳ್ಳುವುದನ್ನು ನಾವು ಕಾಣುತ್ತೇವೆ. ಆದರೆ ಈ ವಿಷಯದಲ್ಲಿ ಮೈಲಾರ ಅಪವಾದವೆಂದು ಹೇಳಬಹುದು. ಜಾತಿ, ಕುಲ, ಮತ, ಪಂಥಗಳನ್ನು ಮೀರಿನಿಂತು ಭಿನ್ನ ಭಿನ್ನ ಕುಲದವರ ಭಿನ್ನ ಭಿನ್ನ ಮತ ಪಂಥಗಳ ಅನುಯಾಯಿಗಳಿಗೆ ಇವನು ವಿವಿಧ ಪಂಗಡಗಳ ಜನರು ಕೇವಲ ಇವನ ಮೇಲಿನ ಭಕ್ತಿಯಿಂದ ನೆರೆಯುವುದನ್ನು ನಾವು ಕಾಣಬಹುದು. ಇವನೊಬ್ಬ ಸಾಮಾನ್ಯ ಜನರ ಬಡಜನರ ಆರಾಧ್ಯದೈವ. ಮೇಲು ಕೀಳು ಎನ್ನದೇ ಬಡವ ಬಲ್ಲಿದ ಎನ್ನದೇ ಎಲ್ಲರೂ ಒಂದೇ ಕಡೇ ಸೇರುವ ದೇವರೆಂದರೆ ಈ ಮೈಲಾರಲಿಂಗನೊರ್ವನಿಗೆ ಎಂದು ಹೇಳಿದರೆ ತಪ್ಪಾಗಲಾರದು ಎನಿಸುತ್ತದೆ. ಒಂದೇ ಮಾತಿನಲ್ಲಿ ಹೇಳಬೇಕಾದರೆ ಇವನೊಬ್ಬ “ಜಾತ್ಯಾತೀತ ದೇವರು” ಎಂದು ಕರೆಯಬಹುದು.
ಪ್ರತಿ ಭಾನುವಾರ ಮತ್ತು ಹುಣ್ಣಿಮೆಗಳಲ್ಲಿ ಶ್ರೀ ಸ್ವಾಮಿಯು ಪಲ್ಲಕ್ಕಿ ಉತ್ಸವದೊಂದಿಗೆ ಪ್ರದಕ್ಷಣರೂಪನಾಗಿ ಅಮ್ಮನ ಗುಡಿಗೆ ಏಕಾಂತ ಸೇವೆಗೆ ಸಾಗುವನು. ಯುಗಾದಿ, ದವನದ ಹುಣ್ಣಿಮೆಯಲ್ಲಿ ನಿತ್ಯದ ಪೂಜೆ. ದವನ ಹುಣ್ಣಿಮೆಯ ನಂತರ ಅಮವಾಸೆಯಾದ ದಶಮದ ದಿನ ಶ್ರೀ ಸ್ವಾಮಿಯು ಉತ್ಸವದೊಂದಿಗೆ ತುಂಗಾತೀರಕ್ಕೆ ಎಲ್ಲಾ ಬಿರುದು ಬಾಹುಲಿಗಳೊಂದಿಗೆ ಹೊರಡುತ್ತಾನೆ. ಅಲ್ಲಿಂದ ಬಂದ ನಂತರ ಆ ದಿನ ಸಾಯಂಕಾಲ ನಾಂದಿ ಸ್ಥಾಪನೆಯಾಗುವುದು. ಪ್ರತಿಯೊಂದು ದ್ವಿದಳ ಧಾನ್ಯಗಳನ್ನು ಮಣ್ಣಿನ ಪರಡೆಯಲ್ಲಿ ಹಾಕುವುದು. ಪ್ರತಿ ನಿತ್ಯ ಮಂಗಳಾರತಿ ಪೂಜೆಯೊಂದಿಗೆ ಅವುಗಳಿಗೆ ನೀರು ಹಾಕುತ್ತಾ ಬರುವುದು. ಯಾವ ಸಸ್ಯವು ಬಲಯುತವಾಗಿ, ಚೆನ್ನಾಗಿ ಬೆಳೆಯುವದೋ ಅದೇ ಧಾನ್ಯವನ್ನು ಹೆಚ್ಚು ಬಿತ್ತುವ ಪರಿಪಾಠವನ್ನು ಹೊಂದಿದ್ದಾರೆ. ಇದನ್ನು ‘ಆಗೀ ಹುಣ್ಣಿಮೆ’ ಎಂತಲೂ ಕರೆಯುವರು.
ಪ್ರತಿವರ್ಷ ವೈಶಾಖಶುದ್ಧ ಪೂರ್ಣಿಮೆಗೆ ಸರಿಯಾಗಿ ಈ ಮಂದಿರದಲ್ಲಿ ದೇವರ ವಿವಾಹ ಕಾರ್ಯಗಳು ಜರಗುವವು. ಈ ಕಲ್ಯಾಣ ಮಹೋತ್ಸವದಲ್ಲಿ ಭಾಗವಹಿಸಲು ನೂತನ ದಂಪತಿಗಳಾದಿಯಾಗಿ ಅನೇಕ ಭಕ್ತರು ಸೇರುವರು ಶ್ರೀ ಮೈಲಾರಲಿಂಗ, ಗಂಗಿಮಾಳಮ್ಮ ಇವರ ವಿವಾಹ ಕಾರ್ಯಗಳು ಜನಸಾಮಾನ್ಯರ ಪದ್ಧತಿಯಂತೆಯೇ ಜರುಗುವವು.
ಶ್ರೀ ಸ್ವಾಮಿಯ ದೇವಾಲಯಗಳ ನಡುವೆ ಅನೇಕ ಪವಾಡಗಳು ಜರುಗುವವು. ಮಹಾದ್ವಾರದ ಬಳಿಯಲ್ಲಿರುವುದೇ ಓಕುಳಿಕುಂಡ. ಕಾರ್ಣೀಕೋತ್ಸವದ ಮಾರನೇ ದಿನ ಓಕುಳಿ ಉತ್ಸವ ನಡೆಯುತ್ತದೆ. ಇದು ‘ಹೋಳೀ ಹಬ್ಬದಂತೆ’ ಕಾಣುತ್ತದೆ. ನಂತರ ಶ್ರೀ ಸ್ವಾಮಿಯು ತುಂಗಾತೀರಕ್ಕೆ ಹೋಗಿ ಸ್ನಾನಮಾಡಿಕೊಂಡು ಬಂದು ಗುಡಿದುಂಬುವನು.
ವೈಶಾಖಮಾಸದಲ್ಲಿ ಪೂರ್ತಿ ಒಂದು ತಿಂಗಳು ಸ್ವಾಮಿ ಉತ್ಸವ ನಡೆಯುವದು. ಕಾರಣ ಸ್ವಾಮಿಯು ಹೊಸಮದುಮಗನಾಗಿರುವನು. ಕಾರಹುಣ್ಣಿಮೆಗೆ ಸ್ವಾಮಿಯು ಕಂಕಣವಿಸರ್ಜನೆಗೆ ನದಿಗೆ ಹೋಗಿಬರುವನು. ಶ್ರಾವಣದಲ್ಲಿ ನಿತ್ಯ ಪೂಜೆ ಪುನಸ್ಕಾರಗಳು ನಡೆಯುವವು.
ಉಪಸಂಹಾರ :
ಈ ಚಿಕ್ಕ ಪ್ರಭಂದವು ಮೈಲಾರದೇವರ ಜಾತ್ರೆಯ ಮತ್ತು ಪೂಜೆಯ ಕಿರುಪರಿಚಯವಾಗಿದೆ. ಹಿಂದೆ ಇದು ಒಂದು ಚಿಕ್ಕ ಗ್ರಾಮದೇವತೆಯಾಗಿದ್ದು ಅದರ ಪ್ರಭಾವದಿಂದ ಹಲವಾರು ಕಾವ್ಯಗಳು ಸಹಸ್ರಾರು ಭಕ್ತಾದಿಗಳಾದರು.
ವಿವಿಧ ಮತ ಪಂಗಡಗಳವರಿಂದ ಪೂಜಿಸಲ್ಪಡುವದರಿಂದ ಮೈಲಾರನು ಮೇಲು ಕೀಳು ಎನ್ನದೆ ಎಲ್ಲರೂ ಒಟ್ಟಿಗೆ ಸೇರುವದು ಒಂದು ‘ಸಮಾನತೆಯ ಸಂಕೇತ’ ವಾಗಿದೆ. ವಿಶಾಲವಾಗಿದ್ದ ಕನ್ನಡ ನಾಡು ರಾಜಕಾರಣದಿಂದ ಭಾಷೆಗಳ ವ್ಯತ್ಯಾಸಗಳಿಂದಾಗಿ ಎರಡು ನಾಡುಗಳಾಗಿ ವಿಭಾಗವಾಯಿತು. ಭಾಷೆ, ಆಚಾರ, ವಿಚಾರ, ಬೇರೆ ಬೇರೆಯಾದವು. ಆದರೆ ಸಂಸ್ಕೃತಿ ಮಾತ್ರ ಬದಲಾಗಲಿಲ್ಲ. ಕರ್ನಾಟಕ, ಮಹಾರಾಷ್ಟ್ರಗಳಲ್ಲಿಯೂ ಈ ಮೈಲಾರನ ಪೂಜೆ ಭಕ್ತಾದಿಗಳಿದ್ದಾರೆ. ಹಲವಾರು ಕಡೆಗಳಲ್ಲಿ ಇವನ ಹಲವಾರು ಕ್ಷೇತ್ರಗಳು ತಲೆಯೆತ್ತಿನಿಂತಿವೆ. ಭಾಷೆ, ಆಚಾರ, ವಿಚಾರಗಳು ಬದಲಾದರೂ ಮೈಲಾರನ ಭಕ್ತರು ಎಲ್ಲಾ ಕ್ಷೇತ್ರಗಳಿಗೂ ಹೋಗಿ ಬರುತ್ತಾರೆ. ನಾನು ಆದ್ದರಿಂದಲೇ ಈ ಮೈಲಾರನನ್ನು “ಜಾತ್ಯಾತೀತ ದೇವರು” ಎಂದು ಕರೆದಿದ್ದೇನೆ.
ಈ ಕೆಳಗಿನ ಗ್ರಂಥಗಳಿಂದ ಕೆಲವು ಭಾಗಗಳನ್ನು ಆಯ್ದುಕೊಂಡಿದೆ.

ಮೈಲಾರಲಿಂಗ ಕುರಿತು ಜನಪದ ಸಾಹಿತ್ಯ
ಎಂತಾದೇವ ನೋಡೋ ಮೈಲಾರಲಿಂಗ
ಎಂತಾಸ್ವಾಮಿ ನೋಡೋ ಗುಡ್ಡದ ರಾಯಾ
ಎಂತಾ ಮಾತ್ಮ ನೋಡೋ
ಕರ್ನಾಟಕದ ಬಳ್ಳಾರಿ ಮತ್ತು ಧಾರವಾಡ ಜಿಲ್ಲೆಗಳ ಸಂಲಗ್ನ ಸೀಮಾ ಪ್ರದೇಶಗಳಲ್ಲಿರುವ ಮೈಲಾರ ಮತ್ತು ದೇವರಗುಡ್ಡ ಗ್ರಾಮಗಳಲ್ಲಿ ನೆಲೆಸಿ ಮೈಲಾರಲಿಂಗ. ಗುಡದಯ್ಯ ನಾಮಗಳಿಂದ ಪ್ರಸಿದ್ಧನಾಗಿರುವ ದೇವನು ಕರ್ನಾಟಕದ ಸುಪ್ರಸಿದ್ಧ ಜನಪದ ದೈವವಾಗಿದ್ದಾನೆ. ಈ ಜನಪದ ದೈವದ ಪ್ರಭಾವ ವಲಯ ಸುವಿಸ್ತಾರವಾದುದು. ಕರ್ನಾಟಕದ ರಾಜಕೀಯ ಎಲ್ಲೆಗಳನ್ನೂ ಮೀರಿ ಉತ್ತರದಲ್ಲಿ ಮಧ್ಯಪ್ರದೇಶ, ಮಹಾರಾಷ್ಟ್ರಗಳಲ್ಲಿಯೂ, ದಕ್ಷಿಣದಲ್ಲಿ ಆಂಧ್ರ, ತಮಿಳು ನಾಡುಗಳಲ್ಲಿಯೂ ಕುಲದೇವರೆಂದು ಪೂಜೆಗೊಳ್ಳುತ್ತಿದೆ. ಭಾರತದಲ್ಲಿ ಇಷ್ಟು ವ್ಯಾಪಕವಾಗಿ ಕುಲದೇವರೆಂದು ಪೂಜೆಗೊಳ್ಳುವ ಇನ್ನೊಂದು ದೇವರಿಲ್ಲವೆಂದು ಹೇಳಬಹುದಾಗಿದೆ. ಆದ್ದರಿಂದ ಈ ದೈವತವನ್ನು ಕುರಿತು ವಿಧಿಗಳು, ಆಚರಣೆಗಳು, ನಂಬಿಕೆಗಳು, ಜಾತ್ರೆ ಹಬ್ಬಗಳು ಮತ್ತು ಜನಪದ ಸಾಹಿತ್ಯ ಅಪರಿಮಿತವಾಗಿರುವುದು ಸ್ವಾಭಾವಿಕವಾಗಿದೆ. ಪ್ರಸ್ತುತ ಪ್ರಬಂಧವು ಮೈಲಾರಲಿಂಗ ಕುರಿತು ಜನಪದ ಸಾಹಿತ್ಯಕ್ಕೆ ಮಾತ್ರ ಮೀಸಲಾಗಿದೆ. ಅದರಲ್ಲಿಯೂ ಕನ್ನಡ ಜನಪದ ಸಾಹಿತ್ಯವನ್ನು ಮಾತ್ರ ಇಲ್ಲಿ ಪರಿಗಣಿಸಲಾಗಿದೆ. ಏಕೆಂದರೆ ಮೇಲೆ ಹೇಳಿದಂತೆ ಅನ್ಯಭಾಷಿಕ ರಾಜ್ಯಗಳಲ್ಲಿಯೂ ಈ ಪರಂಪರೆ ಇರುವುದರಿಂದ ಆಯಾ ಭಾಷೆಗಳಲ್ಲಿಯೂ ಜನಪದ ಸಾಹಿತ್ಯವಿರುವ ಸಾಧ್ಯತೆಗಳಿವೆ. ಮರಾಠಿಯಲ್ಲಿ ಮೈಲಾರಲಿಂಗ (ಖಂಡೋಬಾ) ಕುರಿತಂತೆ ಜನಪದ ಸಾಹಿತ್ಯವಿರುವುದು ಈಗಾಗಲೆ ತಿಳಿದ ಮಾತೇ ಆಗಿದೆ.
ಮೈಲಾರಲಿಂಗ ಕುರಿತ ಜನಪದ ಸಾಹಿತ್ಯವನ್ನು ಕಥೆ, ಗೀತೆ, ಗಾದೆ ಮತ್ತು ಒಗಟುಗಳೆಂಬ ಜನಪದ ಸಾಹಿತ್ಯದ ನಾಲ್ಕು ಪ್ರಮುಖ ಪ್ರಕಾರಗಳಲ್ಲಿ ಇಲ್ಲಿ ವಿವೇಚಿಸಲಾಗುವುದು.
ಗೀತ ಸಾಹಿತ್ಯ : ಮೈಲಾರಲಿಂಗ ಕುರಿತು ಜನಪದ ಸಾಹಿತ್ಯದಲ್ಲಿ ಗೀತ ಸಾಹಿತ್ಯದ್ದು ಬಹುದೊಡ್ಡ ಕಣಜವಾಗಿದೆ. ಆದ್ದರಿಂದ ಪ್ರಥಮದಲ್ಲಿ ಅದನ್ನೇ ಪರಿಶೀಲನೆಗೆ ಎತ್ತಿಕೊಳ್ಳಲಾಗಿದೆ. ಈ ಪ್ರಕಾರವನ್ನು ಜಾನಪದ ಪುರಾಣ, ಆಖ್ಯಾಯಿಕೆಗಳು, ಬಿಡಿಪದಗಳು ಎಂದು ವಿಂಗಡಿಸಿ ಗಮನಿಸಲಾಗುವುದು.
ಜಾನಪದ ಪುರಾಣ : ಮೈಲಾರಲಿಂಗನನ್ನು ಕುರಿತು ಬಹುದೊಡ್ಡ ಪ್ರಮಾಣದಲ್ಲಿ ಜಾನಪದ ಗೀತಸಾಹಿತ್ಯ ಸೃಷ್ಟಿಯಾಗಿದ್ದರೂ ಮಲೆಯ ಮಾದೇಶ್ವರ, ಮಂಟಿಸ್ವಾಮಿ ದೈವಗಳ ಕುರಿತು ಜಾನಪದ ಮಹಾಕಾವ್ಯಗಳಿರುವಂತೆ ಈ ದೈವದ ಬಗೆಗೆ ಇಲ್ಲವಾಗಿದೆ.
ಆಖ್ಯಾಯಿಕೆಗಳು : ಮೈಲಾರಲಿಂಗ ಕುರಿತು ಜಾನಪದ ಪುರಾಣವಿರದಿದ್ದರೂ ಕಥನಗೀತರೂಪದಲ್ಲಿ ಖಂಡಕಾವ್ಯಗಳು ಲಭ್ಯವಿರುವುದು ಈ ಕೊರತೆಯನ್ನು ಕೆಲವು ಮಟ್ಟಿಗೆ ತುಂಬಿದಂತಾಗಿದೆ. ಆದರೆ ಇಲ್ಲಿ ದುಃಖದ ಸಂಗತಿಯೆಂದರೆ ಲಭ್ಯವಿರುವ ಇವುಗಳಲ್ಲಿ ಒಂದೆರಡನ್ನು ಬಿಟ್ಟರೆ ಉಳಿದುವೆಲ್ಲ ಈ ವರೆಗೂ ಜನಪದದ ನಾಲಿಗೆಗಳಲ್ಲಿಯೇ ಆಶ್ರಯ ಪಡೆದಿರುವುದು. ಆದ್ದರಿಂದ ಅಭ್ಯಾಸ ಮಾಡುವವರು ಹಾಡುಗಾರರನ್ನು ಹುಡುಕಿಕೊಂಡೇ ಹೋಗಬೇಕಾಗುತ್ತದೆ. ಪ್ರಸ್ತುತ ಲಭ್ಯವಿರುವ ಕಥನಗೀತೆಗಳೆಂದರೆ ೧. ಕೋಮಾಲಿ ಪದ, ೨. ಕುರುಬರ ಮಾಳವ್ವ, ೩. ರಡ್ಡೇರ ನೀಲಮ್ಮ, ೪. ತಿರುಪತಿ ತಿಮ್ಮಪ್ಪ ಮತ್ತು ಮೈಲಾರಲಿಂಗ, ೫. ಡೋಣಿಪದ ಇವುಗಳಲ್ಲಿ ಎರಡನ್ನು ಮಾತ್ರ ವಿವರವಾಗಿ ಇಲ್ಲಿ ಗಮನಿಸಲಾಗುವುದು.
ಕೋಮಾಲಿಪದ : ಜಾನಪದ ಕ್ಷೇತ್ರದಲ್ಲಿ ಖ್ಯಾತನಾಮರಾದ ಶ್ರೀ ಕ.ರಾ.ಕೃ ಅವರು ೧೯೬೩ ರಲ್ಲಿಯೇ ಈ ಕಥನಗೀತವನ್ನು ‘ಮೈಲಾರಲಿಂಗ ಈರಬಡಪ್ಪ’ ಎಂಬ ಸಂಗ್ರಹದಲ್ಲಿ ಪ್ರಕಟಿಸಿದ್ದಾರೆ.
“ಲಿಂಗಣ್ಣ ದೈವಾಗೊ ನೀಲಣ್ಣ ದೈವಾಗೊ
ಗಂಗೆ ಮಾಳವ್ವ ದೈವಾಗೊ”
ಎಂಬ ಪ್ರಾರ್ಥನೆಯೊಂದಿಗೆ ಈ ಗೀತೆ ಪ್ರಾರಂಭವಾಗುತ್ತದೆ. ಮೈಲಾರಲಿಂಗ ಗಂಡುಳ್ಳಗರತಿ ಕೋಮಲೆಯನ್ನು ಮೋಹಿಸಿ ಮಾಯದಿಂದ ಕರೆದುಕೊಂಡು ಬರುವುದೇ ಇಲ್ಲಿಯ ಕಥಾವಸ್ತು. ಮೈಲಾರಲಿಂಗ ಹಡಗಲಿ ಸೀಮೆಗೆ ಹೋಗುವುದು. ಕೋಮಲೆ ಮನೆ ಗುರ್ತುಹಚ್ಚುವುದು, ನೀರು ಹಣಿಸಲು ಬರುವಂತೆ ಕಾಡುವುದು, ಅವಳ ಸೆರಗು ಹಿಡಿದು ಭಾಷೆ ಪಡೆಯುವುದು, ತಿಪ್ಪೆ ಮತ್ತು ಬಾವಿ ದಡಗಳಲ್ಲಿ ಭೆಟ್ಟಿಯಾಗುವುದು; ಮಾಯದಿಂದ ಸೆಳೆದು ತರುವುದು ಮುಂತಾದ ಸಂದರ್ಭಗಳು ಸ್ವಾರಸ್ಯದ ಮಡುವುಗಳಾಗಿವೆ. ವಿಪ್ರಲಂಬ ಶೃಂಗಾರಕ್ಕೆ ನಿದರ್ಶನಗಳಾಗಿವೆ.
ಆರ್ನೆ ಥಾಂಸನ್‌ರ ವರ್ಗಸೂಚಿಯಂತೆ ‘ಮಾಯೆ ಮಾಟಗಳಿಗೆ ಒಳಗಾದ ಹೆಂಡತಿ’ ಯ ವರ್ಗಕ್ಕೆ ಈ ಕಥೆ ಸೇರಬಹುದಾಗಿದೆ.
[1]
ಈ ಜಾನಪದ ಗೀತಕಥೆಯ ಪ್ರಮುಖ ಆಶಯಗಳು ಮುಂದಿನಂತಿವೆ.
೧. ಅವು ಹಡಗಲಿ ಸೀಮೆಗೆ ಹೋಗ್ಯಾವು
೨. ಐದೇ ದಿನದ ಬಾಣತಿ, ಬೆಳ್ಳಿಗಿಂಡ್ಸಾಗೆ ನೀರ ತಗೊಂಡೆ, ಬಾಗಿಲಿಗೆ ತಾನೆ ಬರುತಾಳೆ.
೩. ಗಂಡ ಬಂದರು ಬರಲಿ. ಮೈದಯ್ಯ ಬಂದರು ಬರಲಿ, ಮುತ್ತಿನ ಸರಗ ನಾ ಬಿಡಲಾರೆ.
೪. ಸೆಳ್ಳವು ಸಪ್ಪರಕೆ ಅಡಿಗ್ಯಾನೆ ಮೈಲಾರಲಿಂಗ
೫. ತಿಪ್ಪೆಗೆ ಹೋಗಿ ಅಡಿಗ್ಯಾನೆ ಗೊರವಯ್ಯ
೬. ಕಡಗದ ಕೈಯ ಹಿಡಿದಾನೆ
೭. ನೀನೆ ನನ್ನಿಂದೆ ಬರಬೇಕು
೮. ಅಲ್ಲಿಂದ ಕೋಮಲೆ ಭಾವಿಗೆ ಹೋಗ್ತಾಳೆ.
೯. ಭಂಡಾರದ ಸೀಲು ತುಂಬ್ಯಾನೆ ಮೈಲಾರಲಿಂಗ, ಮಾಯ ಮಾಡಿಕೊಂಡು ಹೋಗುತ್ತಾನೆ.
೧೦. ಎಡವಿದ ಬೆರಳೊಂದಡಿಯಾಗಿ
೧೧. ಯಾವನ್ನ ನೋಡಿ ಮರೆತೀಯ
೧೨. ನನ್ನ ಮೇಲೊಬ್ಬಳ ರಾಣೆ ತಂದಿದ್ದೀರ
೧೩. ಗಂಡನು ಮಂಚಕೆ ಬರಲಿಲ್ಲ ಅಂದೇಳಿ
೧೪. ಕೋಮಲೆ ಶಿವನು ಮಲಗಿದ್ದರು
೧೫. ಬಲಗಾಡೆಲವಳು ಇರುತಾಳೆ, ಎಡಗಡೆಗೆ ನೀನು ಇರುವಂತಿ.[2]
ಕುರುಬರ ಮಾಳವ್ವನ ಪದ: ಕ. ವಿ. ವಿದ್ಯಾಲಯದ ಬೆಳಗಾವ ಸ್ನಾತಕೊತ್ತರ ಕೇಂದ್ರದಲ್ಲಿ ಕನ್ನಡ ಪ್ರಾಧ್ಯಾಪಕರಾಗಿರುವ ಶ್ರೀ ಎಂ.ಬಿ. ನೇಗಿನಾಳ ಅವರ ೧೯೮೨ ರಲ್ಲಿ ಪ್ರಕಟವಾದ ‘ಮೈಲಾರಲಿಂಗ ಪದಗಳು’ ಸಂಗ್ರಹದಲ್ಲಿ ಇದು ಪ್ರಕಟವಾಗಿದೆ.
“ಚದುರ ನಿಂಗಣ್ಣ ಚಂದ್ರನ ಕಿರಣ
ಭಾಗ್ಯದ ಕೋಟಿ ಯೋಳಕೋಟಿ”
ಎಂದು ಆರಾಧ್ಯದೈವದ ಸೌಂದರ್ಯ ಸ್ತುತಿಯೊಂದಿಗೆ ಈ ಕಥನಗೀತ ಪ್ರಾರಂಭವಾಗುತ್ತದೆ. ೬ ಸಂಧಿಗಳವರೆಗೂ ವಿಸ್ತಾರವಾಗಿರುವ ಗೀತವಿದು.
ಕುರುಬರ ಮಾಳವ್ವನನ್ನು ಮೋಹಿಸಿ ಮಾಯದಿಂದ ಕರೆತರುವುದೇ ಕಥಾವಸ್ತು.
ದೇಸ ತಿರುಗಿ ಬ್ಯಾಸತ್ತು ಬಂದ ಮೈಲಾರಲಿಂಗಗೆ ಕದ ತೆರೆಯದೆ ಸಿರಿಗಂಗ, ಮತ್ತೊಂದು ಹೆಣ್ಣಿನ ಮನಿಗ್ಹೋದ್ಹೊ ಮಾರಾಯ ಬಂದ ದಾರಿಲಿ ಹೊರಟ್ಹೊಗೊ ಎಂದರೆ, ಮತ್ತೊಂದು ಹೆಣ್ಣನ್ನು ತರದಿದ್ರ ಸಿರಿಗಂಗೆ ಗುಡದಯ್ದನಲ್ಲೆ ಎಂದು ಪ್ರತಿಜ್ಞೆ ನಿಲ್ಲುತ್ತದೆ. ಸಿರಿಗಂಗ ಏಳು ಹೆಡೆಸರ್ಪ ತಂದು ಸತ್ಯ ಪರೀಕ್ಷೆಗೆ ನಿಂತರೆ, ಬಂದ ಅಣ್ಣಯ್ಯ ಗುಡದಯ್ಯನಿಗೆ ನಿನಗೂನು ಬ್ಯಾಡಾದ್ದು ನನಗೂನು ಬ್ಯಾಡ ಎನ್ನುತ್ತಾರೆ. ಸಿರಿಗಂಗ ಮಾರಾಯಾಗ ಬೆನ್ನು ಬೀಳುತ್ತಾಳೆ. ಮೈಲಾರಲಿಂಗ ಕುರುಬರ ಮನೆಯಲ್ಲಿ ದುಡಿದು, ಜಗಳಾಡಿ, ದೊಸಿಗನಾಗಿ ಮಾಯೆಯಿಂದ ಮಾಳವ್ವನನ್ನು ತರುತ್ತಾನೆ. ಗಂಗವ್ವ ಮಾಳವ್ವರ ಸವತಿ ಮಾತ್ಸರ್ಯದಲ್ಲಿ, ‘ನಾನಾಗಿ ಬಂದವಳಲ್ಲ’ ವೆಂದು ಮಾಳವ್ವ ತಿಳುವಳಿಕೆ ನುಡಿಯುತ್ತಾಳೆ. ಇಲ್ಲಿ ಉಕ್ತವಾದ ಪ್ರಸಂಗಗಳು ಕಥೆಯ ಚೆಲುವಿನಾಗರಗಳಾಗಿವೆ. ಕಥೆ ಆದಿಯಿಂದ ಅಂತ್ಯದವರೆಗೂ ಕುತೂಹಲ ಕೆರಳಿಸುತ್ತ ಮನ ತಣಿಸುತ್ತ ಸಾಗುತ್ತದೆ.
ಕುರುಬರ ಮಾಳವ್ವನನ್ನು ಮೋಹಿಸಿ ಮಾಯದಿಂದ ಕರೆತರುವ ಈ ಕಥೆಯೂ ಹಿಂದಿನ ಕಥೆಯಂತೆ ಅದೆ ವರ್ಗಕ್ಕೆ ಸೇರುತ್ತದೆ.
ಈ ಕಥೆಯ ಆಶಯಗಳು ಮುಂದಿನಂತಿವೆ.
೧. ದೇಸದೇಸವ ತಿರುಗಿ ಬ್ಯಾಸತ್ತು ನಾ ಬಂದೆ, ರಾತ್ರಿ ಸಿರಿಗಂಗ ಏ ಕದ ತಗಿಯೇ.
೨. ಮತ್ತೊಂದು ಹೆಣ್ಣಿನ ಮನಿಗ್ಹೋದ್ಯೋ ಮಾರಾಯ, ಮತ್ಯಾಕ ಇಲ್ಲಿ ಬಂದೆ?
೩. ವಾದವ ಹಾಕಿದರೆ ಮತ್ತೊಂದು ಹೆಣ್ಣ ತರುತೇನೇ
೪. ಮತ್ತೊಬ್ಳು ಹೇಗೆ ಬರುತಾಳೆ
೫. ಮತ್ತೊಂದು ಹೆಣ್ಣು ತರದಿದ್ರೆ ಸಿರಗಂಗಾ ಗುಡದಯ್ದನ ಅಲ್ಲೆ
೬. ಬೆಲ್ಲದಂತ ದೇವ ಎಲ್ಲಿಗೆ ಹೋಗಿದ್ದೆ ಗಲ್ಲದ ಮ್ಯಾಲೆ ಹೊಸ ಗಾಯೋ
ಉಪ ಆಶಯ : ಹೊಟ್ಟೆಯ ಮೇಲೆ ಬೋರಗಾಯೋ
೭. ಯೋಳನು ಹೆಡಿಯವ ಸರಪವ ತಂದಾಳೆ, ಸತ್ಯಪರೀಕ್ಷವ ನಡಿ ಅಂದೆ
೮. ನಿಮ್ಮತಂಗಿ ವಾದ ಹಾಕತಾಳೊ ನಮಬೀಗ ಇಲ್ಲಿಗೆ ನಿಮ್ಮ ಹೆಣ್ಣ ಬಿಡಗಡಿ
೯. ನಿನಗೂನು ಬ್ಯಾಡಾದ್ದು ನನಗೂನು ಬ್ಯಾಡನ್ಯೋ
೧೦. ಮಾರಾಯಾಗ ಬೆನ್ನು ಬೀಳತಾಳೋ
೧೧. ಕೂಡಿಕ್ಯಾವ ಹೇಗೆ ಕುರುಬರ ಮಾಳವ್ನೆ
೧೨. ಕುರುಬರ ಮನಿಯಾಗೆ ದುಡಿದಾನೊ
೧೩. ಕುರುಬರ ಕೂಟ ಏ ಜಗಳವೋ
೧೪. ಕುರುಬರ ಮಾಳಿಯ ಒಯ್ಯುವದಿದ್ದರೆ
೧೫. ಮಾಯದ ಬಂಡಾರೆ ಏ ಒಗದಾನೊ
೧೬. ದೋಸಿಗನ ರೂಪ ಏ ತಾಳತಾನೊ
೧೭. ಮಾಯದ ಬಂಡಾರ ಕಲಿಸ್ಯಾನೇಳ ಕೋಟಿ ಏ ಔಸದ ಮಾಡಿ ಕುಡಿಸ್ಯಾನೊ
೧೮. ಮುಂದ್ಮುಂದ ಮಾರಾಯ ಹಿಂದಹಿಂದ ಮಾಳವ್ವ
೧೯. ಗಂಗೀಗೂ ಮಾಳೀಗೂ ಕದನ ಕಾಳಗ ಹಚ್ಚಿ
೨೦. ಸಿರಿಗಂಗ ಏ ಅನ್ನ ಬೇಡವರ ಏ ಬರುತಾರೊ
೨೧. ಮಾಳೆ ಮಕ್ಕಳ ಬೇಡಾವೃ ಏ ಬರತಾರೊ
೨೨. ಗಂಗವ್ವ ನಾನಾಗಿ ಬಂದ್ಯೋಕ್ಸಲ್ಲೊ.
ಕೋಮಾಲಿ ಹಾಗೂ ಕುರುಬರ ಮಾಳವ್ವ ಎರಡರಲ್ಲೂ ಹೆಣ್ಣಿನ ಮೇಲೆ ಹೆಣ್ಣು ತರುವ ಕಥೆಯೇ ಇದ್ದು, ಎರಡರಲ್ಲೂ ಮಾಯದ ತಂತ್ರ ಇದಕ್ಕಾಗಿ ಬಳಸಿಕೊಳ್ಳಲಾಗಿದೆ. ಮೂಲದಲ್ಲಿ ಕಥೆಗಳೆರಡೂ ಒಂದೇ ಆಗಿದ್ದರೂ ಬೆಳವಣಿಗೆಯಲ್ಲಿ ಒಂದಿಷ್ಟು ಭಿನ್ನತೆಗಳು ಕಂಡು ಬರುತ್ತವೆ. ಕೋಮಾಲೆ ಗಂಡುಳ್ಳ ಹೆಣ್ಣು ಬಾಣತಿ ಬೇರೆ, ಆದರೆ ಕುರುಬರ ಮಾಳವ್ವ ಕನ್ಯೆಯಾಗಿದ್ದಾಳೆ. ಕೋಮಾಲೆಯಲ್ಲಿ ಹೆಣ್ಣುತರಲು ಸಹಜ ಹೊರಟರೆ, ಕುರುಬರ ಮಾಳವ್ವರಲ್ಲಿ ಪಣತೊಟ್ಟು ಹೊರಡುತ್ತಾನೆ. ಕೋಮಲೆಯನ್ನು ಕರೆತರುವಲ್ಲಿಗೆ ಆ ಪದ ಮುಕ್ತಾಯ ಕಂಡರೆ ಕುರುಬರ ಮಾಳವ್ವರಲ್ಲಿ ಸವತಿ ಮಾತ್ಸರ್ಯದ ಕಲಹಕ್ಕೆ ಇಂಬುಗೊಡುತ್ತದೆ. ಕೋಮಾಲೆಯಲ್ಲಿ ಬಲಗಡೆಗೆ ಕೋಮಾಲೆ, ಎಡಗಡೆಗೆ ಸಿರಿಗಂಗ ಎಂದು ಪ್ರತ್ಯೇಕ ಸ್ಥಾನಗಳನ್ನು ಏರ್ಪಡಿಸಿದರೆ ಕುರುಬರ ಮಾಳವ್ವರಲ್ಲಿ ಬಂದ ಭಕ್ತರಿಗೆ ಅನ್ನಕರುಣಿಸಲು ಸಿರಿಗಂಗೆಗೆ, ಸಂತಾನ ಕರುಣಿಸಲು ಕುರುಬರ ಮಾಳವ್ವಗೆ ಎಂಬಂತೆ ಪ್ರತ್ಯೇಕ ಕಾರ್ಯಗಳನ್ನು ವಹಿಸಿ ಕೊಡಲಾಗಿದೆ.
ಮೈಲಾರಲಿಂಗ ಕುರುಬರ ಮಾಳವ್ವ ಕಥನಗೀತದಂತೆಯೇ ಆದಿ ಚುಂಚನಗಿರಿಯ ಭೈರವಸ್ವಾಮಿ ಕುರುಬರ ಮಾಳವ್ವರ ಕಥನಗೀತವೂ[3] ಒಂದಿದ್ದು ಎರಡರಲ್ಲಿ ಅನೇಕ ಸಾಮ್ಯಗಳನ್ನು ಕಾಣಬಹುದಾಗಿದೆಯೆಂದು ಇಲ್ಲಿ ಸೂಚಿಸ ಬಯಸುತ್ತೇನೆ.
ಸಾಂಸ್ಕೃತಿಕ ಮಾನವಶಾಸ್ತ್ರದ ಹಿನ್ನೆಲೆಯಲ್ಲಿ ಮೇಲಿನ ಕಥೆಗಳೆರಡನ್ನೂ ನೋಡಿದಾಗ ಪ್ರಾಚೀನ ಕಾಲದ ಮಾನವ ಸ್ವಭಾವ ವಿಶೇಷವೊಂದು ಇಲ್ಲಿ ಪ್ರಧಾನವಾಗಿ ನಿಂತದ್ದು ಕಂಡು ಬರುತ್ತದೆ. ಏಕ ಪತ್ನಿತ್ವ ಜಾರಿಯಲ್ಲಿರುವ ಈ ಕಾಲದಲ್ಲಿ ಹೆಣ್ಣಿನ ಮೇಲೆ ಹೆಣ್ಣು ಇಡುವುದಾಗಲಿ ತರುವುದಾಗಲಿ ಸಾಮಾಜಿಕ ಅಪರಾಧವಾಗಿದ್ದಂತೆ ಪ್ರಾಚೀನ ಕಾಲದಲ್ಲಿ ಆಗಿರಲಿಲ್ಲ. ಪುರಷನೊಬ್ಬ ಹೆಣ್ಣುಗಳನ್ನನ್ನೇಕ ಆಳುವುದು, ಕದ್ದಾಗಲಿ, ಗೆದ್ದಾಗಲಿ ತರುವುದು ಪೌರುಷ ಗಂಡಸ್ತಿಕೆಗಳ ಸಂಕೇತವಾಗಿತ್ತು. ಅಷ್ಟೇ ಅಲ್ಲ ಸಾಮಾಜಿಕ ಅಂತಸ್ತೂ ಆಗಿತ್ತು. ಜಾನಪದ ದೇವತೆ ಮೈಲಾರಲಿಂಗನಲ್ಲಿಯೂ ಈ ಸ್ವಭಾವವನ್ನು ಆರೋಪಿಸಲಾಗಿದೆ.
“ಜನಪದ ಕವಿಗಳು ದೇವರುಗಳನ್ನು ತಮ್ಮಂತೆಯೇ ಕಲ್ಪಿಸಿಕೊಂಡು ತಮ್ಮ ಬೇಕು ಬೇಡಗಳನ್ನು ಅವರಿಗೂ ಆರೋಪಿಸಿದ್ದಾರೆ.
ದೇವರು ‘ಮೈಮೆ’ ಉಳ್ಳ ಶಕ್ತಿಶಾಲಿ ಮಾಯಾವಿ. ಅವರು ಮನಸ್ಸು ಮಾಡಿದರೆ ಲೋಕದಲ್ಲಿ ಅಸಾಧ್ಯವಾದುದು ಏನೂ ಇಲ್ಲ. ಬಹುಪಾಲು ಜನಪದ ದೇವತೆಗಳು ನಮ್ಮಂತೆಯೇ ಹಸಿವು ನೀರಡಕೆಯುಳ್ಳವರು, ಸ್ತ್ರೀಲೋಕವು, ಬಹು ಪತ್ನೀಪ್ರಿಯರು, ಪ್ರಶಂಶಾಪ್ರಿಯರು ಕಲಾಪ್ರಿಯರು…. “ಶ್ರೀ ನಂ. ತಪಸ್ವೀಕುಮಾರರ ಈ ಅಭಿಪ್ರಾಯಕ್ಕೆ” ಈ ಮತ್ತು ಮುಂದಿನ ಕಥೆಗಳು ಕೂಡ ನಿದರ್ಶನಗಳಾಗಿವೆ.
ರಡ್ಡೇರ ನೀಲಮ್ಮನ ಪದ ಈ ಮತ್ತು ಮುಂದಿನ ಇನ್ನೆರಡು ಕಥನ ಗೀತೆಗಳು ಈವರೆಗೂ ಎಲ್ಲಿಯೂ ಪ್ರಕಟವಾಗಿಲ್ಲ. ಪ್ರಾಧ್ಯಾಪಕ ಶ್ರೀ ಎಂ. ಬಿ. ನೇಗಿನಾಳರವರು ಶ್ರಮವಹಿಸಿ ಧ್ವನಿ ಮುದ್ರಿಸಿಗೊಂಡಿದ್ದಾರೆ.
ಬನ್ನೂರಿನ ರಡ್ಡೇರ ನೀಲಮ್ಮ ಆಗರ್ಭ ಶ್ರೀಮಂತಳು ಆದರೆ ಜಿಪುಣಾಗ್ರೇಸರಳು. ಅವಳ ಬಾಗಿಲಿಗೆ ಯಾವ ಭಿಕ್ಷುಕನೂ ಹೋಗುವಂತಿರಲಿಲ್ಲ. ಅವಳಿಗೆ ಬುದ್ದಿ ಕಲಿಸಲೆಂದು ಮೈಲಾರಲಿಂಗ ಗೊರವನ ವೇಷತಾಳಿ ಹೋದ. ನೀಲಮ್ಮ ಕೇಳಿದ ಮಜ್ಜಿಗೆಯನ್ನೂ ಕೊಡದೆ, ನೀರನ್ನು ಹಣಿಸದೆ ಹೆದರಿಸಿ ಓಡಿಸಿದಳು. ಈ ಪ್ರಸಂಗದಿಂದಾಗಿ ಅವಳ ಸಂಪತ್ತು ಕರಗಿತು. ಹೀನಸ್ಥಿತಿ ಬಂದಿತು. ಇದರ ಕಾರಣ ತಿಳಿಯಲು ಹೊತ್ತಿಗೆ ಕೇಳಬೇಕೆಂದು ನಿರ್ಧರಿಸಿದಳು.
ಅಣ್ಣನ ಆಜ್ಞೆಯಂತೆ ಎಲ್ಲಮ್ಮ ಜೋಗತಿಯ ವೇಷದಲ್ಲಿ ಬಂದು ಕವಡೆ ಹಾಕಿ ನೀಲಮ್ಮನಿಗೆ ‘ಗೊರವನೊಬ್ಬನನ್ನು ನೀನು ಪೀಡಿಸಿದ್ದು ಕಾರಣ’ ಎಂದು ಹೇಳಿ ‘ಅವನನ್ನು ಕರೆದು ತಂದು ಉಪಚರಿಸಿ ಮೈಲಾರಕ್ಕೆ ಹೋಗಿ ಬಾ’ ಎಂದು ಉಪಾಯವನ್ನು ಸೂಚಿಸಿದಳು.
ಅದೇ ರೀತಿ ನೀಲವ್ವ ಗೊರವನೊಬ್ಬನನ್ನು ಹುಡುಕಿ ತಂದಳು. ಆತನ ಸೇವೆ ಮಾಡಿದಳು. ಆತ ಕೊಟ್ಟ ಅನೇಕ ಕಿರುಕುಳಗಳನ್ನು ಸಹಿಸಿದಳು. ಕೊನೆಗೆ ಐದು ಅಂಕಣದ ಬಂಡಿ ಕಟ್ಟಿಸಿಗೊಂಡು ಮೈಲಾರಕ್ಕೆ ಬರುವ ಹರಕೆ ಹೊತ್ತಳು. ಅದರಂತೆ ಮೈಲಾರಕ್ಕೆ ಸಡಗರದಿಂದ ಹೋಗಿ ಐದನೂರು ಡೋಣಿ ತುಂಬಿಸಿದಳು. ಅಲ್ಲಿಗೆ ಮೈಲಾರಲಿಂಗ ಸುಪ್ರಸನ್ನನಾಗಿ ಮೊದಲಿನ ಸಿರಿ ನೀಲಮ್ಮನಿಗೆ ಕರುಣಿಸಿದ.
ಮೈಲಾರಲಿಂಗನ ಮಹಿಮೆಯನ್ನು ಸಾರುವುದು ಈ ಕಥೆಯ ಉದ್ದೇಶ. ಭಕ್ತಿರಸ ಇದರ ಸ್ಥಾಯಿ.
ಆರ್ನೆಥಾಂಸನ್‌ರ ಸಾಮಾನ್ಯ ಕಥೆಗಳ ಗುಂಪಿನಲ್ಲಿ ಅತಿಮಾನುಷ ವಿರೋಧವರ್ಗಕ್ಕೆ ಈ ಕಥೆ ಸೇರಬಹುದಾಗಿದೆ.
ಲೇಖನದ ಅತಿ ವಿಸ್ತಾರದ ಭಯದಿಂದ ಈ ಮತ್ತು ಮುಂದಿನ ಕಥೆಗಳಿಗೆ ಆಶಯಗಳನ್ನು ಬರೆದಿರುವುದಿಲ್ಲ.
ತಿರುಪತಿ ತಿಮ್ಮಪ್ಪ ಮತ್ತು ಮೈಲಾರಲಿಂಗಪ್ಪ ಪದ :
ಇದು ಸುದೀರ್ಘವಾದ ಕಥನಗೀತವಾಗಿದೆ. ಮೈಲಾರಲಿಂಗಪ್ಪ ತನನ ಮದುವೆಗಾಗಿ ತಿರುಪತಿ ತಿಮ್ಮಪ್ಪನಲ್ಲಿ ಏಳು ಕೋಟಿ ಸಾಲ ಮಾಡುವುದು, ಸಾಲ ತೀರಿಸಲು ಒತ್ತಾಯ ಬಂದ ಪ್ರಸಂಗದಲ್ಲಿ ಕೌಶಲ್ಯ ಪ್ರದರ್ಶಿಸಿ ಜಾರಿಕೊಳ್ಳುವುದು ಈ ಕಥನ ಗೀತೆಯ ವಸ್ತುವಾಗಿದೆ. ಹಾಸ್ಯರಸ ಪ್ರಧಾನವಾಗಿ ಕಾಣಿಸಿಕೊಳ್ಳುತ್ತದೆ. ಏಳುಕೋಟಿ ಏಳುಕೋಟಿಗೂ ಎಂಬ ಉದ್ಘೋಷಕ್ಕೂ, ಏಳು ಕೋಟಿ ಕೂಡಲಿಲ್ಲ ಮೈಲಾರಲಿಂಗನ ಸಾಲ (ಶನಿ) ಹರಿದಿಲ್ಲ ಮತ್ತು ‘ಮಂದಿ ಕರಕೊಂಡು ಮೈಲಾರಕ ಬಾ’ ಎಂಬ ಗಾದೆ ಮಾತುಗಳಿಗೂ ಈ ಕಥೆಯೆ ಹಿನ್ನಲೆಯೆಂದು ಹೇಳಲಾಗುತ್ತದೆ.
ಸುಪ್ರಸಿದ್ಧನಾದ ತಿರುಪತಿ ತಿಮ್ಮಪ್ಪನ ಮೇಲೆ ಮೈಲಾರಲಿಂಗನ ಘನತೆಯನ್ನು ತೋರುವುದು ಈ ಕಥನ ಗೀತೆಯ ಉದ್ದೇಶವಿದ್ದಂತಿದೆ. ಮೈಲಾರಲಿಂಗನಿಗಿಂತಲೂ ಪೂರ್ವದಲ್ಲಿಯೇ ಪ್ರಸಿದ್ಧಿ ಹೊಂದಿದ್ದ ತಿರುಪತಿ ತಿಮ್ಮಪ್ಪನೊಂದಿಗೆ ಮೈಲಾರಲಿಂಗನ ಸ್ನೇಹ ಯಾವುದೊಂದು ನಿಮಿತ್ತವಾಗಿ ಮಾಡಿಸುವಲ್ಲಿ ಈತನನ್ನು ಅವನ ಸಾಮಾನ ನನ್ನಾಗಿಸುವ, ಸಾಲಕೊಟ್ಟ ತಿಮ್ಮಪ್ಪನನ್ನು ಮೈಲಾರಲಿಂಗ ತನ್ನ ಚತುರತೆಯಿಂದ ಮಂಕುಗೊಳಿಸಿ ಕೌಶಲ್ಯ ವಿಜಯ ಸಾಧಿಸುವಲ್ಲಿ ಅವನಿಗಿಂತಲೂ ದೊಡ್ಡವನನ್ನಾಗಿಸುವ ಉದ್ದೇಶಗಳು ಅಡಿಗಿದಂತೆ ಇವೆ.
ಡೋಣಿ ಪದ ಇದೂ ಸುದೀರ್ಘವಾದ ಪದವಾಗಿದೆ. ಬೆಳವಲನಾಡಿನ ಭಕ್ತರು ಮೈಲಾರ ಕ್ಷೇತ್ರಕ್ಕೆ ಬಂದಾಗ, ಗುಡದಯ್ಯನ ದರ್ಶನವನ್ನಪೇಕ್ಷಿಸಿ ನಾಲ್ವತ್ತುಜನ ಚಂದಾಪುರದ ಹತ್ತಿರ ತುಂಗಭದ್ರೆಯನ್ನು ಡೋಣಿಯ ಸಹಾಯದಿಂದ ದಾಟಿ ಬಂದರು. ಗುಡದಯ್ಯನ ದರ್ಶನ ಪಡೆದು ಭಕ್ತಿಯಿಂದ ದೋಣಿ ತುಂಬಿಸಿ ಪುನಃ ಮೈಲಾರಕ್ಕೆ ಹೊರಟರು. ದಾರಿಯಲ್ಲಿ ಹೊನ್ನೆತ್ತೆವ್ವನ ದರ್ಶನಮಾಡಿಕೊಂಡು ಚಂದಾಪುರದ ಅಗಸಿಗೆ ಬಂದಾಗ ಹೊತ್ತು ಹೋಗಿತ್ತು. ದೋಣಿ ನಡೆಸುವ ಅಂಬಿಗ ದೋಣಿಯನ್ನು ಕಟ್ಟಿಹಾಕಿ ಹೊರಟುಹೋಗಿದ್ದ. ಮೈಲಾರದಲ್ಲಿ ಚಿಕ್ಕ ಮಕ್ಕಳನ್ನು ಬಿಟ್ಟು ಬಂದಿದ್ದು ಈ ಹಿರಿಯರೆಲ್ಲರು ಚಿಂತಾಕ್ರಾಂತರಾದರು.
ಆ ಮಬ್ಬು ಕತ್ತಲೆಯಲ್ಲಿ ಹುಡುಗನೊಬ್ಬ ಬಂದು ಡೋಣಿಯಲ್ಲಿ ಹೊಳೆ ದಾಟಿಸುವುದಾಗಿ ಕರೆದುಕೊಂಡು ಹೊರಟ, ಡೊಣಿ ನಡುಹೊಳೆಗೆ ಬಂದಾಗ ಗರಗರ ತಿರುಗತೊಡಗಿತು. ಹುಡುಗ ಎಲ್ಲರಿಗೂ ಮನೆದೇವರನ್ನು ನೆನೆಯಲು ಹೇಳಿದ. ಎಲ್ಲರೂ ‘ಏಳು ಕೋಟಿ ಏಳು ಕೋಟಿಗೊ’ ಎಂದು ಕೂಗಿದರು. ದೋಣಿ ಸುರಕ್ಷಿತವಾಗಿ ದಡಕ್ಕೆ ಸೇರಿದಾಗ ಹುಡುಗ ಮಾಯವಾಗಿದ್ದ.
ಇತ್ತ ಅದೇ ಹುಡುಗ ‘ಗೊರವಪ್ಪನ’ ವೇಷದಿಂದ ಹರಪನಹಳ್ಳಿಗೆ ಹೋಗಿ ದೋಣಿ ಮುಳುಗಿ ನಾಲ್ವತ್ತು ಜನ ಸತ್ತರೆಂದು ಸುದ್ದಿ ಹೇಳಿದ. ಪೋಲಿಸರು ಬಂದು ಗೋಣೆಪ್ಪನನ್ನು ಹಿಡಿದೊಯ್ದ ಬಂದೀಖಾನೆಗೆ ಹಾಕಿದರು. ಗೊರವಪ್ಪ ಗೋಣೆಪ್ಪನ ಮನೆಯವರನ್ನು ಸಮಾಧಾನಗೊಳಿಸಿದ. ಪೋಲಿಸರಿಗೆ ತಾನು ಜಾಮೀನು ಆಗುವುದಾಗಿಯೂ, ಮೇಲೆ ಹಣವನ್ನು ಕೊಡುವುದಾಗಿಯು ಹೇಳಿದ. ಅವರ ಟೇಬಲ್ ಮೇಲೆ ಭಂಡಾರ ಮೆತ್ತಿದ ನಾಣ್ಯಗಳ ರಾಶಿಯನ್ನೆ ಹಾಕಿದ. ಪೋಲಿಸರು ಆ ನಾಣ್ಯಗಳನ್ನು ಎಷ್ಟು ಎಣಿಸಿದರೂ ಅವು ತೀರಲಿಲ್ಲ. ಬೆರಗಾದ ಪೋಲಿಸರು ಗೊರವನ ಕ್ಷಮೆ ಕೇಳಿ ಗೋಣೆಪ್ಪನನ್ನು ಬಿಟ್ಟು ಕೊಟ್ಟರು. ಜಾತ್ರೆಯ ಕಾಲಕ್ಕೆ ಯಾವತ್ತೂ ದೋಣಿ ಅಡಿಸುವ ಹಾಗೂ ಬಂದೋಬಸ್ತ ಮಾಡುವ ಏರ್ಪಾಡು ಮಾಡಲು ಒಪ್ಪಿಕೊಂಡರು.
ಆಡಿ ಬಂತಾಡಿ ಬಂತ | ಹರಗೋಲ
ಕೋಲಾಡಿ ಕೊಂಕಿ ಬಂತ |
ನಂಬಿದ ಭಕ್ತರ ಯೋಗಕ್ಷೇಮವನ್ನು ಸ್ವಾಮಿಯು ಹೊರುತ್ತಾನೆಂದು ಸಾರುವುದೆ ಈ ಕಥನಗೀತೆಯ ಉದ್ದೇಶವಾಗಿದೆ.
ಈ ವರೆಗೂ ಪ್ರಮುಖವಾದೈದು ಕಥನ ಗೀತೆಗಳನ್ನು ನೋಡಿದ್ದಾಯಿತು. ಇನ್ನು ಮುಂದೆ ಅಪಾರವಾಗಿರುವ ಬಿಡಿ ಪದ್ಯಗಳನ್ನು ಗಮನಿಸೋಣ.
ಬಿಡಿಪದ್ಯಗಳು – ಕರ್ನಾಟಕದಾದ್ಯಂತ ಹಲವಾರು ಜನಪದ ಗೀತ ಸಂಪ್ರದಾಯಗಳು ಪ್ರಚಲಿತವಿದೆ. ಕೋಲಾಟದ ಪದಗಳು, ಅಂಟಿಕೆ – ಪಂಟಿಕೆ ಪದಗಳು, ಹಂತಿಯ ಹಾಡುಗಳು, ಹುತ್ತರಿ ಹಾಡುಗಳು, ಬೀಸುವ ಪದಗಳು, ಕುಟ್ಟುವ ಪದಗಳು, ಮಾನನವಮಿಯ ಪದಗಳು ಹಾಗೂ ದೇವರ ಪದಗಳು.
ದೇವರ ಪದಗಳು ಬಿಡಿರೂಪದಲ್ಲಿ ಅಸಂಖ್ಯವಾಗಿ ಲಭ್ಯವಿವೆ. ಇವು ಸ್ತುತಿ ಪದಗಳೆಂದೇ ತಿಳಿಯಲ್ಪಡುತ್ತವೆ. ಗ್ರಾಮದೇವತೆ, ಗೃಹದೇವತೆ, ಕುಲದೇವತೆ, ಪ್ರಾದೇಶಿಕ ದೇವತೆ, ಪುರಾಣ ದೇವತೆಗಳನ್ನು ಕುರಿತು ಮಾಡಿದ ಪ್ರಾರ್ಥನಾ ಗೀತೆಗಳೆ ಇವು.
ಮೈಲಾರಲಿಂಗನನ್ನು ಕುರಿತು ಬಿಡಿಪದಗಳು ಬಹುದೊಡ್ಡ ಪ್ರಮಾಣದಲ್ಲಿ ಲಭ್ಯವಿವೆ. ಈ ದಿಶೆಯಲ್ಲಿ ಪ್ರಾಧ್ಯಾಪಕ ಡಾ. ಎಂ. ಬಿ. ನೇಗಿನಾಳರವರ ‘ಮೈಲಾರಲಿಂಗನ ಪದಗಳು’ ಎಂಬ ಸಂಗ್ರಹವೊಂದನ್ನು ಬಿಟ್ಟರೆ, ಬಹುದೊಡ್ಡ ಪ್ರಮಾಣದಲ್ಲಿ ಹಾಡುಗಳು ಜನಪದದ ನಾಲಿಗೆಯ ಮೇಲೆಯೇ ನಿಂತಿವೆ. ಇವು ಇಂಗಿಹೋಗದ ಮುನ್ನ ಸಂಗ್ರಹಿಸಿ ಪ್ರಕಟಿಸುವುದು ತೀರ ಅವಶ್ಯವಿದೆಯೆಂದು ಈ ಸಂದರ್ಭದಲ್ಲಿ  ಸೂಚಿಸಬಯಸುತ್ತೇನೆ.
ಬಿಡಿಪದ್ಯಗಳು ಸ್ತುತಿಪದ್ಯಗಳ ಗುಂಪಿಗೆ ಸೇರತಕ್ಕುವುಗಳಾದರೂ, ಸ್ತುತಿ ವೈವಿಧ್ಯಮಯವಾಗಿರುವುದರಿಂದ ಹಾಡುಗಳಲ್ಲಿಯೂ ಏಕತಾನತೆಗೆ ಬದಲಾಗಿ ವೈವಿಧ್ಯತೆಗಳು ಕಂಡು ಬರುತ್ತವೆ. ಇಲ್ಲಿ ಅಂತ ಕೆಲವು ವಿಧಗಳನ್ನು ನೋಡಬಹುದಾಗಿದೆ.
ಸ್ತುತಿ ಪದ್ಯಗಳಲ್ಲಿ ‘ಉದಯರಾಗ’ಗಳದ್ದೊಂದು ಪ್ರಚಲಿತವಾದ ಪ್ರಕಾರವಾಗಿದೆ. ಮೈಲಾರಲಿಂಗನನ್ನು ಕುರಿತು ಹಲವಾರು ಜಾನಪದ ಉದಯರಾಗಗಳು ಲಭ್ಯವಿದೆ.
“ಏಳು ಸ್ವಾಮಿ ಬೆಳಗಾದಾವೊ | ಮೈಲಾರಲಿಂಗ
ಎದ್ದು ಮಜ್ಜನ ಮಾಡಯ್ಯಾ“
ಈ ಉದಯರಾಗ ೯ ಪದ್ಯಗಳದ್ದಿದ್ದು ಪ್ರತಿಪದ್ಯದಲ್ಲೂ ಜಾನಪದ ಸೊಗಸು ಹೊರಸೂಸುತ್ತವೆ.
“ಕಬ್ಬಕ್ಕಿ ಕರಿಹಕ್ಕಿನೆಲಗುಬ್ಬೀ… | ದೇವಾ
ಕಬ್ಬಕ್ಕಿ ಕರಿಹಕ್ಕಿ ನೆಲಗುಬ್ಬೀ ಮೊದಲಾಗಿ
ಪಕ್ಷಿಪಾರಿವಾಳ ಗಿಳಿಹಿಂಡು ಮೊದಲಾಗಿ
ಏಳಯ್ಯ ಬೆಳಗಾದಾವೋ…
ಏಳ್ತಂದೆ ಬೆಳಗಾದಾವೋ… | ಗುಡ್ಡದ ರಾಯಾ
ಎದ್ದು ಮಜ್ಜನ ಮಾಡಯ್ಯಾ.
ಸ್ತುತಿ ಪದ್ಯಗಳಲ್ಲಿ ಆರಾಧ್ಯದೈವದ ಶೌರ್ಯವರ್ಣನೆಗೆ ಹಿರಿದಾದ ಪ್ರಾಶಸ್ತ್ಯವಿದೆ. ಮೈಲಾರಲಿಂಗನನ್ನು ಈ ರೀತಿಯಲ್ಲಿ ಸ್ತುತಿಸುವ ಪದಗಳೂ ಹಲವಾರು.
ಅಪ್ಪ ಗುಡದಯ್ಯ ಬರುತಾನ | ರಣದಾಗ
ರಣಗೆಜ್ಜೆ ಎ ತಾನು ಹೊಡೆತಾನೊ | ಕುದುರೆದ್ದು
ಕುದುರೆದ್ದು ಕುಣಿಯುತಾವ.
ರಣಕೆ ಗೆಜ್ಜೀತಾನು | ಹೊಡಿತಾನೊ ಗುಡುದಯ್ಯ
ದಯಿತರ ದಂಡು ಮುರದಾನ | ಕುದುರೆದ್ದು
ಕುದುರೆದ್ದು ಕುಣಿಯತಾವ |
ಮೈಲಾರಲಿಂಗ ಮಲ್ಲಮಣಿಕರೆಂಬ ರಾಕ್ಷಸ ಸೋದರರೊಡನೆ ಹೋರಾಡಿದ್ದು ಇಲ್ಲಿಯ ಪದ್ಯಗಳ ವಸ್ತುವಾಗಿದೆ.
ಆರಾಧ್ಯ ದೈವದ ಸೌಂದರ್ಯವರ್ಣನೆ ಸ್ತುತಿಪದಗಳ ತೀರ ಸಾಮಾನ್ಯ ಅಂಶವಾಗಿದೆ.
“ಹೋಗುತಾನ ಕರಿಯ
ಬಂಗಾರದ ಬಾಕಿನಂಥ ದೊರೆಯಾ” ||ಪ||
“ಚದುರ ನಿಂಗಣ್ಣ | ಚಂದ್ರನ ಕಿರಣ
ಭಾಗ್ಯದ ಕೋಟಿ, | ಏಳ ಕೋಟಿ,
ಆರಾಧ್ಯ ದೈವದ ಜಾತ್ರೆ ವರ್ಣನೆಯೂ ಒಂದು ಪ್ರಕಾರದ ಸ್ತುತಿಯೇ
“ಒಂದಕ ಒಂದು ತಾಕಲಾಡತಾವ
ಲೆಕ್ಕವಿಲ್ಲದ ಕೊಲ್ಲಾರಿವೇನ
ಒಂದಕ ಒಂದು ತಾಕಲಾಡತಾವ
ಲೆಕ್ಕವಿಲ್ಲದ ಕೊಲ್ಲಾರಿವೇನ
ಕಣ್ಣೆಗೆ ಹರವ ಕಾಣುವತೈತೆ
ಯೋಳುಕೋಟಿ ಜಾತುರಿವೇನ
ಮರ್ತ್ಸದೊಳಗೆ ಮೈಲಾರ ದೇವರ ………. |
ಆರಾಧ್ಯ ದೈವದ ಕೋಪಕ್ಕೆ ಗುರಿಯಾದಲ್ಲಿ ಅವನೇನೇನು ಮಾಡಬಲ್ಲ ನೆಂಬುದೂ ಸ್ತುತಿಯ ಒಂದಂಶವೆ ಆಗಿದೆ.
“ಕಣ್ಣೆಟ್ಟವರ ಬಿಡದೇಳಂದ
ನೆದರಿಟ್ಟವರ ಬಿಡದೇಳಂದ
ಕರಿಯ ಸೀರೆಯ ಉಡಸೇನಂದ
ಹಸರ ಬಳಿಯವ ಇಡತೇನಂದೊ
ಏ ಬೋರಗಿನ್ನರಿ ಹಿಡಿಸೇನಂದ
ಎಲಿ ಚಂಚಿ ಚವುರವ ಹೊರತೇನಂರ್ದ್ರೋ
ಇಂದು ನಿಮ್ಮನಿಗೆ ಸ್ವಾಮಿಬಂದಾ | ಆಯ್ತಾರದಿಂದಾ
ಈ ಪದ್ಯದಲ್ಲಿ ಮೈಲಾರಲಿಂಗನ ಸಂಪ್ರದಾಯಕ್ಕೆ ಸಂಬಂದಿಸಿದ ಹಲವಾರು ಆಚರಣೆಗಳೂ ಉಕ್ತವಾಗಿವೆ. ಬಿಡಿ ಪದ್ಯಗಳಲ್ಲಿ ಇವನ್ನೂ ಕಾಣಬಹುದಾಗಿದೆ. ದೇವನಿಗೆ ಪ್ರಾರ್ಥನೆ ಸಲ್ಲಿಸುವುದು ಸ್ತುತಿಪದದ ಉದ್ದೇಶವೆ ಆಗಿದೆ.
‘ಹಸುವಿಗೆ ಹಾಲು ಕೊಡ | ಸಿಸುವಿಗನ್ನುವ ಕೊಡ
ಸೇರ ಬಂಗಾರ ಎ ಇವರಿಗೆ | ಬಂಡೆಲ್ಲ
ಬಂಡೆಲ್ಲ ಬಂಡಾರವೋ
ಇಂಥ ಬಿಡಿ ಪದ್ಯಗಳಲ್ಲಿ ಮೈಲಾರಲಿಂಗನನ್ನಲ್ಲದೆ ಅವನ ಪರಿವಾರದ ಇತರ ದೇವತೆಗಳನ್ನೂ, ಪರಿಸರದ ಊರುಗಳ ದೇವತೆಗಳನ್ನೂ ವರ್ಣಿಸಿರುವುದು ಕಂಡುಬರುತ್ತದೆ. ಅಲ್ಲದೆ ಹಲವಾರು ಆಚರಣೆಗಳು, ಕೆಂಚವೀರರ ಪವಾಡಗಳು, ಬಿಲ್ಲು ಏರುವುದು, ಕಾರ್ಣಿಕ ಹೇಳುವುದು ಮುಂತಾದ ಅನೇಕಾನೇಕ ವಿಷಯಗಳು ಉಕ್ತವಾಗಿವೆ. ಮೈಲಾರಲಿಂಗನ ಸಂಪೂರ್ಣ ಅಧ್ಯಯನಕ್ಕೆ ಈ ಪದಗಳನ್ನೆಲ್ಲ ಸಂಗ್ರಹಿಸಿ ಪ್ರಕಟಿಸುವುದು ಅತ್ಯವಶ್ಯವಿದೆ.
ಹಾಡುಗಳ ಭಾಷಾಸ್ವರೂಪ : ಮೈಲಾರಲಿಂಗನ ಹಾಡುಗಳನ್ನು ಹೇಳುವವರಲ್ಲಿ ಗೊರವರು ಪ್ರಮುಖರಾಗಿದ್ದಾರೆ. ಇವರು ನಾಡಿನ ವಿವಿಧ ಭಾಗಗಳಲ್ಲಿ ಸಂಚರಿಸುತ್ತಲೆ ಇರುವುದರಿಂದ ಆಯಾ ಭಾಗಗಳ ಆಡುನುಡಿಯ ಪ್ರಭೇದ ವೈಶಿಷ್ಟ್ಯಗಳು ಅವರ ಹಾಡುಗಳಲ್ಲಿ ನುಸುಳುವುದು ಸಹಜ. ಹಾಡುಗಳು ಬಾಯಿಂದ ಬಾಯಿಗೆ ತಲೆಯಿಂದ ತಲೆಗೆ ಪರಂಪರೆಯಾಗಿ ಹರಿದು ಬರುವಂಥವುಗಳು. ಸಾಮಾಜಿಕ ಬದಲಾವಣೆಗಳಾದಂತೆ ಹಾಡುಗಳೂ ಆ ಪ್ರಭಾವಕ್ಕೆಸಹಜವಾಗಿಯೇ ಒಳಗೊಳ್ಳುತ್ತವೆ. ಆಗ ಹಾಡುಗಳ ಭಾಷೆಯಲ್ಲಿ ಸಾತತ್ಯ ಮತ್ತು ಪರಿವರ್ತನೆಗಳ ಒಂದು ವಿಶಿಷ್ಟ ಸಮ್ಮೇಳನ ಅನಿವಾರ್ಯವಾಗಿ ತೋರಿ ಬರುತ್ತದೆ. ಮೈಲಾರಲಿಂಗನ ಹಾಡುಗಳಲ್ಲಿ ಪ್ರಾಚೀನರೂಪುಗಳು ಉಳಿದು ಬಂದಿರುವುದರ ಜೊತೆಗೆ ಹೊಸರೂಪಗಳೂ ಹಣೆಕಿಕ್ಕಿವೆ. ಆಯ್ದಾನೆ (ಕ್ರಿಯಾಪದ), ನಡಗ್ವಾಟಿ (ಹ. ಗ. ನಡೆಗೋಂಟಿ), ತುಡುವು (ಮಿ) (ಹ. ಗ. ತುಡುಮ ಒಂದು ವಾದ್ಯ) ಮುಂತಾದವು ಪ್ರಾಚೀನ ರೂಪಗಳಿಗೆ ಉದಾಹರಣೆಗಳಾದರೆ, ಪೋಲಿಸ್, ಬೆಂಡಮಜಲು, ನಿಸಾನಿ, ಜವಾಬು ಮುಂತಾದುವು ಹೊಸಗನ್ನಡ ಸ್ವೀಕರಿಸಿದ ರೂಪಗಳಿಗೆ ಉದಾಹರಣೆಗಳಾಗಿವೆ. ಅಲ್ಲದೆ ಕರ್ತುಕ, ಮೂರತವಾಗು, ಮುದ್ರಿ ಮುಂತಾದ ತದ್ಬವರೂಪಗಳಿಗೆ ಇಲ್ಲಿ ವಿಶಿಷ್ಟವಾದ ಅರ್ಥಗಳಿವೆ.
ಕನ್ನಡ ಆಡುನುಡಿಯಲ್ಲಿ ಸಾಮಾನ್ಯವಾಗಿ ಮಹಾಪ್ರಾಣ ಕಂಡುಬರದಿರುವಂತೆ ಇಲ್ಲಿಯ ಹಾಡುಗಳಲ್ಲಿಯೂ ಕಂಡು ಬರುವುದಿಲ್ಲ. ಹಾಡುಗಾರರು ಅಕ್ಷರಸ್ಥ ರಾಗಿದ್ದರೆ ಮಾತ್ರ ಅಪ್ಪಿತಪ್ಪಿ ಮಹಾಪ್ರಾಣಗಳು ನುಸುಳುತ್ತವೆ. ಹಾಗೆಯೆ ಶಬ್ದ ಮಧ್ಯದ ‘ಹ’ ಕಾರವೂ ಲೋಪವಾಗಿರುತ್ತದೆ.
ಉದಾ. ಮಹಾತ್ಮಾ – ಮಾತ್ಮಾ, ಬಹುದು – ಬವುದು.
ಎಷ್ಟೋ ಪ್ರಸಂಗಗಳಲ್ಲಿ ಒಂದೇ ಶಬ್ದ ಒಬ್ಬನಲ್ಲಿಯೇ ಹಲವು ರೀತಿಯ ಉಚ್ಛಾರವನ್ನು ಪಡೆಯುತ್ತದೆ. ಹೊಡದಾನು – ಹೊಡುದಾನ-ಹೊಡ್ದಾನ. ಮೈಲಾರ – ಮಯಲಾರ – ಮಯಿಲಾರ, ಕೈಲಾಸ – ಕಯಲಾಸ – ಕಯಿಲಾಸ ಮುಂತಾದವು. ಇದರಿಂದಾಗಿ ತ್ರಿಪದಿಗಳೆ ಆಗಿರುವ ರಚನೆಗಳಲ್ಲಿ ಗಣ, ಗಣಾಂಶಗಳು ವಿಕೃತಗೊಳ್ಳುತ್ತವೆ.
ಛಂದಸ್ಸು ಕುರಿತು – ತ್ರಿಪದಿ ಜನಪದ ಸಾಹಿತ್ಯದಲ್ಲಿ ಸರ್ವವ್ಯಾಪಿ ಯಾಗಿರುವುದು ಸಾಮಾನ್ಯವಾಗಿದೆ. ಆದರೆ ಇಲ್ಲಿಯ ಹಾಡುಗಳಲ್ಲಿ ಏಳೆ ಪ್ರಧಾನ ವಾಗಿರುವುದು ಕಂಡು ಬರುತ್ತದೆ. ಈ ಲಕ್ಷಣದ ಆಧಾರದ ಮೇಲೆ ಮೈಲಾರಲಿಂಗ ಕುರಿತು ಜನಪದ ಸಾಹಿತ್ಯ ಸೃಷ್ಟಿ ಬಹು ಪ್ರಾಚೀನ ಕಾಲದಿಂದಲೇ ನಡೆದು ಬಂದಿತ್ತೆಂದು ಊಹಿಸಬಹುದಾಗಿದೆ.
ಏಳೆಯ ಒಂದು ಪದ್ಯ _ ಮಲ್ಲಯ್‌ನ | ನೆನಿಯಾಕೆ
ಮಲ್ಲೀಗಿ | ಹೂ ಬೇಕೆ
ಮಲ್ಲೀಗಿ | ತೋಪೇ | ಮಯಿಲಾರೆ |
ಒಂದು ಏಳೆಯನ್ನೆ ಹಾಡುಗಾರರು ವಿವಿಧ ವಿಧ ಹಾಗೂ ದಾಟಿಗಳಲ್ಲಿ ಹಾಡುವುದರಿಂದ ಇದು ಕೆಲವೊಮ್ಮೆ ತ್ರಿಪದಿಯೂ ಆಗಿ ಮಾರ್ಪಡುವುದುಂಟು.
ಸಾಹಿತ್ತಿಕ ಅಂಶ – ಜನಪದ ಸಾಹಿತ್ಯದ ನಿಜವಾದ ಸೊಬಗು ಶ್ರವಣದಲ್ಲಿದಿಯೆ ಹೊರತು ಓದುವುದರಲ್ಲಿಲ್ಲ. ಕೇಳಿಯೆ ಆ ಆನಂದವನ್ನು ಆಸ್ವಾದಿಸಬೇಕು. ದೇವರ ವರ್ಣನೆಯಲ್ಲಿ ಪ್ರಯೋಗಗೊಳ್ಳುವ ಕೆಲವು ಹೋಲಿಕೆಗಳನ್ನು ಇಲ್ಲಿ ನೋಡಬಹುದು.
ಬಾ ನನ್ನ ಮಾ ಗುರುವೇ |
ಹಾಲ ಮ್ಯಾಲಿನ ಕೆನಿಯ | ಸೈ |
ಹಾಲ ಮ್ಯಾಲಿನ ಕೆನಿಯೆ
ಯಾಲಕ್ಕಿಗೊನಿಯೆ | ಸಂಪಿಗೆ ತೆನಿಯೆ
ಬಾ ನನ್ನ ಮಾಗುರುವೇ
ಮಹಾಗುರುವಾದ ಆತ ಹಾಲು ಮೇಲಿನ ಕೆನೆ, ಯಾಲಕ್ಕಿಯ ಗೊನೆ, ಸಂಪಿಗೆಯ ತೆನೆಯಂತೆ ಇದ್ದಾನಂತೆ.
‘ಹೋಗುತಾನ ಕರಿಯ | ಬಂಗರದ
ಬಾಕಿನಂಥಾ ದೊರಿಯ |
‘ಚದುರ ನಿಂಗಣ್ಣ | ಚಂದ್ರನ ಕಿರಣ
ಭಾಗ್ಯದ ಕೋಟಿ | ಏಳ ಕೋಟಿ
ಮೈಲಾರಲಿಂಗ ಬಂಗಾರದ ಬಾಕು ಎಂದರೆ ಚಿನ್ನದ ಕಿರುಗತ್ತಿಯಂತೆ ಇದ್ದಾನಂತೆ.
ಹೀಗೆ ಅಪೂರ್ವ ಸೊಬಗುಳ್ಳ ಪ್ರತಿಮೆಗಳನ್ನು ಹಾಡುಗಾರರು ತಮ್ಮ ಆರಾಧ್ಯದೈವ ಮೈಲಾರಲಿಂಗನ ಬಗೆಗೆ ಬಳಸಿದ್ದಾರೆ. ಇವಕ್ಕೆ ಯಾವ ಅಭಿಜಾತ ಕವಿಯೂ ತಲೆದೂಗಬೇಕು. ಆದರೆ ಜಾನಪದ ಸಾಹಿತ್ಯದ ಎಲ್ಲೆಡೆ ಇದೇ ಮಟ್ಟದ ಕಲ್ಪಕತೆಯನ್ನು ಬಯಸುವುದು ಸಮಂಜಸವೂ ಅಲ್ಲ. ವಾಸ್ತವವೂ ಅಲ್ಲ.
ಮೈಲಾರಲಿಂಗನ ಹಾಡುಗಳನ್ನು ಹೇಳುವ ಗೊರವರು ಹೆಚ್ಚಿನ ವಾದ್ಯಗಳ ಸಹಾಯವಿಲ್ಲದೆ ಕೈಯಲ್ಲಿಯ ಗಂಟೆ ಮತ್ತು ಡಮರುಗಳ ಸಹಾಯದಿಂದ ಬಹು ಸುಶ್ರಾವ್ಯವಾಗಿ ಹಾಡುತ್ತಾರೆ. ದೇವರಗುಡ್ಡ ಇಲ್ಲವೆ ಮೈಲಾರ ಕ್ಷೇತ್ರಗಳಿಗೆ ಹುಣ್ಣಿಮೆ ಇಲ್ಲವೆ ಜಾತ್ರೆಗಳಂದು ಹೋದಲ್ಲಿ ರಾತ್ರಿಯಡೀ ಇಂಥ ಪದಗಳನ್ನು ಅಪ್ರಯತ್ನ ಪೂರ್ವಕವಾಗಿ ಕೇಳಬಹುದು.
ಮೈಲಾರಲಿಂಗನನ್ನು ಕುರಿತು ಜನಪದ ಸಾಹಿತ್ಯದಲ್ಲಿ ಪವಾಡಗಳನ್ನು ಮಾಡುವ ಕಂಚೆವೀರರು ಹೇಳುವ ಒಡಪುಗಳೂ ಸೇರುತ್ತವೆ. ವೀರಭದ್ರದೇವರ ಒಡಪುಗಳನ್ನೇ ಹೋಲುವ ಈ ಒಡಪುಗಳೂ ದೇವರ ಶೌರ್ಯ, ಧೈರ್ಯ, ಸಾಹಸಗಳನ್ನು ಬಿತ್ತರಿಸುತ್ತವೆ. ಇವುಗಳ ಸಂಗ್ರಹವಾಗಲಿ, ಬಿಡಿ ಒಡಪುಗಳಾಗಲಿ ಈ ವರೆಗೂ ಪ್ರಕಟವಾಗದಿರುವುದು ಈ ದೆಶೆಯಲ್ಲಿ ಮಾಡಬೇಕಾದ ಕಾರ್ಯ ಎಷ್ಟೊಂದು ಇದೆಯೆಂದು ತೋರಿಸಿಕೊಡುತ್ತದೆ.
ಕುರುಬರ ಡೋಳ್ಳಿನ ಹಾಡುಗಳಲ್ಲಿಯೂ ಮೈಲಾರಲಿಂಗನ ಪದಗಳು ಇವೆ. ಆದರೆ ಎಷ್ಟೋಸಲ ‘ಬೀರಪ್ಪ’ ಕ್ಕೆ ಬದಲಾಗಿ ‘ಮೈಲಾರ’ ಎಂದು ಹೇಳಿಕೊಂಡು ಹಾಡಿಬಿಡುತ್ತಾರೆ. ಬೀರಪ್ಪ – ಮೈಲಾರ ದೇವರುಗಳಲ್ಲಿ ಅವರು ಅಂತರ ಕಾಣದಿರುವುದೆ ಇದಕ್ಕೆ ಕಾರಣವಾಗಿದೆ. ದೇವರ ಮಹಿಮಾಸ್ತವನವೆ ಈ ಹಾಡುಗಳಲ್ಲಿಯೂ ಕಂಡುಬರುತ್ತದೆ.
ಮೈಲಾರಲಿಂಗ ಕುರಿತು ಜನಪದ ಗೀತಸಾಹಿತ್ಯವನ್ನು ಈವರೆಗೂ ಸಮೀಕ್ಷಿಸಿದ್ದಾಯಿತು. ಈಗ ಕಥಾ ಸಾಹಿತ್ಯ ಗಮನಿಸೋಣ.
ಕಥಾ ಸಾಹಿತ್ಯ – ಜಾನಪದ ವಿದ್ವಾಂಸರಾದ ಸ್ಮಿತ್ ಥಂಸನ್ ಅವರು ವಾಕ್ ಸಂಪ್ರದಾಯದ ಕಥೆಗಳನ್ನು ಎರಡು ಬಗೆಗಳಲ್ಲಿ ವರ್ಗೀಕರಿಸುತ್ತಾರೆ. ಐತಿಹ್ಯ ಸಂಪ್ರದಾಯಗಳು ಮತ್ತು ಕಟ್ಟುಕತೆಗಳು ಎಂದು. ಆದ್ದರಿಂದ ಮೈಲಾರಲಿಂಗ ಕುರಿತ ಐತಿಹ್ಯ ಸಂಪ್ರದಾಯಗಳನ್ನು ಪ್ರಥಮದಲ್ಲಿ ಪರಶೀಲಿಸಲಾಗುವುದು.
ಐತಿಹ್ಯಗಳು – ಐತಿಹ್ಯಗಳು ಐತಿಹಾಸಿಕ ಹಾಗೂ ಅರ್ಧ ಐತಿಹಾಸಿಕ ಸಂಗತಿಗಳನ್ನು ಉದ್ದೇಶಿಸಿದವನಾಗಿರುತ್ತದೆ. ‘ಐತಿಹ್ಯಗಳು ಹೇಳುವವರೂ ಕೇಳುವವರೂ ನಿಜವೆಂದೇ ಭಾವಿಸಿರುವ ಕಥೆಗಳು, ಹೊರನೋಟದಲ್ಲಿ ಹೀಗಿದ್ದರೂ ವಿವರಗಳು ಇಷ್ಟು ಸರಳ ಸುಲಭವಲ್ಲವೆಂದು ತಿಳಿದರೆ ಸಾಕ್ತು ಎಂದು ಶ್ರೀ ಹಾ. ಮಾ. ನಾಯಕರು ಈ ಬಗೆಗೆ ಅಭಿಪ್ರಾಯಪಡುತ್ತಾರೆ.[4]
ಐತಿಹ್ಯಗಳಲ್ಲಿ ಸ್ಥಳ ಐಹ್ಯಗಳು, ವ್ಯಕ್ತಿ ಐತಿಹ್ಯಗಳು, ಕಾರ್ಯಕಾರಣ ಕಥೆಗಳು, ಘಟನಾ ಐತಿಹ್ಯಗಳೆಂದು ಹಲವು ವಿಧಗಳನ್ನು ಹೇಳಲಾಗಿದೆ. ಮೈಲಾರಲಿಂಗನನ್ನು ಕುರಿತಂತೆ ದೊರೆಯುವ ಹಲವಾರು ಐತಿಹ್ಯಗಳು ಈ ಎಲ್ಲ ವಿಧಗಳಿಗೂ ಉದಾಹರಣೆಗಳಾಗುವಂತಿವೆ. ಇಲ್ಲಿ ವ್ಯಕ್ತಿ ಐತಿಹ್ಯವೊಂದನ್ನು ಮಾತ್ರ ವಿವರಿಸುತ್ತೇನೆ.
ವ್ಯಕ್ತಿ ಐತಿಹ್ಯ – ದೇವರ ಗುಡ್ಡದ ದೇವಾಲಯದಲ್ಲಿ ಗುಡದಯ್ದನವೆಂದು ಹೇಳಲಾಗುವ ಜೋಡಿ ಚರ್ಮದ ಪಾದರಕ್ಷೆಗಳನ್ನು ಇಡಲಾಗಿದೆ. ಪ್ರತಿವರ್ಷ ಕಾರಹುಣ್ಣಿಮೆಯೆಂದು ಹಳೆಯವನ್ನು ತೆಗೆದು ಹೊಸವನ್ನು ಇಡುತ್ತಾರೆ. ಇದು ಅನೂಚಾನವಾಗಿ ನಡೆದು ಬಂದಿದೆ.[5]
ಈ ಸಂಗತಿಯ ಹಿನ್ನಲೆಯಲ್ಲಿ ಐತಿಹ್ಯವೊಂದು ಹುದುಗಿದೆ. ಗುಡದಯ್ದ ಪ್ರತಿದಿನ ರಾತ್ರಿ ಈ ಪಾದತ್ರಾಣಗಳನ್ನು ಮೆಟ್ಟಿಕೊಂಡು ತನ್ನ ವೇಶ್ಯೆಯರ ಮನೆಗಳಿಗೆ ಹೋಗಿ ಬರುತ್ತಾನೆ. ಅವನು ಹಾಗೆ ಹೋಗಿಬಂದ ಪರಿಣಾಮವಾಗಿ ಒಂದು ವರ್ಷದಲ್ಲಿ ಜೋಡುಗಳು ಸವೆದುಹೋಗುತ್ತವೆಯೆಂದೂ ಅಲ್ಲದೆ ಎಷ್ಟೋ ಸಲ ಜೋಡುಗಳಿಗೆ ಹುಲ್ಲು, ಊಬುಗಳೂ ಹತ್ತಿಕೊಂಡಿರುತ್ತವೆಯೆಂದೂ ಹೇಳುತ್ತಾರೆ.
ಇದೇ ರೀತಿಯಾಗಿ ದೇವರ ಗುಡ್ಡ, ಮೈಲಾರ, ಡೆಂಕಣಿ ಮರಡಿ, ಕರಿಯಾಲ ಸ್ಥಳಗಳನ್ನು ಕುರಿತು ಸ್ಥಳ ಐತಿಹ್ಯಗಳೂ ಇವೆ.
ಭಕ್ತರಿಗೆ ಅನ್ನ ಕರುಣಿಸಲು ಗಂಗಿ ಮಾಳವ್ಯ, ಸಂತಾನ ಕರುಣಿಸಲು ಕುರುಬರ ಮಾಳವ್ವ ಎಂಬಂತೆ ಕಾರ್ಯ ಕಾರಣ ಐತಿಹ್ಯವೂ ಇದೆ.
ಮೈಲಾರಲಿಂಗನನ್ನು ಕುರಿತಂತೆ ಇಂಥ ಐತಿಹ್ಯಗಳನ್ನು ಸಂಗ್ರಹಿಸಿ ಪ್ರತ್ಯೇಕವಾಗಿ ಪ್ರಕಟಿಸುವುದೂ ತೀರ ಅವಶ್ಯವಿದೆ.
ಕಟ್ಟು ಕಥೆಗಳು : ಮೈಲಾರಲಿಂಗ ಜನಪದ ದೈವವಾಗಿರುವುದರಿಂದ ಅವನನ್ನು ಕುರಿತಂತೆ ಗದ್ಯದಲ್ಲಿ ಕಥಾರೂಪ ಸಾಹಿತ್ಯ ಸಾಕಷ್ಟು ಸೃಷ್ಟಿಯಾಗಿರಬೇಕೆಂಬ ಜಿಜ್ಞಾಸೆಯಿಂದ ಹೊರಟವರಿಗೆ ಭಾರೀ ನಿರಾಶೆಯೆ ಎದುರಾಗುತ್ತದೆ. ಮೈಲಾರಲಿಂಗನ ಕುರಿತು ಗದ್ಯದಲ್ಲಿ ಕಥಾರೂಪ ಸಾಹಿತ್ಯ ನಿರ್ಮಾಣವೇ ಆಗಲಿಲ್ಲವೋ ಅಥವಾ ನಿರ್ಮಾಣವಾದದ್ದು ಹಾಡಿನ ರೂಪದಲ್ಲಿದ್ದರಿಂದ ನಮ್ಮವರೆಗೂ ಬಂದು ಮುಟ್ಟುಲಿಲ್ಲವೋ ಎಂಬುದು ಪ್ರಶ್ನೆಯಾಗಿದೆ.
ಮೈಲಾರಲಿಂಗ ಕುರಿತು ಜಾನಪದ ಸಾಹಿತ್ತಿಕ ಬಗೆಯನ್ನು ಈ ವರೆಗೂ ಸಮೀಕ್ಷಿಸಲಾಯಿತು. ಈಗ ಭಾಷಿಕ ಬಗೆಗಳನ್ನು ಕುರಿತೂ ವಿವೇಚನೆ ಮುಂದುವರಿಸುವಾ.
ಗಾದೆ ಮತ್ತು ಒಗಟುಗಳು – ನುಡಿಗಟ್ಟುಗಳೂ ಸೇರಿ ಇವು ಭಾಷಿಕ ಬಗೆಗಳಾಗಿವೆ. ಈ ಪ್ರಕಾರದಲ್ಲಿ ಮೈಲಾರಲಿಂಗನನ್ನು ಕುರಿತು ಒಗಟುಗಳಿದ್ದಂತೆ ಕಂಡು ಬರುವುದಿಲ್ಲ. ಗಾದೆಗಳು ಕೂಡ ಎರಡುಮೂರು ಮಾತ್ರ ಕಂಡುಬರುತ್ತವೆ. ಅವುಗಳೆಂದರೆ
೧. ಗುಡ್ಡ ಸುತ್ತಿ ಮೈಲರಕ ಹೋದಂಗ
೨. ಏಳು ಕೋಟಿ ಕೊಡಲಿಲ್ಲ ಮೈಲಾರಲಿಂಗನ ಶನಿ ಹರಿಲಿಲ್ಲ.
೩. ಮಂದಿ ಕರಕೊಂಡು ಮೈಲಾರಕ ಬಾ
ಮೊದಲ ಎರಡೂ ಗಾದೆಗಳಿಗೆ ಅನೇಕ ಪಾಠಾಂತರಗಳಿವೆ. ಮೊದಲಿನದನ್ನು ‘ಕೊಂಕಣ ಸುತ್ತಿ ಮೆಲಾರಕ ಹೋದಂಗ’ ಎಂದೂ, ಎರಡನೆಯದರಲ್ಲಿ ‘ಶನಿ ಹರಿಲಿಲ್ಲ’ ಎಂಬಲ್ಲಿ ‘ಸಾಲ ಹರಿಲಿಲ್ಲ’ ತೇರು ಎಳಿಲಿಲ್ಲ’ ಎಂದೂ ಪಾಠಾಂತರಗಳಿವೆ.
ಯಾವುದೊಂದು ಗಾದೆ ರೂಪಗೊಳ್ಳಬೇಕಾದರೂ ಅದಕ್ಕೊಂದು ಕಾರಣ, ಹಿನ್ನೆಲೆ ಇದ್ದೇ ಇರುತ್ತದೆ. ಈ ದೃಷ್ಟಿಯಿಂದ ಮೊದಲಿನ ಗಾದೆಮಾತನ್ನು ಪರಿಶೀಲಿಸಿದರೆ, ಈ ದೇವತೆ ಕೊಂಕಣದ ಗುಡ್ಡಗಳಲ್ಲಿ ಮೊದಲು ವಾಸವಾಗಿದ್ದು ಅನಂತರ ದೂರದ ಈ ಮೈಲಾರಕ್ಕೆ ಬಂದನೆಂದು ತೋರುತ್ತದೆ. ‘ಉದ್ದೇಶಿತ ಸ್ಥಳವನ್ನು ನೇರವಾಗಿ ತಲ್ಪದೆ ಬಳಸುದಾರಿಯಿಂದ ತಲ್ಪುವುದು’ ಎಂಬರ್ಥದಲ್ಲಿ ಈ ಗಾದೆ ಮಾತನ್ನು ವ್ಯವಹಾರದಲ್ಲಿ ಬಳಸುತ್ತಾರೆ.
ಎರಡು ಮತ್ತು ಮೂರನೆಯ ಗಾದೆ ಮಾತುಗಳಿಗೆ ‘ತಿರುಪತಿ ತಿಮ್ಮಪ್ಪ ಮೈಲಾರಲಿಂಗಪ್ಪ’ ಪದದಲ್ಲಿರುವ ಪ್ರಸಂಗವನ್ನು ಇತರ ಅನೇಕ ಪ್ರಸಂಗಗಳನ್ನು ಹಿನ್ನೆಲೆಯಾಗಿ ಹೇಳುತ್ತಾರೆ. ಆದರೆ ಇಲ್ಲಿಯ ಏಳುಕೋಟಿಗೂ ಮೈಲಾರಲಿಂಗನಿಗೂ ಬೇರೆಯೆ ಅರ್ಥ ಸಂಬಂಧಗಳಿದ್ದಂತೆ ತೋರುತ್ತದೆ. ವಿದ್ವಾಂಸರು ಇತ್ತ ಗಮನ ಹರಿಸುವರೆಂದು ನಂಬುತ್ತೇನೆ.
ಯಕ್ಷಗಾಯನ – ಮೈಲಾರಲಿಂಗನನ್ನು ಕುರಿತು ಒಂದು ಯಕ್ಷಗಾನವೂ ಪ್ರಚಾರದಲ್ಲಿದೆ. ಮಣಿಕ- ಮಲ್ಲರೆಂಬ ರಾಕ್ಷಸರ ಸಂಹಾರವೆ ಇದರ ಕಥಾವಸ್ತು. ಇದು ಇತ್ತೀಚೆಗೆ ರಚಿತವಾದಂತೆ ಕಂಡು ಬರುತ್ತದೆ.
ಈ ರೀತಿಯಲ್ಲಿ ಗುಡ್ಡದರಾಯ ಮೈಲಾರಲಿಂಗನನ್ನು ಕುರಿತಂತೆ ಕನ್ನಡದಲ್ಲಿ ಹೇರಳವಾಗಿ ಜನಪದಸಾಹಿತ್ಯ ಲಭ್ಯವಿದ್ದು ಅದು ವೈವಿದ್ಯಪೂರ್ಣವೂ ಅಭ್ಯಾಸಯೋಗ್ಯವೂ ಆಗಿದೆಯೆಂದು ಹೇಳುವುದರೊಂದಿಗೆ ಈ ಲೇಖನಕ್ಕೆ ವಿರಾಮ ಹೇಳುತ್ತೇನೆ.

ಮಹಾರಾಷ್ಟ್ರದಲ್ಲಿ ಮೈಲಾರಲಿಂಗ ಸಂಪ್ರದಾಯ
ಮಹಾರಾಷ್ಟ್ರದ ಜಾನಪದ ಮತ್ತು ಮಾರ್ಗ ಸಂಪ್ರದಾಯದ ಹಲವಾರು ದೇವತೆಗಳು ಮೊದಲಲ್ಲಿ ಕನ್ನಡಿಗರ ದೇವತೆಗಳೆಂದೇ ಖ್ಯಾತರಾದವರು. ಪಂಡರಪುರದ ವಿಠೋಬಾನ ಸಂಗತಿ ಎಲ್ಲರಿಗೆ ತಿಳಿದೇ ಇದೆ. ಜ್ಞಾನೇಶ್ವರಿಯಲ್ಲಿನ ಕನ್ನಡ ಓವಿ ಮತ್ತು ಕನ್ನಡ ಭಾಷಾ ಪ್ರಭಾವ ಕುರಿತಾದ ವಾದ ವಿವಾದ ಈಗ ಒಂದು ನಿಲುಗಡೆಗೆ ಬಂದಿದೆ. ಆ ಗ್ರಂಥದ ಮೇಲೆ ಆದ ಕನ್ನಡದ ಪ್ರಭಾವವನ್ನು ಈಗ ಒಪ್ಪಲಾಗಿದೆ. ಎಂದರೆ ವಿಠೋಬಾ ಮೂಲತಃ ಕನ್ನಡಿಗರ ದೇವರೆಂಬ ವಿಷಯ ಮಹಾರಾಷ್ಟ್ರದಲ್ಲಿ ಸರ್ವಮಾನ್ಯವಾಗಿದೆ. ಅದೇ ರೀತಿ ಸವದತ್ತಿ ಮತ್ತು ಇತರೆಡೆಯಲ್ಲಿ ದೇವಾಲಯ ಹೊಂದಿರುವ ರೇಣುಕೆಯ ಪ್ರಭಾವ ದಕ್ಷಿಣ ಮಹಾರಾಷ್ಟ್ರದ ಬಹುಭಾಗದಲ್ಲಿ ಕಂಡು ಬರುತ್ತದೆ. ಕೊಲ್ಲಾಪುರ ಅಚ್ಚಗನ್ನಡ ಪ್ರದೇಶವಾಗಿತ್ತೆಂಬ ಬಗೆಗೆ ಅನುಮಾನವಿಲ್ಲ. ಅಲ್ಲಿಯ ಅಧಿದೇವತೆಯಾದ ಮಹಾಲಕ್ಷೀ ಒಂದು ಕಾಲದಲ್ಲಿ ಕನ್ನಡಿಗರಿಗೆ ಜನಪ್ರಿಯ ದೇವತೆಯೆನಿಸಿದ್ದಳು. ಇದೇ ದೇವತಾ ಪರಂಪರೆಯಲ್ಲಿ ಬರುವ ಇನ್ನೊಬ್ಬ ದೇವರೆಂದರೆ ಮೈಲಾರದೇವರು ಅಥವಾ ಮೈಲಾರಲಿಂಗ.
ವಿಠೋಬಾನ ಕನ್ನಡತನದ ಬಗ್ಗೆ ಮಹಾರಾಷ್ಟ್ರದಲ್ಲಿ ಕಂಡು ಬಂದ ಭಿನ್ನಭಿಪ್ರಾಯ ಮೈಲಾರಲಿಂಗನ ಬಗ್ಗೆ ಕಂಡು ಬರಲೇ ಇಲ್ಲ. ಮಹಾರಾಷ್ಟ್ರದ ವಿದ್ವಾಂಸರಿಗೆ ಬಹುಬೇಗನೆ ಈತ ಕರ್ನಾಟಕದ ಜಾನಪದ ದೇವರು ಎಂಬ ವಿಷಯ ತಿಳಿದು ಬಂತು. ತತ್ಸಂಬಂಧವಾಗಿ ದೊರೆಯುವ ಸಾಕ್ಷ್ಯಾಧಾರಗಳು ಮೈಲಾರಲಿಂಗನ ಕನ್ನಡ ತನವನ್ನು ನಿಸ್ಸಂಶಯಾವಾಗಿ ಸಿದ್ಧಪಡಿಸುವುದು ವಿದ್ವಾಂಸರ ಗಮನಕ್ಕೆ ಬಂತು. ಹಾಗಾಗಿ ಈ ದೇವರನ್ನು ಕುರಿತಾದ ಹೆಚ್ಚಿನ ಅನ್ವೇಷಣೆ ಕರ್ನಾಟಕದಲ್ಲಿ ನಡೆಯಬೇಕೆಂದು ಖಚಿತವಾಗಿ ಸೂಚಿಸಿದರು.
ದೇವತಾ ಸ್ವರೂಪ ಮಹಾರಾಷ್ಟ್ರದಲ್ಲಿ ಈ ದೇವರನ್ನು ಮೈರಾಳ, ಮೈಳಾರ, ಖಂಡೋಬಾ, ಮೇಂಗನಾಥ, ಹಯಪತಿ, ಮಾರ್ತಾಂಡಭೈರವ, ಮಲ್ಹಾರ(ರಿ) ಮಲುದೇವ, ಮಲ್ಲೇಶ್ವರ ಮಲ್ಲುಖಾನ ಅಜಮತಖಾನ ಎಂದು ಮುಂತಾಗಿ ಕರೆಯಲಾಗುತ್ತದೆ. ಅದರಲ್ಲೂ ಖಂಡೋಬಾ ಅಥವಾ ಖಂಡೇರಾಯ ಎಂಬ ಹೆಸರು ಸರ್ವಜನಪ್ರಿಯವಾಗಿದೆ. ಜತೆಗೆ ಏಳಕೋಟಿ ಎಂಬ ಅವನ ಹೆಸರು ಅಥವಾ ಬಿರುದು ಅಲ್ಲಿನ ಎಲ್ಲ ದೇವಾಲಯಗಳಲ್ಲಿ ಈಗಲೂ ಉದ್ಘೋಷಿಸಲ್ಪಡುತ್ತದೆ. ಅಷ್ಟೇ ಅಲ್ಲದೆ ಮಹಾರಾಷ್ಟ್ರದ ಭಕ್ತಕೋಟಿಯಲ್ಲಿ ಪ್ರಚಲಿತವಿರುವ ಗ್ರಂಥಗಳಲ್ಲಿ ಈ ದೇವರ ಮೂಲಪೀಠ ಬೀದರ ಜಿಲ್ಲೆಯ ಪೇಂಬರ ಅಥವಾ ಪ್ರೇಮಪುರ ಅಥವಾ ಪ್ರೇಮಪುರಮೈಲಾರವೇ ಎಂದು ಖಂಡಿತವಾದ ಶಬ್ದಗಳಲ್ಲಿ ಹೇಳಿದೆ. ಮಹಾರಾಷ್ಟ್ರದ ಇತರತ್ರ ಈ ದೇವರ ದೇವಾಲಯಗಳು ನಿರ್ಮಾಣವಾಗುವಲ್ಲಿ ಪೇಂಬರದ ಈ ಪಾಠವೇ ಪ್ರೇರಣಾ ಸ್ಥಾನವೆಂದು ನಂಬಿಕೆಗಳು ಐತಿಹ್ಯಗಳು ಕೈಯೆತ್ತಿ ಸಾರುತ್ತಿವೆ. ಪ್ರೇಮಪುರ ಅಥವಾ ಪೇಂಬರದ ದೇವರು ಗೌಳಿಗಿತ್ತಿಯೊಬ್ಬಳ ಭಕ್ತಿ ಕಾರಣವಾಗಿ ಮೊದಲು ಸಾತಾರಾ ಜಿಲ್ಲೆಯ ಪಾಲಿಗೆ ಹೋದನಂತೆ. ಅಲ್ಲಿಂದ ನಳದುರ್ಗ (ಉಸ್ಮಾನಾಬಾದ ಜಿಲ್ಲೆ)ಕ್ಕೆ ತರುವಾಯ ಜೆಜೂರಿಗೆ ಹೋಗಿ ನೆಲಸಿದನಂತೆ. ಇನ್ನೊಂದು ನಂಬಿಕೆಯ ಪ್ರಕಾರ ಮೊದಲು ಬೀಡ ಜಿಲ್ಲೆಯ ಮಾಲೆಗಾಂಬಕ್ಕೆ ತರುವಾಯ ನಳದುರ್ಗಕ್ಕೆ, ಆಮೇಲೆ ಪಾಲಿಗೆ, ಅನಂತರ ಜೆಜೂರಿಗೆ ಹೋದನೆಂದು ಹೇಳಲಾಗುತ್ತದೆ. ಒಟ್ಟಿನಲ್ಲಿ ಸಾತಾರಾ ಜಿಲ್ಲೆಯ ಪಾಲಿ, ಉಸ್ಮಾನಾಬಾದ ಜಿಲ್ಲೆಯ ನಳದುರ್ಗ, ಪುಣೆ ಜಿಲ್ಲೆಯ ಜೆಜೂರಿ ಮತ್ತು ನಿಮಗಾಂವ, ಔರಂಗಾಬಾದ ಜಿಲ್ಲೆಯ ಸಾತಾರೆ, ಅಹಮ್ಮದ ನಗರ ಜಿಲ್ಲೆಯ ಶೇಗುಡ್ಡ ಮತ್ತು ನೇವಾಸೆಗಳು ಈ ದೇವರು ವಾಸಿಸುವ ಸ್ಥಾನಗಳೆಂದು ಪ್ರಖ್ಯಾತವಾಗಿವೆ. ಜಾಗ್ರತಸ್ಥಾನಗಳೆಂದು ಇವುಗಳ ಬಗ್ಗೆ ಜನತೆ ಬಹುಗೌರವ ಪ್ರದರ್ಶಿಸುತ್ತದೆ. ಪ್ರಸಿದ್ಧವಾದ ಈ ದೇವಾಲಯಗಳಲ್ಲದೆ ಇತರ ಸ್ಥಾನಿಕ ಮಹತ್ವದ ದೇವಾಲಯಗಳು ಬಹಳ ಸಂಖ್ಯೆಯಲ್ಲಿವೆ. ಅಂಥ ಸಣ್ಣ ದೊಡ್ಡ ಎಲ್ಲ ದೇವಾಲಯಗಳ ಸಂಖ್ಯೆ ಮಹಾರಾಷ್ಟ್ರದಲ್ಲಿ ಸು. ನಾನ್ನೂರ ಅಯ್ವತ್ತಕ್ಕೂ ಹೆಚ್ಚು ಎಂದು ಅಂದಾಜು ಮಾಡಲಾಗಿದೆ. ವ್ಯಾಪ್ತಿಯ ದೃಷ್ಟಿಯಿಂದ ಕೊಂಕಣ, ದಕ್ಷಿಣ ಮಹಾರಾಷ್ಟ್ರ, ಮರಾಠವಾಡಾ, ವಿದರ್ಭ ಈ ಎಲ್ಲ ಪ್ರದೇಶಗಳಲ್ಲಿ ದೇವಾಲಯಗಳೂ ಆಚರಣೆಗಳೂ ಭಕ್ತಕೋಟಿಯೂ ಬೆಳೆದು ನಿಂತಿವೆ.
ಪ್ರಾದೇಶಿಕತೆ ಜಾನಪದದ ವೈಶಿಷ್ಟ್ಯಗಳಲ್ಲಿ ಒಂದು. ದೇವರ ಮೂಲಪೀಠ ಪ್ರೇಮರಪುರವೆಂದು ಒಪ್ಪಿದರೂ ಆಯಾ ಭಾಗದ ಜನತೆ ದೇವರು ತಮ್ಮಲ್ಲಿ ಅವಿನಾಭಾವಿಯಾದ ಸಂಬಂಧವುಳ್ಳವನು ಎಂದು ಭಾವಿಸುತ್ತದೆ. ಆ ಕಾರಣದಿಂದಾಗಿ ಆಯಾ ಪ್ರದೇಶದ ಜನರು ದೇವರಿಗೆ ಸಂಬಂಧಿಸಿದ ಐತಿಹ್ಯಗಳನ್ನು ಸ್ಥಾನೀಕರಿಸಿದ್ದು ಕಂಡು ಬರುತ್ತದೆ. ಉದಾಹರಣೆಗೆ ದೇವರ ಪಟ್ಟದ ಹೆಂಡತಿಯಾದ ಮಾಳಸಾದೇವಿ ಅಥವಾ ಗಂಗಿಮಾಳಮ್ಮನ ತವರು ಮನೆ ಅಹಮ್ಮದ ನಗರ ಜಿಲ್ಲೆಯ ನೇವಾಸೆ ಕ್ಷೇತ್ರವಂತೆ. ಅವಳು ಅಲ್ಲಿಯ ಲಿಂಗಾಯತ ಬಣಜಿಗನಾದ ತಿಮ್ಮಶೆಟ್ಟಿಯ ಮಗಳಂತೆ. ಮೈಲಾರ ಲಿಂಗ – ಖಂಡೇರಾಯ ಅವಳನ್ನು ಪಾಲಿಯಲ್ಲಿ ಲಗ್ನವಾದ ಬಾಣಾಯಿ ಅಥವಾ ಕುರುಬತೆವ್ವ ಚಂದನ ಪುರದ ಕುರುಬನ ಮನೆಯಲ್ಲಿ ಬೆಳೆದಳು. ಅವಳು ಜೆಜೂರಿಗೆ ಹೋಗಿ ದೇವರನ್ನು ನೋಡಿದ ಕೂಡಲೇ ಪರಸ್ಪರರು ಮೋಹಗೊಂಡರು. ಅವರಿಬ್ಬರ ಲಗ್ನ ನಳದುರ್ಗದಲ್ಲಿ ಜರುಗಿತು. ದೇವರು ಅವಳನ್ನು ಜೆಜೂರಿಗೆ ಕರೆದೊಯ್ದು ಅಲ್ಲಿ ತನ್ನ ಪಟ್ಟದರಸಿ ವಾಸವಾಗಿರುವ ಕೋಟೆಯ ಕೆಳಗಡೆ ಒಂದು ಸ್ಥಾನದಲ್ಲಿ ಇಟ್ಟ. ಮತ್ತು ಮೇಲಿಂದ ಮೇಲೆ ಅಲ್ಲಿಗೆ ಹೋಗಿ ಬರತೊಡಗಿದ. ಇಂಥ ಹಲವಾರು ಐತಿಹ್ಯಗಳು ಮಹಾರಾಷ್ಟ್ರದಲ್ಲಿ ಪ್ರಚುರವಾಗಿರುವುದು ಕಂಡು ಬರುತ್ತದೆ.
ದೇವತಾ ಸ್ವರೂಪದಲ್ಲಿ ಮಹಾರಾಷ್ಟ್ರಕ್ಕೂ ಕರ್ನಾಟಕಕ್ಕೂ ವಿಶೇಷ ಭಿನ್ನತೆಗಳು ಕಂಡು ಬರುವುದಿಲ್ಲ. ಮೈಲಾರಲಿಂಗನ ಮೂರ್ತಿಗಳೆಲ್ಲ ಅಲ್ಲಿಯ ಚತುರ್ಭುಜಗಳುಳ್ಳವಾಗಿದ್ದು ಅವುಗಳಲ್ಲಿರುವ ಸಂಕೇತಗಳು ಒಂದೇ ಬಗೆಯಾಗಿವೆ. ಎಂದರೆ ಕ್ರಮವಾಗಿ ಖಡ್ಗ, ತ್ರಿಶೂಲ, ಡಮರು ಮತ್ತು ಪಾನಪಾತ್ರಗಳು ಇರುವುದ ಕಂಡು ಬರುತ್ತದೆ. ಇಲ್ಲಿಯಂತೆ ಅಲ್ಲಿಯೂ ಆನಂದಾಸನದ ಮೂರ್ತಿಗಳು, ಅಶ್ವಾರೋಹಿ ಮೂರ್ತಿಗಳು, ನಿಂತ ಭಂಗಿಯ ಮೂರ್ತಿಗಳು ಎಲ್ಲೆಡೆ ಕಂಡು ಬರುತ್ತವೆ. ಮೂರ್ತಿ ಆಶ್ವಾರೋಹಿಯಾಗಿದ್ದಾಗ ಹೆಚ್ಚಿನ ಸಂದರ್ಭಗಳಲ್ಲಿ ಬೆನ್ನು ಹಿಂದೆ ಗಂಗಿಮಾಳಮ್ಮ ಸಹಿತವಾಗಿರುವ ಪದ್ಧತಿ ಅಲ್ಲಿಯೂ ಇದೆ. ಭಕ್ತರ ಮನೆಗಳಲ್ಲಿ ಪೂಜೆಗೊಳ್ಳುವ ದೇವರ ಅಚ್ಚುಗಳು ಕರ್ನಾಟಕ ಮಹಾರಾಷ್ಟ್ರದ ಎಲ್ಲೆಡೆ ಒಂದೇ ಬಗೆಯಾಗಿವೆ. ದೇವರ ವಾಹನ ಕುದುರೆ ಎಂಬುದು ಅಲ್ಲಿಯೂ ಸರ್ವಮಾನ್ಯವಾಗಿದೆ. ಜತೆಯಲ್ಲಿ ನಾಯಿಯೂ ಇರುತ್ತದೆ.
ಒಂದೆರಡು ದೇವಾಲಯಗಳಲ್ಲಿ ಉತ್ಸವ ಹೊರಡಿಸುವ ಸನ್ನಿವೇಶದಲ್ಲಿ ಮಾತ್ರ ವಾಹನವಾಗಿ ಆನೆ ಮತ್ತು ನಂದಿಗಳನ್ನು ಬಳಸಲಾಗುತ್ತದೆ.
ದೇವಿಯ ಮೂರ್ತಿಗಳು ಮಾತ್ರ ಕರ್ನಾಟಕಕ್ಕಿಂತ ಹೆಚ್ಚು ಭಿನ್ನತೆಯ ಲಕ್ಷಣವುಳ್ಳವಾಗಿವೆ. ಕರ್ನಾಟಕದಲ್ಲಿ ಚತುರ್ಭುಜಗಳು ದೇವಿಗೆ ಸಾಮಾನ್ಯವಾಗಿದ್ದರೆ ಅಲ್ಲಿ ದ್ವಿಭುಜವುಳ್ಳ ಮೂರ್ತಿಗಳ ದೊಡ್ಡ ಸಮುದಾಯವೇ ಇದೆ. ಹಸ್ತಗಳಲ್ಲಿನ ಸಂಕೇತಗಳು ಭಿನ್ನತರದವಿವೆ. ಕೆಲವೆಡೆ ಕಮಲ ಕಲಿಕೆ, ಗಜಹಸ್ತ ಮುದ್ರೆಗಳು ಕಂಡು ಬರುತ್ತವೆ. ದೇವಿಯನ್ನು ಮೂಲ ಮಲ್ಲಾರಿ ಮಹಾತ್ಮ್ಯದಲ್ಲಿ ಗಂಗಾ-ಮ್ಹಾಲಸಿಕಾ ಎಂದಿದ್ದರೂ ಮರಾಠಿಗರು ‘ಮ್ಹಾಳಸಾ’ ಎಂದು ಕರೆಯುವದೇ ವಿಶೇಷ. ಕೆಲವೆಡೆ ಅವಳನ್ನು ಜೋಗೇಶ್ವರಿ ಎಂದಿರುವುದೂ ಉಂಟು. ಲೀಳಾಚರಿತ್ರದಲ್ಲಿ ಇವಳನ್ನು ‘ಮಾಳಸೀ’ ಎಂದು ಕರೆದಿರುವುದಾಗಿ ತಿಳಿದು ಬರುತ್ತದೆ. ಇದು ಹಳಗನ್ನಡ ನಡುಗನ್ನಡ ಸಾಹಿತ್ಯದಲ್ಲಿ ದೊರೆಯುವ ‘ಮಾಳಚಿ’ ಎಂಬುದರಿಂದ ನೇರವಾಗಿ ನಿಷ್ಟನ್ನವಾದುದು ಎಂದು ಬೇರೆ ಹೇಳಬೇಕಾಗಿಲ್ಲ. ಜ್ಞಾನೇಶ್ವರಿಯಲ್ಲಿ ‘ಮಹಾಲಸಾ’ ಎಂದಿದೆ. ಕೆಲವೆಡೆ ಇದನ್ನು ಹೆಚ್ಚು ಸಂಸ್ಕೃತೀಕರಿಸುವ ಪ್ರಯತ್ನವಾಗಿ ‘ಮಹಾಲಯಾ’ ಎಂದೂ ಪರಿವರ್ತಿಸಲಾಗಿದೆ. ಇವಳು ಕರ್ನಾಟಕದಲ್ಲಿಯಂತೆ ಉಚ್ಚ ಕುಲದವಳು ಎಂದರೆ ಲಿಂಗಾಯತ ಬಣಜಿಗರವಳು ಎಂಬ ನಂಬಿಕೆ ಅಲ್ಲಿಯೂ ಇದೆ. ನೇವಾಸೆ ಇವಳ ತವರು ಮನೆಯಂತೆ ಪ್ರಸ್ತುತ ನೇವಾಸೆಯಲ್ಲಿ ಇವಳ ಪ್ರತ್ಯೇಕ ದೇವಾಲಯ ಕ್ರಿ. ಶ. ೧೨೯೮ರ ಕಾಲಕ್ಕಾಗಲೇ ಇತ್ತು ಈಗಲೂ ಇದೆ. ಆದರೆ ಈಗಿನ ಮೂರ್ತಿ ಸ್ವರೂಪ ಮಾತ್ರ ಬೇರೆಯಾಗಿದೆ.
ಕುರುಬರ ಮಾಳವ್ವ ಅಥವಾ ಕುರುಬತೆವ್ವನನ್ನು ಅಲ್ಲಿ ಈಗ ‘ಬಾಣಾಯಿ’ ಎಂದು ಹೇಳುವುದು ಹೆಚ್ಚು ರೂಢವಾಗಿದೆ. ಬನು, ಬಾನಾ, ಬಾಣಾ ಇತ್ಯಾದಿ ಪರ್ಯಾಯಗಳು ಈ ಹೆಸರಿಗೆ ಇರುವುದು ಕಂಡು ಬರುತ್ತದೆ. ಇವಳು ಕುರುಬ ಕನ್ನೆ ಎಂಬಲ್ಲಿ ಭಿನ್ನಾಭಿಪ್ರಾಯವಿಲ್ಲ ಅಷ್ಟೇ ಅಲ್ಲ ಇವಳ ಮೂರ್ತಿ ಶಿಲ್ಪದ ಜತೆಗೆ ಕುರಿಮರಿಯೊಂದನ್ನು ತೋರಿಸಿರುವುದು ಕೆಲವೆಡೆ ಕಂಡು ಬರುತ್ತದೆ. ಹರಕೆ ಹೊತ್ತವರು ಇವಳಿಗೆ ಕಟ್ಟಿಗೆಯ ಕುರಿಯನ್ನು ಅರ್ಪಿಸುವ ಆಚರಣೆಯೂ ಉಂಟು. ಪಾಲಿಯಲ್ಲಿ ಇವಳ ಮೂರ್ತಿ ಕೈಮುಗಿದು ನಿಂತ ಭಂಗಿಯಲ್ಲಿದೆ. ಇತರತ್ರ ಇವಳ ದ್ವಿಭುಜ ಮೂರ್ತಿಗಳು ಕಂಡುಬರುತ್ತವೆ. ಲಾಂಛನಗಳಲ್ಲಿ ಕಮಲ ಕುಟ್ಮಲ, ಕುರಿ ಮುಂತಾದುವು ಕಂಡು ಬರುತ್ತವೆ. ಕರ್ನಾಟಕದಲ್ಲಿ ಇವಳಿಗಾಗಿ ಪ್ರತ್ಯೇಕ ಹಬ್ಬವೊಂದು ಇದ್ದರೆ ಮಹಾರಾಷ್ಟ್ರದಲ್ಲಿ ಈಗ ಅದು ಕಂಡು ಬರುವುದಿಲ್ಲ. ಮಾಂಸದ ನೈವೇದ್ಯ ಇವಳಿಗಾಗಿ ಮಾತ್ರ ಅರ್ಪಿಸಲ್ಪಡುತ್ತದೆ. ಅದೂ ಮುಖ್ಯ ದೇವಾಲಯದಿಂದ ಹೊರಗಡೆ.
ಹೆಗ್ಗಡೆ ಅಥವಾ ಹೆಗ್ಗಣ್ಣ ಪ್ರಧಾನಿ ಮಹಾರಾಷ್ಟ್ರದಲ್ಲಿ ‘ಹೇಗಡಿ’ ಎಂದೇ ಪ್ರಸಿದ್ಧನಾಗಿದ್ದಾನೆ. ಎಲ್ಲ ದೇವಾಲಯಗಳಲ್ಲಿ ಈತನಿಗೆ ಪ್ರತ್ಯೇಕ ದೇವಾಲಯ ಅಥವಾ ಸ್ಥಾನವೊಂದು ಇದ್ದೇ ಇರುತ್ತದೆ. ಮಹಾರಾಷ್ಟ್ರದ ಭಕ್ತರೂ ಈತ ಮೈಲಾರಲಿಂಗನ ಭಾವ-ಮೈದ ಎಂದೇ ನಂಬುತ್ತಾರೆ ಮತ್ತು ಶಿವನ ದೈತ್ಯ ವಹಿಸಿದ ವಿಷ್ಣು ಎಂದು ತಿಳಿಯುತ್ತಾರೆ. ಜೆಜೂರಿಯಲ್ಲಿ ಪದ್ಮಾಸನ ಹಾಕಿದ ದ್ವಿಭುಜ ಮೂರ್ತಿಯಿದೆ. ಎಡಗೈಪಾನ ಬಟ್ಟಲು ಹೊಂದಿದ್ದು ಬಲಗೈ ಖಾಲಿ ಇದೆ. ತಲೆಗೆ ಸಾಮಾನ್ಯ ರೈತರಂತೆ ಬಟ್ಟೆಯೊಂದನ್ನು ಸುತ್ತಿದ್ದಾನೆ. ಇಂಥದೇ ಒಂದು ಮೂರ್ತಿ ಪಾಲಿಯಲ್ಲಿಯೂ ಇದೆ. ಕರ್ನಾಟಕಲ್ಲಿ ಈತನ ಮೂರ್ತಿಗಳು ಚತುರ್ಭುಜ ಹೊಂದಿರುವುದೇ ಹೆಚ್ಚು.
ಮಹಾರಾಷ್ಟ್ರದ ದೇವಾಲಯಗಳಲ್ಲಿ ತುಪ್ಪದ ಮಾಳವ್ವ ಅಥವಾ ಘೃತಮಾರಿಯ ದೇವಾಲಯಗಳು ಕಂಡು ಬರುವುದಿಲ್ಲ. ಬದಲು ಕೆಲವು ದೇವಾಲಯಗಳ ಪರಿಸರದಲ್ಲಿ ಈ ದೇವತೆಯ ಸ್ಥಾನ ಮಾತ್ರ ಇವೆ. ಜೆಜೂರಿಯಲ್ಲಿ ಮುಖ್ಯ ದೇವಾಲಯದ ಹಿಂದೆ ಇರುವ ದೊಡ್ಡ ಬಡ್ಡೆಗಲ್ಲನ್ನು ಇವಳ ಸಂಕೇತವೆಂದು ನಂಬುತ್ತಾರೆ. ಅಲ್ಲಿನ ಜಾನಪದರಿಗೆ ಇವಳ ಬಗ್ಗೆ ಹೆಚ್ಚಿನ ತಿಳುವಳಿಕೆಯಿಲ್ಲ.
ಕರ್ನಾಟಕದಲ್ಲಿ ಚಿಕ್ಕಯ್ಯ ಮತ್ತು ಜುಂಜಯ್ಯರು ಮೈಲಾರಲಿಂಗ ಗಂಗಿ ಮಾಳಮ್ಮರ ಮಕ್ಕಳೆಂದು ತಿಳಿಯಲಾಗುತ್ತದೆ. ಇವರ ಬಗ್ಗೆ ಮಹಾರಾಷ್ಟ್ರದಲ್ಲಿ ಯಾವ ತಿಳುವಳಿಕೆಯೂ ಇಲ್ಲ. ಮಲ್ಲಾರಿ ಮಹಾತ್ಮ್ಯದಲ್ಲಿ ಷಣ್ಮುಖ ಮತ್ತು ಗಣಪತಿಯರ ಉಲ್ಲೇಖವೇನೋ ಇದೆ. ಆದರೆ ಅವರ ಜಾನಪದ ಅವತಾರವಾದ ಈ ದೇವರುಗಳು ಅಲ್ಲಿ ನೆಲೆಸಿಲ್ಲ.
ಕುದುರೆ ನಾಯಿಗಳ ಜತೆಗೆ ಭಂಡಾರ ಮತ್ತು ಕವಡೆಗಳಿಗೆ ಅಲ್ಲಿಯೂ ಮಹತ್ವದ ಸ್ಥಾನವಿದೆ. ಕರ್ನಾಟಕದಲ್ಲಿರುವುದಕ್ಕಿಂತ ಒಂದು ಕೈ ಮಿಗಿಲಾಗಿಯೇ ಇದೆ. ದೇವರಿಗೆ ಭಕ್ತರು ಪ್ರತಿನಿತ್ಯ ಭಂಡಾರ ಏರಿಸುತ್ತಾರೆ. ಜೆಜೂರಿಯಲ್ಲಿ ಭಂಡಾರ ಏರಿಸುವಾಗ ಕಾಗದದಲ್ಲಿ ಪೊಟ್ಟನಾಕಟ್ಟಿ ಒಯ್ಯುವುದಿಲ್ಲ. ಬದಲು ಬಟ್ಟೆಯ ಚೀಲಗಳಲ್ಲಿ ಕಿಲೋಗಟ್ಟಲೆಯಾಗಿ ತುಂಬಿ ಒಯ್ದು ದೇವರಿಗೆ ಅರ್ಪಿಸುವ ಪದ್ಧತಿ ರೂಢಿಗೆ ಬಂದಿದೆ. ಮೇಲಿನ ಸಂಕೇತಗಳ ಜತೆಗೆ ಕತ್ತೆ ಮತ್ತು ಕುದುರೆಗಳ ಬಗ್ಗೆ ಅಲ್ಲಿ ಹೆಚ್ಚಿನ ಸ್ಥಾನವಿದ್ದಂತೆ ಕಂಡು ಬರುತ್ತದೆ. ಜೆಜೂರಿಯಲ್ಲಿ ಕತ್ತೆಗಳ ಸಂತೆ ನೆಡೆಯುತ್ತದೆ. ಮಾಲೆಗಾವದಲ್ಲಿ ಕುದುರೆಗಳ ಜಾತ್ರೆ ಸೇರುತ್ತದೆ. ಇತರ ದೇವಾಲಯಗಳಲ್ಲಿ ದನಗಳ ಜಾತ್ರೆ ನಡೆಯುವುದು ಉಂಟು.
ಕರ್ನಾಟಕ ಪ್ರದೇಶದಲ್ಲಿ ಸ್ವಯಂಭೂ ಲಿಂಗವಷ್ಟೇ ಅಲ್ಲದೆ ಆಲದ ಮರ ಮತ್ತು ಹುತ್ತುಗಳಿಗೆ ವಿಶೇಷ ಮಹತ್ವವಿದೆ. ಇವುಗಳ ಜತೆಗೆ ಎಕ್ಕೆಯ ಗಿಡಕ್ಕೂ ಗೌರವ ಸಲ್ಲುತ್ತದೆ. ದೇವರು ಹುತ್ತದಲ್ಲಿ ವಾಸವಾಗಿರುತ್ತಾನೆ ಎಂದೂ ಕರಿಯಾಲದಲ್ಲಿ ವಾಸವಾಗಿರುತ್ತಾನೆಂದೂ ಇತ್ತಲಿನ ಭಕ್ತರು ನಂಬುತ್ತಾರೆ. ಕೆಲವರು ಎಕ್ಕೆಯ ಮರದಲ್ಲಿ ಮಲ್ಲಯ್ಯನಿರುತ್ತಾನೆಂದು ಭಾವಿಸುತ್ತಾರೆ. ಈ ಕುಲಸಂಕೇತ (totems)ಗಳ ಜತೆಗೆ ತ್ರಿಶೂಲ ಸಹಿತವಾದ ಶಿಬಾರಕ್ಕೂ ಅಗ್ರಸ್ಥಾನವಿದೆ. ಮಹಾರಾಷ್ಟ್ರದಲ್ಲಿ ಇವುಗಳ ಪರಿಚಯವಿಲ್ಲ. ಮಲ್ಲಾರಿ ಮಹಾತ್ಮ್ಯ ಮತ್ತು ಇತರ ಗ್ರಂಥಗಳಲ್ಲಿ ಆಲದ ಮರದ ಉಲ್ಲೇಖ ಎಡೆ ಪಡೆದಿರುವದಾದರೂ ಜನಮನದಲ್ಲಿ ಕರಿಯಾಲ ಮತ್ತು ಇತರ ಸಂಕೇತಗಳಿಗೆ ಹೆಚ್ಚಿನ ಗೌರವ ಇಲ್ಲ. ನಳದುರ್ಗ ಮತ್ತು ಪ್ರೇಮಪುರ ದೇವಾಲಯಗಳಲ್ಲಿ ಮಾತ್ರ ದೇವರು ಕರಿಯಾಲದಲ್ಲಿ ವಾಸಿಸುತ್ತಾನೆಂಬ ನಂಬಿಕೆ ಪ್ರಚಲಿತವಾಗಿದೆ. ಆದರೆ ತ್ರಿಶೂಲ ಮತ್ತು ಖಡ್ಗಗಳಿಗೆ ಅಲ್ಲಿಯೂ ವಿಶೇಷ ಮಹತ್ವವಿದೆ. ಜೆಜೂರಿಯಲ್ಲಿರುವ ಒಂದು ಖಡ್ಗ ೩೫ ಕಿಲೋ ಭಾರದ್ದಿದೆ. ಅದೇ ರೀತಿ ಅಲ್ಲಿ ಪ್ರತ್ಯೇಕವಾದ ಹಿತ್ತಾಳೆಯ ತ್ರಿಶೂಲವೊಂದು ದೊಡ್ಡಗಾತ್ರದ್ದಿದ್ದು ದಿನನಿತ್ಯ ಪೂಜೆಗೊಳ್ಳುತ್ತದೆ. ಇಲ್ಲಿಯಂತೆ ಅಲ್ಲಿಯೂ ನಾಯಿ ಎಂದರೆ ಮಲ್ಲಯ್ಯನೆಂದೂ ಶಿವನು ಲಿಂಗರೂಪಧರಿಸಿದ್ದು ಮಲ್ಲಾಸುರನ ಅಪೇಕ್ಷೆಯ ಮೇರೆಗೆ ಎಂದೂ ನಂಬಿಕೆ ಪ್ರಬಲವಾಗಿದೆ. ಮಲ್ಲಾಸುರನ ತಮ್ಮ ಮಣಿಕಾಸುರನೇ ದೇವರ ವಾಹನವಾದ ಕುದುರೆ ಎಂಬ ತಿಳುವಳಿಕೆ ಅಲ್ಲಿ ಕೂಡ ಇಂಬು ಪಡೆದಿದೆ. ದೇವರ ಹೆಸರು ಅಥವಾ ಬಿರುದು ಏಳುಕೋಟಿ ಎನ್ನುವಲ್ಲಿ ಮಹಾರಾಷ್ಟ್ರದ ಭಕ್ತರಲ್ಲಿ ಭಿನ್ನಾಭಿಪ್ರಾಯವಿಲ್ಲ. ಅಲ್ಲಿನ ಎಲ್ಲ ದೇವಾಲಯಗಳಲ್ಲಿ ಘೋಷಿಸುವಾಗ ಎಂದರೆ ಉಗ್ಗಡಿಸುವಾಗ ಈ ಏಳು ಕೋಟಿ ಎಂಬ ಶಬ್ದ ಬಂದೇ ತೀರುತ್ತದೆ.
ಆಚರಣೆ: ಗೊರವ ಗೊರವಿಯರಲ್ಲಿ ಕರ್ನಾಟಕದಲ್ಲಿರುವ ವೈವಿಧ್ಯ ಮಾತ್ರ ಮಹಾರಾಷ್ಟ್ರದಲ್ಲಿ ಕಂಡು ಬರುವುದಿಲ್ಲ. ಇಲ್ಲಿರುವಂತೆ ನಾಯಿಗೊರವರು, ಕರಡಿಗೊರವರು, ಪಾರಿಗೊರವರು- ಕುದುರೆಕಾರರು ಕಂಚಾವೀರರು ಇತ್ಯಾದಿ ಭೇದ ಅವರಲಿಲ್ಲ. ಎಲ್ಲ ಗೊರವರು ಅಲ್ಲಿ ವಾಘ್ಯಾಗಳೆಂದೇ ಕರೆಯಲ್ಪಡುತ್ತಾರೆ. ಸಧ್ಯದ ಗೊರವರು ಕೋರಿಯ ಅಂಗಿ ತೊಡುವ ಪದ್ಧತಿಯೂ ಅಲ್ಲಿ ಉಳಿದಿಲ್ಲ. ನಳದುರ್ಗ ಮತ್ತು ಪಾರ್ಲಿಗಳಲ್ಲಿ ಮಾತ್ರ ಕುದುರೆಕಾರರು ಈಗಲೂ ಇದ್ದು ತಮ್ಮ ಸೇವೆ ಸಲ್ಲಿಸುತ್ತಿದ್ದಾರೆ. ಆದರೆ ಇವರು ಸಂಶೋಧಕರ ಗಮನಕ್ಕೆ ಅಷ್ಟಾಗಿ ಬಂದಿಲ್ಲ. ಕಂಚಾವೀರರನ್ನು ಹೋಲುವ ವೀರರು ಮುಂಚೆ ಪಾಲಿ ಮತ್ತು ಜೆಜೂರಿಗಳಲ್ಲಿ ಇದ್ದ ಬಗ್ಗೆ ಉಲ್ಲೇಖಗಳಿವೆ. ಈಗ ಈ ಪ್ರದೇಶದಲ್ಲಿ ಕಂಡು ಬರುವುದಿಲ್ಲ.
ಅಲ್ಲಿನ ಗೊರವಿಯರೆಂದರೆ ಮುರಳಿಯರು. ಇವರು ತಪ್ಪದೇ ದೇವದಾಸಿ ಸಂಪ್ರದಾಯ ಅನುಸರಿಸುವವರು. ಕರ್ನಾಟಕದಲ್ಲಿ ಈ ಪರಿಸ್ಥಿತಿಯಿಲ್ಲ. ಗೊರವಿಯರು ದೇವದಾಸಿಯರಾಗಿರಲೇಬೇಕೆಂಬ ನಿಯಮ ಇಲ್ಲಿ ಇಲ್ಲ. ಪ್ರತಿವರ್ಷ ಚೈತ್ರದಲ್ಲಿ ಮುರಳಿಯರಾಗುವುದು ಸಾಮಾನ್ಯ. ಈಗ ಮುರಳಿಯರಾಗುವ ಪದ್ಧತಿ ತೀರ ಕ್ಷೀಣವಾಗಿದೆ.
ವಾಘೆ-ಮುರಳಿಯರಲ್ಲಿ ದೋಣಿ, ಗಂಟೆ, ಭಂಡಾರಚೀಲ, ತ್ರಿಶೂಲ ಅಥವಾ ಶೂಲ ಮತ್ತು ಒಂದು ಜೋಳಿಗೆ ಇರುವುದು ಸಾಮಾನ್ಯ. ಡಮರುವಿನ ಬದಲು ಇವರಲ್ಲಿ ಘೋಳ ವಾದ್ಯ ಇರುವುದೇ ಹೆಚ್ಚು. ತುಂತುಣಿ ಇವರ ಪ್ರಮುಖ ಸಂಗೀತವಾದ್ಯ. ತಾಳಗಳು ಇರುವುದೂ ಉಂಟು. ಬಹಳಷ್ಟು ಜನ ವಾಘ್ಯಾಗಳಲ್ಲಿ ಸರಪಣಿಗಳಿರುತ್ತವೆ.
ಚಂಪಾಷಷ್ಠಿ ಅಥವಾ ವಾಂಗೀಸಟಿಯ ಆರಾಧನೆ ಮಹಾರಾಷ್ಟ್ರದಲ್ಲಿಯೂ ಪ್ರಾಮುಖ್ಯ ಪಡೆದಿದೆ. ಸಣ್ಣ-ದೊಡ್ಡ ಎಲ್ಲ ದೇವಾಲಯಗಳಲ್ಲಿ ಛಟ್ಟಿಯಂದು ದೇವರಿಗೆ ಭಂಡಾರ ಪೂಜೆ ವೈಭವದಿಂದ ನಡೆಯುತ್ತದೆ. ಜೆಜೂರಿಯಲ್ಲಿ ಈ ಸಂದರ್ಭದಲ್ಲಿ ‘ತಿಳವಣಾಚಾ ಹಂಡಾ’ ಅರ್ಪಿಸುವ ಕಾರ್ಯಕ್ರಮ ವೈಭವ ಪೂರ್ಣವಾಗಿ ಸಾಂಗಗೊಳ್ಳುತ್ತದೆ. ದೇವಸ್ಥಾನದಿಂದ ಮೆರವಣಿಗೆಯಲ್ಲಿ ದೊಡ್ಡ ಹಂಡೆಯೊಂದನ್ನು ಕೋಟೆಯಿಂದ ಕೆಳಗೆ ತಂದು ಇಟ್ಟು ಊರವರೆಲ್ಲ ಅದರಲ್ಲಿ ಒಳ್ಳೆಣ್ಣೆ ಹಾಕುತ್ತಾರೆ. ತರುವಾಯ ಅದನ್ನು ಮೆರವಣಿಗೆಯಲ್ಲಿ ಒಯ್ದು ದೇವರಿಗೆ ಅರ್ಪಿಸುತ್ತಾರೆ. ಮಹಾನವಮಿಯ ನವರಾತ್ರಿಯಂತೆ ಈಗಲೂ ೬ ದಿನಗಳ ನವರಾತ್ರಿಯ ಕಾರ್ಯ ನಡೆಯುತ್ತದೆ. ಇದೇ ರೀತಿ ಮಹಾರಾಷ್ಟ್ರದ ಪ್ರತಿಯೊಬ್ಬ ಭಕ್ತರೂ ತಮ್ಮ ಮನೆಗಳಲ್ಲಿ ಛಟ್ಟಿಯ ನವರಾತ್ರಿ ಮತ್ತು ಭಂಡಾರ ಪೂಜೆಯ ಕಾರ್ಯಕ್ರಮ ಇಟ್ಟುಕೊಳ್ಳುತ್ತಾರೆ. ಈ ಸಂದರ್ಭದಲ್ಲಿ ದೋಣಿ ತುಂಬುವ ಪರಿಪಾಠ ಇದ್ದೇ ಇರುತ್ತದೆ. ಹೊರನಾದ ಅಡಿಗೆಯ ಜತೆಗೆ ಹಸಿಯ ಉಳ್ಳೇಗಡ್ಡಿ, ಬದನೆಯಕಾಯಿಯ ಭರತ (ಬಜ್ಜಿ) ಬಳ್ಳೊಳ್ಳಿ, ಸಜ್ಜೆ, ರೊಟ್ಟಿ ಮತ್ತು ಉಪ್ಪನ್ನು ನೈವೇದ್ಯವಾಗಿ ಅರ್ಪಿಸುತ್ತಾರೆ. ಕರ್ನಾಟಕದಲ್ಲಿ ಮೇಲಿನ ವಸ್ತುಗಳ ಪೈಕಿ ಸಜ್ಜೆಯ ರೊಟ್ಟಿ ಅರ್ಪಿಸುವ ಕ್ರಮ ಇರುವುದಿಲ್ಲ.
ಪಾಲಿಯಲ್ಲಿ ಬನದ ಹುಣ್ಣಿವೆಗೆ ಎಂದರೆ ಪೌಷ್ಯ ಶುದ್ಧ ದ್ವಾದಶಿಗೆ ದೇವರ ಲಗ್ನವಾಗುತ್ತದೆ. ಗಂಗಿಮಾಳಮ್ಮ-ಮೈಲಾರಲಿಂಗಪ್ಪರ ಮೂರ್ತಿಗಳನ್ನು ಮೆರವಣಿಗೆಯಲ್ಲಿ ಒಯ್ದು ಊರು ಸುತ್ತಿಸಿ ತಂದು ಹಂದರವೊಂದರಲ್ಲಿ ಸ್ಥಾಪಿಸುತ್ತಾರೆ. ತರುವಾಯ ಲಗ್ನ ಮಾಡುತ್ತಾರೆ. ಮೆರವಣಿಗೆಯ ಕಾಲಕ್ಕೆ ಬಂದ ಭಕ್ತರೆಲ್ಲ ಕೊಬ್ಬರಿಯ ಬಟ್ಟಲುಗಳಲ್ಲಿ ಭಂಡಾರ ತುಂಬಿ ಹಾರಿಸುವುದು ಇಲ್ಲಿ ಸಂಪ್ರದಾಯ. ಪೇಶ್ವೆಗಳ ಕಾಲದಲ್ಲಿ ಆನೆಯ ಮೇಲೆ ದೇವರ ಮೆರವಣಿಗೆ ಮತ್ತು ಅಕ್ಷತಾರೋಪಣದ ಕಾಲದಲ್ಲಿ ತೋಪುಗಳ ಸಲಾಮಿ ಕಾರ್ಯಕ್ರಮ ಜರುಗುವುದಿತ್ತು.
ನವರಾತ್ರಿಯಲ್ಲಿ ಇತರ ದೇವಾಲಯಗಳಂತೆ ಇಲ್ಲಿಯೂ ಘಟಸ್ಥಾಪನೆ ದೀಪೋತ್ಸವ ನಡಯುತ್ತವೆ. ಕೆಲವು ಕಡೆ ವಿಶೇಷ ಜಾತ್ರೆ ನೆರೆಯುವುದೂ ಉಂಟು.
ಸೋಮವತಿ ಅಮವಾಸ್ಯೆಗೆ ಖಂಡೋಬಾ ದೇವಸ್ಥಾನಗಳಲ್ಲಿ ದೊಡ್ಡ ಪ್ರಮಾಣದ ಜಾತ್ರೆ ಕೂಡುತ್ತದೆ. ವಿಶೇಷವಾಗಿ ಜೆಜಾರಿಯಲ್ಲಿ ಇಂಥ ಜಾತ್ರಗೆ ಭಕ್ತರ ದಟ್ಟಣೆ ಗಮನಾರ್ಹ ಪ್ರಮಾಣದಲ್ಲಿರುತ್ತದೆ.
ಭಕ್ತರಲ್ಲಿ ಕುಲಾಚಾರವೆಂದು ನಡೆಯುವ ಹಲವು ಆಚರಣೆಗಳು ಮಹಾರಾಷ್ಟ್ರದಲ್ಲಿ ಪ್ರಚಲಿತವಾಗಿವೆ. ಅವುಗಳಲ್ಲಿ ‘ಜಾಗರಣ’ ಎಂಬುದು ಪ್ರಮುಖವಾದುದು. ಕಲಶರೂಪದಲ್ಲಿ ದೇವರನ್ನು ಪ್ರತಿಷ್ಠೆ ಮಾಡಿ ವಾಘ್ಯಾ ಮುರಳಿಯರಿಂದ ಹಾಡು-ಕುಣಿತ,-ವಾದ್ಯಗಳ ಸೇವೆ ನಡೆಯುತ್ತದೆ. ಮುರಳಿಯರು ಮುಖಕ್ಕೆ ಅರಿಸಿನ ಹಚ್ಚಿಕೊಂಡು ಕಾಲಿಗೆ ಗೆಜ್ಜೆಕಟ್ಟಿ ಹಾಡುತ್ತ ಕುಣಿಯುತ್ತಾರೆ. ಇವರಿಗೆ ಹಿನ್ನೆಲೆಯ ಸಾಥಿ ಆಗಿ ವಾಘ್ಯಾಗಳು ಸಹಾಯ ಮಾಡುತ್ತಾರೆ. ಘೋಳ, ತುಂತುಣಿ ಮತ್ತು ತಾಳಗಳು ಈ ಸಂದರ್ಭದಲ್ಲಿ ಉಪಯೋಗಿಸಲ್ಪಡುತ್ತವೆ. ಬೆಳಿಗ್ಗೆ ಸರಪಣಿಯ ಪವಾಡ ನಡೆಯುತ್ತದೆ. ಮಾಂಸಾಹಾರಿಗಳಾದರೆ ಕುರಿಯ ಬಲಿ ನಡೆಯುತ್ತದೆ. ಶಾಖಾಹಾರಿಗಳು ಹೂರಣ, ಮೊಸರನ್ನ, ಹಸೀಉಳ್ಳೇಗಡ್ಡಿ, ಬದನೆಕಾಯಿ, ಉಪ್ಪು, ಬಳ್ಳೊಳ್ಳಿಗಳ ಸಮೇತ ನೈವೇದ್ಯ ಮಾಡಿ ಕಾಯಿ ಒಡೆಯುತ್ತಾರೆ. ಮನೆಯಲ್ಲಿ ಲಗ್ನ ಮುಂತಾದ ವಿಶೇಷ ಕಾರ್ಯಕ್ರಮವಿದ್ದಾಗ ಈ ವಿಧಿ ಹೆಚ್ಚಾಗಿ ನಡೆಯುತ್ತದೆ. ಅಲ್ಲದೆ, ಮಕ್ಕಳ ಜವಳ, ಕಿವಿಚುಚ್ಚುವುದು, ಅಥವಾ ಹರಕೆ ಕೈಗೂಡಿದ ಸಂದರ್ಭದಲ್ಲಿಯೂ ಇದನ್ನು ಮಾಡಬಹುದು. ಕರ್ನಾಟಕದಲ್ಲಿನ ಚಿಕ್ಕಯ್ಯ – ಜುಂಜಯ್ಯನ ಪೂಜೆಗೆ ಇದು ಸಮನಾಗಿದೆ. ಮುರಳಿಯರ ನರ್ತನ ಗಾಯನ ಹೊರತು ಪಡೆಸಿದರೆ ಇದು ಅಂಬಾಬಾಯಿಯ ಗೊಂದಲಕ್ಕೆ ಹತ್ತಿರವಾಗಿದೆ. ಇಲ್ಲಿ ಲಕ್ಷಿಸಬೇಕಾದ ಸಂಗತಿಯೆಂದರೆ ಮಾಂಸದ ಅಡಿಗೆಯನ್ನು ದೋಣಿಗೆ ತುಂಬುವದಿಲ್ಲ ಮತ್ತು ದೇವಾಲಯದಲ್ಲಿ ಒಯ್ಯುವುದು ನಿಷಿದ್ದವೆಂದು ಭಾವಿಸಲಾಗುತ್ತದೆ. ಕನ್ನಡ ಭಕ್ತರ ನಡೆತೆಯೂ ಇದೇ ತೆರನಾಗಿದೆ.
ಲಗ್ನವಾದ ತರುವಾಯ ನವದಂಪತಿಗಳು ‘ತಳಿಭರಣೆ’ ಎಂಬ ವಿಧಿಯನ್ನು ಆಚರಿಸುತ್ತಾರೆ. ದೊಡ್ಡ ತಟ್ಟೆಯೊಂದರಲ್ಲಿ ಎಲೆ, ಅಡಿಕೆ, ಭಂಡಾರ ಮತ್ತು ಕೊಬ್ಬರಿ ಬಟ್ಟಲನ್ನು ತುಂಬಿ ದೇವರ ಎದುರಿಗೆ ನಿಂತು ‘ಏಳು ಕೋಟಿ ಏಳು ಕೋಟಿ ಘೇ’ ಎಂದು ಹೇಳುತ್ತ ಮೂರು ಸಲ ಎನ್ನುತ್ತಾರೆ. ತರುವಾಯ ಕಾಯ್-ಕೋಲು ದೀವಟಿಗೆಯಿಂದ ದೇವರಿಗೆ ಬೆಳಗುತ್ತಾರೆ. ಇದನ್ನೇ ‘ತಳೀ ಭರಣೆ’ ಎಂದು ಕರೆಯಲಾಗುತ್ತದೆ. ಈ ವಿಧಿ ಜೆಜೂರಿ ಅಥವಾ ಇತರ ದೇವಾಲಯಕ್ಕೆ ಹೋಗಿ ಮಾಡಬೇಕಾದುದು. ಹಾಗೆ ಹೋಗುವ ಅನುಕೂಲವಿಲ್ಲದವರು ಸಾಂಕೇತಿಕ ಜೆಜೂರಿಗೆ ಹೋಗಿ ಬರುತ್ತಾರೆ. ಎಂದರೆ ತಮ್ಮ ಮನೆಯಿಂದ ಹೊರಬಂದು ನಾಲ್ಕು ಹೆಜ್ಜೆ ಜೆಜೂರಿಯ ದಿಕ್ಕಿನಲ್ಲಿ ನಡೆದು ತಟ್ಟೆ ಎತ್ತಿ ದೀವಟಿಗೆ ಬೆಳಗಿ ಬರುತ್ತಾರೆ.
ಮಲ್ಲುಖಾನನ ವಾರಿ ಅಥವಾ ಮಲ್ಲುಖಾನನ ಗದಾ ಎಂಬ ತಾತ್ಪೂರ್ತಿಕ ವಾಘ್ಯಾ ಆಗುವ ಆಚರಣೆ ಮಹಾರಾಷ್ಟ್ರೀಯರಲ್ಲಿ ಪ್ರಚಲಿತವಾಗಿದೆ. ನಿಶ್ಚಿತ ಕಾಲದಲ್ಲಿ ಮುಖ್ಯ ದೇವಸ್ಥಾನಕ್ಕೆ ಹೋಗಿ ಬರುವುದು, ದೇವಸ್ಥಾನದಲ್ಲಿ ವಸ್ತಿ ಇದ್ದು ಮಡಿಯಿಂದ ಉಪವಾಸ ಮಾಡುವುದು. ಭಿಕ್ಷೆಯೆತ್ತಿ ಅದನ್ನು ಒಂದು ಹೊತ್ತು ಮಾತ್ರ ಊಟ ಮಾಡುವುದು, ಇವು ‘ವಾರಿ’ ಅಥವಾ ‘ಗದಾ’ ಆಚರಣೆಯ ಪ್ರಮುಖ ಅಂಶಗಳು. ತಮ್ಮ ಹರಕೆ ಕೈಗೂಡಲೆಂದು ಇದನ್ನು ಆಚರಿಸುತ್ತಾರೆ. ಕೆಲವೊಮ್ಮೆ ಕೇವಲ ದೇವರ ದರ್ಶನ ಪಡೆದು ಬರಲು ನಿಗದಿ ಪಡಿಸಿದಷ್ಟು ಸಲ ದೊಡ್ಡ ದೇವಾಲಯಕ್ಕೆ ಹೋಗಿ ಬರುವುದೂ ಉಂಟು. ಇದನ್ನು ‘ಖೇಟೆ’ ಎಂದು ಕರೆಯಲಾಗುತ್ತದೆ. ಇದಲ್ಲದೆ ಸಿಡಿಯಾಡುವುದು, ಕಿಚ್ಚಹಾಯುವುದು ಮುಂತಾದ ಪದ್ಧತಿಗಳೂ ಮೊದಲು ಇದ್ದವು. ಜೆಜೂರಿ ದೇವಸ್ಥಾನದ ಪಾಳಿಯಲ್ಲಿ ಈಗಲೂ ಸಿಡಿಗಂಬ ಇರುವುದನ್ನು ಕಾಣಬಹುದು. ಇಂಥ ಉಗ್ರ ಆಚರಣೆಗಳು ಈಗ ನಿಂತು ಹೋಗಿವೆ.
ಮೇಲೆ ಹೇಳಿದ ರೀತಿ, ದೇವರಿಗೆ, ಭಂಡಾರ ಪೂಜೆ, ದೀವಟಿಗೆ ಸೇವೆ, ಸರಪಣಿ ಪವಾಡ, ಗಾಯನ-ನರ್ತನ ಸೇವೆ ಮುಂತಾದವು ಪ್ರಚಲಿತವಿರುವುದಲ್ಲದೆ ಹಳದಿ ಹೂವು ಏರಿಸುವುದು, ಬಿಲ್ವ, ಗಂಧ ಮುಂತಾದ ಪರಿಕರದಿಂದ ಪೂಜಿಸುವುದು, ರೋಡಗಾ ಎಂದು ಹೇಳುವ ಗೋದಿಯ ರೊಟ್ಟಿ ಮತ್ತು ‘ಹೋಂಬರಾ’ ಎಂದು ಕರೆಯಲ್ಪಡುವ ಜೋಳದ ಕಿಚಡಿ ಅರ್ಪಿಸುವುದು ಇತ್ಯಾದಿ ಸೇವೆಗಳೂ ದೇವರಿಗೆ ಸಲ್ಲುತ್ತವೆ. ಹರಕೆಯ ಅಂಗವಾಗಿ ವಾಘ್ಯಾ ಮುರಳಿಯರಾಗುವುದು, ಹೋರಿ, ಕುದುರೆ, ಕುರಿಗಳನ್ನು ಅರ್ಪಿಸುವುದು ಮುಂತಾದ ನಡವಳಿಕೆಗಳೂ ತೋರಿಬರುತ್ತವೆ. ಕೆಲವೆಡೆ ಗುಗ್ಗುಳ ಸೇವೆ ಕೂಡ ನಡೆಯುತ್ತದೆ.
ಐತಿಹ್ಯ – ಪುರಾಣಗಳು : ಮಹಾರಾಷ್ಟ್ರದಲ್ಲಿರುವ ಕೆಲವು ಐತಿಹ್ಯಗಳನ್ನು ಸೂಚ್ಯವಾಗಿ ಈಗಾಗಲೇ ತಿಳಿಸಲಾಗಿದೆ. ಖಂಡೋಬಾನ ಅವತಾರ, ಗಂಗಿ ಮಾಳವ್ವನ ಮನೆ, ತಂದೆ ಮತ್ತು ಖಂಡೇರಾಯನ ಜೊತೆಗೆ ನಡೆಯುವ ಅವಳ ಲಗ್ನ, ಬಾಣಾಯಿಯ ಪ್ರೇಮ ಪ್ರಸಂಗ, ಮತ್ತು ಮಣಿಕ-ಮಲ್ಲಾಸುರರ ವಧೆ ಇವು ಮಹಾರಾಷ್ಟ್ರದಲ್ಲಿ ಪ್ರಮುಖವಾಗಿವೆ. ಮಲ್ಲಾರಿ ಮಹಾತ್ಮ್ಯ ಪುರಾಣದಲ್ಲಿ ಮಣಿ-ಮಲ್ಲಾಸುರರ ವಧೆ, ಅದಕ್ಕಾಗಿ ದೇವರ ಅವತಾರ ಮತ್ತು ಘೃತಮಾರಿಯರ ಉತ್ಪತ್ತಿಗಳು ಮಾತ್ರ ಎಡೆ ಪಡೆದಿದೆ. ಕುರುಬರ ಮಾಳವ್ವನ ಪ್ರೇಮ ಪ್ರಸಂಗವೂ ಇತ್ತೀಚಿನ ಮರಾಠಿ ಪುರಾಣಗಳಲ್ಲಿ ಎಡೆ ಪಡೆದಿದೆ. ಕುದುರೆ, ನಾಯಿ, ಲಿಂಗ, ಭಂಡಾರ ಮುಂತಾದ ವಸ್ತುಗಳ ಬಗ್ಗೆ ಕೂಡ ಉಜ್ಜಲೀಕೃತ ಆಖ್ಯಾಯಿಕೆಗಳು ಮಹಾರಾಷ್ಟ್ರದಲ್ಲಿ ಹುಟ್ಟಿಕೊಂಡಿವೆ. ಗ್ರಂಥಸ್ಥ ಕಥೆಗಳಲ್ಲಿ ರಾಕ್ಷಸ ವಧೆಯ ಪ್ರಸಂಗಕ್ಕೆ ಹೆಚ್ಚು ಪ್ರಾಶಸ್ತ್ಯ ಸಂದಿದೆ. ಏಳು ಜನ ಧರ್ಮ ಪುತ್ರರ ಅಪೇಕ್ಷೆಯ ಮೇರೆಗೆ ಶಿವನು ತನ್ನ ಸೈನ್ಯ ಸಮೇತ ದಂಡೆತ್ತಿ ಬಂದು ಅವರನ್ನು ನಿಗ್ರಹಿಸಿದನೆಂದು ಮಲ್ಲಾರಿ ಮಹಾತ್ಮೆ ಹೇಳುತ್ತದೆ. ‘ಏಳುಕೋಟಿ’ ‘ಗಂಗಾ-ಮಾಲಸಿಕಾ’ ಮುಂತಾದ ಕನ್ನಡ ಸಮಸ್ತ ಪದಗಳ ಅರ್ಥವನ್ನು ವಿವರಿಸುವಂತೆ ಕಥಾಂಶಗಳು ಅದರಲ್ಲಿ ಸೇರಿಸಲ್ಪಟ್ಟಿವೆ. ಇವೆಲ್ಲ ವಿಸ್ತೃತ ಅಧ್ಯಯನಕ್ಕೆ ಯೋಗ್ಯವಾದ ವಿಷಯಗಳು.
ಭಕ್ತರು : ಖಂಡೋಬಾ ದೇವಾಲಯಗಳಲ್ಲಿ ಗುರವ ಜನಾಂಗದವರು ಪೂಜಾರಿಗಳಾಗಿದ್ದರೆ. ಬ್ರಾಹ್ಮಣ ಪುರೋಹಿತರು ಅಭಿಷೇಕ ಮತ್ತು ಸಹಸ್ರ ನಾಮ ಪೂಜೆ ಮಾತ್ರ ಮಾಡಿ ಹೋಗುತ್ತಾರೆ. ಇತರೆಲ್ಲ ಕಾರ್ಯಗಳನ್ನು ಗುರವ ಸಮಾಜದವರೇ ನೋಡಿಕೊಳ್ಳುತ್ತಾರೆ. ಕೆಲವು ದೇವಾಲಯಗಳಲ್ಲಿ ಕುರುಬ ಮತ್ತು ಲಿಂಗಾಯತ ಪೂಜಾರಿಗಳೂ ಇದ್ದಾರೆ. ಎಲ್ಲೆಡೆ ಕುರುಬರಿಗೆ ಒಂದಿಲ್ಲೊಂದು ಸೇವಾಕಾರ್ಯ ಲಭ್ಯವಿದೆ. ದೇವಾಲಯ ಪ್ರವೇಶ ವಿಷಯದಲ್ಲಿ ಕರ್ನಾಟಕಕ್ಕಿಂತಲೂ ಹೆಚ್ಚು ಉದಾರ ಧೋರಣೆ ಮಹಾರಾಷ್ಟ್ರದಲ್ಲಿದೆ.
ಭಕ್ತವರ್ಗದಲ್ಲಿ ಕುರುಬರ ತರುವಾಯ ರಾಮೋಶೀ (ಬೇಡ) ಮತ್ತು ಕೋಳಿ (ಬೆಸ್ತ) ಜನಾಂಗದವರು ವಿಶೇಷವಾಗಿ ಕಂಡು ಬರುತ್ತಾರೆ. ಪಾಲಿಯ ಜಾತ್ರೆಗೆ ರಾಮೋಶಿಗಳು ದೊಡ್ಡ ಸಂಖ್ಯೆಯಲ್ಲಿ ಸೇರುತ್ತಾರೆ. ಜೆಜೂರಿ ಮತ್ತು ಪಾಲಿಗಳಲ್ಲಿ ಕೋಳಿ ಸಮಾಜದವರು ದೊಡ್ಡ ದೊಡ್ಡ ಛತ್ರಗಳನ್ನು ಕಟ್ಟಿಸಿದ್ದಾರೆ. ಕುಲದೇವರೆಂದು ನಡೆದು ಕೊಳ್ಳುವ ಇನ್ನೊಂದು ದೊಡ್ಡ ಸಮುದಾಯವೆಂದರೆ ಮರಾಠಾಜನರದು, ಮರಾಠಾ ಛತ್ರಪತಿಗಳು, ಸಾಮಂತರು, ಸರದಾರರು ಮೊದಲಾದವರೆಲ್ಲ ಈಗಲೂ ಈ ದೇವರಿಗೆ ನಡೆದು ಕೊಳ್ಳುವ ಕ್ರಮ ಚಾಲ್ತಿಯಲ್ಲಿದೆ. ಕುಣಬಿ, ಮಾಂಗ, ಮಹಾರ ಮುಂತಾದ ಕೆಳಜಾತಿಗಳಲ್ಲಿ ಈ ದೇವರಿಗೆ ನಡೆದು ಕೊಳ್ಳುವವರ ಸಂಖ್ಯೆ ಇನ್ನೂ ಹೆಚ್ಚು ವಾಘ್ಯಾ – ಮುರಳಿಯರಾಗುವವರಲ್ಲಿ ಹೆಚ್ಚಿನವರು ಇವರೇ. ಬ್ರಾಹ್ಮಣರಲ್ಲಿ ದೇಶಸ್ಥ ಬ್ರಾಹ್ಮಣರು ಈ ದೇವರಿಗೆ ನಡೆದುಕೊಳ್ಳುವ ದೇವರುಗಳಲ್ಲಿ ಖಂಡೋಬಾ ಸರ್ವಪ್ರಥಮ ಸ್ಥಾನದಲ್ಲಿದ್ದಾನೆಂದು ಸಂಶೋಧಕರು ವರದಿ ಮಾಡಿದ್ದಾರೆ.
ಶಿವಾಜಿಯ ಮಲತಮ್ಮನಾದ ವೆಂಕೋಜಿಯ ಮನೆತನ ತಂಜಾವೂರು ಜಿಂಜಿ ಪ್ರದೇಶಗಳನ್ನು ಆಳುತ್ತಿತ್ತು. ಈ ವೆಂಕೋಜಿಯ ಮಗನಾದ ಶರಭೋಜಿಯು ಜೆಜೂರಿಯಲ್ಲಿ ಸಧ್ಯ ಇರುವ ಒಂದು ಜೋಡಿ ದೇವರ ಮೂರ್ತಿಗಳನ್ನು ಅರ್ಪಿಸಿದ್ದಾನೆ. ನಾರಾಯಣರಾವ ಪೇಶ್ವೆಯ ಕೊಲೆಯ ಸಮಯದಲ್ಲಿ ಅವನ ಪತ್ನಿ ಗಂಗಾಬಾಯಿ ಗರ್ಭಿಣಿಯಾಗಿದ್ದಳು. ಆಗ ಪೇಶ್ವೆ ಆಡಳಿತ ನೋಡಿಕೊಳ್ಳಲು ನಾನಾ ಫಡನಾವೀಸ ಮುಂತಾದ ೧೨ ಜನ ಮಂತ್ರಿಗಳು ಮುಂದಾದರು. ಗಂಗಾಬಾಯಿಯನ್ನು ಜೆಜೂರಿಯ ಸಮೀಪದ ಪುರಂದರಗಡದಲ್ಲಿಟ್ಟು ರಕ್ಷಿಸಿದರು. ಅವಳ ಗರ್ಭದಿಂದ ಪೇಶ್ವೆಯ ಉತ್ತರಾಧಿಕಾರಿ ಸವಾಯಿ ಮಾಧವರಾವ ಹುಟ್ಟಿದಾಗ ನಾನಾ ಫಡನಾವೀಸನು ಜೆಜೂರಿಗೆ ಬಂದು ಹರಕೆ ತೀರಿಸಿದನು. ಒಂದು ಸಾವಿರ ರೂ. ಬೆಲೆಯ ಒಂದು ಮುತ್ತಿನ ಸರ, ಒಂದು ಲಕ್ಷ ರೂಪಾಯಿ ಮತ್ತು ಒಂದು ಮಣ ಭಂಡಾರವನ್ನು ದೇವರಿಗೆ ಅರ್ಪಿಸಿದನು. ಹೋಳ್ಕರ ಮನೆತನದ ಕುಲದೇವರು ಜೆಜೂರಿಯ ಖಂಡೋಬಾ. ಕಾರಣ ಆ ರಾಜಮನೆತನದ ಪ್ರಸಿದ್ಧರಾಣಿ ಅಹಲ್ಯಾಬಾಯಿ ಹೋಳ್ಕರ ಜೆಜೂರಿ ದೇವಾಲಯದ ಸುತ್ತಲಿರುವ ಕೋಟೆಯ ಪುನರ್ನೀಮಾಣ, ನಳದುರ್ಗ ದೇವಾಲಯದ ಜೀರ್ಣೋದ್ದಾರ, ಪ್ರೇಮಪುರ ದೇವಾಲಯದ ಭವ್ಯ ಮಹಾದ್ವಾರ ನಿರ್ಮಾಣ ಮುಂತಾಗಿ ಅಪರಿಮಿತ ಪುನರುದ್ದಾರ ಕಾರ್ಯ ಮಾಡಿದ್ದಾಳೆ. ಮಹಾರಾಷ್ಟ್ರದ ಅನೇಕ ಹಿಂದೂ ದೇವಾಲಯಗಳು ಮುಸಲ್ಮಾನರ ಏಳಿಗೆಯ ಆವಧಿಯಲ್ಲಿ ಬಹಳಷ್ಟು ಉಧ್ವಸ್ತಗೊಂಡವು. ಪೂಜಾ ಪುನಸ್ಕಾರಗಳು ನಿಂತು ಹೋದವು. ಆದರೆ ಪಾಲಿ ಮತ್ತು ಜೆಜೂರಿಯ ದೇವಾಲಯಗಳು ಮಾತ್ರ ಯಾವರೀತಿಯಲ್ಲೂ ಹಾನಿಗೊಳಗಾಗದೆ ಹಾಗೇ ಉಳಿದವು. ಮಹಾರಾಷ್ಟ್ರದ ವೀರ ಸಮುದಾಯ ಈ ದೇವಾಲಯಗಳು ಎಳ್ಳಷ್ಟೂ ಮುಕ್ಕಾಗದಂತೆ ನೋಡಿಕೊಂಡಿವೆ. ಶಿವಾಜಿಯ ಸಮಕಾಲೀನನಾದ ಒಬ್ಬ ಜಾನಪದ ಕವಿ ಮುಸ್ಲೀಮ ದಾಳಿಯನ್ನು ಉಲ್ಲೇಖಿಸುತ್ತ ಹೀಗೆ ಹಾಡಿದ್ದಾನೆ.
        ಖಾನದರ ಮಜಲಿ ಕೂಚಕೇಲಾ ಚಾಲುನಿ
ಪಾಲಿ ಕಾರಣೇಗೇಬಾ ||
ಪಾಲಿ ಚಾ ಖಂಡೋಬಾ ಆಜಮತ
ದಾವಿ ಮೋಗಲಾಲಾ ||
ನ್ಹಾಟೋ ನ್ಹಾಟೋ ರೇ ಭಾಯಿ ಬೋಲಿಲಾ
ತೀನ ಕೋಸ ಮೋಡಕೇಲಾ ||
ದೀಪಮಾಳ ಬಂಧೀಲಿ ದೇವಾಲಾ ಮಗ
ಖಾನಾಚ ಭೋಗಪುರಲಾ ||
ಇದೇ ರೀತಿ ಜೆಜೂರಿಯ ಮೇಲೆ ಕೂಡ ಔರಂಗಜೇಬನ ದಾಳಿ ಬಂದಿತ್ತಂತೆ. ಆಗ ದೇವರು ಅಸಂಖ್ಯ ಗುಂಗೀಹುಳಗಳನ್ನು ಸೃಷ್ಟಿಸಿ ಅವನ ಸೈನ್ಯದ ಮೇಲೆ ಕಳಿಸಿದ್ದರಿಂದ ಮೊಗಲ ಸೈನ್ಯ ಹೆದರಿ ಓಡಿ ಹೋಯಿತಂತೆ. ಈ ಸಂದರ್ಭದಲ್ಲಿ ಔರಂಗಜೇಬನು ದೇವರಿಗೆ ಹರಕೆ ಹೊತ್ತು ಒಂದೂ ಕಾಲ ಲಕ್ಷರೂಪಾಯಿ ಬೆಲೆಬಾಳುವ ಚಿನ್ನದ ಗುಂಗೀಹುಳವೊಂದನ್ನು ಮಾಡಿಸಿ ಕೊಟ್ಟನೆಂದು ಪ್ರತೀತಿ ಇದೆ. ಕುತೂಹಲದ ಅಂಶವೆಂದರೆ ಅಂಥ ಒಂದು ಚಿನ್ನದ ಗುಂಗೀ ಹುಳ ಬಹುದಿನಗಳವರೆಗೆ ಜೆಜೂರಿ ದೇವಾಲಯದಲ್ಲಿ ಇದ್ದ ಬಗ್ಗೆ ದಾಖಲೆಗಳಿವೆ. ಜೆಜೂರಿ, ಪ್ರೇಮಪುರ ಮತ್ತು ಪಾಲಿದೇವಾಲಯಗಳ ವಾಸ್ತು ವೈಭವವನ್ನು ನೋಡಿದರೆ ಮಹಾರಾಷ್ಟ್ರಿಗರ ಶ್ರದ್ದೆ-ಭಕ್ತಿಗಳ ಬೃಹತ್ತಿನ ಕಲ್ಪನೆ ಬರುತ್ತದೆ.
ಜೆಜೂರಿಯಲ್ಲಿರುವ ಶಾಸನಗಳಲ್ಲಿ ಕ್ರಿ. ಶ. 1246 ರಲ್ಲಿ ಕೆತ್ತಿದ ಒಂದು ಜೈನ ಶಾಸನ ಅತ್ಯಂತ ಹಳೆಯದು. ಇದು ಜೆಜೂರಿಯ ಖಂಡೋಬಾ ಮಂದಿರದ ಹೊರಗೋಡೆಯಲ್ಲಿ ಕೂಡ್ರಿಸಲ್ಪಟ್ಟಿದೆ. ಧವುಲ್ಲಕನೆಂಬವನು ‘ಕಪರ್ದ’ ಯಕ್ಷನನ್ನು ಸ್ಥಾಪಿಸಿದ್ದಾಗಿ ಅದರಲ್ಲಿ ಹೇಳಿದೆ. ಜೈನ ಗೃಹಸ್ಥನೊಬ್ಬ ಖಂಡೋಬಾನಿಗೆ ನಡೆದು ಕೊಂಡು ತನ್ನ ಭಕ್ತಿಯ ದ್ಯೋತಕವಾಗಿ ಯಾವುದೋ ಮೂರ್ತಿಯೊಂದನ್ನು ಮಾಡಿಸಿ ಕೊಟ್ಟಂತೆ ಕಾಣುತ್ತದೆ. ‘ಹತ್ತೊಂಬತ್ತನೆಯ ತೀರ್ಥಂಕರ ಮಲ್ಲಿನಾಥ ಅವನ ಯಕ್ಷನ ಹೆಸರು ಕಪರ್ದಿ. ಪ್ರಸ್ತುತ ಧುಲ್ಲಕನು ದೇವರನ್ನು ಜೈನ ಪರವೆಂದು ಗ್ರಹಿಸಿ ಈ ಹೆಸರಿನ ಮೂರ್ತಿ ಮಾಡಿಸಿ ಕೊಟ್ಟಂತೆ ತೋರುತ್ತದೆ’ ಎಂದು ಸಂಶೋಧಕರು ಅಭಿಪ್ರಾಯ ಪಟ್ಟಿದ್ದಾರೆ. ಇನ್ನೊಂದು ಶಾಸನ ದೇವಸ್ಥಾನದ ಗರ್ಭಗೃಹದಲ್ಲಿದೆ. ಕಾಲ ಕ್ರಿ. ಶ. 1381. ವೀರಪಾಳ ವೀರಮಲ್ಲನೆಂಬ ಭಕ್ತನು ಗರ್ಭಗೃಹ ನಿರ್ಮಿಸಿದ್ದ ಉಲ್ಲೇಖ ಅದರಲ್ಲಿದೆಯಂತೆ.
ಕ್ರಿ. ಶ. 1298 ರಲ್ಲಿ ಪೂರ್ಣಗೊಂಡ ಜ್ಞಾನದೇವನ ಜ್ಞಾನೇಶ್ವರಿಯಲ್ಲಿ, ನೇವಾಸೆಯು ಶ್ರೀಮಹಾಲಸಾದೇವಿಯ ಎಂದರೆ ಮ್ಹಾಲಸಾ ದೇವಿಯ ಅನಾದಿ ಕ್ಷೇತ್ರ ಎಂದು ಹೇಳಿದೆ. ಮಹಾನುಭಾವ ಪಂಥದ ಸ್ಥಾಪಕ ಚಕ್ರಧರನ ಜೀವನ ಚರಿತ್ರೆಯನ್ನು ಮಾಹಿಮ ಭಟ್ಟನು ಹದಿಮೂರನೆಯ ಶತಮಾನದ ಕೊನೆಯಲ್ಲಿ (ಸು. 1283 A.D) ‘ಲೀಳಾ ಚರಿತ್ರ’ ಎಂಬ ಹೆಸರಿನಿಂದ ಬರೆದಿದ್ದಾನೆ. ಇದರ ಎಲ್ಲ ಭಾಗಗಳು ಏಕಕಾಲದಲ್ಲಿ ರಚಿತವಾಗಲಿಲ್ಲವೆಂದು ಮರಾಠಿ ವಿದ್ವಾಂಸರು ಅಭಿಪ್ರಾಯ ಪಡುತ್ತಾರೆ. ಆದರೆ ಈ ಗ್ರಂಥ ದೇವಗಿರಿ ಯಾದವರ ಕಾಲದ ಮಹಾರಾಷ್ಟ್ರ ಜನಜೀವನವನ್ನು ಚಿತ್ರಿಸುತ್ತವೆಂದು ಒಪ್ಪಲಾಗಿದೆ. ಎಂದರೆ ೧೩-೧೪ನೆಯ ಶತಮಾನದಲ್ಲಿ ಈ ಗ್ರಂಥ ತನ್ನ ಒಟ್ಟು ಸ್ವರೂಪದಲ್ಲಿ ಸಿದ್ದಗೊಂಡಿದೆ ಎಂದು ತಿಳಿಯಲಡ್ಡಿಯಿಲ್ಲ. ಇದರಲ್ಲಿ ಚಕ್ರಧರನು ಅಲ್ಲಲ್ಲಿ ಬಿಡಾರ ಮಾಡುತ್ತ, ಪವಾಡ ಮೆರೆಯುತ್ತ, ಅಂದಿನ ಸಮಾಜದಲ್ಲಿ ಬೇರುಬಿಟ್ಟಿದ್ದ ವೈದಿಕ ದೇವರುಗಳ ಪೂಜೆ-ಪುನಸ್ಕಾರ. ಜನರ ಆಚಾರ-ವಿಚಾರಗಳನ್ನು ಟೀಕಿಸುತ್ತ ಹೋದಂತೆ ವರ್ಣಿತವಾಗಿದೆ. ಪ್ರಸ್ತುತ ಕೃತಿಯಲ್ಲಿ ಮೈಲಾರ ದೇವರ ಸಂಬಂಧಿಯಾದ ಹಲವು ಉಲ್ಲೇಖನಗಳಿರುವುದನ್ನು ವಿದ್ವಾಂಸರು ಗಮನಿಸಿದ್ದಾರೆ. ಬೀಡ ಜಿಲ್ಲೆಯ ಪಾಲಿ, ಔರಂಗಾಬಾದ ಜಿಲ್ಲೆಯ ಸಾಡೆಗಾಂವ, ಅಹಮ್ಮದ ನಗರ ಜಿಲ್ಲೆಯ ಸೋನಯಿ, ಮತ್ತು ನೇವಾಸೆಗಳು ಮೈಲಾರ ಮತ್ತು ಮಾಳಸಾದೇವಿಯ ಕ್ಷೇತ್ರಗಳೆಂದು ಇದರಲ್ಲಿ ಉಲ್ಲೇಖಗೊಂಡಿವೆ.
ಬಂಗಾಲದ ಪ್ರಸಿದ್ದ ಸಂತ ಗೌರಾಂಗ ಅಥವಾ ಚೈತನ್ಯ ಪ್ರಭು ತೀರ್ಥಯಾತ್ರೆ ಮಾಡುತ್ತ ಕ್ರಿ. ಶ. ೧೫೧೦-೧೧ ರಲ್ಲಿ ಜೆಜೂರಿಗೆ ಬಂದಿದ್ದಂತೆ ತಿಳಿದುಬರುತ್ತದೆ. ಕ್ರಿ. ಶ. ೧೫೩೩ರಿಂದ ೧೫೯೯ರ ಅವಧಿಯಲ್ಲಿದ್ದ ಸಂತ ಏಕನಾಥ ಖಂಡೋಬಾನನ್ನೂ ಅವನ ಸಂಬಂಧಿಯಾದ ಆರಾಧನೆಗಳನ್ನೂ ಬಾರಿಬಾರಿ ಉಲ್ಲೆಖಿಸಿದ್ದಾನೆ. ಒಟ್ಟಿನಲ್ಲಿ ದೇವರನ್ನು ಮತ್ತು ಆರಾಧನೆಯನ್ನು ಈ ಸಂತ ಒಪ್ಪಿದ್ದರೂ ಮುರಳಿ ಪದ್ಧತಿಯನ್ನು ಪರೋಕ್ಷವಾಗಿ ಖಂಡಿಸಿದ್ದಾನೆ. ಕ್ರಿ. ಶ. ೧೫೫೧ ರಿಂದ ೧೬೧೫ರ ಸುಮಾರಿನಲ್ಲಿದ್ದ ಇನ್ನೊಬ್ಬ ಅನುಭಾವಿ, ಸಂತ ದಾಸೋಪಂತರಿಗೆ ಖಂಡೋಬಾ ಕುಲದೇವರು (ದಾಸೋರಪಂತರು ಖಂಡೋಬಾನನ್ನು ತನ್ನ ಕೃತಿಗಳಲ್ಲಿ ಸ್ಮರಿಸಿದ್ದಾಗಿ ತಿಳಿದು ಬರುತ್ತದೆ).
ನೇವಾಸೆಯ ಮಾಳಸಾನಾರಾಯಣಿ ದೇವಿಯ ಪೂಜಾರಿ (ಬಡವೆ) ಗಳಲ್ಲಿ ಹಳೆಯ ಕಾಗದ ಪತ್ರಗಳು ದೊರೆತಿವೆಯಂತೆ. ಅವುಗಳಲ್ಲಿ ಕ್ರಿ. ಶ. ೧೬೨೮ರ ವರೆಗೆ ದೇವಿಯನ್ನು ‘ಶ್ರೀ ಮ್ಹಾಲಸಾದೇವಿ’ ಎಂದೇ ಕರೆದಿರುವುದಾಗಿ ತಿಳಿದು ಬರುತ್ತದೆ. ಭಾರದ್ವಾಜ ಗೋತ್ರದ ರಾಘೋ ಮಂಬಾಜಿ ಎಂಬವನು ಜೆಜೂರಿಯ ಗಡಕೋಟ ದೇವಾಲಯದ ಸಭಾಮಂಟಪವನ್ನು ದಿನಾಂಕ ೧೨.೬.೩೫ ರಂದು ಪ್ರಾರಂಭಿಸಿ ಕ್ರಿ. ಶ. ೧೬೩೭ರಲ್ಲಿ ಪೂರ್ತಿಗೊಳಿಸಿದನೆಂದು ಅಲ್ಲಿನ ಬರಹವೊಂದು ತಿಳಿಸುತ್ತದೆ. ಪ್ರಸಿದ್ದ ಮರಾಠಾ ಸರದಾರ ಧನಾಜಿ ಜಾಧವನು ಪಾಲಿಯ ದೇವಾಲಯದ ಹೊರಮಂಟಪದಲ್ಲಿ ವಾಸ್ತುಸೇವೆ ಮಾಡಿದ್ದಾನೆ. ಕ್ರಿ. ಶ. ೧೭೧೧ ರಿಂದ ೧೭೨೭ರ ವರೆಗೆ ಆಳಿದ ವೆಂಕೋಜಿಯ ಮಗ ಶರಭೋಜಿಯ ಸೇವೆಯನ್ನು ಈಗಾಗಲೇ ಹೇಳಿದೆ. ಹೋಳ್ಕರ ಮನೆತನದ ಪ್ರಸಿದ್ಧರಾಣೆ ಅಹಲ್ಯಾಬಾಯಿ ಹೋಳ್ಕರ (ಕ್ರಿ. ಶ. ೧೭೨೫ ರಿಂದ ೧೭೯೫) ಸಲ್ಲಿಸಿದ ಸೇವೆಯನ್ನೂ ಈ ಮುಂಚೆ ತಿಳಿಸಿದೆ. ಹದಿನೇಳನೆಯ ಶತಮಾನದ ಇನ್ನೊಬ್ಬ ಸಂತಕವಿ ರಾಮದಾಸರು ಖಂಡೋಬಾನನ್ನು ಪದೇ ಪದೇ ಸ್ತುತಿಸಿದ್ದಾರೆ. ಮೊಗಲರ ದಾಳಿಯಾದಾಗ ದೇವರು ಗುಂಗೀ ಹುಳುಗಳನ್ನು ಸೃಷ್ಟಿಸಿದನೆಂಬ ಐತಿಹ್ಯ ಅವರ ಒಂದು ಪದ್ಯದಲ್ಲಿ ಉಕ್ತವಾಗಿದೆ. ರಾಮದಾಸರು ಖಂಡೇರಾಯನನ್ನು ಕುರಿತು ಒಂದು ಆರತಿ ಹಾಡನ್ನು ಕೂಡ ರಚಿಸಿದ್ದಾರೆ. ಹತ್ತೊಂಬತ್ತನೆಯ ಶತಮಾನದ ಪ್ರಸಿದ್ಧ ಅನುಭಾವಿ ‘ಮಾಣಿಕ ಪ್ರಭು’ ಸಕಲ ಮತಾಚಾರ್ಯರೆಂದು ಹೆಸರಾದವರು. ಇವರೂ ಒಂದು ‘ಮಲ್ಲಾರಿ ಮಹಾತ್ಮ್ಯ’ ರಚಿಸಿದ್ದಾಗಿ ತಿಳಿದು ಬರುತ್ತದೆ.
ಹದಿಮೂರನೆಯ ಶತಮಾನದಿಂದ ಮಹಾರಾಷ್ಟ್ರದಲ್ಲಿ ಖಚಿತ ಉಲ್ಲೇಖಗಳು ಲಭ್ಯವಾಗಿವೆ ಮತ್ತು ಹದಿನೇಳನೆಯ ಶತಮಾನದಿಂದ ಜೆಜೂರಿ ಮತ್ತು ಪಾಲಿಗಳಲ್ಲಿ ಅಸಂಖ್ಯ ಶಾಸನಗಳು ಹುಟ್ಟಿಕೊಂಡಿವೆ. ಸಧ್ಯಕ್ಕೆ ಹದಿಮೂರನೆಯ ಶತಮಾನ ದಷ್ಟೊತ್ತಿಗೆ ಮೈಲಾರಲಿಂಗ-ಮಾಳಸಾದೇವಿಯರ ಆರಾಧನೆ, ಮಹಾರಾಷ್ಟ್ರದ ವಿದರ್ಭದ ವರೆಗೆ ವ್ಯಾಪಿಸಿತ್ತೆಂದು ತಿಳಿಯಲು ಸ್ಪಷ್ಟ ಆಧಾರಗಳಿವೆ ಎಂದು ಹೇಳಿದರೆ ಸಾಕೆಂದು ಕಾಣುತ್ತದೆ.
ಜಾನಪದ ಸ್ತರದಿಂದ ಪೌರಾಣಿಕ ಸ್ತರಕ್ಕೆ ಈ ದೇವರವನ್ನು ಏರಿಸಿದ್ದು ಮಹಾರಾಷ್ಟ್ರವೇ ಎಂದು ಮಹಾರಾಷ್ಟ್ರದ ಸಂಶೋಧಕರು ಅಭಿಪ್ರಾಯ ಪಟ್ಟಿದ್ದಾರೆ. ಈ ಅಭಿಪ್ರಾಯವನ್ನು ಒಪ್ಪಬಹುದಾಗಿದೆ. ಮರಾಠಿ ಮತ್ತು ಸಂಸ್ಕೃತ ಭಾಷೆಯಲ್ಲಿ ಈ ದೇವರ ಸಂಬಂಧಿಯಾಗಿ ಹುಟ್ಟಿಕೊಂಡಿರುವ ಭಕ್ತಿ ಸಾಹಿತ್ಯ. ವೈವಿಧ್ಯ ಮತ್ತು ಪ್ರಮಾಣ ದೃಷ್ಟಿಯಿಂದ ತುಂಬ ಗಮನಾರ್ಹವಾಗಿದೆ. ವಾರಕರಿ ಮತ್ತು ದತ್ತ ಪಂಥದ ಅನೇಕ ಸಂತ ಕವಿಗಳು ಮೈಲಾರ ದೇವರನ್ನು ನಾನಾ ಬಗೆಯಾಗಿ ಸ್ತುತಿಸಿದ್ದಾರೆ. ಶೇಖ ಮಹಮ್ಮದ ಶ್ರೀಗೋಂದೇಕರರಂಥ (ಅದ್ವೈತಿ) ಒಬ್ಬಿಬ್ಬರು ಮಾತ್ರ ಅಪವಾದಾತ್ಮಕವಾಗಿದ್ದಾರೆ.
 
ಆಂಧ್ರದ ಮೈಲಾರಲಿಂಗ ಸಂಪ್ರದಾಯ
ಆಂಧ್ರದ ಮೈಲಾರಲಿಂಗ ಸಂಪ್ರದಾಯಕ್ಕೆ ಹೇಳಿಕೊಳ್ಳುವಷ್ಟು ಸಮಕಾಲೀನ ಅಸ್ತತ್ವ ಇಲ್ಲದಿದ್ದರೂ ಭವ್ಯಪರಂಪರೆ ಇದೆ. ಮೈಲಾರ ದೇವ, ಮೈಲಾರ ಭಟರು ಮತ್ತು ಗೊರವರು ತೆಲುಗರಿಗೆ ಚಿರಪರಿಚಿತರಾಗಿದ್ದಾರೆ. ‘ಗೊರಪಲ್’ ಎಂಬ ಶಬ್ದ 7 ನೆಯ ಶತಮಾನದ ಬುಡಮನಾರಾಯಲಪಾಡು ಶಾಸನದಲ್ಲಿ ಕಂಡು ಬರುತ್ತದೆ. ‘ಗೊರಗ’ ‘ಗೊರವಲ್’ ಮುಂತಾದ ಶಬ್ದಗಳು ಹತ್ತನೆಯ ಶತಮಾನಕ್ಕೆ ಸೇರಿದ ಅನೇಕ ಶಾಸನಗಳಲ್ಲಿ ಕಂಡುಬರುತ್ತವೆ. ಪಾಲ್ಕುರಿಕೆ ಸೋಮನಾಥನ ‘ಬಸವ ಪುರಾಣ’ (13 ನೆಯ ಶತಮಾನ)ದಲ್ಲಿ ‘ಗಬ್ಬು ಮೈಲಾರ’ ಎಂಬ ಶಬ್ದ ಕಂಡು ಬರುತ್ತದೆ.
ಆಂಧ್ರದ ಪ್ರಾಚೀನ ಮೈಲಾರ ಸಂಪ್ರದಾಯವನ್ನು ತಿಳಿಯಲು ಮುಖ್ಯ ಆಕರ ಗ್ರಂಥ ‘ಕ್ರೀಡಾಭಿರಾಮಮು?’. 15 ನೆಯ ಶತಮಾನಕ್ಕೆ ಸೇರಿದ ಈ ಗ್ರಂಥಕ್ಕೆ ‘ಪ್ರೇಮಾಭಿರಾಮ’ ವೆಂಬ ಸಂಸ್ಕೃತಗ್ರಂಥ ಮೂಲ. ಅದು ಬಹುಶಃ 14 ನೆಯ ಶತಮಾನದ್ದಾಗಿದ್ದು ಈಗ ಅಲಭ್ಯವಾಗಿದೆ. ವಲ್ಲಭರಾಯನ ‘ಕ್ರೀಡಾಭಿರಾಮ’ ‘ವೀಥಿ’ ಎಂಬ ರೂಪಕ ಪ್ರಕಾರಕ್ಕೆ ಸೇರಿದ ವಿಶಿಷ್ಟ ಗ್ರಂಥ. ಓರುಗಲ್ಲು ಪಟ್ಟಣದ ಸಾಮಾಜಿಕ ಚಿತ್ರವನ್ನು ಅದ್ಭುತವಾಗಿ ನಿರೂಪಿಸಿರುವ ಈ ರಚನೆಯಲ್ಲಿ ಮೈಲಾರನ ಸಂಪ್ರದಾಯಕ್ಕೆ ಸಂಬಂಧಿಸಿದ ಹಲವು ಮಾಹಿತಿಗಳು ಲಭಿಸುತ್ತದೆ.
ಕ್ರೀಡಾಭಿರಾಮದ ಉಲ್ಲೇಖ.
ಟಿಟಿಭ ಸೆಟ್ಟಿ ಎಂಬುವನು ತನ್ನ ಸಖನಾದ ಗೋವಿಂದ ಮಂಚನ ಶರ್ಮನನ್ನು ಹೀಗೆ ಕೇಳುತ್ತಾನೆ. “ಮಂದ್ರ ಮಧ್ಯತಾರ ಮಾನ ತ್ರಯೀ ಭಿನ್ನದಿಂದ ಮಹಿಷ ಶೃಂಗನಾದ ಲಹರಿಯಿಂದ ಕೂಡಿ, ಡಮರು ಡಿಂಡಿಮ ಡಮಡಮ ಧ್ವನಿ ಬರುತ್ತಿದೆ. ಈ ಅದ್ಭುತ ಆರ್ಭಟ ಯಾವುದು”. ಆಗ ವ್ರಂಚನ ಶರ್ಮನ ಉತ್ತರದ ರೂಪದಲ್ಲಿ ಮೈಲಾರ ವೀರಭಟರ ಸಾಹಸ ಕೃತ್ಯಗಳು ವರ್ಣಿತವಾಗಿವೆ. ಉರಿಯುವ ಕೆಂಡದ ಕುಂಡ ಹಾರುವವರು. ಚರ್ಮಕ್ಕೆ ಗಾಳ ಚುಚ್ಚಿ ಗಗನದಲ್ಲಿ ಉಯ್ಯಾಲೆಯಂತೆ ತೂಗಾಡುವವರು, ಲೋಹದ ಗುಂಡುಗಳನ್ನು ನುಂಗುವವರು, ಎಡಗೈಯಿಂದ ಬಲಗೈಯಿಂದ ಆರತಿ ಕೊಡುವವರು ಆದ ವೀರಭಟರ ಧೀರ ಹೃದಯವನ್ನು ಕವಿ ವರ್ಣಿಸಿದ್ದಾನೆ (ಪದ್ಯ 142) ಮೈಲಾರ ದೇವರ ವೀರಭಟರು ಹೆಂಗಸರಿಂದ ‘ಗೊಂಡ್ಲಿ’ ಎಂಬ ನೃತ್ಯವನ್ನು ಆಡಿಸುವುದು ಕೂಡ ಇದೇ ಸಂದರ್ಭದಲ್ಲಿ ವರ್ಣಿತವಾಗಿದೆ. ಗೊಂಡ್ಲಿಯೆಂಬುದು ಡೊಂಬರಾಟದಂತೆ ಕೆಲವು ಸಾಹಸ ಕೃತ್ಯಗಳಿಂದ ಕೂಡಿದ ಆಟವೆಂದು ತೋರುತ್ತದೆ. ಇದು ಕುಂಡಲಾಕಾರ ನೃತ್ಯವೆಂದು, ಗೊಂಥಲ್ ಅಥವಾ ಗೊಂದಲಕ್ಕೆ ಸಂಬಂಧಿಸಿದ್ದೆಂದು ಕೂಡ ಶಬ್ದ ಸಾಮ್ಯದಿಂದ ಊಹಿಸಬಹುದು. ಕ್ರೀಡಾಭಿರಾಮದ ಹುಡುಗಿ ಹಿಂದಕ್ಕೆ ಬಗ್ಗಿ, ಒಂದು ತೊಟ್ಟಿಲಿನ ನೀರಿನಲ್ಲಿ ಮುಳುಗಿ, ಅದರಲ್ಲಿದ್ದ ಮೂಗುತಿಯನ್ನು ಮೂಗಿಗೆ ಚುಚ್ಚಿಕೊಂಡು ಎದ್ದು – ಈ ತರಹದ ಕೆಲವು ಅದ್ಭುತಗಳನ್ನು ಪ್ರದರ್ಶಿಸಿದಳು. (ಪದ್ಯ 144).
ಅನಂತರ ಬರುವ ಮೈಲಾರ ದೇವನ ಸ್ತುತಿಯಿಂದ ಆಂಧ್ರದ ಮೈಲಾರ ಸಂಪ್ರದಾಯಕ್ಕೆ ಸಂಬಂಧಿಸಿದ ಅನೇಕ ವಿಷಯಗಳು ನಮ್ಮ ಗಮನಕ್ಕೆ ಬರುತ್ತವೆ: “ಶನಿವಾರ ಸಿ‌ದ್ದಿ, ಸಜ್ಜನ ಪಾರಿಜಾತ, ಆದಿತ್ಯವಾರ ಭೋಗಿ, ಮಾಡಚಿ ರಮಣ, ಮಾಯಾ ವಿನೋದ, ಮಾಳವೀ ಪ್ರಿಯ ಪತಿ, ಪಲ್ಲೆಮ್ಮ ನಾಯಕ, ಎಲ್ಲ ದೇವತೆಗಳ ರಾಜ, ಬೇಟೆಗಾರರ ಅರಸ, ಭೈರವನ ಸ್ನೇಹಿತನಾದ ಓರುಗಲ್ಲು ನಿವಾಸಿ ಮೈಲಾರದೇವ ನಮಗೆ ಶುರಭವನ್ನೊದಗಿಸಲಿ” ಈ ವರ್ಣನೆಗಳಾದ ಅನಂತರ ಭೈರವಾಲಯದ ವರ್ಣನೆ ಮತ್ತು ಭೈರವ ಸ್ತುತಿ ಇದೆ (ಪದ್ಯ 149-52).
ಶ್ರೀನಾಥ (15ನೇ ಶ.) ಬರೆದ ‘ಕಾಶಿಖಂಡ’ದಲ್ಲಿ ಗೊರಗರು ಮೈಲಾರ ದೇವನನ್ನು ಸ್ತುತಿಸುತ್ತಾ ಫಾಲ ಭಾಗದಲ್ಲಿ ಅರಸಿನ ಧರಿಸುವ ವಿಷಯ ಹೇಳಲ್ಪಟ್ಟಿದೆ. (7-230) ಇನ್ನೂ ಕೆಲವು ಕಾವ್ಯಗಳಲ್ಲಿ ಮೈಲಾರನನ್ನು ಒಂದು ಕ್ಷುದ್ರದೇವತೆ ಎಂದು ನಿರೂಪಿಸಲಾಗಿದೆ. ತೆಲಗು ನಿಘಂಟುಗಳು ‘ಮೈಲಾರು’ ಎಂಬುದಕ್ಕೆ ‘ಒಂದು ಕ್ಷುದ್ರ ದೇವತೆ’ ಎಂಬ ಅರ್ಥವನ್ನು ಕೊಡುತ್ತವೆ. ‘ಮೈಲಾರಿ’ ಕ್ಷುದ್ರದೇವತೆಯನ್ನು ಪೂಜಿಸುವವನು ಎಂದು ಹೇಳಲಾಗಿದೆ. ‘ಮೈಲ'(ಮೈಲಿಗೆ)ಮೈಲಾರ ಶಬ್ದಕ್ಕೆ ಮೂಲವೆಂದು ನಿಘಂಟುಕಾರರು ಊಹಿಸಿದ್ದಾರೆ.
ಆಂಧ್ರದಲ್ಲಿ ಪೆರಿಕೆ ಎಂಬ ಕುಲವಿದೆ. ಪೆರಿಕೆ ಎಂದರೆ ಎರಡು ಚೀಲಗಳು. ಇವನ್ನು ಹೊತ್ತುಕೊಂಡು ವ್ಯಾಪಾರ ಮಾಡುತ್ತಿದ್ದ ಕುಲವಿದು. ಇವರ ಆರಾಧ್ಯದೈವ ಮೈಲಾರದೇವ. ‘ಮಲ್ಲಾರಿ ಚರಿತ್ರೆ’ ಅಥವಾ ‘ಕರ್ಣಕುಲೀನುಲ ಚರಿತ್ರ’ ಎಂಬ ಒಂದು ಕಾವ್ಯ (1780ರದು)ವಿದ್ದು ಅದರಲ್ಲಿ ಮೈಲಾರ ಸಂಪ್ರದಾಯವನ್ನು ಕುರಿತ ಕೆಲವು ವಿಷಯಗಳು ಹೇಳಲ್ಪಟ್ಟಿವೆ. ‘ಓಘವತೀ ಪರಿಣಯ’ ಎಂಬ ಮತ್ತೊಂದು ಕಾವ್ಯ (1739ರದು)ದ ಕೃತಿಪತಿ ಗೋಡೇ ಸೂರ್ಯ ಪ್ರಕಾಶರಾವು. ಇನರು ಪೆರಿಕೆ ಕುಲದವರಾದುದರಿಂದ ಕವಿ ಅಕ್ಕಿನೇಪಲ್ಲಿ ನೃಸಿಂಹ ಕವಿ ಕಾವ್ಯಪ್ರಾರಂಭದ ವಂಶವರ್ಣನೆಯಲ್ಲಿ ಕೆಲವು ಮೈಲಾರ ಸಂಪ್ರದಾಯಗಳನ್ನು ಉಲ್ಲೇಖಿಸಿದ್ದಾನೆ.
ಮದರಾಸಿನ ಪ್ರಾಚ್ಯಲಿಖಿತ ಭಾಂಡಾಗಾರದಲ್ಲಿ ‘ಮೈಲಾರಮಂತ್ರ’ ಎಂಬ ಹೆಸರಿನ ಪುಟ್ಟಕೃತಿ ಒಂದಿದೆ. (ಜಿ.ಆರ್.ವರ್ಮ, ಮೈಲಾರದೇವ, ಪು. 41). ಇದರಲ್ಲಿ ಮೈಲಾರನ ರೂಪವರ್ಣನೆ, ಅವನನ್ನು ಏಕೆ ಪೂಜಿಸಬೇಕು ಎಂಬ ವಿಷಯ, ಅವನ ಹೆಂಡತಿ ಮಾಳವಿ (ಮಾಡಚಿ) ವಿಚಾರ ಸಂಕ್ಷಿಪ್ತವಾಗಿದೆ. “ಅಸ್ಯಶ್ರೀ ಮೈಲಾರುದೇವೋ ಮಂತ್ರಸ್ಯ” ಎಂದು ಪ್ರಾರಂಭವಾಗುವ ಈ ಮಂತ್ರದಲ್ಲಿ ಷಡಂಗನ್ಯಾಸ, ಧ್ಯಾನ, ಮಂತ್ರ ಮುಂತಾದುವಿವೆ. ಧ್ಯಾನದಲ್ಲಿ ಮೈಲಾರನನ್ನು “ನೀಲಂ ಜೀಮೂತವರ್ಣನಂ, ಸಕಲ ಮೋಹನ ಮಯಂ, ತ್ರಿಶೂಲ ಡಮರುಕಂ ಖಡ್ಗಂ ಪಾನ ಪಾತ್ರಂ ತ್ರಿಲೋಚನಂ” ಎಂದು ಹೇಳಲಾಗಿದೆ.
ಇಂದಿನ ಸಂಪ್ರದಾಯ :
ದೇವತಾವಿಗ್ರಹಗಳ ಮೂಲಕ, ಆಚಾರ, ಉತ್ಸವಾದಿಗಳ ಮೂಲಕ, ಐತಿಹ್ಯಗಳ ಮೂಲಕ ಮೈಲಾರಲಿಂಗ ಸಂಪ್ರದಾಯ ಇಂದಿಗೂ ಆಂಧ್ರದ ಕೆಲವು ಪ್ರದೇಶಗಳಲ್ಲಿ ತನ್ನತನವನ್ನು ಉಳಿಸಿಕೊಂಡಿದೆ. ಪೆರಿಕೆ ಕುಲದವರ ಪೂರ್ವಜರ ಕಥೆಯಂತೆ ಪರಶುರಾಮನಿಗೆ ಹೆದರಿದ ಸಿದ್ಧರಾಜ, ವೀರಮಲ್ಲ ಮುಂತಾದವರು ಸಾರ್ಥವಾಹರಾದರು, ವೀರಮಲ್ಲು ಮತ್ತು ಪರಶುರಾಮರನ್ನು ಶಾಂತಿಸುವಂತೆ ಮಾಡಿದವನು ಮೈಲಾರದೇವ. ಪೆರಿಕೆ ಕುಲದವರ ಮದುವೆಗಳಲ್ಲಿ ಚೀಲದ ಮೇಲೆ ಮೈಲಾರನನ್ನು ಚಿತ್ರಿಸುತ್ತಾರೆ. ಒಂದು ಖಡ್ಗ ಅಥವಾ ತ್ರಿಶೂಲ ಅದರ ಎರಡು ಪಕ್ಕದಲ್ಲಿ ಸೂರ್ಯ ಚಂದ್ರರಂತೆ ಸೊನ್ನೆ, ಅರ್ಧ ಸೊನ್ನೆ ಇರುತ್ತವೆ. ಬಹುಶಃ ಆಚಂದ್ರಾರ್ಕ ಎಂದು ಹೇಳಲು ಈ ಸಂಕೇತವನ್ನು ಬಳಸಿರಬಹುದು. ಮೈಲಾರ ಚರಿತೆಯನ್ನು ಕಿವಿಯಾರ ಕೇಳಿದುದರ ಫಲವಾಗಿ ಇವರಿಗೆ ಕರ್ಣಕುಲ ಎಂಬ ಹೆಸರು ಬಂದಿತೆಂದು ಹೇಳುತ್ತಾರೆ. ಇವರ ಹಳೆಯ ಹೆಸರು ಮಲ್ಲವಂಶ ಎಂಬುದು. ಕರ್ಣಕುಲ ಎಂದಿರುವುದರಿಂದ ಕರ್ಣಾಟಕಕ್ಕೆ ಸೇರಿದವರೇನೋ ಎಂಬ ಸಂದೇಹ ಬರುತ್ತದೆ. ಆಂಧ್ರದ ನಲ್ಗೊಂಡ ಜಿಲ್ಲೆಯ ಕೊಲನುಪಾಕ ಎಂಬಲ್ಲಿರುವ ಸೋಮನಾಥ ದೇವಸ್ಥಾನದ ಬಳಿ ಪೆರಿಕೆ ಮಠ ಇದೆ.
ಓರುಗಲ್ಲಿನ ಮೈಲಾರ ಸಂಪ್ರದಾಯವನ್ನು ಕುರಿತು “ಕ್ರೀಡಾಭಿರಾಮ” ಹೇಳುತ್ತಾದಾದರೂ ಅದು ಮೈಲಾರಕ್ಷೇತ್ರವಾಗಿತ್ತೇ ಎಂಬುದನ್ನು ಸೂಚಿಸಿಲ್ಲ. ಆದರೆ ಈಗಲೂ ಓರುಗಲ್ಲಿ ಪಟ್ಟಣದ ಬಳಿ ಇರುವ ‘ಕಟ್ಟ ಮಲ್ಲನ್ನ’ ಪೂಜೆಗಳನ್ನು ಪಡೆಯುತ್ತಿದ್ದಾವೆ. ಗಡ್ಡ, ಮೀಸೆ, ಚತುರ್ಭುಜ ಇರುವ ಭೀಮರೂಪಿ ಕಟ್ಟಮಲ್ಲನ್ನ ಇವನ ಹೆಂಡತಿಯರು ಮೇಡಲ್ದೇವಿ. ಗೊಲ್ಲಕೇತಮ್ಮ. ಇಲ್ಲೊಂದು ಶಿಲಾಫಲಕವಿದೆ. ಅದರಲ್ಲಿ ಧ್ಯಾನಮುದ್ರಾಂಕಿತರಿದ್ದಾರೆ. ಅವರ ಮೇಲ್ಭಾಗದಲ್ಲಿ ಆಶ್ವಿಕ ವೀರನೊಬ್ಬನಿದ್ದಾನೆ. ಇವನನ್ನು ಮೈಲಾರನೆನ್ನುತ್ತಾರೆ. ಕಟ್ಟಮಲ್ಲನ್ನ ಗುಡಿಯ ಪೂಜಾರಿಗಳು ಕೆಂಪುಗೊಲ್ಲರು ಎಂಬ ಜಾತಿಗೆ ಸೇರಿದವರು.
ಕೊಮುರೆಲ್ಲಿ ಮಲ್ಲನಃ ನಲ್ಗೊಂಡ ಜಿಲ್ಲೆ, ಜನಗಾಮ ತಾಲೂಕಿನ ಕೊಮುರೆಲ್ಲಿ ಎಂಬಲ್ಲಿ ಮಲ್ಲನ ಪ್ರಖ್ಯಾತನಾಗಿದ್ದಾನೆ. ಈತ ಕುರುಬರ ದೇವರು. ಕೊಲ್ಹಾಪುರದ ರಾಜನಾಗಿದ್ದ ಆದಿರೆಡ್ಡಿ ಶಿವನ ಶಾಪದಿಂದ ರಾಜ್ಯ ಕಳೆದುಕೊಂಡು ಕಲ್ಯಾಣಕ್ಕೆ ಹೋದ. ಈತನ ಮಕ್ಕಳಲ್ಲಿ ಚಿಕ್ಕವನು ಮಲ್ಲನ. ಈತ ಅತ್ತಿಗೆಯರ ಕಾಟದಿಂದ ರಾಜ್ಯ ಬಿಟ್ಟು ಕೃಷಿಕನಾದ. ಇವನಿಗೆ ಒಂದು ಹುತ್ತದಲ್ಲಿ ಕುರಿ, ನಾಯಿ ಸಿಕ್ಕಿದವು. ಇವನು ಒಬ್ಬ ರಾಕ್ಷಸನನ್ನು ಕೊಂದು ರತ್ನಾಂಗಿ ಎಂಬ ಬ್ರಾಹ್ಮಣ ಕನ್ಯೆಯನ್ನು ಮದುವೆಯಾದ. ಇವನ ಪಟ್ಟಮಹಿಸಿ ಪದ್ಮಾಕ್ಷಿ, ಇನ್ನೊಬ್ಬಳು ಭ್ರಮರಾಂಬೆ ಅಥವಾ ಮೇಡಲ, ಚಿಕ್ಕ ಹೆಂಡತಿ ಗೊಲ್ಲಕೇತಮ್ಮ.
ಹೈದರಾಬಾದ : ಹೈದರಾಬಾದ ಮಹಾನಗರದ ಸುಲ್ತಾನ್‌ಬಜಾರ ಕಂದಸಾಮಿ ಮಾರ್ಕೆಟ ಹಿಂಭಾಗದಲ್ಲಿ ಖಂಡೋಬಾ ದೇವಳ್ ಬೀದಿ ಇದೆ. ಅಲ್ಲಿ ಅನೇಕ ತಲೆಮಾರುಗಳಿಂದ ಮರಾಠಿಗರು ಮತ್ತು ಪೆರಿಕೆ ಕುಲದವರು ವಾಸಮಾಡುತ್ತಿದ್ದಾರೆ. ಅಲ್ಲಿ ಚಿಕ್ಕಲಿಂಗವೊಂದಿದೆ. ಸತೀಸಮೇತವಾಗಿ ಆಯುಧ ಹಿಡಿದ ಆಶ್ವಿಕವೀರನೊಬ್ಬನ ವಿಗ್ರಹ ಅಲ್ಲಿದೆ. ಅದು ಖಂಡೋಬ ಎಂದು ಮರಾಠಿಗರು, ಮಲ್ಲರಿ ಎಂದು ಪೆರಿಕೆಯವರು ಹೇಳುತ್ತಾರೆ.
ಐನವೋಲು : ಇಂದಿಗೂ ಮೈಲಾರ ಸಂಪ್ರದಾಯ ಜೀವಂತವಾಗಿ ಉಳಿದಿರುವ ಪ್ರದೇಶಗಳಲ್ಲಿ ಐನವೋಲು ಒಂದು. ಆಂಧ್ರದ ಪ್ರಾಚೀನ ಶಿಲಾಮುಖ ದ್ವಾರಗಳಲ್ಲಿ ೧೨ನೆಯ ಶತಮಾನಕ್ಕೆ ಸೇರಿದ ಐನವೋಲು ಮೈಲಾರಾಲಯ ದ್ವಾರ ಒಂದು. ಇಲ್ಲಿರುವ ದೇವಸ್ಥಾನದಲ್ಲಿ ಆಶ್ವಿಕ ಉತ್ಸವ ಮೂರ್ತಿ ಇದೆ. ಪಕ್ಕದಲ್ಲಿ ಇಬ್ಬರು ಹೆಂಗಸರಿದ್ದಾರೆ. ಮುಂಭಾಗದಲ್ಲಿ ಎರಡು ನಾಯಿಗಳಿವೆ. ಇಲ್ಲಿ ನಡೆಯುವ ಉತ್ಸವದಲ್ಲಿ ಹೆಚ್ಚಾಗಿ ಗೊಲ್ಲರು ಪಾಲ್ಗೊಳುತ್ತಾರೆ.
ಓರುಗಲ್ಲು (ಈಗ ವರಂಗಲ್) ನಗರಕ್ಕೆ ಹತ್ತು ಮೈಲಿ ದೂರದಲ್ಲಿರುವ ಐನವೋಲು ಕಾಕತೀಯರ ಮಂತ್ರಿಯಾಗಿದ್ದ ಅಯ್ಯನನ ಹೆಸರಿನಲ್ಲಿ ಪ್ರಖ್ಯಾತವಾಗಿದೆ. ಇಲ್ಲಿ ೧೧ ನೆಯ ಶತಮಾನದಲ್ಲಿ ನಿರ್ಮಿತವಾದ ದೇವಸ್ಥಾನವಿದೆ. ಇಲ್ಲಿಯ ಮೈಲಾರ ದೇವ ಕಾಕತೀಯರ ಆರಾಧ್ಯದೈವವಾಗಿದ್ದನೆಂದು ಹೇಳಲಾಗಿದೆ. ರುದ್ರಮದೇವಿ, ಪ್ರತಾಪರುದ್ರ ಮುಂತಾದವರು ತಮ್ಮ ಯುದ್ಧ ಸಮಾಲೋಚನೆಗಳನ್ನು ಈ ದೇವಸ್ಥಾನದಲ್ಲೇ ಮಾಡುತ್ತಿದ್ದರೆಂದು ಹೇಳುತ್ತಾರೆ.
ಐನವೋಲು ಮೈಲಾರಗುಡಿಯ ವಿಗ್ರಹ ಕುಳಿತಪೀಠವೂ ಸೇರಿದಂತೆ ಆರಡಿ ಎತ್ತರ ಇದೆ. ಬಲಭಾಗದಲ್ಲಿ ಗೊಲ್ಲಕೇತಮ್ಮ, ಎಡ ಭಾಗದಲ್ಲಿ ಬಲಿಜ ಮೇಡಲಮ್ಮ ವಿಗ್ರಹಗಳು ಸುಮಾರು ನಾಲ್ಕಡಿ ಎತ್ತರ ಇವೆ. ಮೈಲಾರನ ಬಲಕೈಯಲ್ಲಿ ಡಮರುಗ, ಖಡ್ಗ, ಎಡಗೈಯಲ್ಲಿ ತ್ರಿಶೂಲ, ಪದ್ಮ ಇವೆ. ಕೊರಳಲ್ಲಿ ನಾಗಾಭರಣ, ಬಲಕಾಲಿ ನಡಿಯಲ್ಲಿ ರಾಕ್ಷಸಾಕೃತಿಯ ಸಿರಸ್ಸು ಇವೆ. ಹುಲಿಯ ಚರ್ಮವನ್ನು ಧರಿಸಿರುವ ಭೀಕರ ಮೂರ್ತಿ ಇದು.
ಪ್ರತಿ ವರ್ಷ ಸಂಕ್ರಾಂತಿಯಿಂದ ಯುಗಾದಿಯವರೆಗೂ ಇಲ್ಲಿ ಉತ್ಸವಗಳು ನಡೆಯುತ್ತವೆ. ಸುಮಾರು ತೊಂಬತ್ತು ದಿನ ನಡೆಯುವ ಈ ಉತ್ಸವಗಳಿಗೆ ಲಕ್ಷಗಟ್ಟಲೆ ಜನ ಹಾಜರಾಗುತ್ತಾರೆ. ಇಲ್ಲಿಯ ಪೂಜಾರಿಗಳು ಒಗ್ಗಯ್ಯರು. ಇವರು ಒಗ್ಗು (ದೊಡ್ಡ ಡಮರುಗ) ಎಂಬ ವಾದ್ಯನುಡಿಸುತ್ತಾ ಹಾಡು ಹೇಳುತ್ತಾರೆ. ಬುಧವಾರ ಮತ್ತು ಭಾನುವಾರ ಪ್ರತ್ಯೇಕ ಪೂಜೆಗಳು ನಡೆಯುತ್ತವೆ.
ಕರ್ನೂಲು, ಅನಂತಪುರಂ : ಕರ್ನಾಟಕದ ಮೂಡಲ ಗಡಿಪ್ರದೇಶಕ್ಕೆ ಸಮೀಪವಾಗಿರುವ ಜಿಲ್ಲೆಗಳಲ್ಲಿ ಈಗಲೂ ಗೊರವರು ಹೇರಳವಾಗಿ ಕಂಡುಬರುತ್ತಾರೆ. ಕರ್ನೂಲು ಮತ್ತು ಅನಂತಪುರಂ ಜಿಲ್ಲೆಗಳಲ್ಲೇ ಹೆಚ್ಚಾಗಿ ಮೈಲಾರ ಸಂಪ್ರದಾಯ ಇಂದಿಗೂ ಕಂಡುಬರುತ್ತದೆ. ಆದರೆ ಈ ಸಂಪ್ರದಾಯ ವರಂಗಲ್ ಜಿಲ್ಲೆಯ ಪ್ರಾಚೀನಾಂಧ್ರ ಸಂಪ್ರದಾಯದಂತಿರುವ ಕರ್ನಾಟಕ ಸಂಪ್ರದಾಯದ ಪ್ರತಿಬಿಂಬದಂತಿದೆ. ಕರ್ನೂಲ ಮತ್ತು ಅನಂತಪುರಂ ಜಿಲ್ಲೆಗಳಲ್ಲಿ ಈಗಲೂ ಕಾಣಿಸಿಕೊಳ್ಳುವ ಗೊರವರು ಕನ್ನಡಿಗರೇ ಆಗಿದ್ದಾರೆ. ಆದುದರಿಂದ ಇಲ್ಲಿಯ ಸಂಪ್ರದಾಯ ಕರ್ನಾಟಕ ಮೈಲಾರ ಸಂಪ್ರದಾಯದ ವ್ಯಾಪ್ತಿಗೆ ಒಳಪಡುತ್ತದೆನ್ನಬಹುದು.
ಕರ್ನೂಲು ಮತ್ತು ಅನಂತಪುರ ಜಿಲ್ಲೆಗಳಲ್ಲಿರುವ ಭಕ್ತರು ಪೂಜಿಸುವ ಮೈಲಾರ ಮೂರ್ತಿಗಳಲ್ಲಿ ಒಂದು ಕರ್ನೂಲು ಜಿಲ್ಲೆಯ ಆಲೂರು ತಾಲೂಕಿನ ನೇರಣಿಕೆಯಲ್ಲಿದೆ ಇನ್ನೊಂದು ಬಳ್ಳಾರಿ ಜಿಲ್ಲೆಯ ತೆಕ್ಕಲಕೊಟಿಯಲ್ಲಿದೆ. ನೇರಣಿಕಿಯಲ್ಲಿರುವುದು ಉದ್ಭವ ಕೂರ್ಮರೂಪ. ಇದು ಬೆಟ್ಟದ ಮೇಲಿರುವ ಎರಡು ದೊಡ್ಡ ಬಂಡೆಗಳ ನಡುವೆ ಉದ್ಭವಿಸಿರುವ ಕೂರ್ಮರೂಪದಶಿಲೆ. ಇದು ಮೂಲರೂಪವೆಂದೂ ತೆಕ್ಕಲಕೋಟಿಯದು ಉತ್ಸವ ಮೂರ್ತಿಯೆಂದೂ ಹೇಳುತ್ತಾರೆ. ತೆಕ್ಕಲಕೋಟೆಯ ವೀರವಿಗ್ರಹ ಕುದುರೆಯನ್ನೇರಿರುವ ಮೂರ್ತಿ, ತ್ರಿಶೂಲ, ಡಮರುಗ, ಪಾನಪಾತ್ರೆ ಇದೆ. ಆಂಧ್ರದ ನೇರಣಿಕಿಯ ಮೂಲರೂಪಕ್ಕೆ ಆಶ್ವಯುಜ ಶುದ್ಧದಶಮಿಯಂದು ಜೈತ್ರಯಾತ್ರೆ ನಡೆಯುತ್ತದೆ. ರಾತ್ರಿ ಹನ್ನೆರಡು ಗಂಟೆಗೆ ಕಲ್ಯಾಣೋತ್ಸವ ನಡೆಯುತ್ತದೆ. ಕಾಂಚಾಬೀರ, ಮದ್ದಳೆ ಗೊರವ ಮತ್ತು ಪೂಜಾರಿಗಳದು ಇದರಲ್ಲಿ ಪ್ರಧಾನ ಪಾತ್ರ. ಮಲ್ಲಾಸುರ ನರಬಲ ಕೇಳಿದುದಕ್ಕೆ ಕಂಚಾಬೀರ ಒಂದು ಪಾವು ರಕ್ತ ಮಾತ್ರ ಕೊಡುತ್ತೇನೆಂದು ಹೇಳಿದ್ದನಂತೆ. ಇದಕ್ಕಾಗಿ ಜಾತ್ರೆಯ ದಿನ ಉತ್ಸವ ವಿಗ್ರಹ ಹತ್ತಿರ ಬಂದಾಗ ಒಂಬತ್ತು ಮಾರುದ್ದದ ಹಗ್ಗವನ್ನು ಕಾಲಿನ ಮಾಂಸದಿಂದ ಎಳೆಯುತ್ತಾರೆ. ಬೆಳಗಿನ ಜಾವ ಶಮೀಪೂಜೆ ನಡೆಯುತ್ತದೆ. ಗೊರವರು, ದೇವದಾಸಿಯರು ಹಾಡು ಹೇಳುತ್ತಾರೆ.
ನೇರಣಿಕಿ ಜಾತ್ರೆಯಲ್ಲಿ ಐವತ್ತು ಸಾವಿರಕ್ಕಿಂತ ಹೆಚ್ಚು ಜನ ಭಾಗವಹಿಸುತ್ತಾರೆ. ಇದರಲ್ಲಿ ಅರ್ಧ ಜನ ದೊಣ್ಣೆಗಳನ್ನು ಹಿಡಿದಿರುತ್ತಾರೆ. ಅವನ್ನು ವಿಧವಿಧವಾಗಿ ಅಲಂಕರಿಸಿರುತ್ತಾರೆ. ಇವರು ಮಲ್ಲೇಶ್ವರನ ಸೈನ್ಯದ ಸಂಕೇತವಾಗಿ ಹೀಗೆ ಮಾಡುತ್ತಾರೆಂದು ಹೇಳಲಾಗಿದೆ.
ಮಲ್ಲಯ್ಯನನ್ನು ಮನೆದೇವರು ಮಾಡಿಕೊಂಡ ಬ್ರಾಹ್ಮಣರೂ ಈ ಜಿಲ್ಲೆಗಳಲ್ಲಿ ಹೇರಳವಾಗಿದ್ದಾರೆ. ಮನೆಯಲ್ಲಿ ಯಾವುದೇ ಮದುವೆ ನಡೆದರೂ ಗೊರವರನ್ನು ಕರೆತಂದು ಊಟ ಹಾಕುತ್ತಾರೆ. ಗೊವರಿಗೆ ಗೊಗ್ಗಯ್ಯ ಎಂದೂ ಕರೆಯುವುದುಂಟು. ಇವರು ತ್ರಿಶೂಲ, ಪಾನಪಾತ್ರೆ, ಡಮರುಗ ಹಿಡಿಯುತ್ತಾರೆ. ಕರ್ನೂಲು ಜಿಲ್ಲೆ ಕರ್ನಾಟಕದ ದಕ್ಷಿಣ ಮತ್ತು ಉತ್ತರ ಪ್ರದೇಶಗಳಿಗೆ ನಡುವೆ ಇದೆ. ಇದರಿಂದ ಇಲ್ಲಿಯ ಗೊರವರು ದಕ್ಷಿಣ ಕರ್ನಾಟಕದ ವೇಷದ ಜೊತೆಗೆ ಉತ್ತರ ಕರ್ನಾಟಕದಲ್ಲಿರುವಂತೆ ಪಿಳ್ಳುಂಗೋವಿಯನ್ನೂ ಹಿಡಿದಿರುತ್ತಾರೆ.
ಆಶ್ವಯುಜ ಶುದ್ಧ ಪಂಚಮಿಯಂದು ಗೊರವ ದೀಕ್ಷೆ ತೆಗೆದುಕೊಳ್ಳುತ್ತಾರೆ. ಬಿಕಂಕಣಕಟ್ಟುವ ಗೊರವ ಎಂಬವನು ಈ ದೀಕ್ಷೆಯನ್ನು ಕೊಡುತ್ತಾನೆ. ನೇರಣಿಕಿಯಲ್ಲಿ ಪ್ರಚಲಿತವಾಗಿರುವ ಕಥೆ ಬ್ರಹ್ಮಾಂಡ ಪುರಾಣದ ಕಥೆಯನ್ನು ಹೋಲುತ್ತದೆ. ಮಣಿಮಲ್ಲಾಸುರರು ಬ್ರಹ್ಮನಿಂದ ಅಮರ ವರ ಪಡೆಯುತ್ತಾರೆ. ರಾಕ್ಷಸರಿಗೆ ಹಿಂಸೆ ಕೊಡುತ್ತಾರೆ. ಶಿವನ ಜಟಾಜೂಟದಿಂದ ಘೃತ ಮಾರಿ (ತುಪ್ಪದ ಮಾಳಮ್ಮ) ಹುಟ್ಟಿದಳು. ಆದರೆ ಆಕೆಗೆ ಮಣಿ ಮಲ್ಲಾಸುರರನ್ನು ಕೊಲ್ಲಲು ಸಾಧ್ಯವಾಗಲಿಲ್ಲ. ಆಗ ಶಿವನೇ ಮೈಲಾರನ ರೂಪವೆತ್ತಿ ಕೊಂದ. ಬ್ರಹ್ಮಾಂಡ ಪುರಾಣದ ಕಥೆಯನ್ನು ರಾಮಾಶಾಸ್ತ್ರಿ ಎಂಬವರು ತೆಲುಗಿಗೆ ಅನುವಾದ ಮಾಡಿದರು. ಮೈಲಾರ ಸಂಪ್ರದಾಯದ ಬ್ರಾಹ್ಮಣರ ಮನೆಗಳಲ್ಲಿ ಪ್ರತಿ ಭಾನುವಾರ ಇದನ್ನು ಪಾರಾಯಣ ಮಾಡುತ್ತಾರೆ.
ನೇರಣಿಕಿ ಮೈಲಾರ ಸಂಪ್ರದಾಯದವರು ಮೈಲಾರನನ್ನು ಹೀಗೆ ವರ್ಣಿಸುತ್ತಾರೆ :
        ಮುಳ್ಳೆಯ ಹಾವುಗೆ ಮೆಟ್ಟಿ ಮೊಳೆ ಗಂಟಿ ಕಟ್ಟಿ
ಒಳ್ಳೆಯ ಕಂಬಳಿ ಮೇಲೆ ಹುಲಿ ಚರ್ಮದ ತೊಟ್ಟಿ
ಬೆಳ್ಳಿಯ ಸರಪಣಿ ಗಂಟೆ ಬಿಗಿದ ಜಗಜೆಟ್ಟಿ
ಆರತಿಯ ಹಾಡು ಹೀಗಿದೆ.
        ಕರಿ ಚರ್ಮಾಂಬರ ಧರನೇ ಕಪ್ಪಿನ ಕೊರಳವನೇ
ಸುರಮುನಿಗಣ ಸೇವಿತನೆ ಜಗವ ಪಾಲಿಪನೆ
ಧರೆಯೊಳು ತೆಕ್ಕಲಕೊಟಿ ದೇಶವ ನಾಳುವನೆ,
ಹರಹರ ಸಿವಶಂಕರ ವನಿಕೇರಿ ಮಲ್ಲೇಶ್ವರನೇ
ತೌಲನಿಕ ವಿವೇಚನೆ :
ಮೇಲಿನ ವಿವರಣೆಯನ್ನು ಪರಿಶೀಲಿಸಿದ ಮೇಲೆ ತೌಲನಿಕ ವಿವೇಚನೆಯನ್ನು ಮಾಡಬಹುದು. ಮೈಲಾರ ಸಂಪ್ರದಾಯದ ಕಥೆ ಬ್ರಹ್ಮಾಂಡ ಪುರಾಣದ ಕ್ಷೇತ್ರ ಖಂಡದಲ್ಲಿದೆ. ಮೈಲಾರ ಸಹಸ್ರನಾಮಗಳು ಪದ್ಮ ಪುರಾಣದಲ್ಲಿವೆ. ದೇವರ ಗುಡ್ಡದಲ್ಲಿ ಮೈಲಾರಲಿಂಗ ಸ್ವಯಂಭೂ ಎಂದು ಹೇಳುವಂತೆ ಆಂಧ್ರದ ನೇರಣಿಕಿಯಲ್ಲೂ ಹೇಳುತ್ತಾರೆ. ಉತ್ಸವ ಕಾಲದಲ್ಲಿ ಸಾಹಸ ಮೆರೆಯುವ ಸಂಪ್ರದಾಯ ಕರ್ನಾಟಕದಲ್ಲೂ ಆಂಧ್ರದಲ್ಲೂ ಇದೆ. ಕರ್ನಾಟಕದಲ್ಲಿರುವಂತೆ ಆಂಧ್ರದಲೂ ಬೇರೆ ಬೇರೆ ಜಾತಿಯವರು ಮೈಲಾರಲಿಂಗ ಸಂಪ್ರದಾಯವನ್ನು ಅನುಸರಿಸುತ್ತಾರೆ. ಆದರೆ ಕುರುಬ ಜನಾಂಗದಲ್ಲೇ ಇದು ಹೆಚ್ಚು.
ಕರ್ನಾಟಕದ ಕೆಲವು ಪ್ರದೇಶಗಳಲ್ಲಿ ಮೈಲಾರಲಿಂಗನ ಪೂಜಾರಿ ಹೇಳುವ ಕಾರ್ಣಿಕ ಕುತೂಹಲಕಾರಿಯಾದುದು. ಕೆಸರಿನ ಮಧ್ಯದಲ್ಲಿರುವ ಎಣ್ಣೆ ಸವರಿದ ಸ್ತಂಭವನ್ನೇರಿ ಗೊರವನು ನಾಲ್ಕಾರು ನುಡಿ ಹೇಳುತ್ತಾನೆ. ಕಂಬ ಏರುವ ಉಟ್ಟು ಎಂಬ ಈ ಸಂಪ್ರದಾಯ ಆಂಧ್ರದಲ್ಲೂ ಇದೆ. ಇದನ್ನು ಕ್ರೀಡಾಭೀರಾಮ ಕಾರನೂ ವರ್ಣಿಸಿದ್ದಾನೆ. ಗೊರವರು ಹೇಳುವ ನುಡಿಗೆ ಕಾರ್ಣಿಕ ಎಂದು ಹೆಸರಿರುವುದಕ್ಕೂ ಪೆರಿಕೆ ಕುಲದವರನ್ನು ಕಾರ್ಣಿಕರೆಂದು ಕರೆಯುವುದಕ್ಕೂ ಸಂಬಂಧವಿದ್ದಂತೆ ತೋರುತ್ತದೆ. ಮಲ್ಲಣ್ಣನ ಕಥೆಗಳನ್ನು ಕೇಳಿದ ಕುಲವಾದುದರಿಂದಲೇ ಕಾರ್ಣಿಕರೆಂಬ ಹೆಸರು ಬಂದಿರುವುದಾಗಿ ಪೆರಿಕೆ ಕುಲ ಚರಿತ್ರೆಯು ಹೇಳುತ್ತದೆ. ಈ ಕಾರ್ಣಿಕರಿಗೂ ಕರ್ನಾಟಕಕ್ಕೂ ಇರುವ ಸಂಬಂಧವನ್ನು ಆಳವಾಗಿ ಪರಿಶೀಲಿಸಬೇಕಾಗಿದೆ.
ಕರ್ನಾಟಕ ಮತ್ತು ಆಂಧ್ರ ಪ್ರದೇಶಗಳ ಮೈಲಾರರಲಿಂಗ ಸಂಪ್ರದಾಯಗಳನ್ನು ತೌಲನಿಕವಾಗಿ ವಿವೇಚನೆ ಮಾಡಿದಾಗ ಈ ಸಂಪ್ರದಾಯದ ಬಗೆಗೆ ಏನಾದರೂ ಹೊಸ ಬೆಳಕು ಚೆಲ್ಲಬಹುದೇ ಎನ್ನುವುದೇ ಪ್ರಕೃತ ಪ್ರಬಂಧದ ಉದ್ದೇಶ ಕರ್ನಾಟಕದ ಮೂಲಕವೇ ಇದು ತೆಲುಗುನಾಡನ್ನು ಪ್ರವೇಶಿಸಿತೆಂಬುದರಲ್ಲಿ ಸಂದೇಹವಿಲ್ಲ. ಕರ್ನಾಟಕದಿಂದ ಆಂಧ್ರಕ್ಕೆ ಬಂದ ಪೆರಿಕೆ ಕುಲದವರಿಂದಲೋ, ಕರ್ನಾಟಕದಿಂದಲೇ ಆಂಧ್ರಕ್ಕೆ ಹೊದರೆಂದು ಊಹಿಸಬಹುದಾದ ಕಾಕತೀಯರಿಂದಲೋ ಮೈಲಾರಲಿಂಗ ಸಂಪ್ರದಾಯ ಆ ಪ್ರಾಂತ್ಯದಲ್ಲಿ ಹರಡಿರಬೇಕು.
ಪ್ರಾಚೀನ ಕಾಲದಲ್ಲೇ ಬೇರೆ ಪ್ರಾಂತ್ಯಗಳಿಗೆ ವಲಸೆ ಹೋದವರಲ್ಲಿ, ಗಡಿ ಪ್ರದೇಶಗಳಲ್ಲಿ ವಾಸಮಾಡುವವರಲ್ಲಿ ಹಳೆಯ ಸಂಪ್ರದಾಯಗಳು, ಭಾಷೆ ಮುಂತಾದುವು ಉಳಿದಿರುವುದು ಸಹಜವೇ ಈ ನಿಟ್ಟಿನಿಂದ ನೋಡಿದಾಗ ಕ್ರೀಡಾಭಿರಾಮ ಮುಂತಾದ ತೆಲುಗು ಗ್ರಂಥಗಳಲ್ಲಿ ಮತ್ತು ತೆಲುಗು ಶಾಸನಗಳಲ್ಲಿ ಕೆಲವು ಪ್ರಾಚೀನ ರೂಪಗಳು ಮತ್ತು ಸಂಪ್ರದಾಯಗಳು ಉಳಿದಿವೆ ಎಂದು ಊಹಿಸಬಹುದು. ಉದಾಹರಣೆಗೆ ‘ಗೊಗ್ಗಯ್ಯ’ ಎನ್ನುವುದಕ್ಕೆ ಮೂಲರೂಪವೆನ್ನಬಹುದಾದ ಗೊರಗಯ್ಯ ಹಲವು ತೆಲುಗು ಶಾಸನಗಳಲ್ಲಿ ಕಂಡುಬರುತ್ತದೆ. ಒಗ್ಗಯ್ಯ ಎನ್ನುವುದು ಈಗಲೂ ಒಂದು ವೃತ್ತಿಗಾಯಕ ಪರಂಪರೆಗೆ ಆಂಧ್ರದಲ್ಲಿ ಬಳಸುತ್ತಿರುವ ಪದ ಒಗ್ಗು ಎಂಬ ವಾದ್ಯದಿಂದ ಇದು ಬಂದಿದೆ ಒಗ್ಗು ದೊಡ್ಡ ಆಕಾರದ ಡಮರುಗವೇ ಆಗಿದೆ. ಇದನ್ನು ಬಳಸುವವರು ಕುರುಬರು ಇವರು ಐನವೋಲಿನ ಮೈಲಾರ ಸಂಪ್ರದಾಯದಲ್ಲಿ ಪ್ರಮುಖ ಪಾತ್ರ ವಹಿಸುತ್ತಾರೆ.
ಮೈಲಾರ ಕ್ಷುದ್ರದೇವತೆ ಎಂದೂ ಮೈಲದಿಂದ ಆ ಪದ ಬಂದಿರಬಹುದೆಂದೂ ತೆಲುಗು ನಿಘಂಟುಗಳು ಸೂಚಿಸಿರುವುದಾಗಿ ಹಿಂದೆ ಹೇಳಿದೆ. ಮಲೆಗಳಲ್ಲಿ ವಾಸ ಮಾಡುವವರನ್ನು ಗೆದ್ದವರಿಗೆ ಮಲವರ, ಮಲ್ಲಾರ ಮುಂತಾದ ಬಿರುದುಗಳಿದ್ದಂತೆ ಶಾಸನಗಳಲ್ಲಿ ಆಧಾರಗಳಿವೆ. ಇದರಿಂದೇನಾದರೂ ಮೈಲಾರ ಪದ ಬಂದಿರಬಹುದೆಂದು ಊಹಿಸಲಾಗಿದೆ. ಮೈಲಾರ ಭಕ್ತರಾದ ಪೆರಿಕೆ ಕುಲದವರನ್ನು ಕರ್ಣಕುಲದವರೆನ್ನುತ್ತಾರೆಂದು ಹಿಂದೆ ಹೇಳಿದೆ. ಸಾತಕರ್ಣಿಗಳಲ್ಲಿರುವ ಕರ್ಣಕ್ಕೂ ಇವರ ಕರ್ಣಕ್ಕೂ ಯಾವ ಸಂಬಂಧವೋ ತಿಳಿಯದು. ಸಾತಕರ್ಣಿಗಳಲ್ಲಿ ಸ್ಕಂಧ, ವಿಶಾಖ ನಾಮಧೇಯರಿದ್ದಾರೆ. ತಮಿಳುನಾಡಿನ ಪ್ರಧಾನ ದೇವತೆ, ಸಂಗಕಾಲದಲ್ಲಿ ಹೆಚ್ಚಿನ ಪ್ರಾಧಾನ್ಯವಹಿಸಿದ ದೇವತೆ ಮುರುಗನ್ ಅಥವಾ ಕುಮಾರ ಸ್ವಾಮಿ. ಈತನ ವಾಸವೆಲ್ಲಾ ಬೆಟ್ಟದ ಮೇಲೆ ಕಾರ್ತಿಕೇಯ ದೇವ ಸೇನಾನಿ. ಮೈಲಾರ ಶುನಕ ಸೇನಾನಿ. ಮುರುಗನ್‌ಗೆ ಮೈಲೇರಿ ಎಂದು ಹೆಸರು – ಎಂದರೆ ನವಿಲೇರಿದವನು.
ಮೈಲಾರನ ರೂಪವರ್ಣನೆ ವಿಧವಿಧವಾಗಿದೆ. ಕ್ರೀಡಾಭಿರಾಮದಿಂದ ಅವನ ರೂಪ ಹೇಗಿತ್ತು ಎಂಬುದು ಗೊತ್ತಾಗುವುದಿಲ್ಲ. ಪೆರಿಕೆಯವರ ಮದುವೆಯಲ್ಲಿ ಸಾಂಕೇತಿಕವಾಗಿ ಚೀಲದ ಮೇಲೆ ಚಿತ್ರಿಸುತ್ತಾರೆ. ಖಡ್ಗ ಅಥವಾ ತ್ರಿಶೂಲ ಚಿತ್ರಿಸಿರುವುದರಿಂದ ವೀರ ಅಥವಾ ಶಿವರೂಪ ಎಂದು ಅರ್ಥವಾಗುತ್ತದೆ. ಮಧ್ಯಪ್ರದೇಶದ ಖಾಂದೇಶ ಭಿಲ್ಲರು ಧಾನ್ಯರಾಶಿಯ ರೂಪದಲ್ಲಿ ಮೈಲಾರನನ್ನು ಕಾಣುತ್ತಾರೆ. ಮೈಲಾರ ಮಂತ್ರದಲ್ಲಿ ಚತುರ್ಭುಜ, ತ್ರಿನೇತ್ರ, ನೀಲಜೀಮೂತವರ್ಣ, ಕೋರೆ ಖಡ್ಗ, ತ್ರಿಶೂಲ, ಡಮರುಗ, ಪಾನಪಾತ್ರೆ ಇದೆ ಎಂದು ಹೇಳಲಾಗಿದೆ. ಆಂಧ್ರದ ತೆಲಂಗಾಣದ ವಿಗ್ರಹಗಳಲ್ಲಿ ಹಳದಿ ವರ್ಣದ ಬಳಕೆ ಹೆಚ್ಚು, ಪೆರಿಕೆ ಮದುವೆಯಲ್ಲಿ ಅರಿಸಿನ ಉಪಯೋಗ ಹೆಚ್ಚು. ಹುಲಿ ಆದಿ ಗಿರಿಜನರ ದೇವತೆ. ಮಧ್ಯಪ್ರದೇಶದ ಗಿರಿಜನರು ವ್ಯಾಘ್ರೇಶ್ವರನನ್ನು ಸೇವಿಸುವರು. ವ್ಯಾಘ್ರಕ್ಕೂ ಒಗ್ಗಯ್ಯನಿಗೂ ಇರುವ ಸಂಬಂಧದ ಊಹೆ, ಅರಿಸಿನದ ಉಪಯೋಗ ಕೆಲವು ಊಹೆಗಳಿಗೆ ಆಸ್ಪದ ನೀಡುತ್ತವೆ.
ಇತಿಹಾಸದ ಕುರುಹುಗಳು ಮೈಲಾರ ಐತಿಹ್ಯಗಳಲ್ಲಿ ತುಂಬ ಕಡಿಮೆ. ಕ್ರೀಡಾಭಿರಾಮದ ವರ್ಣನೆ ಪೌರಾಣಿಕ ಮತ್ತು ಐತಿಹಾಸಿಕ ವ್ಯಕ್ತಿಗಳ ಸಂಗಮದಂತಿದೆ. ಮಾಯಾ ವಿನೋದ ಭೈರವ ಸ್ನೇಹಿತ ಎಲ್ಲ ದೇವತೆಗಳ ರಾಜ ಎನ್ನುವುದು ಪೌರಾಣಿಕ ಸೂಚನೆಯಾದರೆ, ಬೇಟೆಗಾರರ ಅರಸ, ಮಾಡಚೀರಮಣ, ಮಾಳವೀ ಪ್ರಿಯಪತಿ, ಪಲ್ಲೆಮ್ಮ ನಾಯಕ ಮುಂತಾದ ವಿಶೇಷಣಗಳು ಒಬ್ಬ ಐತಿಹಾಸಿಕ ವ್ಯಕ್ತಿಯ ಮೇಲೆ ಬೆಳಕನ್ನು ಚೆಲ್ಲುತ್ತವೆ. ಮೈಲಾರ ಸಂಪ್ರದಾಯದೊಡನೆ ಅನೇಕ ಜಾತಿಗಳಿಗೆ ಸಂಬಂಧವಿರುವುದು ಮತ್ತಷ್ಟು ಗೊಂದಲಕ್ಕೆ ಕಾರಣವಾಗಿದೆ. ಗೊಲ್ಲರು, ವರ್ತಕರಾದ ಬಳೆ ಬಲಿಜರು ತಮ್ಮ ಶಾಖಾನಾಮಗಳಲ್ಲಿ ಮಲ್ಲಾರಿ ಮೈಲಾರಿ ಎಂದಿಟ್ಟು ಕೊಳ್ಳುತ್ತಾರೆ. ಮಹಾರಾಷ್ಟ್ರದ ಬಳೆಸೆಟ್ಟಿ ಮಲ್ಲಾರಿ, ಆಂಧ್ರದ ಬಳೆಗಾರನ ವಸ್ತುಗಳನ್ನು ಮಲಾರ ಎನ್ನುತ್ತಾರೆ. ಐನವೋಲು ಮುಂತಾದ ಕಡೆ ಕೆಂಪುಗೊಲ್ಲರು ಪೂಜಾರಿಗಳು. ಇವರು ಗೊಲ್ಲ ಸ್ತ್ರೀಗೆ ಬ್ರಾಹ್ಮಣರಿಂದ ಹುಟ್ಟಿದವರೆಂದು ಹೇಳುತ್ತಾರೆ. ಹೆಚ್ಚಿನ ಕಥೆಗಳು ಮೈಲಾರ ಕುರುಬರ ಜಾತಿಗೆ ತುಂಬ ಬೇಕಾದವನೆಂಬುದನ್ನು ಸಾರುತ್ತವೆ. ಇಂದಿನ ಸಂಪ್ರದಾಯಗಳೂ ಇದನ್ನೇ ಬೆಂಬಲಿಸುತ್ತವೆ. ಕ್ರಿಸ್ತ ಪೂರ್ವದಲ್ಲಿ ತೆಲುಗರೂ ಕನ್ನಡಿಗರೂ ಒಂದೇ ಗುಂಪಿನವರಾಗಿದ್ದರೆಂದೂ, ಕುರುಬರಾಗಿದ್ದ ಈ ಜನ ವೇದ ಪೂರ್ವಕಾಲದ ಉತ್ತರ ಭಾರತದಲ್ಲಿ ಸಂಸ್ಕೃತಿ ನಿರ್ಮಾಣ ಮಾಡಿದರೆಂದೂ ಹೇಳುವ ಶಂ.ಬಾ.ಜೋಷಿಯವರ ಅಭಿಪ್ರಾಯಗಳು ಮತ್ತಷ್ಟು ಕುತೂಹಲವನ್ನು ಕೆರಳಿಸುತ್ತವೆ (ಕರ್ನಾಟಕ ಸಂಸ್ಕೃತಿಯ ಪೂರ್ವಪೀಠಿಕೆ). ಮೈಲಾರನ ಶ್ವಾನ ಸೈನ್ಯ. ಏಳುಕೋಟಿ ಋಗ್ವೇದದಲ್ಲಿ ಶತ್ರುಗಳಲ್ಲಿ ಏಳುಕೋಟಿಗಳನ್ನು ನಾಶಮಾಡಿದ, ಬಲಿಷ್ಠರಲ್ಲಿ ಬಲಿಷ್ಠನಾದ ನಾನು ತುರ್ವಶ ಮತ್ತು ಯದುಗಳನ್ನು ಕೀರ್ತಿವಂತರನ್ನಾಗಿ ಮಾಡಿದೆನು, ಎಂದು ಇಂದ್ರಮಂತ್ರದಲ್ಲಿರುವುದನ್ನು ಜೋಷಿಯವರು ತೋರಿಸಿ ಕೊಟ್ಟಿದ್ದಾರೆ. ಇಂದ್ರ ಯುದ್ಧ ದೇವತೆ. ಮೈಲಾರನೂ ಯುದ್ಧವೀರ. ಮೈಲಾರ ಬೇಟಿಗಾರರ ಅರಸ ಅವನಿಗೆ ನಾಯಿಗಳ ಸೈನ್ಯ ಇರುವುದು ಸಹಜವೇ. ಆದರೆ ಖಡ್ಗ ಅಥವಾ ತ್ರಿಶೂಲ, ಕುದುರೆ ಆಮೇಲೆ ಬಂದು ಸೇರಿಕೊಂಡಿರಬೇಕು. ಕ್ರೀಡಾಭಿರಾಮ ಮೈಲಾರ ಮತ್ತು ಭೈರವ ಬೇರೆ ಎಂದು ಸ್ಪಷ್ಟವಾಗಿ ಹೇಳುತ್ತದೆ. ಶ್ರೀನಾಥ ಕವಿ ಕಲಿಯುಗದಲ್ಲಿ ಮೈಲಾರನೇ ಭೈರವನಾದ ಎಂದ. ಇವು ಮೈಲಾರನ ಬಗೆಗಿನ ಆಲೋಚನೆಗಳ ಪರಿಣಾಮವನ್ನು ಸೂಚಿಸುತ್ತವೆ.
ದಕ್ಷಿಣ ಭಾರತದ ಎಲ್ಲ ಪ್ರಾಂತ್ಯಗಳಿಗೆ ಸೇರಿದ ಮೈಲಾರ ಸಂಪ್ರದಾಯಗಳನ್ನು ಒಟ್ಟುಗೂಡಿಸಿ ತೌಲನಿಕ ಅಧ್ಯಯನ ನಡಿಸಿದರೆ ಮಾತ್ರ ಈ ಸಂಪ್ರದಾಯವನ್ನು ಕುರಿತ ರೇಖಾ ಚಿತ್ರವಾದರೂ ಲಭಿಸುವುದು ಸಾಧ್ಯ ಎಂದು ಹೇಳಬಹುದು.

ದಕ್ಷಿಣ ಕರ್ನಾಟಕದಲ್ಲಿ ಮೈಲಾರಲಿಂಗ ಸಂಪ್ರದಾಯ
ಭಾರತದ ಯಾವುದೇ ಧಾರ್ಮಿಕ ಅಥವಾ ಸಾಮಾಜಿಕ ವಿಷಯಗಳಿಗೆ ಸಂಬಂಧಿಸಿದಂತೆ ಅಧ್ಯಯನಕ್ಕೋ ಪರಿಶೀಲನೆಗೋ ತೊಡಗುವವರಿಗೆ ಅನೇಕ ಎಡರು ತೊಡರುಗಳು ಅಡ್ಡವಾಗುತ್ತವೆ. ಇದಕ್ಕೆ ಕಾರಣ ಈ ದೇಶದಲ್ಲಿ ಕಾಲಕಾಲಕ್ಕೆ ಉಂಟಾದ ಧಾರ್ಮಿಕ ಮತ್ತು ಸಾಮಾಜಿಕ ವೈಪರೀತ್ಯಗಳು. ಹೀಗಾಗಿ ಯಾವುದೇ ವಿಚಾರದಲ್ಲಿ ಒಂದು ಖಚಿತ ನಿಲವಿಗೆ ತಲುಪುವುದು ಕಷ್ಟವಾಗಿ ಪರಿಣಮಿಸುತ್ತದೆ. ಈ ಬಗೆಗೆ ನಡೆದಿರುವ ಬಹುತೇಕ ಅಧ್ಯಯನ ಏಕಮುಖವಾದುದು ಮತ್ತು ಅದರಿಂದಾಗಿಯೇ ಏಕದೃಷ್ಟಿಯುಳ್ಳದ್ದೂ ಆಗಿದೆ. ಈ ಕ್ಷೇತ್ರದಲ್ಲಿ ಕೆಲಸ ಮಾಡಿದವರು ಸಹ ತಮ್ಮ ಧಾರ್ಮಿಕ ಮತ್ತು ಸಾಮಾಜಿಕ ಹಿನ್ನಲೆಯಲ್ಲಿಯೇ ಯೋಚಿಸಿ ತಮ್ಮದನ್ನು ಉತ್ತಮವಾದುದೆಂದು ಎತ್ತಿ ತೋರಿಸುವ ಪ್ರಯತ್ನವನ್ನೇ ಮಾಡಿದಂತೆ ಕಂಡುಬರುತ್ತದೆ. ಉದ್ದಕ್ಕೂ ಈ ದೇಶದ ನಿಜವಾದ ಧರ್ಮ ಮತ್ತು ಸಾಮಾಜಿಕ ನೆಲೆಯ ಮೇಲೆ ತಮ್ಮ ತಮ್ಮ ಮೇಲ್ಮೆಯನ್ನು ಮೆರೆಯಲು ಧಾಳಿ ನಡೆಸಿರುವುದು ಮತ್ತು ಅದರ ಮೂಲಕ ತಮ್ಮ ಅಧಿಕಾರ ಮುದ್ರೆಯೊತ್ತುವಂಥ ಪ್ರಯತ್ನಗಳು ನಡೆದಿರುವುದೇ ಹೆಚ್ಚು. ಕಾಲಾನುಕ್ರಮದಲ್ಲಿ ಬೇರೆ ಬೇರೆಯ ಕಾರಣ ಮತ್ತು ಉದ್ದೇಶಗಳಿಗಾಗಿ ತಲೆ ಎತ್ತಿದ ನೂತನ ಧರ್ಮಗಳು ಮತ್ತು ಅವುಗಳ ಅನುಯಾಯಿಗಳು ಆ ಹಿಂದೆ ಇದ್ದಂಥ ಸ್ಥಿತಿಯನ್ನು ಹಿಯಾಳಿಸಿರುವುದು ಕಂಡುಬರುತ್ತದೆ. ವಾಸ್ತವವಾಗಿ ಅವುಗಳ ಅಂತಃಸ್ಥಿತಿಯನ್ನು ಅಧ್ಯಯನ ಮಾಡಿದಾಗ ಇವೆಲ್ಲಾ ಈ ಧಾರ್ಮಿಕ ಅನುಯಾಯಿಗಳು ಹೇಳುವಷ್ಟು ಪೊಳ್ಳಲ್ಲ ಎಂಬುದು ಗಮನಕ್ಕೆ ಬರುತ್ತದೆ. ಮೈಲಾರಲಿಂಗ ಸಹ ಇಂತಹ ಅನಾಧಾರಣೆಗೆ ಗುರಿಯಾದ ಒಂದು ಧಾರ್ಮಿಕ ವಿಷಯ ಎಂದೇ ನನಗನ್ನಿಸುತ್ತದೆ. ಆದುದರಿಂದ ಮೇಲೆ ಸೂಚಿಸಿರುವ ಹಿನ್ನಲೆಯಲ್ಲಿ “ದಕ್ಷಿಣ ಕರ್ನಾಟಕದಲ್ಲಿ ಮೈಲಾರಲಿಂಗ ಸಂಪ್ರದಾಯ”ವನ್ನು ನಾಲ್ಕು ಹಂತಗಳಲ್ಲಿ ಪರಿಶೀಲಿಸಲು ಯತ್ನಿಸಿದ್ದೇನೆ.
ಮೊದಲನೆಯ ಹಂತದಲ್ಲಿ ಆರ್ಯಪೂರ್ವ ಭಾರತೀಯ ಧರ್ಮ ಮತ್ತು ಸಮಾಜವನ್ನು ಕುರಿತಂತೆ ಇರುವ ಅಭಿಪ್ರಾಯಗಳನ್ನು ಪರಿಶೀಲಿಸಲಾಗಿದೆ. ಇಲ್ಲಿ ಗಮನಿಸಬೇಕಾದ ಅಂಶವೆಂದರೆ ಭಾರತೀಯವಾದ ಯಾವುದೇ ಅಧ್ಯಯನವನ್ನು ಆರ್ಯರು ಈ ದೇಶಕ್ಕೆ ವಲಸೆ ಬಂದ ಕಾಲವನ್ನೇ ಮಿತಿಯಾಗಿಟ್ಟುಕೊಂಡು ಮಾಡಿರುವುದು. ಆರ್ಯರು ಬರುವುದಕ್ಕೆ ಸಾವಿರಾರು ವರ್ಷಗಳಷ್ಟು ಹಿಂದೆಯೇ ಇಲ್ಲಿನ ಧಾರ್ಮಿಕ ಸಾಮಾಜಿಕ ರೀತಿನೀತಿ ಏನು? ಎಂಬುದು ಅನೇಕ ವೇಳೆ ಪರಿಗಣನೆಗೆ ಬರದಲೇ ಹೋಗುವುದುಂಟು. ಆರ್ಯಧರ್ಮದ ಪ್ರಭಾವ ಮತ್ತು ಅದನ್ನು ಎತ್ತಿ ಹಿಡಿಯುವ ಭರತದಲ್ಲಿ ಈ ದೇಶದ ಮೂಲಧರ್ಮ ಮತ್ತು ಸಂಸ್ಕೃತಿಯನ್ನು ಕಡೆಗಣಿಸಲಾಗಿದೆ. ಆದುದರಿಂದ ಆರ್ಯಸಂಸ್ಕೃತಿಯೇ ಭಾರತೀಯ ಸಂಸ್ಕೃತಿ, ಆರ್ಯಧರ್ಮವೇ ಭಾರತೀಯ ಧರ್ಮವೆಂಬ ನಂಬಿಕೆ ದೇಶದ ಒಳಗೂ ಹೊರಗೂ ದಟ್ಟವಾಗಿ ಬೆಳೆದುಕೊಂಡಿದೆ. ವಾಸ್ತವವಾಗಿ ಆರ್ಯರು ತಮ್ಮೆಲ್ಲಾ ವ್ಯವಹಾರಗಳನ್ನು ಸಂಸ್ಕೃತದಲ್ಲಿ ನಡೆಸಿದ್ದರಿಂದ ಅವರ ಧರ್ಮ ಸಂಸ್ಕೃತಿಗಳು ಭಾರತದ ಮೂಲನಿವಾಸಿಗಳಿಗೆ ತಲುಪಲಿಲ್ಲ. ತಲುಪಿದ್ದು ಅಪಭ್ರಂಶವಾಗಿ ತಲುಪಿತು. ಈ ನಿಟ್ಟಿನಲ್ಲಿ ಆಳವಾದ ಮತ್ತು ವ್ಯಾಪಕವಾದ ಅಧ್ಯಯನ ಆಗಬೇಕಾಗಿದೆ.
ಎರಡನೆಯ ಹಂತದಲ್ಲಿ ಕರ್ನಾಟಕದಲ್ಲಿ ನಡೆದ ಶೈವ ಮತ್ತು ವೀರಶೈವ ಸಂಘರ್ಷವನ್ನು ಕುರಿತು ಚರ್ಚಿಸಲಾಗಿದೆ. ಶಿವ ಎಂದೊಡನೆಯೇ ಅದನ್ನು ವೀರಶೈವ ಎನ್ನುವ ಭಾವನೆ ಈ ಹೊತ್ತು ಬೆಳೆದುನಿಂತಿದೆ. “ಕರ್ಣದಲ್ಲಿ ಜನಿಸಿದವರುಂಟೆ” ಎಂದ ಬಸವಣ್ಣನ ಬಗೆಗೆ ಅನೇಕ ಕಟ್ಟುಕಥೆಗಳು ಹುಟ್ಟಿಕೊಂಡಿವೆ. ಶೈವಧರ್ಮದ ಮೂಲ ಕ್ರಿಸ್ತಪೂರ್ವ ಮತ್ತು ಆರ್ಯಪೂರ್ವಕ್ಕೆ ಹೋಗುತ್ತದೆ. ವೀರಶೈವ ಹನ್ನೆರಡನೆಯ ಶತಮಾನದಲ್ಲಿ ಶೈವದಿಂದಲೇ ಮೂಡಿದ ಟಿಸಿಲು. ಈ ಎರಡೂ ಶೈವಪಂಥಗಳು ಪರಸ್ಪರ ಘರ್ಷಣೆಗೆ ಇಳಿದ ಅನೇಕ ಸಂಗತಿಗಳಿವೆ. ಅಂಥವುಗಳ ಬಗೆಗೆ ಈ ಹಂತದಲ್ಲಿ ಚರ್ಚಿಸಲಾಗಿದೆ.
ಮೂರನೆಯ ಹಂತದಲ್ಲಿ ಮೈಲಾರಲಿಂಗನ ವ್ಯಾಪ್ತಿಯನ್ನು ಕುರಿತು ವಿವೇಚಿಸಲಾಗಿದೆ. ಈ ದೇವತೆ ಕರ್ನಾಟಕ್ಕೆ ಮಾತ್ರ ಸೀಮಿತವಾದುದೆಂಬ ಅಭಿಪ್ರಾಯ ಕೆಲವು ವಿದ್ವಾಂಸರಲ್ಲಿದೆ. ಇನ್ನು ಕೆಲವರು ಮೈಲಾರ ಚಾರಿತ್ರಿಕವ್ಯಕ್ತಿಯೆಂದು ಪರಿಗಣಿಸಿದ್ದಾರೆ. ಈ ಎರಡೂ ಅಭಿಪ್ರಾಯಗಳು ಸರಿಯಲ್ಲ. ಮೈಲಾರ ಶೈವಧರ್ಮದ ಒಂದು ಅಂಗ ಮತ್ತು ಅತ್ಯಂತ ಪ್ರಾಚೀನವಾದುದು. ಭೈರವ ಪಂಥದಿಂದ ಯಾವುದೋ ಕಾರಣಕ್ಕೆ ಸಿಡಿದುದು ಎಂಬುದಕ್ಕೆ ಆಧಾರಗಳಿವೆ.
ನಾಲ್ಕನೆಯ ಹಂತದಲ್ಲಿ ಈಗ ದಕ್ಷಿಣ ಕರ್ನಾಟಕದಲ್ಲಿ ಆಚರಣೆಯಲ್ಲಿರುವ ಮೈಲಾರ ಸಂಪ್ರದಾಯಗಳನ್ನು ಪರಿಶೀಲಿಸಲಾಗಿದೆ. ಈಗ ಮೈಲಾರ ದೇವತೆ ಕುರುಬ ಜನಾಂಗದ ದೇವರು ಮಾತ್ರ ಎಂಬ ನಂಬಿಕೆಯಿದೆ. ಆದರೆ ಅನೇಕ ಕಡೆ ಇದು ಒಕ್ಕಲಿಗರ, ಬ್ರಾಹ್ಮಣರ ದೇವತೆಯೂ ಆಗಿರುವುದು ಕಂಡು ಬರುತ್ತದೆ. ಸಾಮಾನ್ಯವಾಗಿ ಎಲ್ಲಾ ಜನಾಂಗದವರೂ ಮೈಲಾರದೇವರ ಅಂಕಿತದಲ್ಲಿ ಹೆಸರಿಸುವುದು ಕಂಡುಬರುತ್ತದೆ. ಮೈಲಾರನ ಗೊರವರು ಈಗಲೂ ಇದ್ದಾರೆ. ಕೆಂಪಚುಂಚರಿದ್ದಾರೆ. ಅವರ ಹೆಸರಿನ ಹಳ್ಳಿಗಳಿವೆ. ಈ ನಾಲ್ಕು ಹಂತದಲ್ಲಿ ನಾನು ಮೈಲಾರಲಿಂಗ ಸಂಪ್ರದಾಯವನ್ನು ಪರಿಶೀಲಿಸಿದ್ದೇನೆ.
೧
ಜಗತ್ತಿನ ಅತ್ಯಂತ ಪ್ರಾಚೀನವಾದ ಜನಾಂಗ ಮತ್ತು ಸಂಸ್ಕೃತಿಗಳ ಇತಿಹಾಸದ ಆರಂಭವನ್ನು ಕುರಿತಂತೆ ಅನೇಕ ಮುಖವಾದ ತೀರ್ಮಾನಗಳು ದೊರೆಯುತ್ತವೆ. ಮಾನವನ ವಿಕಾಸದ ಹಾದಿಯ ಅನೇಕ ಮಜಲುಗಳು ಇಂದಿಗೂ ಕಾಲಗರ್ಭದಿಂದ ಹೊರಗೆ ಬಂದಿಲ್ಲವೆಂಬುದು ಈ ಕ್ಷೇತ್ರದಲ್ಲಿ ಕೆಲಸ ಮಾಡಿದವರ ಅಭಿಪ್ರಾಯ. ಆದರೂ ಇತ್ತೀಚೆಗೆ ವಿದ್ವಾಂಸರು ನಡೆಸಿದ ಸಂಶೋಧನೆಗಳಿಂದ ಅನೇಕ ಕುತೂಹಲಕಾರಿಯೂ ಆಶ್ಚರ್ಯಕರವೂ ಆದ ಸಂಗತಿಗಳು ಹೊರಬಿದ್ದಿವೆ. ಇತ್ತೀಚಿನವರೆಗೆ ನಾವು ಸರಿಯೆಂದು ನಂಬಿದ್ದು ಅನೇಕ ವಿದ್ವಾಂಸರ ಸಂಶೋಧನೆಗಳು ಈಗ ಸರಿಯಲ್ಲವೆಂದು ಕಂಡು ಬರುತ್ತಿವೆ. ಪ್ರಪಂಚದ ಯಾವ ಭಾಗದಲ್ಲಿ ಮೊದಲು ನಾಗರೀಕತೆ ಉದಯಿಸಿತು ಎಂಬುದರ ಬಗ್ಗೆಯೂ ಅನೇಕ ಭಿನ್ನಾಭಿಪ್ರಾಯಗಳಿವೆ. ಹಾಗೆಯೇ ಈ ಭುವಿಯಲ್ಲಿ ಹುಟ್ಟಿಕೊಂಡ ಧರ್ಮ ಸಂಸ್ಕೃತಿಗಳ ಬಗೆಗೂ ಇಂಥ ಅಭಿಪ್ರಾಯಗಳಿವೆ. ಈ ಹಿನ್ನಲೆಯಲ್ಲಿ ಭಾರತ ಅತ್ಯಂತ ಪ್ರಾಚೀನ ನಾಗರೀಕತೆಯನ್ನು ಹೊಂದಿದ ಬಗೆಗೆ ಆಧಾರಗಳು ದೊರೆಯುತ್ತವೆ. “India’s recorded civilisation is one of the longest in the course of world history and its Mythology spans the whole of that lime and more. For some periods indeed since Hindu scholarship traditionaly has little interest in history as such mythology and sacred lore consititute the sole record and the changes that may be noted insuch traditional materials are thus vital clues to our knowledge of social and political changes” ಮೇಲಿನ ಹೇಳಿಕೆಯ ಹಿನ್ನಲೆಯಲ್ಲಿ ಪರಿಶೀಲಿಸಿದಾಗ ಭಾರತೀಯ ಜನಜೀವನದ ಅತ್ಯಂತ ಪ್ರಾಚೀನ ರೀತಿನೀತಿಗಳ ಬಗೆಗೆ ತಿಳಿಯಬೇಕಾದ ಸಂಗತಿಗಳಿವೆ ಎಂಬುದರ ಅರಿವಾಗುತ್ತದೆ. ಈ ಬಗೆಗೆ ಕೆಲಸ ಮಾಡಿದವರೆಲ್ಲಾ ಈ ದೇಶದ ಮೂಲಜನರ ಜೀವನ ಸಂಸ್ಕೃತಿಗಳತ್ತ ತಿರುಗಿಯೂ ನೋಡದೆ ರಾಜಾಸ್ಥಾನಗಳ ಮತ್ತು ನಗರದ ಉತ್ತಮರ ಜೀವನ ಕ್ರಮಗಳೇ ಈ ದೇಶದ ಸಂಸ್ಕೃತಿ ಎಂಬಂತೆ ಭಾವಿಸಿದುದು. ತಮ್ಮದನ್ನು ಮೇಲೆಂದು ಪ್ರತಿಪಾದಿಸುವ ನೆಪದಲ್ಲಿ ಪ್ರಧಾನವಾದುದನ್ನೆ ಮೂಲೆಗೊತ್ತುತ್ತಾ ನಡೆದರು. ತಮಗೆ ಸರಿಯಾಗಿ ಕಾಣದುದನ್ನು ತಿದ್ದಿಯೂ ಬರೆದುದನ್ನು ನಿಚ್ಚಳವಾಗಿಯೂ ಗುರುತಿಸಬಹುದು. ತಮ್ಮ ಯಾವುದೇ ಧರ್ಮ ಸಂಸ್ಕೃತಿಯ ಬಗೆಗೆ ವಿವೇಚಿಸುವಾಗ ಜನಪದ ಹಿನ್ನಲೆಯಲ್ಲಿ ಪರಿಶೀಲಿಸಬೇಕಾಗುತ್ತದೆ. ಆಗ ಮಾತ್ರ ಈ ದೇಶದ ನಿಜವಾದ ಸಂಸ್ಕೃತಿಯ, ಧರ್ಮದ, ನಾಗರಿಕತೆಯ ಮೂಲ ಮತ್ತು ಬೆಳವಣಿಗೆಯ ಬಗೆಗಿನ ಸ್ಪಷ್ಟಚಿತ್ರ ದೊರೆಯಬಹುದು.
ಭಾರತೀಯ ಸಾಮಾಜಿಕ ಮತ್ತು ಸಾಂಸ್ಕೃತಿಕ ಇತಿಹಾಸವನ್ನು ಆರ್ಯರು ಭಾರತಕ್ಕೆ ವಲಸೆ ಬಂದ ನಂತರದ ಕಾಲವನ್ನು ಮಿತಿಯಾಗಿಟ್ಟುಕೊಂಡೇ ಈ ಬಗೆಗಿನ ಬಹುತೇಕ ಅಧ್ಯಯನ ನಡೆದಿರುವುದು ಕಂಡು ಬರುತ್ತದೆ. ಇದಕ್ಕೆ ಪ್ರಾಯಃ ಎರಡು ಕಾರಣಗಳು ಪ್ರಭಾವ ಬೀರಿರಬಹುದು. ಒಂದು-ಈ ಬಗ್ಗೆ ಕೆಲಸ ಮಾಡಿದ ಭಾರತೀಯ ವಿದ್ವಾಂಸರೆಲ್ಲ ಆರ್ಯ ಸಂಸ್ಕೃತಿಯನ್ನೇ ಭಾರತೀಯ ಸಂಸ್ಕೃತಿಯೆಂದು ತಪ್ಪುತಿಳಿದುದು. ಮತ್ತೊಂದು ಇವರೆಲ್ಲಾ ಆರ್ಯಸಂಸ್ಕೃತಿಯವರೇ ಆಗಿದ್ದು ಮೂಲಭಾರತೀಯ ಸಂಸ್ಕೃತಿಯನ್ನು ಅನಾದರದಿಂದ ಕಂಡದ್ದು. ಆದರೆ ಮುಂದೆ ಈ ದಿಸೆಯಲ್ಲಿ ಅಧ್ಯಯನ ಮತ್ತು ಸಂಶೋಧನೆಯನ್ನು ಕೈಗೊಂಡ ಪಾಶ್ಚಾತ್ಯ ವಿದ್ವಾಂಸರುಗಳು ಮತ್ತು ಅದೇ ರೀತಿಯ ಶಿಕ್ಷಣ ಪಡೆದ ಕೆಲವುಮಂದಿ ಭಾರತೀಯ ವಿದ್ವಾಂಸರು ಈ ದಿಸೆಯಲ್ಲಿ ಮಹತ್ತರವಾದ ಕೆಲಸ ಮಾಡಿದರು. ಇದರಿಂದ ಆರ್ಯರು ಬರುವುದಕ್ಕಿಂತ ಶತಶತಮಾನಗಳಷ್ಟು ಹಿಂದೆಯೇ ಭಾರತದಲ್ಲಿ ಒಂದು ಮಹಾನ್ ಸಂಸ್ಕೃತಿ ತನ್ನ ಉತ್ತುಂಗತೆಯನ್ನು ತಲುಪಿತ್ತು. ಆ ಸಂಸ್ಕೃತಿ, ಆ ಜನಾಂಗ ಯಾವುವೆಂದರೆ “The dravidian peoples, who spread in to almost every part of India and Srilanka were a mixture of native population of India and photo Dravidian, who seem to have entered India in waves from about 4000 to 2500 Bc. They interduced a neolithic village culture based on agriculture” ಆರ್ಯರು ಭಾರತಕ್ಕೆ ಬಂದ ಕಾಲವನ್ನು ನಾಲ್ಕರಿಂದ ಐದುಸಾವಿರ ವರ್ಷಗಳೆಂದು ಪರಿಗಣಿಸಲಾಗಿದೆ. ಮೇಲಿನ ಹೇಳಿಕೆ ಅದಕ್ಕೂ ಎರಡು ಸಾವಿರ ವರ್ಷಕ್ಕೂ ಹಿಂದೆಯೇ ಭಾರತ ವ್ಯವಸಾಯ ಪ್ರಧಾನವಾದ ಗ್ರಾಮ ಸಂಸ್ಕೃತಿಯ ನಾಡಾಗಿತ್ತೆಂಬುದನ್ನು ಪ್ರತಿಪಾದಿಸುತ್ತದೆ. ಇಂದಿಗೂ ಭಾರತವನ್ನು ಕುರಿತಂತೆ ಈ ಮಾತು ಸತ್ಯವೆಂಬುದನ್ನು ಕಾಣಬಹುದು. ಇಂದಿಗೂ ವಿದ್ವಾಂಸರು ಈ ದೇಶದ ಶೇಕಡ ಎಂಬತ್ತು ಮಂದಿಯ ಸಂಸ್ಕೃತಿಯನ್ನು ಮರೆತು ಕೇವಲ ನಗರದ ಅಥವಾ ಆರ್ಯಪ್ರಭಾವದ ಸಂಸ್ಕೃತಿಯೇ ನಿಜವಾದ ಭಾರತೀಯ ಸಂಸ್ಕೃತಿ ಎಂದು ಹೇಳುವ ಮತ್ತು ಬರೆಯುವ ಬಹಿರಂಗ ತಪ್ಪು ಮಾಡುತ್ತಿದ್ದಾರೆಂದರೆ ನಿಜಕ್ಕೂ ಆಶ್ಚರ್ಯವಾಗುತ್ತದೆ.
ಆರ್ಯರು ಬರುವ ಹೊತ್ತಿಗೆ ಭಾರತೀಯ ಸಮಾಜ ತನ್ನೆಲ್ಲಾ ಅಂಗಗಳಲ್ಲಿಯೂ ಉತ್ತುಂಗತೆಯನ್ನು ಮುಟ್ಟಿದ್ದಿತು. ಅನೇಕ ಸುಪ್ರಸಿದ್ದ ರಾಜರು ಮತ್ತು ರಾಜಧಾನಿಗಳು ನಿರ್ಮಾಣವಾಗಿದ್ದುದಲ್ಲದೆ ಆಡಳಿತ ಒಂದು ವ್ಯವಸ್ಥಿತ ರೂಪಮುಟ್ಟಿತ್ತು. ರಾಜಾಸ್ಥಾನಗಳಲ್ಲಿ ಭಾರತೀಯ ಸಂಸ್ಕೃತಿ, ಕಲೆ ಸಾಹಿತ್ಯಗಳು ಮರೆಯುತ್ತಿದ್ದವು. ಉದಾಹರಣೆಗೆ ‘Great cities such as Mohenjodaro, Harappa and Kalibangan in India rose during the third milcenium Bc and reached the height of their considerable material culture’ ಎಂಬ ಹೇಳಿಕೆಯನ್ನು ಗಮನಿಸಬೇಕು. ಈ ಸಂಸ್ಕೃತಿಯ ಅಂತಿಮ ಘಟ್ಟವನ್ನು ಸು.ಕ್ರಿ.ಪೂ ೨೧೫೦ ರಿಂದ ಕ್ರಿ.ಪೂ. ೧೭೫೦ ಎಂದು ವಿದ್ವಾಂಸರು ಅಭಿಪ್ರಾಯ ಪಟ್ಟಿದ್ದಾರೆ. ಇದರೊಂದಿಗೆ ಕ್ರಿ.ಪೂರ್ವದಿಂದ ಭಾರತಕ್ಕೆ ಬಂದ ಪ್ರವಾಸಿಗರು ಈ ಸಮಾಜ ಮತ್ತು ಅದರ ರೀತಿನೀತಿಗಳನ್ನು ಕುರಿತಂತೆ ಹೇಳಿರುವ ಸಂಗತಿಗಳನ್ನು ಗಮನಿಸಬೇಕು. ಕ್ರಿ.ಪೂ. ೩೦೦ರಲ್ಲಿ ಭಾರತಕ್ಕೆ ಬಂದ ಮೆಗಾಸ್ತನೀಸನು ಇಲ್ಲಿನ ಸಮಾಜ ವ್ಯವಸ್ಥೆಯನ್ನು ಕುರಿತಂತೆ ಇಂಡಿಯಾದಲ್ಲಿರುವ ಜನರನ್ನು ಏಳು ಪಂಗಡಗಳಾಗಿ ವಿಂಗಡಿಸಿದ್ದಾರೆ. ತತ್ವಜ್ಞಾನಿಗಳಾದವರೆಲ್ಲ ಸೇರಿ ಒಂದು ಪಂಗಡ ಎರಡನೆಯ ಪಂಗಡ ಬೇಸಾಯಗಾರರ ಪಂಗಡ. ಇವರ ಸಂಖ್ಯೆ ಉಳಿದೆಲ್ಲರಿಗಿಂತ ಹೆಚ್ಚು. ಮೂರನೆಯ ಪಂಗಡ ಸೇರಿದವರು ಪಶುಪಾಲನೆ ಮತ್ತು ಕುರಿಸಾಗುವುದರಲ್ಲಿ ತೊಡಗಿರುವ ಜನ. ನಾಲ್ಕನೆಯ ಪಂಗಡದವರು ಕೈಗಾರಿಕೆಯಲ್ಲಿ ತೊಡಗಿರುವ ಜನ. ಸೈನಿಕವೃತ್ತಿಯಲ್ಲಿರುವವರು ಐದನೆಯ ಪಂಗಡಕ್ಕೆ ಸೇರಿದವರು. ಆರನೆಯ ಪಂಗಡಕ್ಕೆ ರಾಜರು ಸೇರುತ್ತಾರೆ. ಏಳನೆಯ ಪಂಗಡಕ್ಕೆ ಅಧಿಕಾರವರ್ಗದವರು ಸೇರುತ್ತಾರೆ. ಎಂದು ಹೇಳಿದ್ದಾನೆ. ಇದರಿಂದ ಮೆಗಾಸ್ತನೀಸನ ಕಾಲಕ್ಕೆ ಆರ್ಯರು ಮತ್ತು ಅವರ ಸಂಸ್ಕೃತಿ ಪ್ರಬಲವಾಗಿರಲಿಲ್ಲವೆಂದು ತಿಳಿಯಲವಕಾಶವಿದೆ. ಯಾವುದೇ ಮೂಲಸಂಸ್ಕೃತಿಯನ್ನು ಹೊರಗಿನಿಂದ ಬಂದಂಥ ಸಂಸ್ಕೃತಿಯೊಂದು ತುಳಿದು ಮೇಲೆ ಬರಲು ಶತಮಾನಗಳೇ ಬೇಕಾಗುತ್ತದೆ. ಇದರಿಂದ ಮೆಗಾಸ್ತನೀಸನ ಕಾಲಕ್ಕೆ ಆರ್ಯ ಸಂಸ್ಕೃತಿಯಾಗಲಿ ವರ್ಣಧರ್ಮಪದ್ಧತಿಯಾಗಲಿ ಜಾರಿಯಲ್ಲಿದ್ದಂತೆ ಕಾಣವುದಿಲ್ಲ.
ಆರ್ಯರು ಭಾರತೀಯ ರಾಜರನ್ನು ಕ್ರಮೇಣವಾಗಿ ತಮ್ಮ ಹತೋಟಿಗೆ ತೆಗೆದುಕೊಂಡರು ಇದಕ್ಕಾಗಿ ಅವರು ಅನೇಕ ಕಥೆಗಳನ್ನು ಕಟ್ಟಿದಂತೆ ಕಾಣುತ್ತದೆ. “Cast was first evolved in the tale epic or Brahmianic age, about 800 to 500 B.C. As the aryans expended over northern Indian and found it necessary to intergrate majority Indigenous population in their social frame work, and itseems from evidence in the great epics composed in that period. That at first change of cast was possible” ಇದರಿಂದ ಆರ್ಯರು ತಮ್ಮ ಉತ್ತಮಿಕೆಯನ್ನು ಶಾಶ್ವತಗೊಳಿಸಲು ರೂಪಿಸಿದ ವರ್ಣಪದ್ಧತಿ ಮತ್ತು ಮಹಾಕಾವ್ಯಗಳು ರಾಮಾಯಣ ಮಹಾಭಾರತ ಇತ್ಯಾದಿಗಳು ಹುಟ್ಟಿಕೊಂಡಂತೆ ಕಾಣುತ್ತದೆ. ಪ್ರಾಯಃ ಇದೇ ಕಾರಣದಿಂದಾಗಿ ಮೆಗಾಸ್ತನೀಸ್ ವರ್ಣವ್ಯವಸ್ಥೆಯ ಬಗ್ಗೆಯಾಗಲಿ ರಾಮಾಯಣ ಮಹಾಭಾರತಗಳ ಬಗ್ಗೆಯಾಗಲಿ ಏನನ್ನು ಹೇಳಿಲ್ಲ. ಏಕೆಂದರೆ ಕ್ರಿ.ಪೂ. ೮೦೦ರಲ್ಲಿ ರೂಪಿತವಾದ ಇವುಗಳು ಕ್ರಿ.ಪೂ. ೩೦೦ರಲ್ಲಿ ಇನ್ನೂ ಜನರನ್ನು ತಲುಪಿರಲೇ ಇಲ್ಲ. ಮುಂದೆ ಆರನೆಯ ಸ್ತಾನಗಳಲ್ಲಿದ್ದ ರಾಜರನ್ನು ಎರಡನೆಯ ಸ್ಥಾನಕ್ಕೆ ಏರಿಸಿ ಅವರಿಗೆ ಸೂರ್ಯ ಚಂದ್ರಾದಿವಂಶಗಳನ್ನು ಹುಟ್ಟಿಹಾಕಿ ಅವರನ್ನು ಆರ್ಯರು ತಮ್ಮ ವಲಯಕ್ಕೆ ಆಕರ್ಷಿಸಿ ಹಿಡಿದುಕೊಂಡರೆಂದು ತೋರುತ್ತದೆ. ವರ್ಣಧರ್ಮವನ್ನು ಹುಷ್ಟಹಾಕಿ ಈ ದೇಶದ ಬಹುಸಂಖ್ಯಾಂತರನ್ನು ಮತ್ತು ದಲಿತರನ್ನು ಜ್ಞಾನದಿಂದ ದೂರವಿಡಲಾಯಿತು. ರಾಜಮಹಾರಾಜರನ್ನು ಚಕ್ರವರ್ತಿಗಳ ಆಸ್ಥಾನಗಳಲ್ಲಿದ್ದ ಭಾರತದ ಸಾಹಿತ್ಯ ಸಂಸ್ಕೃತಿ ಮತ್ತು ಕಲೆಗಳನ್ನು ವ್ಯವಸ್ಥಿತವಾಗಿ ಹೊರದೂಡಿ ಆ ಜಾಗದಲ್ಲಿ ಸಂಸ್ಕೃತವನ್ನು ಮತ್ತು ಆರ್ಯರ ರೀತಿನೀತಿಗಳನ್ನು ಹೇರಲಾಯಿತು. ಮುಂದೆ ವರ್ಣಧರ್ಮದಿಂದಾಗಿ ಜನಾಂಗಗಳ ಮಧ್ಯೆ ಆಳವೂ ಅಗಲವೂ ಆದ ಕಂದರಗಳನ್ನೇ ನಿರ್ಮಿಸಲಾಯಿತು. ಸಂಸ್ಕೃತ ಧರ್ಮದ ಭಾಷೆಯಾಗಿ ಆರ್ಯರನ್ನು ಉಳಿದು ಬೇರೆಯವರು ಅದನ್ನು ಕಲಿಯದಂತೆ ನಿರ್ಬಂಧ ವಿಧಿಸಲಾಯಿತು. ಇದರಿಂದಾಗಿ ಭಾರತೀಯ ಮೂಲವಾದ ಎಲ್ಲವನ್ನೂ ಮತ್ತೆ ತಲೆಯೆತ್ತದಂತೆ ಮಾಡಲಾಯಿತು.
ಮೆಗಾಸ್ತನೀಸನ ಹೇಳಿಕೆಯನ್ನು ಆಡಳಿತದ ದೃಷ್ಟಿಯಿಂದ ಮಾಡಿದ ವಿಂಗಡನೆ ಎಂದು ಕೆಲವರು ವಿದ್ವಾಂಸರು ಅಭಿಪ್ರಾಯಪಡುತ್ತಾರೆ. ಆದರೆ ಮೆಗಾಸ್ತನೀಸನೇ “ಈ ರೀತಿ ಇಂಡಿಯಾ ದೇಶದ ಸಮಾಜವನ್ನು ಏಳುಭಾಗವಾಗಿ ವಿಂಗಡಿಸಲಾಗಿದೆ. ಅಂತರ್ಪಂಗಡ ವಿವಾಹವಿಲ್ಲ. ಒಂದು ಪಂಗಡದವನು ತನ್ನ ವೃತ್ತಿಯನ್ನು ಬಿಟ್ಟು ಬೇರೊಂದು ವೃತ್ತಿಯನ್ನು ಅನುಸರಿಸುವಂತಿಲ್ಲ” ಎಂದು ಹೇಳಿರುವುದನ್ನು ಗಮನಿಸಬೇಕು. ಈ ಮೂಲಕ ಆಗಿನ ಸಮಾಜದ ಜಾತಿಪದ್ಧತಿಯನ್ನು ಆತನು ಸ್ಪಷ್ಟವಾಗಿ ಹೇಳಿದ್ದಾನೆಂಬುದನ್ನು ಕಾಣಬಹುದು. ಯಾಕೆಂದರೆ ಜಾತಿಗಳು ಅನ್ನುವುದಕ್ಕಿಂತ ಜನಾಂಗಗಳು ವೃತ್ತಿಯ ಆಧಾರದಿಂದ ರೂಪಿತವಾದವೆಂಬುದಂತು ಸ್ಪಷ್ಟ. ಆದುದರಿಂದ ಆರ್ಯರು ಜಾರಿಗೆ ಬಂದ ವರ್ಣಧರ್ಮ ಆಗಿನ ಭಾರತೀಯ ಸಮಾಜ ವ್ಯವಸ್ಥೆಯನ್ನು ಬೇಧಿಸಿ ತನ್ನ ಸ್ಥಾನಗಳಿಸಿಕೊಳ್ಳಲು ಶತಮಾನಗಳೇ ಹಿಡಿದವು. ರಾಜ ಮಹಾರಾಜರನ್ನು ತಮ್ಮ ಹತೋಟಿಗೆ ತೆಗೆದುಕೊಂಡು ನಂತರ, ಪೌರೋಹಿತ್ಯ ತನ್ನ ಹಿಡಿತವನ್ನು ಜನತೆಯ ಮೇಲೆ ಬಿಗಿಪಡಿಸಿದಂತೆಲ್ಲಾ ವರ್ಣಧರ್ಮ ಪ್ರಬಲವಾಗತೊಡಗಿರುವುದು ಕಂಡು ಬರುತ್ತದೆ. “The regidity and complex almost entirely due to Bhramin influence and through it Brahmins maintained by right of birth a position as the highest caste. Not all Brahmins at any time were priests, But never theless Brahanius imposed doctrine held that each Brahmin had to mantain the purity of the caste as a whole and contract with the lower castes”. ಮೇಲಿನ ಹೇಳಿಕೆ ಭಾರತೀಯ ಸಮಾಜ ವ್ಯವಸ್ಥೆಯಲ್ಲಿ ಮೇಲುಕೀಳುಗಳ ತಾರತಮ್ಯವನ್ನುಂಟು ಮಾಡಿತು. ಮತ್ತು ಅದು ಹೇಗೆ ಜಾತಿಯಾಗಿ ಪರಿಣಮಿಸಿತು ಎಂಬುದನ್ನು ತೋರಿಸುತ್ತದೆ. ವ್ಯಕ್ತಿಯ ಆಧಾರದಿಂದ ನಿರ್ಧರಿತವಾಗುತ್ತಿದ್ದ ಜನಾಂಗ ಅಥವಾ ಜಾತಿಹುಟ್ಟಿನ ಆಧಾರದಿಂದ ನಿರ್ಧರಿತವಾಯಿತು. ಇದಕ್ಕೆ ಕಾರಣ ಬ್ರಾಹ್ಮಣರಿಗೆ ಅರೆಮನೆಗಳಲ್ಲಿ ದೊರೆತ ಸಕಲಸೌಲಭ್ಯಗಳು ಮತ್ತು ಸಮಾಜದಲ್ಲಿ ಸ್ಥಾನಮಾನಗಳು. ಅನಾಯಾಸವಾಗಿ ದೊರೆತ ಇವುಗಳು ತಮ್ಮ ಮಕ್ಕಳಿಗೇ ಇರಲಿ ಎಂದು ಯಾರು ತಾನೆ ಅಪೇಕ್ಷಿಸುವುದಿಲ್ಲ. ಆದುದರಿಂದ ಮುಂದೆ ವೇದವನೋದಿದವನ ಮಗ ಅವನ್ನು ಅದನ್ನು ಓದಲಿ ಬಿಡಲಿ ಬ್ರಾಹ್ಮಣನಾದ. ಅರಮನೆಯ ಸವಲತ್ತುಗಳಿಗೆ, ಸಮಾಜದ ಸ್ಥಾನಮಾನಗಳಿಗೆ ಹಕ್ಕುದಾರನಾದ. ಹೊಲ ಉಳುವವನ ಮಗ ವೇದವನೋದಿದರೂ ಒಕ್ಕಲಿಗನೇ ಆದ. ಇದು ಪಾವಿತ್ರ್ಯತೆಗಿಂತ ಅನುಕೂಲಗಳಿಗಾಗಿ ರೂಪಿತವಾದುದು. ಇದರ ರುಚಿ ಹತ್ತಿದಂತೆಲ್ಲಾ ಜಾತಿಯ ಬೇಲಿ ಬಲವಾಗುತ್ತ ನಡೆಯಿತು.
ಕ್ರಿ.ಪೂ. ೩೦೦ ರಿಂದ ಕ್ರಿ.ಶ. ೬೦೦ ರವರೆಗೆ ಯಾವ ಪ್ರವಾಸಿಯಾ ವರ್ಣ ಧರ್ಮದ ವಿಚಾರವನ್ನಾಗಲಿ ರಾಮಾಯಣ ಮಹಾಭಾರತಗಳ ವಿಷಯವನ್ನಾಗಲಿ ಉಲ್ಲೇಖಿಸಿಲ್ಲ. ಕ್ಷತ್ರಿಯರು ಒಂದು ಜನಾಂಗವಾದ ಬಗ್ಗೆ ತಂದೆಯಿಂದ ಮಗನಿಗೆ ಅಧಿಕಾರ ಬರುವ ಪದ್ಧತಿಯನ್ನು ಕೂಡ ಉಲ್ಲೇಖಿಸಿಲ್ಲ. ಪುರೋಹಿತ ಕ್ರಮಣ ಎಂಬ ಮಾತುಗಳು ಬಂದರೂ ಅವು ವೃತ್ತಿ ಅಥವಾ ಧರ್ಮಸೂಚಕವೇ ವಿನಃ ಜಾತಿಸೂಚಕವಲ್ಲ. ಮೆಗಾಸ್ತನೀಸನ ನಂತರ ಸರಿಸುಮಾರು ಸಾವಿರ ವರ್ಷಗಳ ಮೇಲೆ ಬಂದ ಹುಯೆನ್‌ತ್ಸಾಂಗ್ ಮೊಟ್ಟಮೊದಲಿಗೆ ವರ್ಣಧರ್ಮವನ್ನು ಹೇಳಿ ತಂದೆಯಿಂದ ಮಗನಿಗೆ ಅಧಿಕಾರ ಬರುವ ಸಂಪ್ರದಾಯವನ್ನು ಉಲ್ಲೇಖಿಸುತ್ತಾನೆ. ಕ್ರಿಸ್ತಪೂರ್ವದಲ್ಲಿಯೇ ಭಾರತಕ್ಕೆ ಬಂದ ಸ್ಟ್ರಾಬೋಯೆಂಬ ಪ್ರವಾಸಿ “ರಾಜನನ್ನು ಜನಗಳು ಚುನಾಯಿಸುತ್ತಾರೆ. ರಾಜನಾದ ಮೇಲೆ ಅವನಿಗೆ ಮಕ್ಕಳಾದರೆ ಸಿಂಹಾಸನವನ್ನು ತೊರೆಯಬೇಕಾಗುತ್ತದೆ. ಸಿಂಹಾಸನ ವಂಶಪಾರಂಪರ್ಯ ವಾಗಿರಬಾರದೆಂಬುದೇ ಇದರ ಉದ್ದೇಶ” ಎಂದು ಹೇಳಿದ್ದಾನೆ. ಇದರಿಂದ ರಾಜತ್ವ ಹುಟ್ಟಿನಿಂದ ಬರುತ್ತಿರಲಿಲ್ಲವೆಂದು ಸ್ಪಷ್ಟವಾಗುತ್ತದೆ. ಹಾಗಾದರೆ ರಾಜನನ್ನು ಆರಿಸುವ ಪದ್ಧತಿ ಹೇಗಿತ್ತು? ಸ್ಟ್ರಾಬೋನ ನಂತರ ಬಂದ ಪ್ಲಿನಿ ಎಂಬ ಪ್ರವಾಸಿ “ಅತ್ಯಂತ ಸುಂದರನಾದವನು ಮಾತ್ರ ರಾಜನಾಗಲು ಅರ್ಹ. ಎರಡು ತಿಂಗಳ ಮಗುವಾಗಿದ್ದಾಗಲೇ ಮಗುವನ್ನು ಪರೀಕ್ಷಿಸಿ ಅದು ಸುಂದರವಾಗಿರುವುದೇ ಇಲ್ಲವೆ ಎಂದು ನಿರ್ಧರಿಸುತ್ತಾರೆ. ಸುಂದರವಾದ ಮಗು ರಾಜವಾಗಲು ಅರ್ಹವೆನಿಸುತ್ತದೆ” ಎಂದು ಹೇಳಿದ್ದಾನೆ. ಇದರಿಂದ ಆರ್ಯರು ವರ್ಣಧರ್ಮ ಜಾತಿಪದ್ಧತಿಗಳನ್ನು ಹುಟ್ಟು ಹಾಕುವವರೆಗೆ ಜನರೇ ರಾಜನನ್ನು ಆದರಿಸುತ್ತಿದ್ದರೆಂಬುದು ಗೊತ್ತಾಗುತ್ತದೆ. ಕ್ರಿ.ಶ. ಎರಡನೆಯ ಶತಮಾನದಲ್ಲಿ ಬಂದ ಬಡ್ಟೆಸನೆಸ್ ಎಂಬ ಪ್ರವಾಸಿ “ಇಂಡಿಯಾ ದೇಶದ ಯಾವ ಪಂಥದವರಾದರೂ ಶ್ರವಣರಾಗಬಹುದು. ಇವರಲ್ಲಿ ಎರಡು ಗುಂಪುಗಳಿವೆ, ಬಕ್ರಮನರು ಮತ್ತು ಶ್ರಮಣರೆಂದು ಹೇಳಿದ್ದಾನೆ. ಪ್ರವಾಸಿಗರ ಈ ಉಲ್ಲೇಖಗಳು ಭಾರತದಲ್ಲಿ ಜಾತಿಪದ್ಧತಿ ಇಲ್ಲದಿರುವುದನ್ನು ವೃತ್ತಿಗುಂಪುಗಳಿದ್ದುದನ್ನು ತಿಳಿಸುತ್ತವೆ.
ಕ್ರಿ.ಶ. ಆರನೆಯ ಶತಮಾನದಲ್ಲಿ ಭಾರತಕ್ಕೆ ಬಂದ ಹುಯೆನ್‌ತ್ಸಾಂಗ್ ಮೊಟ್ಟಮೊದಲಬಾರಿಗೆ “ಜನರಲ್ಲಿ ನಾಲ್ಕು ವರ್ಗಭೇದಗಳಿವೆ. ಮೊದಲನೆಯವರ್ಗಕ್ಕೆ ಸೇರಿದವರು ಬ್ರಾಹ್ಮಣರು. ಎರಡನೆಯ ವರ್ಗಕ್ಕೆ ಸೇರಿದವರು ಕ್ಷತ್ರಿಯರು ಅಥವಾ ಆಳರಸರು. ಮೂರನೆಯ ವರ್ಗಕ್ಕೆ ಸೇರಿದವರು ವೈಶ್ಯರು ಅಥವಾ ವರ್ತಕರು. ನಾಲ್ಕನೆಯ ವರ್ಗಕ್ಕೆ ಸೇರಿದವರು ಶೂದ್ರರು ಅಥವಾ ಬೇಸಾಯಗಾರರು.4 ಅತ್ಯಂತ ಯುಕ್ತವಾಗಿದ್ದ ಭಾರತೀಯ ಜನಸಮುದಾಯವನ್ನು ಜಾತಿಗಳ ಬೇಲಿಯೊಳಗೆ ಎಳೆಯುವುದೇಯಾ ಅಷ್ಟು ಸುಲಭದ ಕೆಲಸವಾಗಿರಲಿಲ್ಲ ಎಂಬುದು ಮೆಗಾಸ್ತನೀಸ್ ಮತ್ತು ಹೊಯೆನ್‌ತ್ಸಾಂಗ್‌ರ ಮಧ್ಯದ ಒಂದುಸಾವಿರ ವರ್ಷದ ಸಂಘರ್ಷ ತಿಳಿಸುತ್ತದೆ. ಆರ್ಯರು ರಾಜಾಸ್ಥಾನಗಳಲ್ಲಿ ಬೇರೂರಿ ರಾಜರನ್ನು ತಮ್ಮ ಹತೋಟಿಗೆ ತೆಗೆದುಕೊಂಡನಂತರ ಭಾರತದ ಇಂದಿಗೂ ನಮ್ಮ ಜನಪದರಲ್ಲಿ ಜಾನಪದ ಸಾಹಿತ್ಯದಲ್ಲಿ ಕಂಡುಬರುತ್ತದೆ.
ನಮ್ಮ ವಿದ್ವಾಂಸರು ಆರ್ಯರ ಆಗಮನದ ಕಾಲವನ್ನು ಮಿತಿಯಾಗಿ ಇಟ್ಟುಕೊಂಡದ್ದರಿಂದ ಅನೇಕರು ಅಲ್ಲಿಂದಾಚೆಗೆ ಯೋಚನೆಮಾಡಲು ಕೂಡ ಹೋಗಲಿಲ್ಲ. ವಾಸ್ತವವಾಗಿ ಆರ್ಯರು ಬರುವುದಕ್ಕಿಂತ ಮೊದಲೆ ಈ ದೇಶದ ಜನಾಂಗ ಸಂಸ್ಕೃತಿಗೆ ಸಾವಿರಾರು ವರ್ಷಗಳ ಇತಿಹಾಸವಿತ್ತೆಂಬುದನ್ನು ಮೆಗಾಸ್ತನೀಸ್ ಉಲ್ಲೇಖಿಸುತ್ತಾನೆ. “ಇಂಡಿಯಾದೇಶದಲ್ಲಿ ನೂರಹದಿನೆಂಟು ಜನಾಂಗಗಳಿವೆ. ದಿಯೋನೀಸಸ್ಸನಿಂದ ಹಿಡಿದು ಸಾಂದ್ರಕೊಟೂಸ್ (ಚಂದ್ರಗುಪ್ತಮೌರ್ಯ) ನವರೆಗೆ ನೂರೈವತ್ಮೂರು ರಾಜರುಗಳು ಆಗಿಹೋದರೆಂದು ಲೆಕ್ಕಹಾಕಿದ್ದಾರೆ. ಈ ರಾಜರುಗಳ ಆಳ್ವಿಕೆಯ ಒಟ್ಟು ಕಾಲ ಆರುಸಾವಿರದ ನಲವತ್ತೆರಡು ವರ್ಷಗಳು. ಮೇಲಿನ ಹೇಳಿಕೆ ಆರ್ಯ ಮತ್ತು ಮೂಲ ಭಾರತೀಯ ಧರ್ಮ ಸಂಸ್ಕೃತಿಗಳ ಬಗೆಗಿನ ನಿಲವನ್ನು ಸೂಚಿಸುತ್ತದೆ. ನಮ್ಮ ದೇಶದ ಯಾವುದೇ ಧರ್ಮ, ಸಂಸ್ಕೃತಿ ಮತ್ತು ಕಲೆಯ ಬಗೆಗೆ ಅಧ್ಯಯನ ಕೈಗೊಡವರಿಗೆ ಈ ಹಿನ್ನಲೆಯ ಪರಿಚಯವಿರಬೇಕಾಗುತ್ತದೆ. ಅದಿಲ್ಲದಿದ್ದರೆ ತಾಯಿಬೇರನ್ನು ಮರೆತು ಮರದ ಬಗೆಗೆ ಮಾತನಾಡಿದಂತಾಗುತ್ತದೆ.
೨
ಭಾರತೀಯ ಧಾರ್ಮಿಕ ಇತಿಹಾಸದಲ್ಲಿ ಶೈವಧರ್ಮ ಅತ್ಯಂತ ಮಹತ್ವದ ಪಾತ್ರ ನಿರ್ವಹಿಸಿರುವುದು ಕಂಡುಬರುತ್ತದೆ. ಇದನ್ನು ಭಾರತದ ಮೂಲಧರ್ಮವೆಂದೂ ಕರೆಯಲವಕಾಶವಿದೆ. ಅತ್ಯಂತ ಪ್ರಾಚೀನ ಕಾಲದಿಂದಲೂ ಶೈವಧರ್ಮ ಭಾರತ ಮತ್ತು ಏಷ್ಯಾದ ಬಹುತೇಕ ಜನಾಂಗಗಳ ಏಕೈಕ ಧರ್ಮವಾಗಿತ್ತು. ಈ ಬಗೆಗೆ ಅನೇಕ ಸಂಶೋಧನೆಗಳು “The study of Saivism is very facinating field of equiry with its roots in the pre-aryan civilization of India, that developed in to a mighty tree with various branches and off shoots. From Kashmir in the north ceylon in the south, from Afganistan in the west to far off countries like Sumatra, Java, Combodia in the east Saivisim was a dominant relegion” ಎಂದು ಹೇಳುತ್ತವೆ. ಇದರಿಂದ ಆರ್ಯರು ಬರುವುದಕ್ಕಿಂತ ಬಹಳ ಹಿಂದೆಯೇ ಶೈವಧರ್ಮ ಭಾರತದಲ್ಲಿ ಪ್ರಬಲವಾಗಿತ್ತೆಂದು ಗೊತ್ತಾಗುತ್ತದೆ. ಪ್ರಾಯಃ ಮುಂದೆ ಆರ್ಯರು ವರ್ಣಧರ್ಮವನ್ನು ರೂಪಿಸಿ ಅದರಲ್ಲಿ ತಮ್ಮ ಉನ್ನತಿಯನ್ನು ಮೆರೆಯಲು ಉಪಯೋಗಿಸಿಕೊಳ್ಳದಿದ್ದಲ್ಲಿ ಇಷ್ಟೊಂದು ಧರ್ಮಗಳು ಹುಟ್ಟಿ ಗೊಂದಲವಾಗುತ್ತಿರಲಿಲ್ಲ. ಇಂದಿಗೂ ಭಾರತದ ಬಹುಸಂಖ್ಯಾತ ಧರ್ಮ ಶೈವವೇ ಆಗಿದೆ. ಅತ್ಯಂತ ಪ್ರಾಚೀನವಾದುದೆಂದು ಹೇಳುವ ಸಿದ್ಧಾಂತ ಶೈವಪಂಥವು ತಮಿಳುನಾಡಿನಲ್ಲಿ ಮೂಲನಿವಾಸಿಗಳು ಶೂದ್ರರೆನಿಸಿಕೊಂಡು ಗ್ರಾಮಾಂತರಗಳಿಗೆ ಸರಿಯಬೇಕಾಯಿತು. ಅವರ ದೇವರು ದಿಂಡರುಗಳನ್ನೆಲ್ಲಾ ಅನಾಗಾರಿಕವೆಂದು ಕರೆದು ತಮ್ಮ ಮೂಗಿನ ನೇರಕ್ಕೆ ತಾವು ರೂಪಿಸಿದವುಗಳನ್ನು ಬಹುಸಂಖ್ಯಾತರ ಮೇಲೆ ಹೇರಲಾಯಿತು. ದಂಶಪರಂಪರೆಯ ಸವಲತ್ತುಗಳನ್ನು ಅನುಭವಿಸಿದವರ ಹಿಡಿತ ಬಿಗಿಯಾಗುತ್ತಾ ನಡೆಯಿತು. “Because this happened under guidance of the hereditary class of priests and philosophers, the Brahmins. It reinforced the status of the priests stressing the value of their prerogative, the performonce of sacifice in mens relation with the gods” ವಂಶಪರಂಪರೆಯನ್ನು ಪ್ರತಿಪಾದಿಸುವ ಪುರೋಹಿತರ ಕಪಿಮುಷ್ಟಿಯಲ್ಲಿ ಭಾರತೀಯ ಸಮಾಜ ಸಿಕ್ಕಿಹಾಕಿಕೊಂಡಿತೆಂಬುದಕ್ಕೆ ಮೇಲಿನ ಮಾತುಗಳು ಸಾಕ್ಷಿ. ಆದರಿಂದಾಗಿ ಜಾತಿಯ ಸಮಸ್ಯೆಯೊಂದಿಗೆ ಧರ್ಮ ಸಮಸ್ಯೆಗಳೂ ಸಂಕುಚಿತಗೊಂಡು ಕಿಲುಬು ಹತ್ತಿದವು. ನಿಸರ್ಗವನ್ನೇ ದೇವರೆಂದು ನಂಬಿದ್ದ ಜನರಿಗೆ ನೂರಾರು ದೇವರುಗಳನ್ನು ತೋರಿಸಿ ಅವುಗಳನ್ನು ಅವರ ಮೇಲೆ ಛೂ ಬಿಡಲಾಯಿತು.
ಭಾರತೀಯ ಭಾಷೆ, ಸಂಸ್ಕೃತಿ ಮತ್ತು ಕಲೆಗಳು ರಾಜಾಶ್ರಯ ತಪ್ಪಿದ ಮೇಲೆ ಗ್ರಾಮಾಂತರ ಜನರನ್ನೇ ಆಶ್ರಯಿಸಬೇಕಾಗಿ ಬಂದಿತು. ಅದೇ ಇಂದಿಗೂ ಜನಪರ ಹೃದಯದಲ್ಲಿ ಉಳಿದುಕೊಂಡು ಬಂದಿದೆ. “ಭಾರತೀಯ ಜಾನಪದ ಧರ್ಮವಾಗಲಿ ಸಂಸ್ಕೃತಿಯಾಗಲಿ ಆ ಜನರ ಹುಟ್ಟು ಮತ್ತು ಬೆಳವಣಿಗೆಯೊಂದಿಗೆ ಬೆರೆತುಕೊಂಡೇ ಬಂದಂಥವು. ಆದುದರಿಂದಲೇ ಎಷ್ಟೆಷ್ಟೋ ವಿದೇಶಿ ಸಂಸ್ಕೃತಿಗಳ ಧಾಳಿಯನ್ನೆದುರಿಸಿಯೂ ಅವು ಉಳಿದುಕೊಂಡಿರುವುದು. ಇಲ್ಲಿನ ಜನಾಂಗಗಳ ಮೂಲವನ್ನು ಕೆಲವು ವಿದ್ವಾಂಸರು ಹೊರಗೆ ಅರಸಲು ಯತ್ನಿಸಿರುವುದುಂಟು. ಇದು ಸರಿಯಲ್ಲ. ಏಕೆಂದರೆ” ಇಂಡಿಯಾ ದೇಶವನ್ನು ಗಮನಿಸಿದರೆ ಇದು ಬಹುವಿಶಾಲವಾದ ದೇಶ ಇಲ್ಲಿರುವ ಜನರು ವಿವಿಧ ಬುಡಕಟ್ಟುಗಳಿಗೆ ಸೇರಿದವರು. ಈ ಬುಡಕಟ್ಟುಗಳು ಎಲ್ಲಾ ಸೇರಿ ನೂರಹದಿನೆಂಟು ಆಗುತ್ತವೆ. ಈ ಬುಡಕಟ್ಟುಗಳಲ್ಲಿ ಒಂದಾದರೂ ಪರದೇಶೀಯ ಮೂಲಕ್ಕೆ ಸೇರದೆ ಎಲ್ಲವೂ ಸ್ಥಳಜನ್ಯವಾದ ಬುಡಕಟ್ಟುಗಳು ಎಂಬ ಅಭಿಪ್ರಾಯ ಕ್ರಿಸ್ತಪೂರ್ವದಲ್ಲಿಯೇ ದೊರೆಯುತ್ತದೆ. ಈ ಬುಡಕಟ್ಟುಗಳಿಗೆ ತಮ್ಮದೇ ಆದ ದೇವರು ಮತ್ತು ಸಂಸ್ಕೃತಿಗಳಿದ್ದುವು. ಆ ಜನರದೇ ಆದ ನಾಗರಿಕತೆಯಿತ್ತು. “The dravidians as an agricultural people, clearly worshipped deities conected in one way or other with fertility. ಮೇಲಿನ ಪ್ರಾಕೃತಿಕ ಪೂಜಾ ಪದ್ಧತಿ ಇಂದಿಗೂ ಬದುಕಿರುವುದಾಗಿ ಅಭಿಪ್ರಾಯವಿದೆ. ಆರ್ಯಪೂರ್ವ ಭಾರತೀಯ ಸಮಾಜ ವ್ಯವಸಾಯ ನಿರತವಾದುದರಿಂದ ಅದರಲ್ಲಿ ಪಕ್ಷ ಪಂಗಡಗಳಿರಲಿಲ್ಲ. ಬೌದ್ಧ ಮತ್ತು ಜೈನಧರ್ಮಗಳ ಮೂಲವೂ ಶೈವಧರ್ಮದಲ್ಲಿರುವದಾಗಿ ಅಭಿಪ್ರಾಯಗಳಿವೆ ಮುಂದೆ ಉಂಟಾದ ವರ್ಗ ಸಂಘರ್ಷದಿಂದಾಗಿ ಶೈವದಲ್ಲಿಯೂ ಪಂಥ ಪಂಗಡಗಳಾದುದು ಕಂಡುಬರುತ್ತದೆ. ಆದರೆ ಈ ಎಲ್ಲವೂ ಶೈವ ಮತ್ತು ರುದ್ರ ಎಂಬ ಎರಡು ಶೈವ ಪ್ರಭೇದಗಳಿಗೆ ಸೇರಿದವಾಗಿವೆ. ಸಾಮ್ಯ ಪಂಥದಲ್ಲಿ ಎಂಟು ಉಪಭೇದಗಳನ್ನು ಗುರುತಿಸಲಾಗಿದೆ. ಈ ಪಂಥದ ಅನುಯಾಯಿಗಳ ಸಂಖ್ಯೆ ತೀರಾ ಕಡಿಮೆ. ಮುಂದೆ ಇದೆ ಶೈವಬ್ರಾಹ್ಮಣ ಗುಂಪಾಯಿತೆಂದು ತಿಳಿದು ಬರುತ್ತದೆ. ರುದ್ರಪಂಥ ಭಾರತದ ಬಹುಸಂಖ್ಯಾತರ ಧರ್ಮವಾಗಿದ್ದು ಇಡೀ ದೇಶವನ್ನು ಆವರಿಸಿತ್ತು. ಈ ಪಂಥದ ಅನುಯಾಯಿಗಳಿಗೆ ಆಹಾರ ನಿರ್ಬಂಧವಿರಲಿಲ್ಲ. ವಾಸ್ತವವಾಗಿ ಆಹಾರ ನಿರ್ಬಂಧವನ್ನು ವಿಧಿಸಿದ ಯಾವ ಧರ್ಮವು ಜಗತ್ತಿನಲ್ಲಿ ಬೆಳೆಯಲು ಇಲ್ಲ. ಉಳಿಯಲು ಇಲ್ಲ. ಆಹಾರಪದ್ಧತಿಗೆ ಕೈಹಾಕದ ಕ್ರೈಸ್ತ ಮತ್ತು ಮುಸುಲ್ಮಾನ್ ಧರ್ಮಗಳು ಬೆಳೆಯುತ್ತಿರುವ ರೀತಿಯನ್ನು ಗಮನಿಸಬೇಕು. ಹೀಗಾಗಿ ರುದ್ರಪಂಥ ಸಹ ಯಾವುದೇ ಆಹಾರ ನಿರ್ಬಂಧ ಹಾಕದೇ ಇದ್ದುದರಿಂದ ಬೆಳೆಯಲು ಸಾಧ್ಯವಾಯಿತು. ಈ ಹೊತ್ತಿಗೆ ಕೂಡ ಈ ಶೈವಪಂಥವೇ ಭಾರತದ ಬಹುಸಂಖ್ಯಾತರ ಧರ್ಮವಾಗಿದೆ.
ಪ್ರಾಚೀನ ಭಾರತದಲ್ಲಿ ಶಿವನನ್ನು ಇಪ್ಪತ್ತೈದು ರೂಪಗಳಲ್ಲಿ ಆರಾಧಿಸುತ್ತಿದ್ದುದು ಕಂಡುಬರುತ್ತದೆ. ಈ ಒಂದೊಂದು ರೂಪವನ್ನು ಒಂದೊಂದು ಗುಂಪಿನವರು ತಮ್ಮ ಆರಾಧ್ಯಮೂರ್ತಿಯಾಗಿ ಮಾಡಿಕೊಂಡಿದ್ದರು. ರುದ್ರಪಂಥದಲ್ಲಿ ಆರುಪ್ರಧಾನ ಪಂಥಗಳೂ ಅನೇಕ ಉಪಪಂಥಗಳು ಇದ್ದುವು. ಭೈರವ ಕಾಳಾಮುಖ, ಕಾಪಾಲಿಕ, ಪಾಶುಪಥ, ಮಹಾವ್ರತ ಮತ್ತು ವಾಮ. ಈ ಎಲ್ಲಾ ಆರು ಪಂಥ ಮತ್ತು ಉಪಪಂಥಗಳಿಗೂ ಭೈರವರೂಪವೇ ಪ್ರಧಾನವಾದುದು. ಈ ಪಂಥದವರು ಭೈರವನನ್ನೇ ಅತ್ಯುನ್ನತವೆಂದು ನಂಬುತ್ತಾರೆ. ಅವರಿಗೆ ಸ್ವಚ್ಛಂದ ಭೈರವತಂತ್ರ ಮತ್ತಿತರ ಆಗಮಗಳು ಪವಿತ್ರ. ಇವನ್ನು ತ್ರಿಕ ಅಥವಾ ದಕ್ಷಿಣ ಪಂಥ ಎಂದು ಕರೆಯುತ್ತಾರೆ. ಇದರ ಮೂಲ ಶಕ್ತಿ ಭೈರವ ಹದಿನೆಂಟು ಕೈಗಳಿಂದ ಕೂಡಿದ ಸ್ವಚ್ಛಂದ ಭೈರವ. ಮೂರ್ತಿಯನ್ನು ಈ ಗುಂಪಿನವರು ಆರಾಧಿಸುತ್ತಾರೆ. ಭೈರವಿ ಅಥವಾ ಮಹಾಕಾಳಿ ಇವರ ಹೆಣ್ಣು ದೇವತೆ. ಮೊದಲಿಗೆ ಈ ಪಂಥದ ಧರ್ಮಗುರುಗಳಿಗೆ ಲೌಕಿಕ ಭೋಗಾದಿಗಳನ್ನು ತೊರೆಯಬೇಕೆಂಬ ನಿಯಮಗಳೇನೂ ಇರಲಿಲ್ಲ. ಆಮೇಲಾಮೇಲೆ ಆರ್ಯಧರ್ಮಗಳ ಪ್ರಭಾವದಿಂದಾಗಿ ಧರ್ಮಗುರುವಾಗುವವನು ಇವುಗಳಿಂದ ದೂರವಿರಬೇಕೆಂಬ ಕಟ್ಟುಪಾಡು ಜಾರಿಗೆ ಬಂದಿತು.
ಶೈವ ಪಂಥದ ಇತಿಹಾಸದಲ್ಲಿ ಕಾಶ್ಮೀರ ಮತ್ತು ವಾರಣಾಸಿಗಳು ಪ್ರಧಾನಪಾತ್ರ ವಹಿಸಿರುವುದು ಕಂಡು ಬರುತ್ತದೆ. ಕಾಶ್ಮೀರ ಶೈವಧರ್ಮದ ಉಗಮ ಎಂಬ ನಂಬಿಕೆಯೇ ಇದೆ. ಬಹುಶಃ ಆರ್ಯರ ಒತ್ತಡದಿಂದಾಗಿ ಅದು ಮುಂದೆ ವಾರಣಾಸಿ ಕ್ರಮೇಣವಾಗಿ ಭಾರತದ ಮೂಲನಿವಾಸಿಗಳು ದಕ್ಷಿಣದತ್ತ ಬಂದಂತೆಲ್ಲಾ ಈ ಪ್ರಮುಖ ಧರ್ಮಕೇಂದ್ರಗಳೂ ಬದಲಾಗಿರುವುದು ಕಂಡು ಬರುತ್ತದೆ. ಇದರೊಂದಿಗೆ ಬೇರೆ ಬೇರೆ ಶಕ್ತಿಗಳ ಪ್ರಭಾವದಿಂದಾಗಿ ಶೈವಪಂಥದಲ್ಲಿಯೂ ಭಿನ್ನ ಭಿನ್ನ ಮಾರ್ಗಗಳು ರೂಪಿತವಾದುವು. ಭಿನ್ನಾಭಿಪ್ರಾಗಳು ತಲೆದೋರಿದವು. ಇದಕ್ಕೆ ಪ್ರಧಾನವಾಗಿ ಎರಡು ಕಾರಣಗಳನ್ನು ಗುರುತಿಸಬಹುದು. ಒಂದು ಧರ್ಮ ಮುಖಂಡರ ಸರ್ವಾಧಿಕಾರತ್ವ ಮತ್ತು ಭೋಗಜೀವನ. ಮತ್ತೊಂದು ತಾವೇ ಏಕೆ ಧರ್ಮದ ಮುಖಂಡರಾಗಬಾರದೆನ್ನುವ ಆಶೆ. ಕಾರಣ ಯಾವುದೇ ಇರಲಿ ಈ ಪಂಥದ ಒಂಬತ್ತು ಮಂದಿ ನಾಥರು ಅಥವಾ ಧರ್ಮಮುಖಂಡರು ಕಾಶಿಯಲ್ಲಿ ಅಥವಾ ಧರ್ಮಮುಖಂಡರು ಕಾಶಿಯಲ್ಲಿ ನಡೆದ ಧರ್ಮಮಹಾಧಿವೇಶನದಲ್ಲಿ ಆಗಿನ ರೀತಿನೀತಿಗಳನ್ನು ವಿರೋಧಿಸಿ ಹೊರನಡೆದರು. ಅವರೆಂದರೆ ೧. ಮತ್ಸೇಂದ್ರನಾಥ ೨. ಗೊರಖನಾಥ ೩. ಆದಿನಾಥ ೪. ವಿರೂಪಾಕ್ಷನಾಥ ೫. ನಾಗಾರ್ಜುನನಾಥ ೬. ಮೇಘನಾಥ ೭. ರೇವಣನಾಥ ೮. ಕರ್ಮನಾಥ ೯. ಜಗನ್ನಾಥ ಈ ಒಂಬತ್ತುಮಂದಿ ಗುರುಗಳು ಸ್ಥಾಪಿಸಿದ ಪಂಥವನ್ನು ನವನಾಥಪಂಥ ಎಂದು ಕರೆಯಲಾಯಿತು. ಮುಂದೆ ಅದು ನಾಥಪಂಥ ಎಂದಾಯಿತು. ಆವರೆಗೆ ಶೈವಧರ್ಮ ಸಾವಿರಾರು ವರ್ಷಗಳ ಇತಿಹಾಸವನ್ನು ಹೊಂದಿತ್ತಾದರೂ ಒಂದು ರೀತಿಯಲ್ಲಿ ನಿಂತ ನೀರಿನಂತಾಗಿತ್ತು. ಇದರೊಂದಿಗೆ ಆರ್ಯಧರ್ಮದ ವೈದಿಕಪಂಥವು ಅತ್ಯಂತಪ್ರಬಲವಾಗಿ ಜನರು ಏನಾದರೊಂದು ಹೊಸದನ್ನು ಬಯಸಿದರು. ಈ ಒಂಬತ್ತು ಜನ ಯಾವಾಗ ಹಳೆಯ ಕಂದಾಚಾರಗಳನ್ನು ಪ್ರತಿಭಟಿಸಿ ಹೊರನಡೆದರೋ ಜನರೇ ಅವರ ಹಿಂದೆ ನುಗ್ಗಿತು. ದೇಶ್ಯಾದಂತ ಈ ಪಂಥದ ಅನುಯಾಯಿಗಳು ಹುಟ್ಟಿಕೊಂಡರು; ಕ್ಷೇತ್ರಗಳಾದುವು.
ಕಾಶ್ಮೀರದಲ್ಲಿ ಆರ್ಯರು ಪ್ರಬಲರಾದುದರಿಂದ ಶೈವಧರ್ಮದ ಚಟುವಟಿಕೆಗಳು ವಾರಣಾಸಿಗೆ ಸ್ಥಳಾಂತರಗೊಂಡವು. ಶೈವದ ಎಲ್ಲಾ ಪಂಥಗಳ ಮುಖ್ಯ ಕೇಂದ್ರಗಳು ಇಂದಿಗೂ ವಾರಣಾಸಿಯಲ್ಲಿವೆಯೆಂದು ಹೇಳುತ್ತಾರೆ. ವಾರಣಾಸಿಯ ಭೈರವೇಶ್ವರ ದೇವಾಲಯವೇ ಅಲ್ಲಿನ ಮುಖ್ಯ ಶೈವಕೇಂದ್ರವಾಗಿತ್ತೆಂದೂ ಮುಂದೆ ವೈದಿಕ ಸಂಪ್ರದಾಯ ಮೈಲುಗೈಯಾಗಿ ವಿಶ್ವೇಶ್ವರ ದೇವಾಲಯ ಪ್ರಾಮುಖ್ಯತೆಗೆ ಬಂದಿತೆಂದು ಅಭಿಪ್ರಾಯವಿದೆ. ಬಿಹಾರದ ಸೋನೆಪುರದಲ್ಲಿರುವ ಹರಿಹರನಾಥ, ಉತ್ತರಪ್ರದೇಶದ ಘೋರಖ್‌ಪುರದಲ್ಲಿರುವ ಘೋರಖನಾಥ, ಕೇದಾರದ ಕೇದಾರನಾಥ, ಚಿತ್ತಗಾಂಗಿನ ಪಾರ್ಶ್ವನಾಥ, ಪುರಯ ಜಗನ್ನಾಥ, ನೇಪಾಳದ ಪಶುಪತಿನಾಥ ಈ ಪ್ರಮುಖ ದೇವಾಲಯಗಳೆಲ್ಲಾ ನಾಥ ಪಂಥದ ಕೇಂದ್ರಗಳೆಂದು ತಿಳಿದುಬರುತ್ತದೆ. ಈಗಲೂ ಈ ದೇವಾಲಯಗಳೆಲ್ಲಾ ಒಂದಲ್ಲ ಒಂದು ರೀತಿಯಲ್ಲಿ ವಾರಣಾಸಿಯ ಸಂಬಂಧವನ್ನು ಹೊಂದಿರುವುದು ಕಂಡು ಬರುತ್ತದೆ. ಈ ಕೇಂದ್ರಗಳ ಧರ್ಮಮುಖಂಡರಾಗುವವರು ವಾರಣಾಸಿಯ ಭೈರವನಾದ ಕೇಂದ್ರದ ಮುಖ್ಯ ಗುರುವಿನಿಂದ ದೀಕ್ಷೆ ಪಡೆಯುವ ಸಂಪ್ರದಾಯವಿತ್ತು. ಈಗಲೂ ಅದು ಕೆಲವು ಕಡೆ ಉಳಿದುಕೊಂಡಿದೆ. ಕಾಲಾನುಕ್ರಮದಲ್ಲಿ ಶೈವಧರ್ಮವೂ ವೈದಿಕ ಧರ್ಮದ ಹಾದಿಯನ್ನು ತುಳಿಯಲಾರಂಭಿಸಿದುದರಿಂದ ಇವುಗಳ ಪ್ರಾಮುಖ್ಯತೆ ಕಂಠಿತವಾಯಿತು. ಮುಂದುವರಿದಂತೆಲ್ಲಾ ಇವು ಶೂದ್ರರ ದೇವರುಗಳೆನಿಸಿ ಅಮುಖ್ಯವೆನಿಸಿಕೊಂಡವು.
ನಾಥಪಂಥವು ಹಠಯೋಗ ಸಾಧನೆಗೆ ಪ್ರಾಮುಖ್ಯತೆ ಕೊಟ್ಟಿರುವುದು ಕಂಡುಬರುತ್ತದೆ. ಹಠಯೋಗ ಸಾಧನೆಯಿಂದ ಇಂದ್ರಿಯಗಳನ್ನು ಜಯಿಸಿ ಶಿವಸಾಯುಜ್ಯವನ್ನು ಪಡೆಯಬೇಕೆಂಬುದು ಈ ಪಂಥದ ಪರಮಗುರಿ. ಈ ಪಂಥವನ್ನು ಕಾಲಭೈರವ ಪಂಥ, ಮಾರ್ತಾಂಡ ಭೈರವ ಪಂಥ ಎಂದೂ ಕರೆಯುತ್ತಾರೆ. ಈ ಹೆಸರಿನ ದೇವಾಲಯಗಳು ದೇಶದ ನಾನಾ ಕಡೆ ಇವೆ. ಈ ಸಂಪ್ರದಾಯದ ಗುರುಗಳು ತಮ್ಮ ಕಿವಿಗಳಲ್ಲಿ ಅಗಲವಾದ ತೂತು ಮಾಡಿಸಿಕೊಂಡು ದರ್ಶನವೆಂಬ ತೂಕವಿರುವ ಉಂಗುರವನ್ನು ಧರಿಸುತ್ತಾರೆ. ಹೀಗೆ ಕಿವಿ ಬಳೆಯನ್ನು ಧರಿಸಿರುವವರಿಗೆ ಶಾತ್ರೋಕ್ತವಾಗಿ ವಾರಣಾಸಿಯ ಮುಖ್ಯ ಗುರುಗಳಿಂದ ದೀಕ್ಷೆಯಾಗಿದೆ ಎಂದು ತಿಳಿಯುತ್ತಿದ್ದರು. ಇಂಥವರು ಮಾತ್ರ ನಾಥಪಂಥದ ಪೀಠಗಳ ಮುಖ್ಯಸ್ಥರಾಗಲು ಯೋಗ್ಯರು ಎಂಬ ನಿಯಮವಿದೆ.
ದಕ್ಷಿಣ ಭಾರತದಲ್ಲಿ ನಾಥಪಂಥವನ್ನು ಪ್ರವರ್ಧಮಾನಕ್ಕೆ ತಂದವರು ಕರ್ಮನಾಥ, ಮಲ್ಲಿಕಾರ್ಜುನನಾಥ ಮತ್ತು ರೇವಣನಾಥರೆಂದು ತಿಳಿದು ಬರುತ್ತದೆ. ಕರ್ಮನಾಥ ಆದಿಚುಂಚನಗಿರಿಯಲ್ಲಿಯೂ, ಮಲ್ಲಿಕಾರ್ಜುನನಾಥ ಶ್ರೀಶೈಲದಲ್ಲಿಯೂ ರೇವಣನಾಥ ಕೊಲ್ಲಿ ಪಾಕಿಯಲ್ಲಯೂ ನಿಂತು ಧರ್ಮಪ್ರಚಾರ ಮಾಡಿದರೆಂದು ಪ್ರತೀತಿಯಿದೆ. ಇವಲ್ಲದೆ ದಕ್ಷಿಣ ಭಾರತದಲ್ಲಿ ಅನೇಕ ಶೈವಕ್ಷೇತ್ರಗಳಿರುವುದು ಕಂಡು ಬರುತ್ತದೆ. ನಾಥಪಂಥ ಪ್ರಚಾರಕ್ಕೆ ಜೋಗಿಗಳು, ಭೈರಾಗಿಗಳು, ಗೊರವರು ಮುಂತಾಗಿ ಅನೇಕರಿರುತ್ತಿದ್ದರು. ಇವರು ವಿಭೂತಿಧಾರಿಗಳಾಗಿ ಸೊಂಟಕ್ಕೆ ಜಿಂಕೆಯ ಚರ್ಮವನ್ನು ಸುತ್ತಿಕೊಂಡು ಕೈಯಲ್ಲಿ ಡಮರು ಮತ್ತು ಥ್ರಿಶೂಲಗಳನ್ನು ಹಿಡಿದು ದೇಶಸಂಚಾರ ಮಡುತ್ತಾ ಶೈವಧರ್ಮ ಪ್ರಚಾರ ಕಾರ್ಯದಲ್ಲಿ ತೊಡಗಿರುತ್ತಿದ್ದರು. ಈ ರೀತಿಯ ಜನ ಜೈನರಲ್ಲಿ ಬೌದ್ಧರಲ್ಲಿ ಶ್ರವಣರು, ವೀರಶೈವರಲ್ಲಿ ಜಂಗಮರು ಇರುತ್ತಿದ್ದರು. ಇಂತಹ ಜನರನ್ನು ಸಾವಿರಾರು ಸಂಖ್ಯೆಯಲ್ಲಿ ಅನೇಕ ಪ್ರವಾಸಿಗರು ಉಲ್ಲೇಖಿಸುತ್ತಾರೆ. ಆಯಾ ಧರ್ಮದ ದೇವಾನುದೇವತೆಗಳ ವೇಷ ಹಾಕುವುದನ್ನು ಕೂಡ ಇವರು ಮಾಡುತ್ತಿದ್ದರು. ಪ್ರಧಾನವಾಗಿ ಮಠಗಳಿಗೆ ಕಾಣಿಕೆ ವಸೂಲಿ ಮತ್ತು ಭಕ್ತರ ಮನೆಯ ದೇವತಾಕಾರ್ಯಗಳಲ್ಲಿ ಪೌರೋಹಿತ್ಯ ಮಾಡುವುದು.
ಕನ್ನಡನಾಡಿನ ಧಾರ್ಮಿಕ ಚರಿತ್ರೆಯಲ್ಲಿ ಹನ್ನೆರಡನೆಯ ಶತಮಾನ ಒಂದು ಮಹತ್ವದಕಾಲ. ಯಾವುದೇ ಧರ್ಮ ಅದು ಆರಂಭಗೊಂಡಾಗ ಇರುವ ಉದಾರ ನಿಲವು ನಿಷ್ಪಕ್ಷಪಾತದೃಷ್ಟಿ ಮತ್ತು ಜನಕಲ್ಯಾಣದ ಪರಮಗುರಿ ಇವುಗಳನ್ನು ಅಂತ್ಯದವರೆಗೆ ಉಳಿಸಿಕೊಂಡು ಬರುವುದಿಲ್ಲ ಅಥವಾ ಬರಲಾಗುವುದಿಲ್ಲ. ಧಾರ್ಮಿಕ ಮುಖಂಡರ ಸ್ವಾರ್ಥ ಮತ್ತು ಲಾಲಸೆಗಳಿಂದಾಗಿ ಪ್ರತಿಯೊಂದು ಧರ್ಮದಲ್ಲಿಯೂ ಅತೃಪ್ತಿ ಬೆಳೆಯುತ್ತದೆ. ಅದು ಬೆಳೆದಂತೆಲ್ಲಾ ಜನರು ಅದರಿಂದ ವಿಮುಖರಾಗುವುದೂ ಉಂಟು. ಇದರೊಂದಿಗೆ ಜನರು ಯಾವಾಲೂ ಹೊಸ ಹೊಸದನ್ನು ಬಯಸುವ ಸ್ವಭಾವದವರಾಗಿರುತ್ತಾರೆ. ಇಂತಹ ಸಂಧಿಕಾಲದಲ್ಲಿಯೇ ಸಾಮಾನ್ಯವಾಗಿ ಧಾರ್ಮಿಕ ಸಂಘರ್ಷ ಉಂಟಾಗುತ್ತದೆ. ಸಮರ್ಥನಾದವನ್ನೊಬ್ಬ ಇದನ್ನು ಉಪಯೋಗಿಸಿಕೊಂಡು ತಾನೇ ಮುಖಂಡನಾಗುತ್ತಾನೆ. ಅಥವಾ ತಾನೇ ಹೊಸಧರ್ಮವೊಂದಕ್ಕೆ ಹುಟ್ಟು ಹಾಕುತ್ತಾನೆ. ಸಾವಿರಾರು ವರ್ಷಗಳಿಂದ ಜಿಡ್ಡು ಹಿಡಿದಿದ್ದ ಶೈವಧರ್ಮ ಜಡವಾಗಿ ಹೋಗಿತ್ತು. ಅಂತಹ ಸಮಯವನ್ನು ಉಪಯೋಗಿಸಿಕೊಂಡು ಬಸವಣ್ಣನವರು ಒಂದು ಹೊಸಚಾಲನೆಯನ್ನು ನೀಡಿದರು. ತೂಕಡಿಸುತ್ತಿದ್ದ ಧಾರ್ಮಿಕರಂಗ ಇದರಿಂದ ಒಮ್ಮೆಗೆ ಚುರುಕಾಗಿ ಹೊಸದರತ್ತ ನೋಡಲಾರಂಭಿಸಿತು. ವೈದಿಕಧರ್ಮದ ಬರ್ಬರತೆಯ ಅಡಿಯಲ್ಲಿ ಸಿಕ್ಕಿ ನಲುಗಿದ್ದ ಜನರು ಹೊಸಬೆಳಕನ್ನು ಕಂಡರು. ವಾಸ್ತವವಾಗಿ ಬಸವಣ್ಣನವರು ಕೂಡಿಸಿದ ಅನುಭವ ಮಂಟಪ ಒಂದು ಅಪೂರ್ವವಾದ ಕಾಣ್ಕೆ, ಎಲ್ಲಾ ಜಾತಿಯವರನ್ನು ಹಿಂದೆಡೆ ಸೇರಿಸಿ ತಾನು ಕಂಡ ದರ್ಶನವನ್ನು ಎಲ್ಲರೊಂದಿಗೆ ಚರ್ಚಿಸಿದ ರೀತಿ ನವೀನವಾದುದು ಮತ್ತು ಅದುವರೆಗೆ ಯಾರೂ ಮಾಡಿರದಂಥದ್ದು. ಆದರೆ ದುರಾದೃಷ್ಟದ ಸಂಗತಿಯೆಂದರೆ ವೀರಶೈವ ಕೂಡ ಹಿಂದಿನವರು ಮಾಡಿದ ತಪ್ಪುಗಳನ್ನು ಮಾಡಿದುದು. ಹೀಗಾಗಿ ವೀರಶೈವ ಕೂಡ ಜಾತಿಯ ಹಾದಿಯನ್ನೇ ಹಿಡಿಯಿತು.
ಬಸವಣ್ಣನವರು ನಿರೂಪಿಸಿದ ಧಾರ್ಮಿಕ ರೀತಿನೀತಿಗಳನ್ನು ಮರೆತು ಶೈವರ ಮಠಮಾನ್ಯಗಳನ್ನು ವೀರಶೈವರು ತಮ್ಮ ಹತೋಟಿಗೆ ತೆಗೆದುಕೊಳ್ಳಲು ಆರಂಭಿಸಿದರು. ಇದರಿಂದಾಗಿ ಮತೀಯ ಘರ್ಷಣೆ ಆರಂಭವಾಗಿ ಸಮಾಜ ಅಲ್ಲೋಲ ಕಲ್ಲೋಲವಾಯಿತು. ಈ ಬಗೆಗಿನ ಒಂದೆರಡು ಪ್ರಚಲಿತ ಕಥೆಗಳನ್ನು ಹೇಳಿ ಅವುಗಳಲ್ಲಿರುವ ಈ ಘರ್ಷಣೆಯ ಅಂಶಗಳನ್ನು ಪರಿಶೀಲಿಸಬಹುದು. ನಾನು ಕೊಡುತ್ತಿರುವ ಎರಡು ಉದಾಹರಣೆಗಳಲ್ಲಿ ಒಂದು ನೇರವಾಗಿ ಬಸವಣ್ಣನವರ ಕಾಲಕ್ಕೂ ಸೇರಿದ್ದು ಮತ್ತೊಂದು ಹದಿನಾಲ್ಕನೆಯ ಶತಮಾನದ್ದು. ಸಕಲಪುರಾತನರ ಚರಿತ್ರೆಯಲ್ಲಿ ಒಕ್ಕಲು ಮುದ್ದೇಗೌಡನ ಹೆಸರೂ ಬರುತ್ತದೆ. ಇವನ ವಚನಗಳು ದೊರೆಯುತ್ತವೆ. ಬಸವಣ್ಣನವರು “ಕಾಸಿಕಮ್ಮಾರನಾದ ಬೀಸಿ ಮಡಿವಾಳನಾದ” ಎಂಬ ತಮ್ಮ ಮಾತುಗಳಲ್ಲಿ ಕಸುರಬಿನ ಆಧಾರದಿಂದ ಜಾತಿಗಳು ರೂಪಿತವಾಗಿವೆ ಎಂಬುದನ್ನು ಹೇಳಿದ್ದಾರೆ. ಈ ಹಿನ್ನಲೆಯಲ್ಲಿ ಒಕ್ಕಲಿಗ ಮುದ್ದೇಗೌಡನ ಕಥೆ ಹೀಗಿದೆ “ಒಕ್ಕಲಿಗ ಮುದ್ದೇಗೌಡ ಕಲ್ಯಾಣದಲ್ಲಿಯೇ ಹೆಸರಾದ ಕುಳ. ಅವನ ಆರಂಭ ದನ, ಕರು, ಕುರಿ, ದವಸ ಧಾನ್ಯ ಎಣೆಯಿಲ್ಲದ್ದು. ರಾಜನಿಗೆ ಅವನ ಮೇಲೆ ಅಪಾರ ಅಭಿಮಾನ. ಮುದ್ದೇಗೌಡನಿಗೆ ಏಳುಜನ ಗಂಡು ಮಕ್ಕಳು, ಒಬ್ಬಳೇ ಮಗಳು. ಈ ಮಗಳನ್ನು ಹಜಾಮರವನಿಗೆ ಕೊಟ್ಟು ಮದುವೆ ಮಾಡಬೇಕೆಂದು ಪ್ರಧಾನಿ ಬಸವಣ್ಣ ಅಪ್ಪಣೆ ಮಾಡಿದ. ಮುದ್ದೇಗೌಡ ಮತ್ತು ಅವನ ಮಕ್ಕಳು ನಿರಾಕರಿಸಿದರು. ಆದರೆ ಪ್ರಧಾನಿ ಅದನ್ನು ನಿರ್ಬಂಧದಿಂದ ಮಾಡಿಸುವುದಾಗಿ ಬೆದರಿಕೆ ಹಾಕಿದ. ತಿರುಗಿ ಬೀಳುವುದರಿಂದ ಅಪಾಯವೆಂದರಿತ ಮುದ್ದೇಗೌಡ ಉಪಾಯದ ಹಾದಿ ಹಿಡಿದ. ಮಗಳನ್ನು ಪ್ರಧಾನಿ ಹೇಳಿದವನಿಗೆ ಮದುವೆ ಮಾಡಿ ಕೊಡುವುದಾಗಿಯೂ ಏರ್ಪಾಡಿಗೆ ಕಾಲಾವಕಾಶ ಬೇಕೆಂದು ಹೇಳಿಕಳುಹಿಸಿದ. ಪ್ರಧಾನಿ ಅದಕ್ಕೆ ಒಪ್ಪಿದ. ಇತ್ತ ಮುದ್ದೇಗೌಡ ಅಮಾವಾಸ್ಯೆಯ ಸರಿ ರಾತ್ರಿಯಲ್ಲಿ ಯಾತ್ರಿಯ ನೆಪಹೂಡಿ ಕಲ್ಯಾಣ ಬಿಟ್ಟು ದಕ್ಷಿಣಾಭಿಮುಖವಾಗಿ ಹೊರಟ. ಇಷ್ಟು ಹೊತ್ತಿಗೆ ತಾನು ಹೇಳಿದವನಿಗೆ ಮಗಳನ್ನು ಕೊಡಲು ಇಷ್ಟವಿಲ್ಲದೆ ಮುದ್ದೇಗೌಡ ತಲೆತಪ್ಪಿಸಿಕೊಂಡು ಹೋಗುತ್ತಿರುವ ವಿಷಯ ಪ್ರಧಾನಿಗೆ ತಿಳಿಯಿತು. ಅವನು ಕೂಡಲೆ ಮುದ್ದೇಗೌಡನನ್ನು ಸೆರೆಹಿಡಿದು ತರುವಂತೆ ಸೇನೆಯನ್ನು ಕಳುಹಿಸಿದ. ಮುದ್ದೇಗೌಡ ತುಂಗಭದ್ರಾನದಿಯ ತೀರಕ್ಕೆ ಬಂದ. ಹೊಳೆ ತುಂಬಿ ಹರಿಯುತ್ತಿದೆ. ದಿಕ್ಕು ತೋರದೆ ನಿಂತ. ಅಷ್ಟರಲ್ಲಿ ಪ್ರಧಾನಿಯ ಸೇನೆ ಅಟ್ಟಿಸಿಕೊಂಡು ಬರುತ್ತಿರುವ ಸಂಗತಿ ತಿಳಿಯಿತು. ಸೇನೆಗೆ ಸಿಕ್ಕುವುದಕ್ಕಿಂತ ನದಿಯಲ್ಲಿ ಮುಳುಗುವುದು ಲೇಸೆಂದು ನದಿ ದಾಟಲು ನಿರ್ಧರಿಸಿದ. ಆಗ ಅವನ ಮಗಳು ತನ್ನಿಂದ ಇಷ್ಟೆಲ್ಲಾ ತೊಂದರೆ ತಾನೇ ಇಲ್ಲವಾದರೆ ಸಮಸ್ಯೆಯೇ ಬಗೆಹರಿಯುವುದೆಂದು ತುಂಗಭದ್ರೆಗೆ ಪೂಜೆ ಸಲ್ಲಿಸಿ ನೀರಿಗಿಳಿದಳು. ನದಿದಾರಿ ಬಿಟ್ಟಿತು. ಆಕೆಯನ್ನು ಅರಸುತ್ತಾ ಬಂದ ಮುದ್ದೇಗೌಡ ಮತ್ತು ಅವನ ಪರಿವಾರ ಈಚೆ ದಡಸೇರಿದರು. ಮತ್ತೆ ನದಿಯೆಂದಿನಂತೆ ತುಂಬಿ ಹರಿಯತೊಡಗಿತು. ಹಿಂದಟ್ಟಿಬಂದ ಸೈನಿಕರು ನಿರಾಶೆಯಿಂದ ಹಿಂತಿರುಗಿದರು. ಮುದ್ದೇಗೌಡ ಇನ್ನು ದಕ್ಷಿಣಕ್ಕೆ ಹೋಗಿ ಒಕ್ಕಲುನಿಂತ  “ಕರ್ನಾಟಕದ ಬಹುಸಂಖ್ಯಾತ ಜನಾಂಗಗಳಲ್ಲೊಂದಾದ ಒಕ್ಕಲಿಗರ ಮೂಲವನ್ನು ಕುರಿತಂತೆ ಈಗಲೂ ಈ ಕಥೆ ಪ್ರಚಲಿತವಿದೆ. ಇದರ ಸತ್ಯಾಸತ್ಯತೆಯೆ ಬಗೆಗಾಗಲಿ. ಇದರಲ್ಲಿ ಬಸವಣ್ಣನವರ ಕೈವಾಡವಿತ್ತೆ ಎಂಬುದಾಗಲಿ, ಇಲ್ಲಿ ಮುಖ್ಯವಲ್ಲ. ಕಲ್ಯಾಣದ ಕ್ರಾಂತಿ ಮತ್ತು ಹರಳಯ್ಯ ಮಧುವಯ್ಯಗಳ ಮಕ್ಕಳ ಮದುವೆಯ ಹಿನ್ನಲೆಯಲ್ಲಿ ನಡೆದಿರಬಹುದಾದ ಮತೀಯ ಘರ್ಷಣೆ ಮತ್ತು ವಲಸೆಗಳನ್ನು ಕುರಿತು ಇದು ಸ್ಪಷ್ಟವಾದ ಆಧಾರ. ಇಂತಹ ಅನೇಕ ಘಟನೆಗಳ ಉಲ್ಲೇಖ ಜಾನಪದದಲ್ಲಿ ದೊರೆಯುತ್ತದೆ.
ಶೈವ ಮತ್ತು ವೀರಶೈವ ಒಂದೇ ಮೂಲದಿಂದ ಬಂದವಾದುದರಿಂದ ಅವುಗಳ ಅನುಯಾಯಿಗಳ ಮಧ್ಯೆ ಅಧಿಕಾರ ಮತ್ತು ಆಸ್ತಿಪಾಸ್ತಿಗಳಿಗಾಗಿ ಹೋರಾಟ ನಡೆದು ರಕ್ತ ಪಾತವಾದುದು ಕಂಡು ಬರುತ್ತದೆ. ಬಿಜ್ಜಳಬಸವಣ್ಣನವರ ಸಮ್ಮುಖದಲ್ಲಿಯೇ ಇಂತಹ ಘರ್ಷಣೆ ನಡೆದಿದೆ. ಮಠಮಾನ್ಯಗಳು ಮತ್ತು ಅವುಗಳ ಅಧಿಕಾರಾಸ್ತಿಪಾಸ್ತಿಯ ಬಗೆಗೆ ಶೈವದ ಜೋಗಿಗಳು ಮತ್ತು ವೀರಶೈವದ ಜಂಗಮರ ಮಧ್ಯೆ ಕದನಗಳೇ ನಡೆದ ಉಲ್ಲೇಖಗಳು ಜೈನ, ವೈದಿಕ, ವೀರಶೈವರ ಮತ್ತು ಜನಪದ ಸಾಹಿತ್ಯಗಳಲ್ಲಿ ವಿಫುಲವಾಗಿ ದೊರೆಯುತ್ತವೆ. ಶೈವರು ಪೂಜಿಸುತ್ತಿದ್ದ ಶಿವನ ರೂಪಗಳನ್ನೇ ವೀರಶೈವರು ಲೇವಡಿ ಮಾಡಿರುವುದಕ್ಕೆ ಅನೇಕ ಉದಾಹರಣೆಗಳು ದೊರೆಯುತ್ತವೆ. ಈ ಘರ್ಷಣೆಗಳು ಹನ್ನೆರಡನೆ ಶತಮಾನದಿಂದ ಹದಿನಾರನೆಯ ಶತಮಾನದವರೆಗೂ ನಡೆದಿವೆ. ಮೊದಲಿಗೆ ಶೈವನಾಥಪಂಥದ ಕೇಂದ್ರವಾಗಿದ್ದ ಶ್ರೀ ಶೈಲ ಕ್ಷೇತ್ರದ ಅಧಿಕಾರ ಪಡೆಯುವ ಬಗ್ಗೆ ಜಂಗಮರು ಮತ್ತು ಜೋಗಿಗಳ ನಡುವೆ ನಡೆದ ಕದನವೊಂದರ ಚಿತ್ರವನ್ನಿಲ್ಲಿ ನೋಡಬಹುದು.
ಒಂದು ಸಾರಂಗ ಸಿದ್ದೇಶ್ವರ ಲಿಂಗವ
ಕಂಡು ದರುಶನವನೆ ಮಾಡಿ
ಅಂದು ಮಹತ್ತು ಬಿಡಾರವ ಮಾಡಿರೆ
ಬಂದರು ಜೋಗಿಗಳೆಲ್ಲ ||
ಇತ್ತ ಶ್ರೀಗಿರಿ ತಮ್ಮದೆಂದು ಜೋಗಿಗಳೆಲ್ಲ
ಸುತ್ತ ಬಳಸಿ ಸಂಭ್ರಮದಿ
ಮುತ್ತಿಗೆ ಗಿಳಿವಂತೆ ಸಾರಂಗಮಂಟಪ
ದೊತ್ತೀಲಿ ಪಾಳೇಯವಿಳಿಯೆ    ||
ಹನ್ನೆರಡು ಸಾವಿರ ಜೋಗಿಗಳೆಲ್ಲ
ಮನ್ನೆಯವಳಿತದಿ ಬಂದು
ಇನ್ನೆಂದೂ ಸಾರಂಗ ಮಠ ತಮ್ಮದೆಂದುರೆ
ಸನ್ನದ್ದರಾಗಿ ನುಡಿದರು  ||
ಸಾರಂಗ ಮಠ ತಮ್ಮದೆನಲು
ವೀರಕುಮಾರ ಜಂಗಮರೆಲ್ಲ ಕೂಡಿ
ಸಾರಿ ವಿಚಾರಿಸಿ ಕೇಳೆ  ||
ಸಾರಂಗ ಸಿದ್ಧ ಶ್ರೀರಗಿರಿಯೊಳು ತಾನಲ್ಲಿ
ಓರಂತೆ ತಪವಿರೆ ಮೆಚ್ಚಿ
ಮಾರ ಹರನು ಮೈಲಾರಲಿಂಗವ ಕೊಡಲಾಗಿ
ಸೇರಿತುಯೆಮಗೆಂದರವರು     ||
ಮತ್ಸೇಂದ್ರನು ಗೋರಕ್ಷನುತಾವಿಲ್ಲಿ
ಯೆಚ್ಚರಿಮಿಗೆ ತಪಮಿರಲು
ನಿಶ್ಚಯದಿಂದಲೆ ಮಲ್ಲಿಕಾರ್ಜುನ ತಾನೆ
ಮೆಚ್ಚಿ ಅವರಿಗಿತ್ತ ಮಠವ ||
ಅಂದು ನಾಗಾರ್ಜುನ ತಪವ ಮಾಡಲು ಮೆಚ್ಚಿ
ಇಂದುಧರನು ಅವರ್ಗಿತ್ತಾ
ಸಂದೇಹವೇಕಿನ್ನು ಸಾರಂಗ ಮಠ ತಮ್ಮ
ದೆಂದು ನುಡಿಯೆ ಜೋಗಿಗಳು   ||
ಅಧಿಭೈರವನನಾದಿ ಸಿದ್ದನುಯೆಂದು
ಓದುತಿಹರು ಶಾಸ್ತ್ರಗಳ
ಮಾಧವ ಹರವಿಗೆ ಹುಟ್ಟಿದ ಭೈರವನ
ನಾದಿ ಭೈರವ ಹೇಗಾದ?       ||
ಟಗರುಟಗರು ತಾಗಿದಂದದಿ ಹೊಯ್ದಾಡಿ
ಜಗಳವ ಮಾಡಲು ಕೂಡಿ
ದುಗ ಬಿದ್ದ ಪಗಡೆಯೆಂದದಿ ತೆಗೆದು
ಕಡೆಗೆಸೆದರು ಕೇಳ್ತಲೆಗಳನು    ||
ಅಲ್ಲಮ ಪ್ರಭು ಗೋರಕ್ಷಣೆ ಕಥೆವೇಳ್ದು
ಅಲ್ಲಿ ಸಿದ್ಧರ ಮಠದೊಳಗೆ
ಎಲ್ಲ ತತ್ವಂಗಳ ಪೇಳಿ ಶಿಷ್ಯನ ಮಾಡಿ
ಅಲ್ಲಿ ಶ್ರೀಗಿರಿಯೊಳೊಪ್ಪಿದರು   ||
ಗುರಲಿಂಗ ಜಂಗಮ ಚಾರಿತ್ರದ ಕವಿ ವೀರಶೈವ. ಅವನು ಉಲ್ಲೇಖಿಸಿರುವ ಶ್ರೀಶೈಲದ ಘರ್ಷಣೆಯ ಕಥೆ ಜಾನಪದದಲ್ಲೂ ದೊರೆಯುತ್ತದೆ. ಅಲ್ಲಿ ಜೋಗಿಗಳು ಮಾರಿಗೆ ಕುರಿಯನ್ನು ಕಡಿವಂತೆ ಜಂಗಮರನ್ನು ಕಡಿದರು ಎಂದು ಹೇಳಿದ. ಇದರಿಂದ ಶ್ರೀಶೈಲ ನಾಥಪಂಥದ ಭೈರವ ಕೇಂದ್ರವಾಗಿತ್ತೆಂಬುದು ಸ್ಪಷ್ಟವಾಗುತ್ತದೆ. ನಾಗಾರ್ಜುನನನ್ನೂ ಬೌದ್ಧಗುರು ಎಂದು ಕೆಲವರು, ಶೈವಗುರು ಎಂದು ಕೆಲವರು, ಶೈವನಾಗಿದ್ದು ಬೌದ್ದನಾಗಿ ಶ್ರೀ ಶೈಲದಿಂದ ನಾಗಾರ್ಜುನ ಕೊಂಡಕ್ಕೆ ಹೋದನೆಂದು ಕೆಲವರು ಅಭಿಪ್ರಾಯ ಪಡುತ್ತಾರೆ. ಮತ್ಸೇಂದ್ರನಾಥ ಮತ್ತು ಗೋರಕ್ಷನಾಥರು ಶ್ರೀಶೈಲದಲ್ಲಿದ್ದ ಬಗೆಗೆ ಆಧಾರ ದೊರೆಯುತ್ತದೆ. ಅಲ್ಲಮಪ್ರಭು ಮತ್ತು ಗೋರಕ್ಷನಾಥ ಶ್ರೀಶೈಲದಲ್ಲಿ ಭೇಟಿಯಾಗಿದ್ದರು. ಈ ಗೋರಖನಾಥನ ಸಮಾಧಿ ಮಂಡ್ಯ ಜಿಲ್ಲೆಯ ಶ್ರೀ ಆದಿಚುಂಚನಗಿರಯಲ್ಲಿದೆ. ಆತ ಕೆಲವು ಕಾಲ ಈ ಮಠದ ಧರ್ಮಾಧಿಕಾರಿಯಾಗಿದ್ದನೆಂದೂ ತಿಳಿದು ಬರುತ್ತದೆ. ಆದಿ ಭೈರವನನಾದಿ ಸಿದ್ದನು ಎಂದು ಓದುತಿಹರು ಶಾಸ್ತ್ರಗಳ ಎಂಬ ಮಾತು ಗಮನಾರ್ಹ. “But the Pre-aryan lord of the beasts exacted sacrifice. Because of the ritual connection of sacrifice. Shive Bhairava, the destoyer, is thus by extention Shiva the bringer of fertility”. ಮೊದಲು ಭೈರವ ರುದ್ರ ಎಂದಿದ್ದ ಶಿವನ ಹೆಸರು ಆರ್ಯ ಸಂಪರ್ಕದಿಂದಾಗಿ ಶಿವ ಆದುದನ್ನು ಕಾಣಬಹುದು. ಆದುದರಿಂದ ಆದಿಭೈರವ ಎಂದು ಶಾಸ್ತ್ರಗಳು ಓದುತ್ತಿವೆ ಎಂಬುದು ಸರಿಯಾದ ಹೇಳಿಕೆ. ಆದುದರಿಂದ ಶೈವಧರ್ಮದಲ್ಲಿ ಬರುವ ಶಿವನ ವಿವಿಧ ರೂಪಗಳು ಒಂದು ಕಾಲಕ್ಕೆ ವಿಷ್ಣುವಿನ ಅವತಾರಗಳಂತೆ ಪ್ರಖ್ಯಾತವಾಗಿದ್ದುದಿವೆ. ನಮ್ಮ ಯಾವುದೇ ಧಾರ್ಮಿಕ ಸಂಪ್ರದಾಯವನ್ನು ಪುನರ್ವಿವೇಚಿಸುವಾಗ ಭಾರತ ಮತ್ತು ಕನ್ನಡನಾಡಿನ ಶೈವ ಮತ್ತಿತರ ಧರ್ಮಗಳ ಸ್ಥಿತ್ಯಂತರಗಳನ್ನು ಹಿನ್ನಲೆಯಾಗಿಟ್ಟುಕೊಂಡೇ ಅಧ್ಯಯನ ಮಾಡಬೇಕಾಗುತ್ತದೆ. ಏಕೆಂದರೆ ನಮ್ಮ ಧರ್ಮವಾಗಲಿ, ದೇವರುಗಳಾಗಲಿ ಅಥವಾ ಅವುಗಳಿಗೆ ಸಂಬಂಧಿಸಿದ ಸಂಪ್ರದಾಯಗಳಾಗಲಿ ಈಗ ಇರುವಂತಿರದೆ ಅನೇಕ ಬದಲಾವಣೆಗಳನ್ನು ಹೊಂದಿವೆ. ಹೀಗಾಗಿ ಅವುಗಳ ಪರಿಪೂರ್ಣ ಅಧ್ಯಯನ ಈ ಹಿನ್ನಲೆಯಲ್ಲಿಯೇ ನಡೆಯಬೇಕೆಂಬುದನ್ನು ಯಾರೂ ಮರೆಯಬಾರದು.
೩
ಮೈಲಾರಲಿಂಗ ಸಂಪ್ರದಾಯವನ್ನು ವಿವೇಚಿಸುವ ಯಾರಿಗಾದರೂ ಭಾರತೀಯ ಧಾರ್ಮಿಕ ಪರಂಪರೆಯ ಉಗಮ ಮತ್ತು ವಿಕಾಸದ ಪರಿಚಯ ಬೇಕಾಗುತ್ತದೆ. ಇಲ್ಲವಾದಲ್ಲಿ ಸಾರ್ವತ್ರಿಕವಾಗಬಹುದಾದ ಇವುಗಳು ಸಂಕುಚಿತವಾಗಿ ಬಿಡುವುದುಂಟು. ಮೈಲಾರಲಿಂಗ ಮತ್ತು ಅದರ ಸಂಪ್ರದಾಯಗಳು ಶೈವಧರ್ಮದ ಒಂದು ಉಪಶಾಖೆಯೆಂಬುದಂತೂ ಸ್ಪಷ್ಟ. ಇಂದಿಗೂ ಭಾರತಾದ್ಯಂತ ಆ ದೇವತೆಯನ್ನು ಆರಾಧಿಸುವವರು, ಈ ಸಂಪ್ರದಾಯವನ್ನು ಆಚರಿಸುವವರು ಬಹುಸಂಖ್ಯೆಯಲ್ಲಿದ್ದಾರೆ. ಬ್ರಾಹ್ಮಣರ ಮೈಲಾರಿರಾಯನಿಂದ ಹರಿಜನರ ಮೈಲಾರಯ್ಯನವರೆಗೆ ಈ ದೇವತೆಯ ಅಂಕಿತದಲ್ಲಿ ಹೆಸರಿಟ್ಟುಕೊಳ್ಳುವವರಿದ್ದಾರೆ. ದೇಶಾದ್ಯಂತ ಗ್ರಾಮಾಂತರಗಳಲ್ಲಿ ಮೈಲಾರ ದೇವಾಲಯಗಳಿವೆ. ಆದುದರಿಂದ  “ಮೈಲಾರ ಕನ್ನಡನಾಡಿನ ದೇವತೆ. ಅವನ ಉಗಮ ಕನ್ನಡನಾಡು ಇಲ್ಲಿಂದ ಮಹಾರಾಷ್ಟ್ರಕ್ಕೆ ಹೋಗಿ ಖಂಡೋಚಿ ಎಂಬ ಹೆಸರಿನಿಂದ ಜನಪ್ರಿಯ ದೇವತೆಯಾಗಿ ಪರಿಣಮಿಸಿದ್ದಾನೆ.” ಎಂದು ಹೇಳುವುದು ಸರಿಯಾಗುವುದಿಲ್ಲ. ಏಕೆಂದರೆ ಶಿವನ ಇಪ್ಪತ್ತೈದು ರೂಪ ಅಥವಾ ಅವತಾರಗಳಲ್ಲಿ ಮೈಲಾರವೂ ಒಂದು ಎಂದು ಹೇಳಲವಕಾಶವಿದೆ. ಯಾವುದೇ ದೇವತೆಯನ್ನು ಕುರಿತ ಎಲ್ಲಾ ಅವತಾರ ಕಥೆಗಳೂ ಸುಪ್ರಸಿದ್ದವಾಗಿರುವುದಿಲ್ಲ. ಒಂದುಕಾಲಕ್ಕೆ ಅತ್ಯಂತ ಜನಪ್ರಿಯವಾಗಿದ್ದುದು ಮತ್ತೊಂದು ಕಾಲಕ್ಕೆ ಹಿಂದೆ ಸರಿಯಬಹುದು. ವಿಷ್ಣುವಿನ ರಾಮ ಕೃಷ್ಣ ಅವತಾರಗಳಷ್ಟು ಬೇರಾವ ಅವತಾರ ಕಥೆಗಳೂ ಜನಪ್ರಿಯವಾಗಲಿಲ್ಲ. ಇದಕ್ಕೆ ಕಾರಣ ವಾಲ್ಮೀಕಿ ಮತ್ತು ವ್ಯಾಸ. ಅವರು ಈ ಅವತಾರಗಳನ್ನು ತಮ್ಮ ಕಾವ್ಯನಾಯಕರಾಗಿ ಮಾಡಿಕೊಂಡಿದ್ದರಿಂದ ಅವೆರಡೂ ಅಷ್ಟೊಂದು ಜನಪ್ರಿಯವಾದುವು. ಹಾಗೆಯೇ ಶಿವನ ಇಪ್ಪತ್ತೈದು ಲೀಲೆಗಳಲ್ಲಿ ಕೆಲವು ವೈದಿಕರ ಕೈಗೆ ಸಿಕ್ಕಿ ಜನಪ್ರಿಯವಾದುವು. ಜನಸಾಮಾನ್ಯರ ದೇವತೆಗಳಾದಂಥವು ಪ್ರಚಾರಕ್ಕೆ ಬರಲಿಲ್ಲ. ಮೈಲಾರಲಿಂಗ ಸಹ ಅಂತಹ ಒಂದು ಶೈವಧರ್ಮದ ದೇವತೆಯೆಂಬುದರಲ್ಲಿ ಯಾವ ಅನುಮಾನವೂ ಇಲ್ಲ.
ನಮ್ಮ ದೇಶದ ಎಲ್ಲಾ ದೇವರು, ಸಂಪ್ರದಾಯಗಳ ಹುಟ್ಟು ಅಥವಾ ಅವತಾರಗಳಿಗೂ ಒಂದೊಂದು ಕಥೆ ಇರುವಂತೆ ಮೈಲಾರದೇವತೆಗೂ ಒಂದು ಪೌರಾಣಿಕ ಕಥೆಯಿದೆ. ಮಣೆಮಲ್ಲಾಸರುನೆಂಬ ರಾಕ್ಷಸಬ್ರಹ್ಮನಿಂದ ವರಪಡೆದು ಅದರ ಶಕ್ತಿಯಿಂದ ಮಾನವರಿಗೂ ದೇವತೆಗಳಿಗೂ ತೊಂದರೆ ಕೊಡುತ್ತಿದ್ದ. ಅವನ ಉಪಟಳ ಮಿತಿಮೀರಿತು. ಆಗ ದೇವತೆಗಳು ಮತ್ತು ಋಷಿಗಳು ಶಿವನಲ್ಲಿಗೆ ಹೋಗಿ ಅವನ ತೊಂದರೆಗಳಿಂದ ನಮ್ಮನ್ನು ಕಾಪಾಡುವಂತೆ ಪ್ರಾರ್ಥಿಸಿದರು. ಶಿವನಿಂದಲೂ ಅವನು ವರ ಪಡೆದಿದ್ದ. ಶಿವ ಯಾವರೂಪಿನಿಂದ ವರ ನೀಡಿದ್ದನೋ ಅದೇ ರೂಪಿನಿಂದ ರಾಕ್ಷಸನನ್ನು ಕೊಲ್ಲುವಂತಿಲ್ಲವಷ್ಟೇ. ಆದುದರಿಂದ ಮಾರ್ತಾಂಡ ಭೈರವ ರೂಪಿನಿಂದ ಮಲ್ಲಾಸುರನನ್ನು ಕೊಲ್ಲುವುದಾಗಿ ಅವರಿಗೆ ಭರವಸೆ ಕೊಟ್ಟು ಕಳುಹಿಸಿದ. ಅದರಂತೆ ರಾಕ್ಷಸವಧೆ ನಡೆಯಿತು. ಮಲ್ಲಾಸುರನನ್ನು ಕೊಂದು ಅವನ ಉಪಟಳವನ್ನು ಪರಿಹರಿಸಿದುದರಿಂದ ಶಿವನ ಆ ರೂಪಿಗೆ ಮಲ್ಲಾಸುರ ಹರ>ಮಲ್ಲಿಹರ>ಮೈಲಾರ ಆಯಿತೆಂಬುದು ಕಥೆ. ಆರ್ಯ ಸಂಸ್ಕೃತಿ ಪ್ರಬಲಗೊಂಡಂತೆಲ್ಲಾ ಭಾರತೀಯ ದೇವಾನುದೇವತೆಗಳ ಬಗೆಗೆ ಇಂತಹ ಕಥೆಗಳನ್ನು ಕಟ್ಟಿರುವುದು ಕಂಡು ಬರುತ್ತದೆ. ಇದರಿಂದ ಭೈರವನಿಂದ ಮೈಲಾರ ಯಾವುದೋ ಹಂತದಲ್ಲಿ ಆವಿರ್ಭವಿಸಿದ್ದಾನೆಂಬುದು ಖಚಿತ. ಬಹುಶಃ ಭೈರವಸಂಪ್ರದಾಯದ ಜನಾಂಗಗಳಲ್ಲಿ ಧಾರ್ಮಿಕ ಭಿನ್ನಾಭಿಪ್ರಾಯಗಳು ತಲೆದೋರಿ ಅದರಿಂದ ಹೊರಡಿಸಿದ ಗುಂಪು ಭೈರವನ ಅಂಶವನ್ನೇ ಗಮನದಲ್ಲಿಟ್ಟುಕೊಂಡು ಮೈಲಾರನನ್ನು ಸೃಷ್ಟಿಸಿಕೊಂಡಿರುವ ಸಾಧ್ಯತೆಗಳೇ ಹೆಚ್ಚು ಕಂಡು ಬರುತ್ತದೆ. ಆದುದರಿಂದ ಭೈರವನ ಮತ್ತೊಂದು ಹೆಸರು ಮೈಲಾರನೆಂಬುದರಲ್ಲಿ ಅನುಮಾನವಿಲ್ಲ.
ಮೈಲಾರ ಮತ್ತು ಭೈರವನ ಅಂಶಗಳು ಧಾರ್ಮಿಕವಾಗಿ ಒಂದೇ ಎಂಬುದಕ್ಕೆ ಅನೇಕ ಆಧಾರಗಳಿವೆ. ಈ ಎರಡೂ ದೇವತೆಗಳು ಮತ್ತು ಸಂಪ್ರದಾಯಗಳನ್ನು ಪರಸ್ಪರ ಹೋಲಿಸಿ ನೋಡಿದಾಗ ಕೂಡ ಈ ಅಂಶ ಸತ್ಯವೆಂಬುದು ಹೊರಬೀಳುತ್ತದೆ. ಭೈರವ ಮೈಲಾರರಿಬ್ಬರ ವಾಹನವು ನಾಯಿ. ತ್ರಿಶೂಲ ಡಮರು ಇತ್ಯಾದಿ ಆಯುಧ ಮತ್ತು ಶಬ್ದಸಂಕೇತಗಳೇ ಈ ಎರಡೂ ದೇವತೆಗಳ ಧಾರ್ಮಿಕ ಸಂಕೇತಗಳಾಗಿದೆ. ಭೈರವನಿಗೆ ಜೋಗಿಗಳಿದ್ದಾರೆ. ಮೈಲಾರನಿಗೆ ಗೊರವರಿದ್ದಾರೆ. ಈ ಹಿಂಬಾಲಕರ ಉಡುಪು ಒಂದೇ ರೀತಿಯದು. ಭೈರವನ ಹೆಂಡತಿ ಮೊಳಿ, ಮೈಲಾರನ ಹೆಂಡತಿ ಸಹ ಮಾಳಿಯೆ. ಈ ಇಬ್ಬರು ಮಾಳಿಯರೂ ಜಾತಿಯಲ್ಲಿ ಕುರುಬರು. ಭೈರವ ಮೈಲಾರರಿಗೆ ಚುಂಚರು, ಕಂಚರೆಂಬ ಭಕ್ತರುಂಟು. ಇದರಿಂದಾಗಿ ಒಂದೇ ದೇವರು ಮತ್ತು ಸಂಪ್ರದಾಯ ಯಾವುದೋ ಕಾರಣಕ್ಕೆ ಒಡೆದು ಒಂದೇ ದೈವವನ್ನು ಎರಡೂ ಗುಂಪುಗಳು ಹಂಚಿಕೊಂಡಿರುವುದು ಕಂಡು ಬರುತ್ತದೆ. ಈ ಬಗೆಗೆ ಪೌರಾಣಿಕ ಕಥೆಯೊಂದಿದೆ. ಈ ಭೂಮಿಯ ಆದಿಯಲ್ಲಿ ಆದಿಗೌಡ ನೆಂಬುವನಿದ್ದ. ಅವರಿಗೆ ಮೂವರು ಮಕ್ಕಳು. ಎರಡು ಗಂಡು ಒಂದು ಹೆಣ್ಣು. ಹಿರಿಯಮಗ ವ್ಯವಸಾಯ ಮಾಡುತ್ತಿದ್ದ. ಎರಡನೆಯ ಮಗ ಪಶುಪಾಲನೆ ಮಾಡುತ್ತಿದ್ದ. ಮಗಳು ಪಾರ್ವತಿ ಅನುಪಮ ಸುಂದರಿ. ಶಿವ ಅವಳನ್ನು ಮದುವೆಯಾದ. ಆದಿಗೌಡನ ಇಬ್ಬರು ಮಕ್ಕಳ ಸಂತಾನ ಬೆಳೆದು ಭೂಮಿಯ ತುಂಬಾ ಬೆಳೆಯಿತು. ಹಿರಿಯಮಗನ ಸಂತಾನ ಒಕ್ಕಲಿಗರೆಂದೂ ಎರಡನೆಯ ಮಗನ ಸಂತಾನ ಕುರುಬರೆಂದು ಶಿವನೇ ಕರೆದು ತನ್ನನ್ನು ಒಕ್ಕಲಿಗರು ಭೈರವರೂಪದಲ್ಲಿಯೂ ಕುರುಬರು ಮೈಲಾರ ರೂಪದಲ್ಲಿಯೂ ಪೂಜಿಸಬೇಕೆಂದು ನಿಗದಿ ಮಾಡಿದ. ಈ ಕಥೆ ಕೂಡ ಭೈರವ ಮೈಲಾರರು ಅಭಿನ್ನರೆಂಬುದನ್ನು ಪ್ರತಿಪಾದಿಸುತ್ತದೆ. ಈ ಕಾರಣದಿಂದಲೆ ಪಾರ್ವತಿಯನ್ನು ಒಕ್ಕಲಿಗರ ಮಗಳು ಎಂದು ಕರೆದುದು ಕಂಡುಬರುತ್ತದೆ. ಈ ಬಗೆಗೆ ಅನೇಕ ವೀರಶೈವ ಕವಿಗಳು “ಅದ್ರಿಯ ಪುತ್ರಿ ಶೂದ್ರೆಯೆಂದವರುಂಟೆ” ಎಂದು ಆಕ್ಷೇಪಿಸಿದ್ದಾರೆ. ಇಂತಹ ಇನ್ನೂ ಅನೇಕ ಕಥೆಗಳು ಈ ಇಬ್ಬರು ದೈವಗಳು ಮತ್ತು ಸಂಪ್ರದಾಯ ಒಂದೇ ಮೂಲದವೆಂಬುದನ್ನು ಪ್ರತಿಪಾದಿಸುತ್ತವೆ.
ಮೈಲಾರನ ಪ್ರಾಚೀನತೆಯನ್ನು ಕುರಿತಂತೆ ವಿದ್ವಾಂಸರು ಅನೇಕ ಭಿನ್ನಾಭಿಪ್ರಾಯಗಳನ್ನು ವ್ಯಕ್ತಪಡಿಸಿದ್ದಾರೆ. ಇದಕ್ಕೆ ಕಾರಣ ಬಸವಣ್ಣನವರಾದಿಯಾಗಿ ವೀರಶೈವ ವಚನಕಾರಾರು, ಕವಿಗಳು ಈ ದೈವ ಮತ್ತು ಸಂಪ್ರದಾಯಗಳ ಬಗೆಗೆ ವ್ಯಕ್ತಪಡಿಸಿರುವ ವಿರುದ್ದಾಭಿಪ್ರಾಯಗಳು. ಸ್ವತಃ ಬಸವಣ್ಣನವರೇ “ಒಳ್ಳಿಹ ಮೈಲಾರನ ಒಳಗೆಲ್ಲಾ ಸಣಬು” ಎಂದು ಹಿಯಾಳಿಸಿದ್ದಾರೆ. ತಮ್ಮ ಧರ್ಮದತ್ತ ಜನರನ್ನು ಆಕರ್ಷಿಸಲು ಪರದೈವನಿಂದೆ ಎಲ್ಲಾ ಧರ್ಮದವರು ಮಾಡಿದುದೆ. ಆದರೆ ಹೀಗೆ ಪೂರ್ವಾಗ್ರಹ ಪೀಡಿತರಾದವರ ಅಭಿಪ್ರಾಯಗಳು ಯಾವುದೇ ಸಂಶೋಧನೆಗೆ ಸದಭಿಪ್ರಾಯದ ಉದಾಹರಣೆಗಳಾಗುವಂಥವಲ್ಲ. ಹಾಗೆ ನೋಡಿದರೆ “Shiva Bhairava the destroyar is thus by extention Shiva the bringer of fertility” ಎಂಬ ಮಾತಾಗಲಿ, “Rudra’s original charcter as god of cattle” ಎಂಬ ಮಾತಾಗಲಿ, ಆರ್ಯಪೂರ್ವದ ವ್ಯವಸಾಯ ಪ್ರಧಾನ ಸಮಾಜದ ಚಿತ್ರವನ್ನು ಕೊಡುತ್ತವೆ. ಮೈಲಾರದೇವರ ಚರಿತ್ರೆ ಸಂಸ್ಕೃತದಲ್ಲಿಯೂ ಇದೆ ಅದನ್ನು ಕನ್ನಡಕ್ಕೆ ಬರೆಯುತ್ತಿದ್ದೇನೆಂದು ಕವಿಯೊಬ್ಬ ಹೇಳಿದ್ದಾನೆ.
“ಚೆಲುವ ಕನ್ನಡ ನಾಡದೇವತೆ
ಯೊಲವಿನಾ ಮೈಲಾರ ದೇವನ
ಲಲಿತ ಚರಿತವ ಸಂಸ್ಕೃತದಿಯೂ ಬಾದಾರಾಯಣನು
ಲಲಿತ ಬೊಮ್ಮಾಂಡಾಭಿದಾನಂದ
ಸತಿ ಪುರಾಣದಿನೊರೆದ ಭಾಗವ
ಕುಲದ ಸ್ವಾಮಿಯವೆಂದು ಕನ್ನಡಿಸಿದೆನು ಭಕ್ತಿಯಲಿ       ||
ಕಲಿಯುಗದ ಭೂಲೋಕ ಜನತೆಗೆ
ಸುಲಭ ಭಕ್ತಿಯ ಸಿದ್ದಿ ದೊರೆಕೊಳೆ
ತಳೆದನು ಮಾರ್ತಾಂಡ ಭೈರವ ರೂಪವ ಮವಿಭುವು    ||
ಅಂದವಾಗಿಹ ಷಷ್ಠಿ ತಿಥಿಯೊಳ
ಗಂದು ಪರತರ ಶಕ್ತಿಯು ತನೈ
ತಂದು ಲಿಂಗದ ರೂಪವನು ಕೈಕೊಂಡ ಭೈರವನು       ||
ಇರಲೊಡಮೂಡಿದವುಲಿಂಗಗ
ಳೆರಡು ಕಲ್ಪ ದೃಮದ ನೆರಳೊಳು
ಸುರರು ಸಕುಂಟಂಬಕ ಮುನೀಶರು ಸಿದ್ದಿ ಸಿದ್ದಿಯರು     ||
ವರಮಯೆನಿಪಕ್ಕರವು ಹರನದು
ಹರಿ ಆಕಾರವು ಕೂಡಿ ಇಳೆಯೊಳ
ಇರದೆಯೊಡ ಮೂಡಲಿಕೆ ಯಾಯಿತು ಮೇಳಯೆಂಬ ಪದ
ಧರಣಿಯನು ಸ್ವೀಕರಿಪ ಕತೆದಿಂ
ದಿರದೆ ಕೂಡಿದರೆಂದು ಮುನಿಗಳು
ಸುರರು ಮೈಲಾರಾಭಿದಾನದಿ ಕರೆದರಾತನನು“
ಮೇಲಿನ ಪದ್ಯಗಳು ಮೈಲಾರಲಿಂಗನ ಹುಟ್ಟು ಮತ್ತು ಪ್ರಾಚೀನತೆಯ ಬಗೆಗೆ ಹೇಳಿದವೇ ಆಗಿವೆ. ಬಾದರಾಯಣನಿಂದ ರಚಿತವಾದ ಸಂಸ್ಕೃತ ಬ್ರಹ್ಮಾಂಡ ಪುರಾಣದಲ್ಲಿ ಬರುವ ಮೈಲಾರದ ಕಥೆಯ ಭಾಗವನ್ನು ಕನ್ನಡಿಸಿದ್ದೇನೆ ಎಂದು ಕವಿ ಹೇಳಿದ್ದಾನೆ. ಇದರಿಂದ ಎರಡು ವಿಚಾರಗಳು ಸ್ಪಷ್ಟವಾಗುತ್ತವೆ. ಒಂದು ಮೈಲಾರಲಿಂಗ ಸಾಹಿತ್ಯ ಕರ್ನಾಟಕಕ್ಕೆ ಮಾತ್ರ ಸೀಮಿತವಾದುದಲ್ಲ. ಮತ್ತೊಂದು ಮಹಾಭಾರತದಷ್ಟು ಹಳೆಯದೆಂಬುದು. ಮೈಲಾರಲಿಂಗ ಹರಿಹರಶಕ್ತಿ ಸಂಯೋಗದಿಂದ ಹುಟ್ಟಿದವನು ಎಂಬುದನ್ನು ಮೇಲಿನ ಪದ್ಯವೊಂದು ಹೇಳಿದೆ. ಆ ಬಗೆಗೆ ಕಥೆಯೊಂದು ಹೀಗಿದೆ. ಶಿವ ಭಸ್ಮಾಸುರನಿಗೆ ಅವನು ಯಾರ ತಲೆಯ ಮೇಲೆ ಕೈಯಿಡುತ್ತಾನೋ ಅವನು ಸುಟ್ಟುಹೋಗುವ ವರ ನೀಡಿದ. ಭಸ್ಮಾಸುರ ಅದನ್ನು ಶಿವನ ಮೇಲೆ ಕೈಯಿಟ್ಟೇ ಪರೀಕ್ಷಿಸಲೆಳಸಿದ. ಆಗ ಶಿವ ಭೂಲೋಕಕ್ಕೆ ಓಡಿಬಂದು ಅವಿತುಕೊಂಡ. ವಿಷ್ಣು ಮೋಹಿನಿ ರೂಪುದಳೆದು ಭಸ್ಮಾಸುರನನ್ನು ಸಂಹರಿಸಿದ. ಆಗ ಮೋಹಿನಿಯ ರೂಪಕ್ಕೆ ಸೋತ ಶಿವ ಆಕೆಯೊಂದಿಗೆ ಕೂಡಿದ. ಅದರ ಫಲವಾಗಿ ಮೂರುಲಿಂಗಶಕ್ತಿಗಳ ಉತ್ಪನ್ನವಾಯಿತು. ಭೈರವಲಿಂಗ ಕಲ್ಲೇಲಿಂಗ ಮತ್ತು ಜನ್ನೆಲಿಂಗ. ಭೈರವಲಿಂಗವನ್ನು ಒಕ್ಕಲಿಗರಿಗೆ ಕಲ್ಲೇಲಿಂಗವನ್ನು ಕುರುಬರಿಗೆ, ಜನ್ನೆಲಿಂಗವನ್ನು, ಜೈನರಿಗೆ ಪೂಜಿಸಲು ಕೊಟ್ಟನೆಂಬುದು ಕಥೆ. ಕಥೆಕೂಡ ಶಿವನ ಒಂದೇ ರೂಪದಿಂದ ಬೇರೆ ಬೇರೆ ರೂಪುಗಳು ಹುಟ್ಟಿವೆ ಎಂಬುದನ್ನೇ ಸೂಚಿಸುತ್ತದೆ.
ಕನ್ನಡಕವಿಗಳು ಮೈಲಾರಲಿಂಗವನ್ನು ಕುರಿತು ಹೇಳಿರುವ ಅಭಿಪ್ರಾಯಗಳೆಲ್ಲ ಏಕಪಕ್ಷೀಯ ಮತ್ತು ತಮ್ಮ ಧರ್ಮ ದೇವರ, ಹೆಚ್ಚುಗಾರಿಕೆಯನ್ನು ಎತ್ತಿಹಿಡಿಯಲು ಹೇಳಿದವಾಗಿವೆ. ಈ ಬಗೆಗೆ ಹೇಳಿದ ಬ್ರಹ್ಮಶಿವನಾಗಲಿ, ಹನ್ನೆರಡನೆಯ ಶತಮಾನದ ನಂತರದ ವೀರಶೈವ ಕವಿಗಳಾಗಲಿ “ಮೈಲಾರ ಒಂದು ಕ್ಷುದ್ರದೇವತೆ” ಎಂದು ಹೇಳಿರುವುದು ಧಾರ್ಮಿಕವಾಗಿ ನಡೆಯುವಂಥದೆ. ಅವನದೇ ಆದ “ಎಕ್ಕಲದೇವಿಗೆ ಮಾಲಕ್ಕೆನಿಗಂ ಬನದ ಬಳರಿಗಂ ಮೈಲಾರಂಗಕೆಯ್ದ ಜಾತ್ರೆ ಮೊಳ್ಪಂ ಪೊಕ್ಕಲಿಗಂ ಜೈನನಲ್ಲನಾತಂ ಕಾಳು” ಎಂಬ ಮಾತುಗಳನ್ನು ಗಮನಿಸಬೇಕು. ಬ್ರಹ್ಮಶಿವನ ಹೇಳಿಕೆಯಂತೆ ಮೈಲಾರದ ಜಾತ್ರೆ ಮಾಡುವವರು ಒಕ್ಕಲಿಗರು. ಅದರಲ್ಲೂ ಕಾಳಾಮುಖ ಪಂಥದವರು. ಕಾಳಾಮುಖ ಭೈರವನಿಗೆ ಅನ್ವಯವಾಗುವಂಥದು. ಕಾಳಭೈರವ ಎಂದೂ ಕರೆಯುವ ಪದ್ಧತಿಯುಂಟು. ಹನ್ನೆರಡನೆಯ ಶತಮಾನದ ನಂತರವಂತೂ ಪರಧರ್ಮ ಮತ್ತು ಪರದೈವನಿಂದೆಗಾಗಿ ಕಾವ್ಯಗಳನ್ನೇ ಬರೆದವರುಂಟು. ಪರಸ್ಪರ ದೇವ ವಿಗ್ರಹಗಳನ್ನು ಒಡೆದುದುಂಟು. ಈ ನಿಂದೆಯಲ್ಲಿ ಯಾರೂ ಯಾರಿಗಿಂತ ಕಡಿಮೆಯಿಲ್ಲ. ಆದರೆ ವೀರಶೈವರ ಕಣ್ಣು ಬಹುಸಂಖ್ಯಾತರಾದ ರೈತರ ಮೇಲಿತ್ತು. ಅದರಲ್ಲಿ ಉತ್ತರ ಕರ್ನಾಟಕದ ಕುಡಿಯೊಕ್ಕಲಿಗರನ್ನು ಅವರು ಮತಾಂತರವನ್ನು ಮಾಡಿಸಿದರು. ಆದುದರಿಂದ ಬ್ರಹ್ಮಶಿವನಾಗಲಿ, ಶಂಕರದಾಸಿಮಯ್ಯನಾಗಲಿ ಮೈಲಾರಲಿಂಗನನ್ನು ಕ್ಷುದ್ರದೇವತೆ ಯೆಂದು ಕರೆದುದರಲ್ಲಿ ಆಶ್ಚರ್ಯವಿಲ್ಲ. ಅದನ್ನೆ ಸರಿಯೆಂದು ಒಪ್ಪಬೇಕಾಗಿಯೂ ಇಲ್ಲ.
ಕ್ರಿ.ಶ. 1112ರ ನಯಸೇನನ ‘ಧರ್ಮಮೃತ’ದಲ್ಲಿ ಮೈಲಾರನನ್ನು ಕುರಿತು ಬರುವ ಉಲ್ಲೇಖವೇ ಅತ್ಯಂತ ಪ್ರಾಚೀನವಾದುದೆಂದು ಡಾ. ಎಂ. ಚಿದಾನಂದ ಮೂರ್ತಿಯವರು ಅಭಿಪ್ರಾಯ ಪಡುತ್ತಾರೆ. ಅನೇಕ ಕಾರಣಗಳಿಂದ ಈ ಹೇಳಿಕೆಯನ್ನು ಒಪ್ಪುವುದು ಕಷ್ಟವಾಗುತ್ತದೆ. ಮಂಡ್ಯಜಿಲ್ಲೆಯಲ್ಲಿರುವ ಅನೇಕ ಮೈಲಾರೇಶ್ವರ ದೇವಾಲಯಗಳು ಗಂಗೆಕಲಾಮಾದರಿಗೆ ಸೇರುತ್ತವೆ. ಉದಾಹರಣೆಗೆ ನಾಗಮಂಗಲ ತಾಲೂಕಿನ ಮೈಲಾರಪಟ್ಟಣದ ಮೈಲಾರ ದೇವರಗುಡಿಯನ್ನು ನೋಡಬಹುದು. “ಕ್ರಿ.ಶ. 1138 ರಲ್ಲಿ ಹಳೇಬೀಡಿನಲ್ಲಿ ಕಾಳಾಮುಖರ ಪ್ರಸಿದ್ಧ ಮಠವಿತ್ತು” ಎಂಬ ಹೇಳಿಕೆಯನ್ನು ಗಮನಿಸಬೇಕು. ಹನ್ನೆರಡನೆಯ ಶತಮಾನದ ಹಿರೇಬೇವಿನೂರು ಶಾಸನವೊಂದರಲ್ಲಿ ಭೋಗನಾಥ, ರೇವಣಸಿದ್ದ, ರಾಮೇಶ್ವರ, ಬ್ರಹ್ಮೇಶ್ವರ ದೇವರುಗಳೊಂದಿಗೆ ಮೈಲಾರೇಶ್ವರನ ಉಲ್ಲೇಖವಿದೆ. ಕ್ರಿ.ಶ. 7ನೆ ಶತಮಾನಗಳಷ್ಟು ಹಿಂದೆಯೆ ಮೈಲಸೂರು ಉಲ್ಲೇಖವಿದೆ. ಇನ್ನು ಮೈಲಾರ, ಮೈಲ ಮಾಳಿ ಮುಂತಾದವು ಶಾಸನೋಕ್ತವಿರಲಿ ಇಂದಿಗೂ ಕಾಳಾಮುಖ ಶೈವ ಒಕ್ಕಲಿಗರ ಮನೆಯ ಹೆಸರುಗಳಾಗಿ ಜೀವಂತವಾಗಿವೆ.
ಭೈರವ ಮತ್ತು ಮೈಲಾರರಿಬ್ಬರ ಪತ್ನಿಯರ ಹೆಸರುಗಳೂ ಮಾಳಿ ಎಂದಿವೆ. ಮಾಳಿ ಮಹಾಕಾಳಿಯ ಸಂಕ್ಷಿಪ್ತರೂಪ. “Aspects of Kali or Chandi she is the counter part of Shiva’s aspects of Bhairava when he takes pleasure in destruction” ಅತ್ಯಂತ ಪ್ರಾಚೀನಕಾಲದಿಂದಲೂ ಭೈರವರ ಪತ್ನಿ ಭೈರವಿ ಅಥವಾ ಮಹಾಕಾಳಿ. ಕಾಳೀಮುಖ ಎಂಬುದನ್ನು, ಕಾಲಭೈರವ ಎಂಬುದನ್ನು ಗಮನಿಸಬೇಕು.
ಪ್ರಳಯ ಕಾಲಾಗ್ನಿಯ ಕುಡಿಯೊ
ಳ್ಖೆಳಗುತಿರ್ದಳು ಮೂರುಲೋಕದಿ
ಹೊಳೆವ ನಾನಾಯುಧವ ಕರದೊಳು ಚಲಿಪ ಜಿಹ್ವೆಯೊಳು
ತಳೆದ ದಂಷ್ಟ್ರ ಕರಾಳ ಮುಖದಿಂ
ದಲಿ ತ್ರಿಶೂಲದ ತಂಗಿಯಂತಿರೆ
ಸುಳಿದಳೈ ಘೃತಮಾರಿನಾಮದೆ ಶಿವನ ಸಮ್ಮುಖಕೆ
ಮೇಲಿನ ಪದ್ಯ ಶಿವನು ಮಾರ್ತಾಂಡ ಭೈರವರೂಪ ತೆಳೆದಾಗ ಶಿವೆ ಘೃತಮಾರಿಯ ರೂಪತಳೆದಳು. ಇವಳನ್ನು ತುಪ್ಪದ ಮಾಳಮ್ಮ ಎಂದೂ ಕರೆಯುತ್ತಾರೆ. ಇದಕ್ಕೆ ಕತೆಯೊಂದಿದೆ. ಪಾರ್ವತಿಯ ಶಕ್ತಿಯ ಅಂಶ ಮಹಾಕಾಳಿಯಾಗಿ ಅವತರಿಸಿದಾಗ ಋಷಿಗಳು ಅವಳನ್ನು ಶಾಂತಗೊಳಿಸಲು ಅಗ್ನಿಸ್ವರೂಪಿಯಾದ ಆಕೆಯ ಮೇಲೆ ತುಪ್ಪವನ್ನು ಸುರಿದರಂತೆ. “She has a different name (Sati parvathi, Durgi, Kali, Mahakali etc) and they may roughly be divided into mild characters and fierace. As we have seen, thir diety may also be traced back to the pre-aryan godess, who was both bringer of fertility and exacter of living sacrifice” ನಮ್ಮ ದೇಶದ ಪ್ರತಿಯೊಂದು ದೇವತೆಯೂ ಅವಕಾಶ ಮಾಡಿದಾಗಲೂ ಆ ದೇವತೆಯ ಪತ್ನಿ ಅಥವಾ ಸ್ತ್ರೀಶಕ್ತಿ ಆ ಅವತಾರಕ್ಕನುಗುಣವಾದ ಅವತಾರದಲ್ಲಿ ಬರುವುದೇ ಸಂಪ್ರದಾಯ. ಅಲ್ಲದೆ ಮಾಳಿ, ಮಾಳಮ್ಮ, ಮಾಳವ್ವ ಈಗಲೂ ಶೈವ ಸಂಪ್ರದಾಯದ ಹೆಂಗಸರಲ್ಲಿ ಪ್ರಚಲಿತವಿರುವ ಹೆಸರುಗಳು. ಮಾಳಿಯ ಹೆಸರಿನಲ್ಲಿ ಊರುಗಳು ಸಹ ಇರುವುದು ಕಂಡುಬರುತ್ತದೆ. ಆದುದರಿಂದ ಪಾರ್ವತಿಯ ಮಹಾಕಾಳಿ ರೂಪ. ಮಹಾಕಾಳಿ > ಮಹಾಂಕಾಳಿ> ಮಾಂಕಾಳಿ> ಮಾಳಿ ಆಗಿರುವಂತೆ ಕಂಡು ಬರುತ್ತದೆ. ಮಾಳಾಜಿ ಮಾಳಿಯ ಮರಾಠಿ ಪ್ರಭಾವದ ರೂಪ ಈ ಬಗೆಗಿನ ಶಬ್ದ ನಿಷ್ಟತ್ತಿಯೇನೇ ಇರಲಿ ಮಹಾಕಾಳಿ > ಮಾಳಿಯಾಗಿರುವುದಂತೂ ಸತ್ಯ.
ಮೈಲಾರಲಿಂಗ ಎಂಬ ಪದ ಜನಪದ ಮತ್ತು ಶಿಷ್ಟಸಾಹಿತ್ಯಗಳೆರಡರಲ್ಲಿಯೂ ಕಂಡುಬರುತ್ತದೆ. ಇದು ಒಂದು ಸ್ಥಳದ ಹೆಸರಿನಿಂದ ಬಂದುದಿರಬೇಕು. “ನನಗೆ ತಿಳಿದ ಮಟ್ಟಿಗೆ ಮೈಲಾರನನ್ನು ಕುರಿತು ಉಲ್ಲೇಖನಗಳಲ್ಲಿ ನಯಸೇನನ ಧರ್ಮಾಮೃತದ (ಕ್ರಿ. ಶ. 1112) ಈ ಮಾತೇ ಅತ್ಯಂತ ಪ್ರಾಚೀನವಾದುದು. ಇಲ್ಲಿ ಮೈಲಾರಗೊರವ ಎಂದಿರುವುದರಿಂದ ಮೈಲಾರ ದೇವತೆಯಿಂದ ಪ್ರಸಿದ್ಧವಾದ ಯಾವುದೋ ಕ್ಷೇತ್ರವನ್ನು ಸೂಚಿಸುತ್ತದೆ.” ಎನ್ನುವ ಮಾತು ಸಂಪೂರ್ಣ ಸತ್ಯವಲ್ಲ ಅನ್ನಿಸುತ್ತದೆ. ಕನ್ನಡದ ಉಪಲಬ್ದ ಪ್ರಾಚೀನ ಕೃತಿಗಳಲ್ಲಿ ಒಂದಾದ ಶಿವಕೋಟಾಚಾರ್ಯನ ‘ವಡ್ಡಾರಾಧನೆ’ಯ ಕಥೆಯೊಂದರಲ್ಲಿ “ಮತ್ತೆ ಕೆಲವುದಿವದಿಂ ಮೇಲೆ ಸುಮತೆಯೆಂಬ ಮಹಾದೇವಿಯೊಡನೆ ಮಂತ್ರಿ ಕಜ್ಜುಮಂ ಸಮಕಟ್ಟಿಯೊಂದು ದಿವಸನೊರ್ವ ಬೂತಿಂಗೆ ದ್ರಮ್ಮಮಂ ಕೊಟ್ಟೊಡಂಬಡಿಸಿ ತಲೆಯಂ ಕೀರಿಸಿ ಕರಿಯ ಕೋವಣವ ನುಡಿಸಿ ಕವಡಿಕೆಯಂಕಟ್ಟಿಸಿ” ರಾಣಿಯನ್ನು ನಗಿಸಿದ ಪ್ರಸಂಗದ ಉಲ್ಲೇಖವಿದೆ. ಕಾಯಕೋವಣ, ಕವಡೆ ತಲೆಯನ್ನು ಕೀರಿಸುವುದು ಇವೆಲ್ಲಾ ಮೈಲಾರನ ಗೊರವರನ್ನು ಇಲ್ಲವೆ ಭೈರವನ ಜೋಗಿಗಳನ್ನು ಕುರಿತವಾಗಿದೆ. ಕವಿ ಜೈನನಾದುದರಿಂದ ಈ ಗೊರವನನ್ನು ಭೂತ ಎಂದು ಕರೆದಿದ್ದಾನೆ. ಸೂಕ್ತ ಸುದಾರ್ಣವದ 7ನೆಯ ಸಂಧಿಯ 76 ನೆಯ ಪದ್ಯದಲ್ಲಿ
ಕವಡಿಕೆ ಬಾಳದಂಡದೊಳೊಡಂಬಡೆ ದಾಡಿಯರಿಕ್ಕೆಲುಗಳೊಳ್
ಸವಡಿಸಿ ಸಾರ್ಚಿದಟ್ಟಡಿಯೊಳೆೞ್ತರುವೆರ್ದ ನೆನಾರ ಬೊಪ್ಪನೀ
ಕವಡೆಯ ಬೊಪ್ಪನೆಂದು ನಡೆನೋಡಿದರೞ್ಕಱೊಳೊಪ್ಪುಕೆಯ್ವಿನಂ
ಕವಡೆಯ ಬೊಪ್ಪನೆಂಬ ಪೆಸರಗ್ಗಳ ಮೊಪ್ಪಿದುದಾ ಕುಮಾರನೊಳ್
ಕವಡಿಕೆಯ ಭಾಳದಂಡದೊಳ್ ಅಂದರೆ ಕತ್ತಿನಲ್ಲಿ ಧರಿಸಿ ಬರುತ್ತಿದ್ದ ಕುಮಾರ ಕವಡೆಯ ಬೊಪ್ಪನೇ ಬಂದನೆಂಬಷ್ಟು ಸಹಜವಾಗಿದ್ದಿತೆಂದು ದಾದಿಯರು ನಗೆಯಾಡಿದರು. ಇಷ್ಟೇ ಅಲ್ಲ ಪರಿಷ್ಕೃತ ಎಫಿಗ್ರಾಫಿಯಾ ಕರ್ನಾಟಕ ಸಂಪುಟ, ಪಾಂಡವಪುರ 43 ನೆಯ ಶಾಸನದಲ್ಲಿ ಗೊರವರ ಕೆರೆಯ ಉಲ್ಲೇಖ ಬರುತ್ತದೆ. ಈ ಶಾಸನ ಹತ್ತು ಹನ್ನೊಂದನೆಯ ಶತಮಾನಕ್ಕೆ ಸೇರಿದ್ದು. ಕೊಡಗಿನ ಮಡಿಕೇರಿ ೩ ಶಾಸನದಲ್ಲಿ ಗೊರವರ ಹಳ್ಳಿಯ ಉಲ್ಲೇಖವಿದೆ. ಗುಂಡ್ಲುಪೇಟೆಯ 48 ನೇ ಶಾಸನದಲ್ಲಿ ಮೈಲಾರ ಒಡೆಯ ಉಲ್ಲೇಖವಿದೆ. ಶ್ರೀರಂಗಪಟ್ಟಣ 89 ರಲ್ಲಿ ಮಯಿಲರದೇವರ ಉಲ್ಲೇಖವಿದೆ. ಚಾಮುಂಡಿಯನ್ನು ಭೈರವಿ, ಮಹಾಕಾಳಿ ಎಂದು ಕರೆದ ಶಾಸನ ಉಲ್ಲೇಖಗಳಿವೆ. ಕನ್ನಡದ ಸುಪ್ರಸಿದ್ಧ ಆಶಕೂರು ಶಾಸನದಲ್ಲಿಯೇ ಗೊರವ ಮತ್ತು ಕಾಳಿ ಉಲ್ಲೇಖಗಳಿವೆ. ಈ ಶಾಸನಗಳಲ್ಲಿ ಅನೇಕ 9-10 ನೆಯ ಶತಮಾನದವು. ಆದುದರಿಂದ ನಯಸೇನನಿಗಿಂತ ಹಿಂದೆಯೂ ಮೈಲಾರ, ಕಾಳಿ, ಗೊರವ ಉಲ್ಲೇಖಗಳು ಇದ್ದುವೆಂಬುದು ಖಚಿತವಾಗುತ್ತದೆ. ಮೈಲಾರ ಎನ್ನುವ ಮಾತು ಕ್ಷೇತ್ರವೊಂದನ್ನು ನಿರ್ದೇಶಿಸಿದಂತೆ ಸಾಹಿತ್ಯ ಮತ್ತು ಜಾನಪದ ಸಾಹಿತ್ಯಗಳೆರಡರಲ್ಲಿಯೂ ಕಂಡುಬರುತ್ತದೆ. ಕಾಳಿ, ಮೈಲಾರ ಎಂಬ ಉಲ್ಲೇಖ ಅನೇಕ ಕಡೆ ದೊರೆಯುತ್ತದೆ. ಇದರಿಂದ ಎರಡು ರೀತಿಯ ತೀರ್ಮಾನಕ್ಕೆ ಬರಲು ಸಾಧ್ಯ. ಒಂದು-ಕಾಶಿಮೈಲಾರ ಎಂದರೆ ಕಾಶಿಯೆಂಬ ಮೈಲಾರ ಎನ್ನುವ ಅರ್ಥದಲ್ಲಿ ಕಾಶಿಗೇ ಇರಬಹುದಾದ ಪರ್ಯಾಯ ಹೆಸರು. ಎರಡನೆಯದು -ಕಾಶಿಮೈಲಾರ ಎಂದರೆ ಕಾಶಿಯಷ್ಟೆ ಪವಿತ್ರವಾದ ಮತ್ತು ಹೆಸರಾದ ಮತ್ತೊಂದು ಶೈವಕ್ಷೇತ್ರ. ಮೈಲಾರ ಗೊರವರು ಎಂಬುದು ಒಂದು ಕ್ಷೇತ್ರಕ್ಕಿಂತ ದೇವರಿಗೇ ಅನ್ವಯವಾಗುವುದೇ ಹೆಚ್ಚು. ಯಾವುದೇ ಗುಡ್ಡರು, ಜೋಗಿಗಳು, ತಮ್ಮಡಿಗಳು, ಗೊರವರು ಇವರೆಲ್ಲಾ ಪ್ರಧಾನವಾಗಿ ದೇವರಿಗೆ ಅನ್ವಯವಾಗುತ್ತದೆ. ಯಾವುದೇ ಧರ್ಮದ ಕ್ಷೇತ್ರ ನಾನಾಕಾರಣಗಳಿಗಾಗಿ ಪ್ರಸಿದ್ಧ ಪಡೆಯುತ್ತವೆ. ನಯಸೇನ ಧಾರವಾಡ ಜಿಲ್ಲೆಯ ಮುಳುಗುಂದದವನು. ಆದುದರಿಂದ ಅವನು ಹೇಳಿರುವ ಮೈಲಾರಕ್ಷೇತ್ರ ಇದೇ ಜಿಲ್ಲೆಯಲ್ಲಿರುವ ಗುಡ್ಡದ ಮೈಲಾರ ಕ್ಷೇತ್ರವನ್ನು ಕುರಿತದ್ದಾಗಿದೆಯೆನಿಸುತ್ತದೆ. ಈ ಕಾರಣಗಳಿಂದಾಗಿ ಬ್ರಹ್ಮಶಿವ ಹೇಳುವ ಚಟ್ಟಪನು ಪ್ರಾಯಃ ಮೈಲಾರ ಮಾಳಿಯರ ಯಾವುದೋ ದೇವಾಲಯವನ್ನು ಜೀರ್ಣೋದ್ಧಾರ ಮಾಡಿದವನಾಗಿರಬೇಕು. ಈ ಸಂಗತಿಯನ್ನು ಗಮನದಲ್ಲಿಟ್ಟುಕೊಂಡ ಬ್ರಹ್ಮಶಿವ “ನಿನ್ನೆ ತಾನಾದ” ಎಂದು ಹೇಳಿರಬೇಕು. ಈ ಮಾತನ್ನು ಮೈಲಾರಲಿಂಗದ ಪ್ರಾಚೀನತೆಯ ಆಧಾರವನ್ನಾಗಿ ತೆಗೆದುಕೊಳ್ಳುವುದು ಸರಿಯಲ್ಲವೆನಿಸುತ್ತದೆ. ಜೀರ್ಣೋದ್ದಾರ ಮಾಡಿಸಿದವನನ್ನು ದೇವಾಲಯಮಂ ಮಾಡಿಸಿದ ಎಂದೇ ಕರೆದಿರುವ ಅನೇಕ ಉದಾಹರಣೆಗಳು ನಮ್ಮ ಶಾಸನಗಳಲ್ಲಿ ಸಾಹಿತ್ಯದಲ್ಲಿ ದೊರೆಯುತ್ತವೆ.
ಮೈಲಾರನಿಗೆ ಅವನ ಭಕ್ತರು ಕುರುಳು ಬೆರಳನ್ನು ಕೊಡುವಪದ್ಧತಿಯನ್ನು ಅನೇಕ ವೀರಶೈವಕವಿಗಳು ಗೇಲಿಮಾಡಿದ್ದಾರೆ. ಭೈರವನಿಗೆ ಮಾನವನನ್ನೆ ಬಲಿ ಕೊಡುವ ಪದ್ದತಿ ಇದ್ದ ಬಗ್ಗೆ ಆಧಾರಗಳು ದೊರೆಯುತ್ತವೆ. ಉದಾಹರಣೆಗೆ ಕೆಳಗಿನ ಹೇಳಿಕೆಯನ್ನು ಗಮನಿಸಬಹುದು. “The mother godess most plainly depicted before whom a human sacrifice is being performed. The dravidian beliefs were deeply enough enter enched in India to Survive the changes brought about by the successive waves of Aryan invansion that took place from about 1800 Bc and led to or at least coincided with the decline and disapprance of the indus valley cities. In a number of particulars the iconography of the Indus valley civilization, and therefore possibly beliefs reappears with the first Hindu cultimages of gods of the first to forth enturies A. D. Thus shiva and his consort resemble the Dravidian cult figures in many respects Shiva often being depicted in a cross legged Yogi posture with the bull Nandi as his symbol and his consort being associated with human Sacrifice” ಶಕ್ತಿ ದೇವತೆಗಳ ಆರಾಧಕರಲ್ಲಿ ಮನುಷ್ಯ ಬಲಿಯ ಪದ್ಧತಿ ಜಾರಿಯಲ್ಲಿದ್ದಿತೆಂಬುದು ಮೇಲಿನ ಹೇಳಿಕೆಯಿಂದ ಸ್ಪಷ್ಟವಾಗುತ್ತದೆ. ಕರ್ನಾಟಕದ ಮರಸು ಒಕ್ಕಲಿಗರಲ್ಲಿ ಭೈರವನಿಗೆ ಬೆರಳು ಕೊಡುವ ಪದ್ಧತಿ ಇತ್ತು. ಇದನ್ನು ಬೆಂಗಳೂರುನಗರ ನಿರ್ಮಾಪಕ ಒಂದನೆಯ ಕೆಂಪೇಗೌಡ ತಪ್ಪಿಸಿದನೆಂದು ತಿಳಿದು ಬರುತ್ತದೆ.
ವೀರಶೈವ ಜಂಗಮರು, ವಚನಕಾರರು, ಕವಿಗಳು ಈ ಮೈಲಾರ ಭೈರವ ಕಾಳಿ ಇತ್ಯಾದಿ ದೇವರುಗಳನ್ನು ಮತ್ತು ಆ ಸಂಬಂಧವಾದ ಸಂಪ್ರದಾಯಗಳ ಮೇಲೆ ಅಷ್ಟೊಂದು ಪ್ರಬಲವಾದ ದಾಳಿ ಮಾಡಿರುವುದನ್ನು ನೋಡಿದರೆ ಇವೆಲ್ಲಾ ಆ ಕಾಲಕ್ಕೆ ಅತ್ಯಂತ ಪ್ರಭವಶಾಲಿ ದೈವಗಳಾದುವೆಂದು ಹೇಳಬಹುದು. ಈಗಲೂ ಈ ದೇವತೆಗಳಿಗೆ ನಡೆದುಕೊಳ್ಳುವವರು ಬಹುಸಂಖ್ಯೆಯ ಜನರೇ ಆಗಿದ್ದಾರೆ. “ಮೈಲಾರ ದೈವವೆಂದಾರಾಧಿಸಿದವರು ಕೊರಳಲ್ಲಿ ವಡೆಯ ಕಟ್ಟಿ ಭೈರವನೇ ದೈವವೆಂದಾರಾಧಿಸಿದಾತನು ಕೊರಳಿಗೆ ಕವಡೆಯ ಕಟ್ಟಿ ಎಂಬ ಮಾತುಗಳು ಮೈಲಾರ ಭೈರವರು ಅಭಿನ್ನರೆಂಬುದನ್ನು ಸಾಬೀತು ಮಾಡುತ್ತವೆ. ಹರಿಹರನು ಬರೆದಿರುವ ಶಂಕರ ದಾಸಿಮಯ್ಯರ ರಗಳೆಯು ಸಹ ಲೋಕವೇ ಅರ್ಚಿಸುವ ಮೈಲಾರ ಕೊಡೆ ಹಿಡಿದುದನ್ನು ಕಂಡು ಜನರು ಅಚ್ಚರಿ ಪಟ್ಟಿದ್ದನ್ನು ಹೇಳುವುದರ ಮೂಲಕ ಆ ಕಾಲದಲ್ಲಿ ಮೈಲಾರನಿಗಿದ್ದ ಪ್ರಭಾವವನ್ನೆ ಸೂಚಿಸಿದಂತಾಗಿದೆ. ಈ ಬಗ್ಗೆ ವಾದವಿವಾದ ಘರ್ಷಣೆಗಳು ನಡೆದಿವೆ. “ಮೈಲಾರ ಶಿವನ ಅವತಾರವೆಂದು ಅವನ ಭಕ್ತರು ವಾದಿಸಿದರೆ ಇತರರು ಅವನಿಗೂ ಶಿವನಿಗೂ ಸಂಬಂಧವೇ ಇಲ್ಲವೆಂದು ವಾದಿಸುತ್ತಿದ್ದಂತೆ ಕಾಣುತ್ತದೆ”2 ಎಂಬ ಮಾತಿನಲ್ಲಿ ಆಶ್ಚರ್ಯವಾದುದೇನಿಲ್ಲ. ಏಕೆಂದರೆ ನಮ್ಮ ದೇಶದ ಯಾವ ಭಕ್ತರು ತಮ್ಮ ದೈವವಲ್ಲದ್ದನ್ನು ಹೊಗಳಿದ್ದಾರೆ? ಕುಮಾರವ್ಯಾಸ “ವೀರರಿದಿರಿಹ ಹೊತ್ತು ರಣ ಮೈಲಾರರಾದರು ಮರಳಿತೆಗೆವುತ ಭೈರವನ ಸಾರೂಪವಾದರು” ಎಂಬ ಮಾತು ಮೈಲಾರ ಭೈರವನ ಮತ್ತೊಂದು ರೂಪ ಎಂಬುದನ್ನು ಹೇಳುತ್ತದೆ.
ಮೈಲಾರನನ್ನು ಕುರಿತು ಇಷ್ಟೆಲ್ಲಾ ಪರಿಶೀಲಿಸಿದ ನಂತರ ಕೆಲವು ಸ್ಪಷ್ಟ ತೀರ್ಮಾನಗಳಿಗೆ ಬರುವುದು ಸಾಧ್ಯ. ಮೊದಲನೆಯದಾಗಿ ಮೈಲಾರ ಅತ್ಯಂತ ಪ್ರಾಚೀನವಾದ ಶೈವ ಸಂಪ್ರದಾಯದ ದೇವತೆ. ಅವನಿಗೆ ಸಂಬಂಧಿಸಿದ ಸಂಪ್ರದಾಯಗಳು ಅಷ್ಟೇ ಹಳೆಯವು. ಶಿವನ ಪತ್ನಿ ಪಾರ್ವತಿಯ ಮಹಾಕಾಳಿ ರೂಪವೆ ಕಾಳಿ. ಎರಡನೆಯದಾಗಿ ಮೈಲಾರ ಕರ್ನಾಟಕಕ್ಕೆ ಸೀಮಿತವಾದ ದೇವತೆಯಲ್ಲ. ಶೈವಧರ್ಮ ಎಲ್ಲೆಲ್ಲಿ ಪ್ರಬಲವಾಗಿತ್ತೋ ಅಲ್ಲೆಲ್ಲಾ ಇದ್ದವನು. ಜೈನರು ಮತ್ತು ವೀರಶೈವರು ಮೈಲಾರನ ಬಗ್ಗೆ ಮಾಡುವ ಹೇಳಿಕೆಗಳು ಪೂರ್ವಾಗ್ರಹಪೀಡಿತ ವಾದವಾದುದರಿಂದ ಅವುಗಳಲ್ಲಿ ನಿಂದೆಯನ್ನುಳಿದು ಯಾವುದೇ ಸತ್ಯಾಂಶವಿಲ್ಲ. ಶಿವನ ಇಪ್ಪತ್ತೈದು ರೂಪ ಅಥವಾ ಅವತಾರಲೀಲೆಗಳಲ್ಲಿ ಮೈಲಾರನದೂ ಒಂದು ಎಂದು ಹೇಳಬಹುದು.
ದಕ್ಷಿಣ ಕರ್ನಾಟಕ ರಾಜಕೀಯ ಮತ್ತು ಧಾರ್ಮಿಕವಾಗಿ ಅತ್ಯಂತ ಪ್ರಧಾನವಾದ ನೆಲ. ಸುಮಾರು ಎಂಟುನೂರು ವರ್ಷಗಳಕಾಲ ಆಳಿದ ಗಂಗರು ಮತ್ತು ಅವರು ಜೈನಧರ್ಮಕ್ಕೆ ನೀಡಿದ ಪ್ರೋತ್ಸಾಹ, ಕಲೆಯ ಉನ್ನತಿಯನ್ನೂ ರಾಜಕೀಯ ಉನ್ನತಿಯನ್ನೂ ಒಟ್ಟಿಗೆ ಮೆರೆದ ಹೊಯ್ಸಳರು ಮತ್ತು ಶ್ರೀ ವೈಷ್ಣವಧರ್ಮಕ್ಕೆ ನೀಡಿದ ಪ್ರೋತ್ಸಾಹ, ಅನಾದಿಕಾಲದಿಂದಲೂ ನಡೆದು ಬಂದ ಶೈವಧರ್ಮ, ವಿಜಯನಗರದ ಅರಸರು, ಯಲಹಂಕ ಪ್ರಭುಗಳು, ಮೈಸೂರು ಅರಸರ ಸರ್ವಧರ್ಮ ಸಹಿಷ್ಣತೆ ಮತ್ತು ಸಮನ್ವಯ. ಈ ಭಾಗದಲ್ಲಿ ಒಕ್ಕಲಿಗರು ಪ್ರಧಾನವಾದ ಜನಾಂಗವಾದುದರಿಂದ ಭೈರವ ಹೆಚ್ಚು ವ್ಯಾಪಕವಾದ ದೈವವಾಗಿದ್ದನು. ಈಗಲೂ ಅದು ಸತ್ಯ ಸಂಗತಿಯೇ ಆಗಿದೆ. ಮೈಲಾರನ ಭಕ್ತರು ದಕ್ಷಿಣ ಕರ್ನಾಟಕಕ್ಕೆ ಸಂಬಂಧಿಸಿದಂತೆ ಪ್ರಧಾನವಾಗಿ ಒಕ್ಕಲಿಗರು ಕುರುಬರಲ್ಲಿಯೂ ಸಾಧಾರಣವಾಗಿ ಮಿಕ್ಕ ಜನಾಂಗಗಳಲ್ಲಿಯೂ ಇದ್ದಾರೆ. ಜೋಗಿಗಳು ಒಕ್ಕಲಿಗರಾದರೆ ಗೊರವರು ಕುರುಬರು. ದಕ್ಷಿಣ ಕರ್ನಾಟಕದ ಊರುಗಳಲ್ಲಿ ಊರಿಗೊಂದು ಭೈರವನ ಗುಡಿಯಿದೆ. ಹಾಗೆಯೇ ಮೈಲಾರ ಗುಡಿಗಳೂ ಅಲ್ಲಲ್ಲಿ ಇವೆ. ಈ ಎಲ್ಲಾ ಹಿನ್ನಲೆಯಲ್ಲಿ ಪರಿಶೀಲಿಸುವಾಗ ದಕ್ಷಿಣ ಕರ್ನಾಟಕದ ರೈತಜನಾಂಗದಲ್ಲಿ ಭೈರವ ಮತ್ತು ಮೈಲಾರ ಸಂಪ್ರದಾಯಗಳು ವ್ಯಾಪಕವಾಗಿರುವುದು ಕಂಡು ಬರುತ್ತದೆ.
ಮೈಲಾರ ಗೊರವರು ಸಾಮಾನ್ಯವಾಗಿ ಕುರುಬ ಜನಾಂಗದವರೇ ಆಗಿರುತ್ತಾರೆ. ಗೊರವ ಗೊರವಯ್ಯ ಎಂದು ದಕ್ಷಿಣ ಕರ್ನಾಟಕ ಭಾಗದಲ್ಲಿ ಇವರನ್ನು ಗುರುತಿಸುತ್ತಾರೆ. ಜೋಗಿಗಳು ಒಕ್ಕಲಿಗರಾಗಿರುತ್ತಾರೆ. ಗೊರವಯ್ಯ ಪಂಜೆ ಶರಟು ತೊಟ್ಟು ಕವಡೆ ಹೊಲಿದ ಬಣ್ಣದ ಇನ್ನೊಂದು ಮೇಲು ಹೊದಿಕೆ ಧರಿಸುತ್ತಾನೆ. ಹೆಗಲ ಮೇಲೆ ಕರಿಯ ಕಂಬಳಿ, ತಲೆಯಲ್ಲಿ ಕರಡಿ ಚರ್ಮದ ಟೋಪಿ. ಕೈಯಲ್ಲಿ ಡಮರು ಮತ್ತು ಕೊಳಲು ಹಣೆಗೆ ವಿಭೂತಿ. ಇದು ಶಿವಗೊರವನಾಗಿ ಬಂದುದರ ಸಂಕೇತ. ಗೊರವ ಧಾರ್ಮಿಕ ಪೌರೋಹಿತ್ಯವನ್ನೂ ಮಾಡುತ್ತಾನೆ. ಭಕ್ತರ ಮನೆಯ ಹಬ್ಬಹಿರಿದಿನಗಳಲ್ಲಿ ಈತನನ್ನು ಕರೆದು ಎಡೆ ಮಾಡಿಸುವ ಪದ್ಧತಿಯಿದೆ. ಈತ ಆಯಾಕ್ಷೇತ್ರ, ಮಠ, ಸ್ಥಳಗಳ ಪ್ರಚಾರಕನೂ ಹೌದು. ಹಾಗೆಯೇ ಭಕ್ತರಿಂದ ದೇವರಿಗೆ ಸಲ್ಲಬೇಕಾದ ಹರಕೆಗಳನ್ನು ಸ್ವೀಕರಿಸುವ, ಅವುಗಳನ್ನು ದೇವಾಲಯ ಮಠಗಳಿಗೆ ತಲುಪಿಸುವ ಜವಾಬ್ದಾರಿಯೂ ಇವರದಾಗಿರುತ್ತದೆ. ಗೊರವರ ಕುಣಿತ ಒಂದು ಧಾರ್ಮಿಕ ಕಲೆಯಾಗಿ ವಿಕಾಸಗೊಂಡುದು. ತಮ್ಮ ಧಾರ್ಮಿಕ ಉಡುಪಿನಲ್ಲಿ ಡಮರುಗ ಬಾರಿಸುತ್ತ, ಕೊಳಲೂದುತ್ತಾ ಗುಂಪು ಕೂಡಿ ವರ್ತಿಸುವುದೊಂದು ಅತ್ಯಂತ ಆಕರ್ಷಣೀಯವಾದ ದೃಶ್ಯವಾಗಿರುತ್ತದೆ.
ಗೊರವನಾಗಬೇಕಾದವನು ದೀಕ್ಷೆ ಪಡೆಯಬೇಕಾಗುತ್ತದೆ. ತಂದೆಯ ಹಿರಿಯ ಮಗ ಸಾಮಾನ್ಯವಾಗಿ ಈ ದೀಕ್ಷೆಗೆ ಅರ್ಹನೆಂಬುದು ಪದ್ಧತಿ. ವಯಸ್ಸಿಗೆ ಬಂದ ಭಕ್ತನಿಗೆ ದೀಕ್ಷೆ ಬೇಕೆನಿಸಿದಾಗ ಮೊದಲು ಮಠದ ಅಯ್ಯನಿಗೆ ಪ್ರಾರ್ಥನೆ ಸಲ್ಲಿಸಬೇಕು. ಅವನು ದೀಕ್ಷೆಗಾಗಿ ಪ್ರತ್ಯೇಕವಾದ ಮತ್ತು ಪ್ರಶಸ್ತವಾದ ದಿನವನ್ನು ಗೊತ್ತು ಮಾಡುತ್ತಾನೆ. ಪ್ರಾಚೀನ ಕಾಲದಲ್ಲಿ ಈ ದೀಕ್ಷಾ ಸಂಪ್ರದಾಯ ಹೇಗಿತ್ತೋ ಹೇಳುವುದು ಕಷ್ಟವಾದರೂ ಅದರ ಮೇಲೆ ವೈದಿಕ ಸಂಪ್ರದಾಯದ ಪ್ರಭಾವ ಉಂಟಾಗಿರುವುದು ಕಂಡು ಬರುತ್ತದೆ. ದೀಕ್ಷೆಗೆಂದು ಗೊತ್ತಾದದಿನ ಮನೆಮಠಗಳನ್ನೆಲ್ಲಾ ಗುಡಿಸಿ ಸಾರಿಸಿ ಸ್ವಚ್ಛಗೊಳಿಸಬೇಕು. ಮನೆಮಂದಿಯೆಲ್ಲಾ ಮಿಂದು ಮಡಿಯಾಗುತ್ತಾರೆ. ಆ ದಿನದ ಆಹಾರ ಕೂಡ ವೈದಿಕ ಸಂಪ್ರದಾಯದ್ದೇ. ಪ್ರಾಚೀನಕಾಲದಲ್ಲಿ ಹೀಗಿರಲಿಲ್ಲ. ಆದರೆ ವೈದಿಕ ಸಂಪ್ರದಾಯದಿಂದ ಗೊರವರು ಮಾಂಸಹಾರಿಗಳಾದರೂ ಆ ದಿನದ ಆಹಾರ ಬೇರೆ ರೀತಿಯದಾಗಿರುತ್ತದೆ. ದೀಕ್ಷೆ ಪಡೆಯುವವನು ಮಿಂದು ಮಡಿಯುಟ್ಟು ಅಂಗಾಂಗಗಳಿಗೆ ವಿಭೂತಿ ಧರಿಸಬೇಕು. ನಿಗದಿಯಾದ ಹೊತ್ತಿಗೆ ಮಠದ ಅಯ್ಯ ಅಥವಾ ಅವನ ಪರವಾಗಿ ಕೆಲಸ ಮಾಡುವ ಪುರೋಹಿತ (ಇವರೆಲ್ಲ ಕುರುಬ ಜನಾಂಗದವರೆ) ಬರುತ್ತಾನೆ. ಕರಿಯ ಕಂಬಳಿಯ ಗದ್ದುಗೆಯ ಮೇಲೆ ದೀಕ್ಷಾಪೇಕ್ಷಿತನನ್ನು ಕೂರಿಸುತ್ತಾರೆ. ಅವನು ಕೈಗೆ ಕಂಕಣ, ಕಾಲಿಗೆ ಮಿಂಚು ಧರಿಸುತ್ತಾನೆ. ಪಂಚ ಕಲಶದ ಮೇಲೆ ಕೈಯಿಟ್ಟು ಮೈಲಾರದೇವರ ಹೆಸರಿನಲ್ಲಿ
1. ಹೊಲದಲ್ಲಿ ಮೇಯುವ ಹಸುವನ್ನು ಓಡಿಸುವುದಿಲ್ಲ
2. ಹಾಲು ಕುಡಿವ ಕರುವನ್ನು ತಡೆಯುವುದಿಲ್ಲ
3. ಸರ್ಪವನ್ನು ಕೊಲ್ಲುವುದಿಲ್ಲ
4. ತಂದೆತಾಯಿಯರನ್ನು ದೂಷಿಸುವುದಿಲ್ಲ
5. ಕಾಲಿಗೆ ಎಕ್ಕಡ ಹಾಕುವುದಿಲ್ಲ
6. ಗಾಡಿಯ ಮೇಲೆ ಕೂರುವುದಿಲ್ಲ
ಎಂದು ಪ್ರಮಾಣವಚನ ಸ್ವೀಕರಿಸುತ್ತಾರೆ. ಇವೆಲ್ಲವೂ ಏನನ್ನು ಸೂಚಿಸುತ್ತದೆ ಯೆಂಬುದನ್ನು ಖಚಿತವಾಗಿ ಹೇಳುವುದು ಕಷ್ಟ. ಮೇಯುವ ಹಸುವನ್ನು ಓಡಿಸುವುದಿಲ್ಲ. ಕುಡಿವ ಕರುವನ್ನು ತಡೆಯುವುದಿಲ್ಲ ಎಂಬುದು ಜ್ಞಾನಕ್ಕೆ ಅಡ್ಡ ಬರುವುದಿಲ್ಲ ಎಂಬುದರ ಸಂಕೇತ. ಕಾಲಿಗೆ ಎಕ್ಕಡ ಹಾಕುವುದಿಲ್ಲ ಎಂಬುದು ಪಾವಿತ್ರ್ಯದ ದ್ಯೋತಕ. ಗಾಡಿಯ ಮೇಲೆ ಕೂರುವುದಿಲ್ಲ ಎಂಬುದು ಗೊರವ ಬರಿಗಾಲಿನಲ್ಲಿ ನಡೆದು ಧರೆಯ ಮೇಲಿನ ಸಕಲರನ್ನು ಸಂಪರ್ಕಿಸಬೇಕು ಎಂಬುದನ್ನು ಸೂಚಿಸಿದರೆ, ತಂದೆ ತಾಯಿ ಸರ್ಪಹಸು ಇತ್ಯಾದಿ ದೇವರನ್ನು ನಿರ್ದೇಶಿಸುತ್ತವೆ. ಆರ್ಯರು ಬರುವ ಮೊದಲು ಇಲ್ಲಿನ ಜನ ಇವುಗಳನ್ನೆಲ್ಲ ದೇವರೆಂದು, ಪೂಜಿಸುತ್ತಿದ್ದರು. “Significantly from Aryan times onwards the majority of serpents or Nagas were considiered demows” ಎಂಬ ಅಭಿಪ್ರಾಯವಿದೆ. ಈ ಕಾರಣದಿಂದಲೇ ಆ ಸಂಸ್ಕೃತಿಯ ಮೂಲ ಸೆಲೆಗಳು ಈ ರೀತಿಯಲ್ಲಿ ಉಳಿದುಕೊಂಡು ಬಂದಿರಬಹುದೇನೊ?
ದೀಕ್ಷೆಯನ್ನು ಪಡೆದ ಗೊರವರುಗಳು ಆಗಾಗ ದೇವಾಲಯ ಅಥವಾ ಮಠಗಳಲ್ಲಿ ಸೇರುವುದುಂಟು. ದೇವರ ವಾರ್ಷಿಕ ಜಾತ್ರೆಯ ಸಮಯದಲ್ಲಿ, ಪ್ರಮುಖವಾದ ಹಬ್ಬ ಹರಿದಿನಗಳಲ್ಲಿ ಗೊರವರೆಲ್ಲಾ ಸೇರುವುದುಂಟು. ಇವರೆಲ್ಲಾ ದೇವರ ಸೇವಕರಾದುದರಿಂದ ಭಕ್ತರು ಅರ್ಪಿಸುವ ಹರಕೆಯನ್ನು ಸ್ವೀಕರಿಸುವುದು ಸಂಪ್ರದಾಯ. ಸಾಮಾನ್ಯವಾಗಿ ಶಕ್ತಿದೇವತೆಗಳ ಹಬ್ಬ ಹರಿದಿನಗಳಲ್ಲಿ ಆಯಾ ದೇವತೆಯ ಭಂಟರಿಗೂ ನಾನಾರೀತಿಯ ಹರಕೆಗಳು ಸಲ್ಲುವುದುಂಟು. ಇಲ್ಲಿ ಕೂಡ ವೈದಿಕ ಪ್ರಭಾವವನ್ನು ಕಾಣಬಹುದು. ಮೊದಲು ದೇವತೆಗೆ ಬಲಿ ಕೊಡುತ್ತಿದ್ದ ಪದ್ದತಿಯನ್ನು ದೇವರ ಭಂಟರಿಗೆ ಮಾತ್ರ ಪ್ರಾಣಿಬಲಿ ದೇವತೆಗಲ್ಲ ಎಂಬಂತೆ ಬದಲಾಯಿಸಲಾಗಿದೆ. ಹೀಗೆ ಭಕ್ತರು ಭಂಟರು ಆಚರಿಸುವ ಸಮಾರಂಭಗಳ ಕಾಲದಲ್ಲಿ ಆಯಾದೇವರಿಗೆ ಸಂಬಂಧಿಸಿದ ಅನೇಕ ರೀತಿಯ ಆಚರಣೆಗಳು ನಡೆಯುತ್ತವೆ. ಮೈಲಾರ ಸಂಪ್ರದಾಯದವರ ಇಂತಹ ಸಮಾರಂಭಗಳಲ್ಲಿ ದೋಣಿಸೇವೆ ಎಂಬ ವಿಶೇಷ ಆಚರಣೆಯೊಂದು ಇಂತಹ ಸಮಾರಂಭಗಳಲ್ಲಿ ದೋಣಿಸೇವೆ ಎಂಬ ವಿಶೇಷ ಆಚರಣೆಯೊಂದು ನಡೆಯುತ್ತದೆ. ಮೈಲಾರನ ವಾಹನ ಮತ್ತು ಮುಖ್ಯಸೇನೆ ನಾಯಿ. ಮಣಿ ಮಲ್ಲಾಸುರನನ್ನು ಕೊಲ್ಲಲು ಭೈರವನು ಮಾರ್ತಾಂಡ ಭೈರವಾತಾರ ವೆತ್ತಿದಾಗ ಅವನ ಹಿಂದೆ ಇದ್ದುದು ನಾಯಿಸೇನೆ . ಅದರ ಸಂತೃಪ್ತಿಗೆ ಭಕ್ತರು ನಡೆಸಿಕೊಡುವುದೇ ಈ ದೋಣಿಸೇವೆ. ಇದರ ಸಂಕೇತ ಏನು ಎಂದು ಹೇಳುವುದು ಕಷ್ಟ. ಗ್ರಾಮಾಂತರ ದೇವಾಲಯಗಳ ಗರ್ಭಗುಡಿಯ ಅಕ್ಕಪಕ್ಕ ಎರಡು ಭಯಂಕರ ವಿಗ್ರಹಗಳಿರುತ್ತವೆ. ಇವರನ್ನು ದೇವರ ಭಂಟರು, ದ್ವಾರಪಾಲಕರು, ದೊಣ್ಣೆರಾಯ ಎಂದೆಲ್ಲ ಕರೆಯುವ ಪದ್ಧತಿಯುಂಟು. ಈ ದೊಣ್ಣೇರಾಯನಿಗೆ ಮೊದಲು ಸೇವೆ ಮಾಡಿ ಅನಂತರ ದೇವರ ಸೇವೆ ಮಾಡುವುದುಂಟು. ಆದುದರಿಂದ ದೊಣ್ಣೆರಾಯನಸೇವೆ >ದೊಣೇಸೇವೆ ಆಗಿ ದೋಣಿಸೇವೆ ಆಗಿರಬಹುದೆ? ಹೀಗೆಯೇ ಶ್ರೀ ವೈಷ್ಣವ ಒಕ್ಕಲಿಗರಲ್ಲಿ ಮಣೀಸೇವೆ ಪದ್ಧತಿ ಇದೆ. ಅದರಲ್ಲಿ ವಾಸ್ತವಸಂಗತಿಯೆಂದರೆ ಈ ಸೇವೆ ಮೈಲಾರನ ವಾಹನ ನಾಯಿ ಆಹಾರ ಸೇವಿಸುವ ದೋಣಿಯಾಕಾರದ ಪಾತ್ರೆಯಿಂದ ಇದು ಬಂದಿದೆ ಎಂದು ಹೇಳಲವಕಾಶವಿದೆ.
ದೋಣಿಯೆಂದರೆ ಚೌಕಾಕಾರವಾಗಿರುವ ಬಟ್ಟಲುಗಳು. ಮಣೀಸೇವೆಯಲ್ಲಿ ಬನವಾಸಿಯೆಂಬ ಪಾತ್ರೆಯನ್ನುಪಯೋಗಿಸುತ್ತಾರೆ. ಜೋಗಿಗಳು ಕಾಪಾಲದಂತಹ ಪಾತ್ರೆಯನ್ನುಪಯೋಗಿಸುತ್ತಾರೆ. ಇಂತಹ ಸೇವೆಗಳು ಇರುವ ದಿನ ಅಥವಾ ಹಬ್ಬ ಹರಿದಿನಗಳಂದು ದೇವರ ಗುಡಿಯ ಮುಂದೆ ಗುಡಿಸಿ ಸಾರಿಸುತ್ತಾರೆ. ಮಧ್ಯಭಾಗದಲ್ಲಿ ಕರಿಯಕಂಬಳಿಯ ಗದ್ದುಗೆ ಹಾಕುತ್ತಾರೆ. ಗದ್ದುಗೆಯ ಸುತ್ತ ಗೊರವರು ತಮ್ಮ ದೋಣಿಗಳನ್ನು ಇಡುತ್ತಾರೆ. ಈ ಸೇವೆಯನ್ನು ನೋಡಲು ಊರಿನ ಜನರೆಲ್ಲ ಸೇರುತ್ತಾರೆ. ಡಮರುಗ ಬಾರಿಸುತ್ತ ಗೊರವರು ಗದ್ದುಗೆಯ ಸುತ್ತ ಕುಣಿಯುತ್ತಾರೆ. ಡಮರು ಸದ್ದು ಕೇಳಿದ ಮೇಲೆ ಹರಕೆ ಹೊತ್ತ ಭಕ್ತರುಗಳು ಹಾಲು, ಹಣ್ಣು, ಸಕ್ಕರೆ, ತುಪ್ಪಗಳನ್ನು ತಂದು ದೋಣಿಯಲ್ಲಿ ಹಾಕುತ್ತಿರುತ್ತಾರೆ. ಸ್ವಲ್ಪ ಕಾಲದ ನಂತರ ಗೊರವಯ್ಯಗಳು ದೇವಾಲಯದೊಳಗೆ ಹೋಗಿ ಪೂಜಾರಿಯಿಂದ ತೀರ್ಥ ಮತ್ತು ಭಂಡಾರವನ್ನು ಪಡೆಯುತ್ತಾರೆ. ಭಂಡಾರವನ್ನು ಹಚ್ಚಿಕೊಂಡ ನಂತರ ಅವರಿಗೆ ಆವೇಶವುಂಟಾಗುತ್ತದೆ. ಆಗ ಉನ್ಮತ್ತರಂತೆ ಕುಣಿಯತೊಡಗುತ್ತಾರೆ. ಆವೇಶ ಏರಿದಂತೆಲ್ಲ ಅವರು ನಾಯಿಗಳಂತೆ ವರ್ತಿಸತೊಡಗುತ್ತಾರೆ. ಕೈಗಳನ್ನು ನೆಲಕ್ಕೂರಿ ಚತುಷ್ಪಾದಿಯಾಗಿ ಬಿಡುತ್ತಾರೆ. ಆಹಾರವನ್ನು ತಿನ್ನುವಾಗ ನಾಯಿಗಳು ಮಾಡುವಂತಹ ಎಲ್ಲ ಚೇಷ್ಟಗಳನ್ನು ಮಾಡುತ್ತಾರೆ. ಪರಸ್ಪರ ಕಚ್ಚಾಡುವುದು. ಪ್ರೇಕ್ಷಕರ ಮೇಲೆ ಬೀಳುವಂತೆ ಹೋಗುವುದು ಇತ್ಯಾದಿ. ಈ ಹಂತದಲ್ಲಿ ಪ್ರೇಕ್ಷಕರಿಂದ ಕರಿಯಕಂಬಳಿಯೊಂದನ್ನು ಕಿತ್ತುತಂದು ಹಾಸುತ್ತಾರೆ. ಈ ಹೊತ್ತಿಗೆ ಅವರ ಬೊಗುಳಾಟ ತಾರಕಕ್ಕೇರಿರುತ್ತದೆ. ಆಗ ಒಬ್ಬ ಗೊರವ ಮತ್ತೊಬ್ಬನ ಮೇಲೆ ಹರಿಹಾಯುತ್ತಾನೆ. ಅವನು ಸತ್ತಂತೆ ಬೀಳುತ್ತಾನೆ. ಕೂಡಲೇ ಅವನನ್ನು ಗದ್ದುಗೆಯ ಎದುರು ಹಾಸಿದ ಕರಿಯ ಕಂಬಳಿಯ ಮೇಲೆ ಮಲಗಿಸಿ ಅದರಿಂದ ಅವನ ದೇಹವನ್ನು ಸುತ್ತತ್ತಾರೆ. ಇಲ್ಲಿಗೆ ಮೊದಲು ಹಂತದ ಸೇವೆ ಮುಗಿಯುತ್ತದೆ.
ಈಗ ಗೊರವಯ್ಯಗಳ ಮುಖಂಡ ಬರುತ್ತಾನೆ. ಸತ್ತವನನ್ನು ಬದುಕಿಸುವ ಪವಾಡ ನಡೆಯುತ್ತದೆ. ಕಂಬಳಿಯಲ್ಲಿ ಸುತ್ತಿದವನನ್ನು ದೇವಾಲಯದೊಳಕ್ಕೆ ಎತ್ತಿಕೊಂಡು ಹೋಗುತ್ತಾರೆ. ಪೂಜಾರಿ ದೇವರಿಗೆ ಪೂಜೆ ಸಲ್ಲಿಸಿ, ಸತ್ತವನನ್ನು ಬದುಕಿಸುವಂತೆ ಪ್ರಾರ್ಥಿಸಿ ಅವರಿಗೆಲ್ಲ ಮತ್ತೆ ತೀರ್ಥಭಂಡಾರ ಕೊಡುತ್ತಾನೆ. ಮುಖಂಡ ಸತ್ತವನನ್ನು ಬದುಕಿಸಲು ಊರ ಮುಖಂಡರ ಅನುಮತಿ ಕೇಳುತ್ತಾನೆ. ಎಲ್ಲರ ಪರವಾಗಿ ಊರಗೌಡ ಅನುಮತಿ ಕೊಡುತ್ತಾನೆ. ದೇವರ ತೀರ್ಥ ಪ್ರಸಾದಗಳನ್ನು ಸತ್ತವನ ಮೇಲೆ ತಳಿದು ಆವೇಸದಿಂದ ಕುಣಿಯಲಾರಂಭಿಸುತ್ತಾರೆ. ಆಗ ಸತ್ತವನು ಎದ್ದು ಕೂರುತ್ತಾನೆ. ಈ ಹೊತ್ತಿಗೆ ಭಕ್ತರ ಹರಕೆಯ ಕಾಣಿಕೆಗಳಿಂದ ದೋಣಿಗಳು ತುಂಬಿ ತುಳುಕುತ್ತವೆ. ಆಗ ಗೊರವರೆಲ್ಲ ನಾಯಿಗಳಂತೆ ದೋಣಿಗೆ ಬಾಯಿ ಹಾಕುತ್ತಾರೆ. ಸ್ವಲ್ಪ ತಿಂದ ನಂತರು ಉಳಿದುದನ್ನು ಭಕ್ತರು ಪ್ರಸಾದವೆಂದು ಮನೆಗಳಿಗೆ ಕೊಂಡೊಯ್ಯುತ್ತಾರೆ. ಇಲ್ಲಿಗೆ ದೋಣಿಸೇವೆ ಮುಗಿಯುತ್ತದೆ. ಗೊರವಯ್ಯಗಳ ಮತ್ತು ಭಕ್ತರ ಆವೇಶ ಇಳಿಯುತ್ತದೆ.
ಅತ್ಯಂತ ಪ್ರಾಚೀನವಾದ ಭಾರತೀಯ ಮೂಲ ಜನಾಂಗಗಳ ಆಚರಣೆಗಳು ಪದ್ಧತಿ ಸಂಪ್ರದಾಯಗಳು ವಿದೇಶೀಭಾಷೆ ಮತ್ತು ಸಂಸ್ಕೃತಿಗಳ ಆಕ್ರಮಣದಿಂದಾಗಿ ರೂಪಾಂತರಗಳನ್ನು ಹೊಂದಿವೆ. ಜನಾಂಗ ಮುಂದುವರಿದಂತೆಲ್ಲ ಬದಲಾವಣೆಗಳು ಆಗಿವೆ. ಮೊದಲಿಗೆ ಆರ್ಯರು, ಆಮೇಲೆ ಮುಸ್ಲಿಮರು, ಕೊನೆಯಲ್ಲಿ ಇಂಗ್ಲಿಷರು ಈ ದೇಶದ ಸಂಸ್ಕೃತಿಯ ಮೇಲೂ ದಾಳಿಮಾಡಿದರು. ಇಂಥ ಪ್ರಾಚೀನ ಕಾಲದ ಅನೇಕ ಸಂಪ್ರದಾಯಗಳು ಮೂಢನಂಬಿಕೆಯವು ಎಂದಾಗಿವೆ. ಇನ್ನೆಷ್ಟೋ ಸಂಪ್ರದಾಯಗಳಿಂದ ಸಾಮಾಜಿಕವಾಗಿ ಯಾವ ಪ್ರಯೋಜನವೂ ಇಲ್ಲ. ಆದರೆ ಇವುಗಳಿಂದ ಒಂದು ಸಂಸ್ಕೃತಿಯ ಉಗಮ, ವಿಕಾಸವನ್ನು, ಏಳು ಬೀಳನ್ನು ಗುರುತಿಸಬಹುದು. ಒಂದು ದೇಶದ ಸಾಂಸ್ಕೃತಿಕ ಮತ್ತು ಧಾರ್ಮಿಕ ಇತಿಹಾಸ ರೂಪಿಸುವಲ್ಲಿ ಈ ಸಂಪ್ರದಾಯಗಳು ಸಹಕಾರಿಯಾಗುತ್ತವೆ. ಮೈಲಾರಲಿಂಗ ಸಂಪ್ರದಾಯ ಸಹ ಜಾನಪದ ಸಂಪ್ರದಾಯಗಳಲ್ಲಿ ಒಂದು ಎಂದು ಹೇಳಬಹುದು.
ಉತ್ತರ ಕರ್ನಾಟಕದ ಮೈಲಾರಲಿಂಗ ಸಂಪ್ರದಾಯ
ಸಂಪ್ರದಾಯವೆಂಬುದು ರಾಜಕೀಯ, ಸಾಮಾಜಿಕ ಎಂದು ಟಿಸಿಲೊಡೆಯುತ್ತದೆ. ರಾಜಕೀಯ ಸಂಪ್ರದಾಯಗಳನ್ನು ಕಾನೂನು ನಿಯಂತ್ರಿಸಿದರೆ ಸಾಮಾಜಿಕ ಸಂಪ್ರದಾಯಗಳನ್ನು ಧರ್ಮಭಾವನೆ ನಿಯಂತ್ರಿಸುತ್ತದೆ. ಸಾಮಾಜಿಕ ಸಂಪ್ರದಾಯಗಳು ಜನಸಮೂಹದ ಮಧ್ಯದಲ್ಲಿಯೇ ಹುಟ್ಟಿಕೊಳ್ಳುವುದರಿಂದ ಜಾನಪದ ಸಾಹಿತ್ಯಾಭ್ಯಾಸಿ ಗಳಿಗೆ ಸಮಷ್ಟಿರೂಪದ ಸಾಮಾಜಿಕ ಸಂಪ್ರದಾಯಗಳು ಮುಖ್ಯವೆನಿಸುತ್ತವೆ. ಎಲ್ಲೋ ಒಬ್ಬ ರಾಜ ಅಥವಾ ಅಧಿಕಾರಿ ಸಮಾಜದ ವಿರುದ್ಧ ಸಂಪ್ರದಾಯಗಳ ವಿರುದ್ಧ ಈಜಬಹುದು; ಭಯಮೂಲವಾದ ಅವನ ಶಾಸನಗಳನ್ನು ಜನ ತಾತ್ಕಾಲಿಕವಾಗಿ ಒಪ್ಪಿಕೊಳ್ಳಲೂಬಹುದು. ಆದರೆ ಅವು ಬಹಳ ದಿನಗಳ ಕಾಲ ನಿಲ್ಲಲಾರವು. ರಾಜನೇ ಇರಲಿ ಸಮಾಜದ ಒಬ್ಬ ಪ್ರತಿಷ್ಠಿತ ವ್ಯಕ್ತಿಯೇ ಇರಲಿ ಜನರ ಸಂವೇದನೆಗಳಿಗನುಗುಣವಾಗಿ ಪ್ರಾರಂಭಿಸುವ ಒಂದು ಸಾಮಾಜಿಕ ಕ್ರಿಯೆ ರೂಢಿಯಾಗುತ್ತ ಆ ರೂಢಿಯೇ ಕಾಲಕ್ರಮೇಣ ಸಂಪ್ರದಾಯವಾಗುತ್ತದೆ.
ಧಾರ್ಮಿಕ ಪರಿಭಾವನೆಯ ಹಿನ್ನೆಲೆಯಲ್ಲಿ ಬರುವ ಸಂಪ್ರದಾಯಗಳು ತುಂಬ ಪ್ರಭಾವಶಾಲಿಯಾಗಿರುತ್ತವೆ. ಧಾರ್ಮಿಕ ಆವರಣದ ಸಂಪ್ರದಾಯಕ್ಕೆ ಅಪ್ರಜ್ಞಾಪೂರ್ವಕ ಮುನ್ನಡೆ ಮುಖ್ಯ, ಅದು ಸದಾಕಾಲ ಇತಿಹಾಸದ ಮುಖಾವಲೋಕನ ಮಾಡಿ ಮುಂದುವರಿಯುವುದಿಲ್ಲ. ಧರ್ಮ ಭಾವನೆ ಆವೇಶವಾಗುತ್ತ ಪರಿಸರದ ಕೆಲವು ಅನಿವಾರ್ಯತೆಗಳು ಕೆಲವು ಕುತೂಹಲತೆಗಳು ಬೆಸೆದುಕೊಳ್ಳುತ್ತ ತನ್ನಷ್ಟಕ್ಕೆ ತಾನೇ ವೈಭವೀಕರಣ ವಿಜೃಂಭಿಸುತ್ತದೆ. ಇಂಥಲ್ಲಿ ಜಾನಪದ ಬಲ್ಲಿದರು ಹಡು ಕಟ್ಟುತ್ತಾರೆ, ಕಥೆ ಹೆಣೆಯುತ್ತರೆ. ಕಲ್ಪನೆಗೆ ರೆಕ್ಕೆ ಮೂಡುತ್ತವೆ. ಇಲ್ಲಿಯೇ ಇತಿಹಾಸ ಮೊದಮೊದಲು ಐತಿಹ್ಯವಾಗುತ್ತ, ತರುವಾಯ ಪುರಾಣವಾಗುತ್ತ ಒಮ್ಮೊಮ್ಮೆ ಎರಡೂ ಏಕಕಾಲದಲ್ಲಿ ಘಟಿಸುತ್ತ ಇತಿಹಾಸದ ಸತ್ಯಾಂಶಗಳು ನುಣುಚಿಕೊಂಡು ಆಗ ಸಂಪ್ರದಾಯದ ಮೂಲ ಅಸ್ಪಷ್ಟವಾಗುತ್ತ ಕಾಲಾಂತರದಲ್ಲಿ ಸಂಶೋಧಕರು ಪರದಾಡುವಂತಾಗುತ್ತದೆ.
ಮೊದಮೊದಲು ವೈಯುಕ್ತಿಕ ಮಿತಿಯಲ್ಲಿದ್ದ ಧಾರ್ಮಿಕ ಸಂಪ್ರದಾಯ ಸಮಷ್ಟಿರೂಪಕ್ಕೆ ತಿರುಗಿದ ಮೇಲೆ ಅದು ಕಾಲಾಂತರದಲ್ಲಿ ಮುಂದುವರೆಯುವುದಕ್ಕೆ ಮುಖ್ಯವಾಗಿ ಎರಡು ಕಾರಣಗಳನ್ನು ಕೊಡಬಹುದು.
೧. ಅದು ಸಾಮಾಜಿಕರಿಂದ ಧಾರ್ಮಿಕ ಭಾವೈಕತೆಯಾಗಿ ಸ್ವೀಕರಿಸಲ್ಪಟ್ಟಿದ್ದು.
೨. ಈ ಸಂಪ್ರದಾಯವನ್ನು ಕೆಲವರಾದರೂ ಉಪಜೀವನಕ್ಕೆ ಮಾರ್ಗವನ್ನಾಗಿ ಮಾಡಿಕೊಂಡದ್ದು.
ಮೊದಲನೆಯದು ಸಮಷ್ಟಿಪ್ರಜ್ಞೆಯ ಸ್ತರದಲ್ಲಿದ್ದು ನಂಬಿಕೆಯನ್ನು ಆಧಾರಮಾಡಿಕೊಂಡು ಹೊರಟರೆ ಎರಡನೆಯದು ವಿಧಿ-ವಿಧಾನ – ನಿಷೇಧಗಳನ್ನು ರೂಪಿಸುತ್ತದೆ. ಈ ವಿಧಿ ವಿಧಾನಗಳು ಮತ್ತೆ ಎರಡು ಕವಲಾಗುತ್ತವೆ. ಒಂದು ಧಾರ್ಮಿಕ ಆಚರಣೆಗಳು (Rituals), ಎರಡು ಸಾಮಾಜಿಕ ನಡವಳಿಕೆಗಳು. ಧಾರ್ಮಿಕ ನಂಬಿಕೆಯ ಸ್ತರದಲ್ಲಿದ್ದ ಸಾಮಾಜಿಕರನ್ನು ಈ ಎರಡನೆಯ ಗುಂಪು ನಿಯಂತ್ರಿಸುತ್ತದೆ. ಈ ನಿಯಂತ್ರಣ ಧಾರ್ಮಿಕ ಶ್ರದ್ಧೆಯ ಹಿನ್ನೆಲೆಯಲ್ಲೇ ಇರುವುದರಿಂದ ಸಾಮಾಜಿಕರಿಗೆ ಆತ್ಮೀಯವೆನಿಸುತ್ತದೆ. ಹೀಗಾಗಿ ಎರಡನೆಯ ಗುಂಪಿನವರು ನಿಯಂತ್ರಕರೆನಿಸುವುದಿಲ್ಲ ಮಾರ್ಗದರ್ಶಕರಾಗುತ್ತಾರೆ ಉದ್ದಾರಕರೆನಿಸುತ್ತಾರೆ. ಸಾಮಾಜಿಕರ ನಂಬಿಕೆ ಶ್ರದ್ಧೆಗಳಿಗೆ ಇವರು ಪೂರಕ ಶಕ್ತಿಯಾಗಿ ನಿಲ್ಲುವುದರಿಂದ ಇವರಿಬ್ಬರ ಮಧ್ಯದಲ್ಲಿ ಹುಟ್ಟಿಬೆಳೆಯುವ ಸಂಪ್ರದಾಯಗಳು ಗಟ್ಟಿಯಾಗಿ ಮುಂದುವರಿಯುತ್ತವೆ. ಪ್ರಬಲವಾದ ಇನ್ನೊಂದು ಸಂಪ್ರದಾಯ ಮುಂಚಿನ ಸಂಪ್ರದಾಯದ ಮೇಲೆ ಅಪ್ಪಳಿಸಿದಾಗ ಅದು ಆಮೂಲಾಗ್ರವಾಗಿ ಬದಲಾಗಬಹುದು. ಧಾರ್ಮಿಕ ಕ್ರಾಂತಿ ರಾಜಕೀಯ ವಿಪ್ಲವಗಳು ಇಂಥ ಬದಲಾವಣೆಗೆ ಕಾರಣವಾಗಬಹುದು. ಆಗ ಒಂದು ಸಂಪ್ರದಾಯದ ಸ್ಥಾನವನ್ನು ಇನ್ನೊಂದು ಸಂಪ್ರದಾಯ ಆಕ್ರಮಿಸಿಕೊಳ್ಳುವುದು ಅಸಂಭಾವ್ಯವಲ್ಲ. ಪ್ರಕೃತಿಯ ವಿಕೋಪಕ್ಕೋ ಮತ್ತಾವ ಕಾರಣಕ್ಕೋ ಸಂಪ್ರದಾಯಗಳು ಸ್ವರೂಪದಲ್ಲಿ ಬದಲಾವಣೆ ಹೊಂದಿರಬಹುದು; ಸರ್ವನಾಶವಾಗುವದೇನೂ ಅಸಂಭವದ ಮಾತಲ್ಲ. ವೈಚಾರಿಕ ದೃಷ್ಟಿಗೆ ಪಕ್ಕಾಗಿ ಇಂದು ಅನೇಕ ಸಂಪ್ರದಾಯಗಳು ವಿಧಿ ವಿಧಾನಗಳನ್ನು ಸಡಿಲಿಸಿಕೊಳ್ಳುತ್ತಿರುವುದನ್ನು ಕಣ್ಣಾರೆ ಕಾಣುತ್ತಿದ್ದೇವೆ.
ಸಂಪ್ರದಾಯಗಳ ಮೂಲವನ್ನು ಶೋಧಿಸುವುದು ತುಂಬ ಕಷ್ಟದ ಕೆಲಸ. ಒಂದು ಪ್ರದೇಶದ ಪಂಗಡ ಅಥವಾ ಜನಾಂಗ ಎಂದೋ ಒಂದು ದಿನ ಒಪ್ಪಿಕೊಂಡಿರುವ ಒಂದು ಸಂಪ್ರದಾಯದ ಮೂಲವನ್ನು ನಿಖರವಾಗಿ ಗುರುತಿಸುವುದು ಸಾಧ್ಯವಾಗುವುದಿಲ್ಲ. ಉದಾಹರಣೆಗೆ ಶಾಸನಾಧಾರಗಳು, ಕಾವ್ಯಾಧಾರಗಳು ಖಚಿತವಾಗಿ ದೊರೆತರೆ ಮೈಲಾರ ಮಾಳಮ್ಮರನ್ನು ಐತಿಹಾಸಿಕವಾಗಿ ಗುರುತಿಸಬಹುದು. ಖಚಿತ ಆಧಾರಗಳು ದೊರೆತರೆ ಅವರು ಹುಟ್ಟಿದ ದಿನವನ್ನು ಮೊದಲು ಮಾಡಿಕೊಂಡು ಅವರ ಇಡೀ ಜೀವನವನ್ನು ಇತಿಹಾಸವಾಗಿಸಬಹುದು. ಆದರೆ ಮಲ್ಲಯ್ಯನ ಭಕ್ತರಾದ ವಗ್ಗಯ್ಯಗಳು ನಾಯಿಯಂತೆ ಬೊಗಳುವ ಸಂಪ್ರದಾಯ, ಮಲ್ಲಯ್ಯನ ಭಕ್ತರು ‘ಏಳುಕೋಟಿ ಏಳುಕೋಟಿ’ ಎನ್ನುವ ಸಂಪ್ರದಾಯ ಇಂಥ ದಿನವೇ ಪ್ರಾರಂಭವಾದುವೆಂದು ಬೆರಳಿಟ್ಟು ತೋರಿಸುವುದು ಬಹುಶಃ ಸಾಧ್ಯವಾಗುವುದಿಲ್ಲ. ಕಾಲಪ್ರವಾಹದಲ್ಲಿ ಎಲ್ಲಿಯೋ ಒಂದು ಕಡೆ ಹುಟ್ಟಿಕೊಳ್ಳುವ ಜಾನಪದ ನಂಬಿಕೆಗಳು ಸಂಪ್ರದಾಯವಾಗುವಾಗ ಆ ಸಂಪ್ರದಾಯ ಕಾಲ ದೇಶಗಳಿಗೆ ಪಕ್ಕಾಗಿ ಪರಿವರ್ತನಶೀಲವಾಗಿರುವಾಗ ಐತಿಹಾಸಿಕ ನಿರ್ಣಯ ತೊಡಕಿನದೆನ್ನಿಸುತ್ತದೆ.
೨
ಕಾಲ, ದೇಶ ಎರಡೂ ದೃಷ್ಟಿಯಿಂದ ಮೈಲಾರಲಿಂಗ ಸಂಪ್ರದಾಯಕ್ಕೆ ದೊಡ್ಡ ವ್ಯಾಪ್ತಿಯಿದೆ. ಮೈಲಾರ ಮಾಳಚಿಯರ ಚರಿತ್ರೆಗೆ ಸಂಬಂಧಿಸಿದಂತೆ ಸಾಕಷ್ಟು ಚರ್ಚೆ ನಡೆದಿವೆ. ಸುಮಾರು ಸಾವಿರ ವರ್ಷದ ಪರಂಪರೆ ಈ ಸಂಪ್ರದಾಯದ್ದು. ಪ್ರಾದೇಶಿಕವಾಗಿ ಕರ್ನಾಟಕ, ಮಹಾರಾಷ್ಟ್ರ, ಆಂಧ್ರಪ್ರದೇಶದವರೆಗೆ ಈ ಸಂಪ್ರದಾಯ ಹರಡಿದೆ. ಪ್ರಸ್ತುತ ಪ್ರಬಂಧ ಉತ್ತರ ಕರ್ನಾಟಕದ ಮೈಲಾರಲಿಂಗ ಸಂಪ್ರದಾಯಕ್ಕೆ ಮಾತ್ರ ಸೀಮಿತವಾಗಿದೆ.
ಉತ್ತರ ಕರ್ನಾಟಕದಲ್ಲಿ ಈ ಸಂಪ್ರದಾಯದ ದೇವರನ್ನು ಮಲ್ಲಯ್ಯ ಎಂದು ಕರೆಯುವ ರೂಢಿಯೇ ಹೆಚ್ಚು. ಮೈಲಾರ, ದೇವರಗುಡ್ಡ, ಮಂಗಸೂಳಿ, ದೇವರ ಹಿಪ್ಪರಗಿ – ಇವು ಈ ಭಾಗದಲ್ಲಿ ಮುಖ್ಯವಾಗಿರುವ ಮಲ್ಲಯ್ಯನ ಕ್ಷೇತ್ರಗಳು. ಮಲ್ಲಯ್ಯನ ಭಕ್ತರನ್ನು ನಾವು ಎರಡು ಪಂಗಡವಾಗಿ ವಿಂಗಡಿಸಬೇಕಾಗುತ್ತದೆ. ಒಂದು, ಒಂದೊಂದು ಕ್ಷೇತ್ರದ ಮಲ್ಲಯ್ಯನನ್ನು ಮನೆದೇವರಾಗಿ ಮಾಡಿಕೊಂಡು ಆರಾಧಿಸುವ ಭಕ್ತರದು. ಇನ್ನೊಂದು ಗುಂಪು ಈ ದೇವರ ಹೆಸರಿನ ಮೇಲೆ ದೀಕ್ಷೆ ತೊಟ್ಟ (ಇದಕ್ಕೆ ‘ಪಟ್ಟಗಟ್ಟಿಸಿಕೊಳ್ಳುವುದು’ ಎಂಬ ಪರ್ಯಾಯ ಹೆಸರುಂಟು.) ವಗ್ಗಯ್ಯಗಳದು. ಮಲ್ಲಯ್ಯನನ್ನು ಆರಾಧಿಸುವ ಭಕ್ತರು ಎಲ್ಲ ಜಾತಿ ಅಂತಸ್ತಿನವರೂ ಇರಬಹುದು. ಆದರೆ ವಗ್ಗಯ್ಯಗಳಾಗುವವರು ಕುರುಬ, ಕಬ್ಬಲಿಗ (ಬೇಡ), ಹರಿಜನರು ಮುಂತಾಗಿ ಹಿಂದುಳಿದ ಪಂಗಡಕ್ಕೆ ಸೇರಿದವರು. ಅದರಲ್ಲಿಯೂ ವಿಶೇಷವಾಗಿ ಕುರುಬ ಮತ್ತು ಹರಿಜನ ಮತಸ್ಥರು ವಗ್ಗಯ್ಯಗಳಾಗುವುದು ಹೆಚ್ಚು. ಮಲ್ಲಯ್ಯನ ಭಕ್ತರದು ದೇವಭಾವದ ನಂಬುಗೆಯಾದರೆ ವಗ್ಗಯ್ಯಗಳು ಈ ಸಂಪ್ರದಾಯದ ಕಾರ್ಯಕಲಾಪಗಳಿಗೆ ಮುಂಚೂಣಿಯಲ್ಲಿ ನಿಂತವರು.
ವಗ್ಗಯ್ಯನಾಗಲು ಜಾತಿ ಬಂಧನವಿಲ್ಲ. ವಗ್ಗಯ್ಯನ ಹಿರಯ ಮಗನೇ ಸಾಮಾನ್ಯವಾಗಿ ತಂದೆಯ ಉತ್ತರಾಧಿಕಾರಿಯಾಗಲು ಅರ್ಹ. ಹಿರಿಯ ವಗ್ಗಯ್ಯಗಳೇ ಬಂದು ದೀಕ್ಷೆಕೊಡುವುದುಂಟು. ಇದಕ್ಕೆ ಹೊರತಾಗಿ ‘ಮಹಾರಾಜ ಪಂಥ’ದವರೂ ದೀಕ್ಷೆಕೊಟ್ಟ ಉದಾಹರಣೆ ಉಂಟು. ಸಿಂದಗಿ ತಾಲೂಕಿನ ಚಿಕ್ಕರೂಗಿಯ ಮಾಯಪ್ಪ ಮಲ್ಲಯ್ಯ ಕುರುಬರ ಎಂಬುವರಿಗೆ ಲಚ್ಯಾಣದ ಸಿದ್ದಪ್ಪ ಮಹಾರಾಜ ದೀಕ್ಷೆ ಕೊಟ್ಟಿದ್ದಾರಂತೆ. ಕಂಬಳಿಯ ಮೇಲೆ ಶಾಸಕ್ಕೆ ಹೊಯ್ದು ಅದರ ಮೇಲೆ ದೀಕ್ಷೆ ತೊಡಲಿರುವ ವ್ಯಕ್ತಿಯನ್ನು ಕೂಡ್ರಿಸಲಾಗುತ್ತದೆ. ಕಂಬಳಿ ರಂಗದಲ್ಲಿ ನಡುವೆ ಮತ್ತು ನಾಲ್ಕು ಮೂಲೆಗೆ ಅರಿಷಿಣ, ಬಾಳೆಹಣ್ಣು, ಕಾರಿಕ, ಕೊಬ್ಬರಿ, ಲಿಂಬೆಹಣ್ಣು ಇಟ್ಟಿರುತ್ತಾರೆ. ದೀಕ್ಷೆ ತೊಡುವ ವ್ಯಕ್ತಿ ಕೈಗೆ ಅರಿಷಣದ ಕಂಕಣಕಟ್ಟಿ ಬಂಢಾರವನ್ನು ಹಣೆಗೆ ಹಚ್ಚಿರುತ್ತಾನೆ. ಕೂಡಿದವರು ಕಣಕದಾರತಿ ಮಾಡಿ ‘ಏಳುಕೋಟಿ’ ‘ಏಳುಕೋಟಿ’ ಎನ್ನುತ್ತ ವಗ್ಗಯ್ಯನಾಗಲಿರುವವನ ತಲೆಯ ಮೇಲೆ ಐದು ಸಲ ಇಟ್ಟಿಟ್ಟು ಇಳಿಸುತ್ತಾರೆ. ಆಮೇಲೆ ಅವನಿಗೆ ಕೂಡಿದ ಜನ ಅಕ್ಷತೆ ಒಗೆಯುತ್ತಾರೆ. ದುರ್ಗಣಗಳನ್ನು ಬಿಡಲು ಸೂಚನೆಕೊಡುತ್ತ ಆರುಗುಣ ಅಳಿಯಬೇಕು, ಮೂರು ಗುಣ ತಿಳಿಯಬೇಕು, ಒಂಭತ್ತು ಗುಣ ತುಂಬಿತುಳಿಕ್ಯಾಡಬೇಕು ಎಂದು ಉಪದೇಶ ಮಾಡಲಾಗುತ್ತದೆ. ಇದೇ ಮಾತನ್ನು ತೀರಸಾಮಾನ್ಯ ಮಟ್ಟದಲ್ಲಿಯೂ ಹೇಳಲಾಗುತ್ತದೆ. ಅನ್ಯಾಯದ ಕೆಲಸಮಾಡಬೇಕು. ಬಿಸಿಲಿಗಿದ್ದವರನ್ನು ನೆರಳಿಗೆ ಕರೆ, ಉಪವಾಸವಿದ್ದವರಿಗೆ ತುತ್ತು ಪ್ರಸಾದ ಕೊಡು, ನೀರಡಿಸಿದವರಿಗೆ ನೀರು ಕೊಡಬೇಕು, ಯಾವ ಅನ್ಯಾಯ ಅತ್ಯಾಚಾರ ಮಾಡಬಾರದು, ಮಲ್ಲಯ್ಯನ ಭಕ್ತ ನೀನು ಅವನಿಂದ ‘ನಾನು ಹಾಗೆಲ್ಲ ಮಾಡುವುದಿಲ್ಲ’ ಅನ್ನಿಸಿಕೊಳ್ಳಲಾಗುತ್ತದೆ. ಈ ದೀಕ್ಷೆಯ ಖರ್ಚನ್ನು ವಗ್ಗಯ್ಯನಾಗಲಿರುವವ ತಾನೇ ಭರಿಸಬೇಕಾಗುತ್ತದೆ.
ಪುರುಷನು ವಗ್ಗಯ್ಯ ಎನ್ನಿಸಿಕೊಂಡರೆ ಮಲ್ಲಯ್ಯನ ಭಕ್ತಳಾಗಿ ದೀಕ್ಷೆ ತೊಟ್ಟವಳು ‘ಮುರಳಿ’ ಎನ್ನಿಸಿಕೊಳ್ಳುತ್ತಾಳೆ, ದೇವರಹಿಪ್ಪರಗಿಯ ಭಾಗದಲ್ಲಿ ಮುರಳಿಯರಿಗೆ ‘ಚಾಮಾಲಗಿತ್ತಿಯರು’ ಎನ್ನುವ ಹೆಸರುಂಟು. ಬಹುಶಃ ಚಾಮರಗಿತ್ತಿಯರೇ ಚಾಮಾಲಗಿತ್ತಿಯರಾಗಿರಬಹುದು. ದೀಕ್ಷಾಕ್ರಮದಲ್ಲಿ ಗಂಡು-ಹೆಣ್ಣೆಂಬ ಅಂತರವಿಲ್ಲ. ಚಾಮಾಲಗಿತ್ತಿ ದೀಕ್ಷೆ ತೊಟ್ಟಮೇಲೆ ಮದುವೆಯಾಗಬಹುದು ಆಗಲಿಕ್ಕಿಲ್ಲ. ಮದುವೆಯಾದ ಚಾಮಾಲಗಿತ್ತಿಯರೂ ವಗ್ಗಯ್ಯಗಳ ಸಂಗಡ ಭಿಕ್ಷೆಗೆ ಹೋಗುತ್ತಾರೆ. ಆಡುತ್ತಾರೆ. ಮದುವೆಯಾಗದವಳು ದೇವದಾಸಿ ಪದ್ದತಿಗೇ ಹೊಂದಿಕೊಂಡು ಬಿಡುತ್ತಾಳೆ. ಮುರಳಿಯರು ಸಾಮಾನ್ಯವಾಗಿ ಜಾತಿಯಿಂದ ಕೆಳ ಅಂತಸ್ತಿನವರೇ ಇರುವುದು ಹೆಚ್ಚು. ಮುರಳಿಗೆ ಗಂಡು ಮಕ್ಕಳಿದ್ದರೆ ಅವಳ ತರುವಾಯ ಅವಳ ಗಂಡು ಮಗನಿಗೇ ಪಟ್ಟ. ಆಕಸ್ಮಿಕ ಗಂಡು ಮಗನಿರದಿದ್ದರೆ ಮಗಳಿಗೇ ಆ ಪಟ್ಟ ಹೋಗುತ್ತದೆ. ಮಗಳು ಆ ಪಟ್ಟವನ್ನು ಸ್ವೀಕರಿಸದಿದ್ದರೆ ತಾಯಿಯೊಂದಿಗೇ ಆ ಮನೆತನದ ಮುರಳಿ ಸಂಪ್ರದಾಯ ಮುಳುಗಿ ಹೋಗುತ್ತದೆ.
ವಗ್ಗಯ್ಯಗಳು ಕಂಬಳಿಯ ನಿಲುವಂಗಿ ತೊಟ್ಟು ಕೆಂಪು ಮುಂಡಾಸು ಸುತ್ತಿರುತ್ತಾರೆ. ದೇವರಹಿಪ್ಪರಗಿ ಭಾಗದಲ್ಲಿ ಮಾತ್ರ ಕುಂಕುಮವಇದ ಬಟ್ಟೆಯ ನಿಲುವಂಗಿ ಇರುತ್ತದೆ. ಕೈಯಲ್ಲಿ ವಿಭೂತಿ ಕುಂಕುಮ ಲೇಪಿತ ಕಬ್ಬಿಣದ ತ್ರಿಶೂಲ. ಕೊರಳಿಂದ ಎರಡೂ ಬದಿಗೆ ಸಣ್ಣ ಸಣ್ಣ ಘಂಟೆಗಳು ಜೋತುಬಿದ್ದಿರುತ್ತವೆ. ಉಣ್ಣೆಯನ್ನು ಹೊಸೆದು ಒಂದು ಸರಮಾಡಿ ಹೆಗಲಿಗೆ ಹಾಕಿಕೊಂಡಿರುವುದೂ ಉಂಟು. ಇವರ ವೇಷದಲ್ಲಿ ಬಹಳ ಮುಖ್ಯವಾದದ್ದು ಕೊಟಮಗಿ (ಕುಟುಂಬಿ). ಇದು ಕಟ್ಟಿಗೆಯದು ಅಥವಾ ಕಂಚಿನದಿದ್ದು ಚೌಕಾಕಾರದ ಬಟ್ಟಲನ್ನು ಹೋಲುತ್ತದೆ. ಹೆಗಲಿಗೆ ಡಮರುಗ ಒಂದು ಜೋತು ಬಿದ್ದಿರುತ್ತದೆ. ಬಗಲಿಗೆ ಒಂದು ಚಿಗರೆ ಅಥವಾ ಸಾರಂಗ ಚರ್ಮದ ಚೀಲವಿದ್ದು ಅದರಲ್ಲಿ ಬಂಡಾರ ಹಾಕಿರುತ್ತಾನೆ. ತಾನು ಹಣೆಗೆ ಕುಂಕುಮ ವಿಭೂತಿ, ಭಂಡಾರ ಹಚ್ಚಿಕೊಂಡಿರುತ್ತಾನೆ. ಮುರಳಿಯರು ಬಿಳಿಯ ನಿಲುವಂಗಿಯನ್ನು ಧರಿಸಿ ಕೊರಳಲ್ಲಿ ಕವಡಿಸರ ಹಾಕಿಕೊಂಡು ಕಾಲಲ್ಲಿ ಗೆಜ್ಜೆ ಕಟ್ಟಿರುತ್ತಾರೆ. ಮಂಗಸೂಳಿಯ ಮುರುಳಿಯರು ನಸುಹಳದಿ ಬಣ್ಣದ ಸೀರೆ ಉಡುತ್ತಾರೆ. ಕೆಲವರು ವಗ್ಗಯ್ಯಗಳಂತೆ ಹೆಗಲಮೇಲೆ ಕಂಬಳಿ ಹಾಕಿಕೊಳ್ಳುವುದೂ ಉಂಟು. ಈ ಮುರಳಿಯರು ವಗ್ಗಯ್ಯಗಳಿಗೆ ತಂಗಿಯರಾಗಬೇಕು ಎಂಬ ಭಾವವಿದೆ.
ಅನೇಕ ಜನ ವಗ್ಗಯ್ಯಗಳು ಮುರಳಿಯರು ಭಿಕ್ಷಾಟನೆಯನ್ನೇ ವೃತ್ತಿಯನ್ನಾಗಿ ಮಾಡಿಕೊಂಡಿದ್ದಾರೆ. ಈ ವೃತ್ತಿಯನ್ನವಲಂಬಿಸಿದವರು ಬೇರೆ ಉದ್ಯೋಗ ಮಾಡಿಕೊಂಡಿದ್ದು ಮಲ್ಲಯ್ಯನ ಸೇವೆ-ಭಕ್ತಿಗೆಂದು ರವಿವಾರ ದಿವಸ ತಮ್ಮ ಗ್ರಾಮದಲ್ಲೋ ನೆರೆಯ ಗ್ರಾಮದಲ್ಲೋ ಭಿಕ್ಷಾಟನೆಗೆ ಹೋಗುತ್ತಾರೆ. ಆಕಸ್ಮಿಕ ಭಿಕ್ಷೆಗೆ ಹೊರಗೆ ಹೋಗುವುದಿಲ್ಲವಾದರೆ ಮನೆಯ ಜಗುಲಿಯ ಮೇಲೆಯೇ ಭಕ್ತಿಯನ್ನು ಸಮರ್ಪಿಸುತ್ತಾರೆ. ವಗ್ಗಯ್ಯಗಳು ಭಿಕ್ಷೆ ಹಾಕಿಸಿಕೊಳ್ಳುವುದು ಕೊಟಮಿಗಿಯಲ್ಲಿ ಭಿಕ್ಷೆ ಹಾಕಿಸಿಕೊಳ್ಳುವಾಗ ‘ಏಳುಕೋಟಿ ಏಳುಕೋಟಿ’ ಎನ್ನುತ್ತಾರೆ. ಭಿಕ್ಷೆಗೆ ಹೋಗುವ ಮನೆಗಳ ಜಾತಿ ಅಂತರವನ್ನು ಎಣಿಸುವುದಿಲ್ಲವಾದರೂ ಕೆಲವು ನಿಶ್ಚಿತ ಮನೆಗಳಿಗೆ ಮಾತ್ರ ಭಿಕ್ಷೆಗೆ ಹೋಗುತ್ತಾರೆ. ದೇವರಹಿಪ್ಪರಗಿಯ ಕಡೆಯ ವಗ್ಗಯ್ಯಗಳಿಗೆ ಮಾಂಸಾಹಾರ ನಡೆಯುತ್ತದೆ. ಮೈಲಾರದವರು ಶಾಖಾಹಾರಿಗಳಂತೆ. ಆದ್ದರಿಂದ ಮೈಲಾರದವರು ಬೇರೆ ಕಡೆಯ ಮಲ್ಲಯ್ಯನ ಮಾಂಸಾಹಾರಿ ಭಕ್ತರ ಮನೆಗೆ ಹೋದರೆ ರೊಕ್ಕ ಕಾಳು ಮುಂತಾಗಿ ಒಣಭಿಕ್ಷೆ ಎತ್ತುತ್ತಾರೆ; ಕೊಟಮಿಗಿಯನ್ನು ತುಂಬಿಸಿಕೊಳ್ಳುವುದಿಲ್ಲ. ಸಾಮಾನ್ಯವಾಗಿ ಎಲ್ಲ ಭಾಗದ ವಗ್ಗಯ್ಯಗಳೂ ರವಿವಾರ ಉಪವಾಸವಿದ್ದು ಬಾಳೆಹಣ್ಣು, ಹಾಲು ಮಾತ್ರ ಸೇವಿಸುತ್ತಾರೆ.
ಮನೆದೇವರಾಗಿದ್ದ ಕೆಲವು ಮಲ್ಲಯ್ಯನ ಭಕ್ತರು ಹರಕೆಹೊತ್ತು ಮದುವೆಯಲ್ಲಿ ವಗ್ಗಯ್ಯಗಳನ್ನು ಕರೆಸುತ್ತಾರೆ. ಇಂಥ ಸಂದರ್ಭಗಳಲ್ಲಿ ವಗ್ಗಯ್ಯಗಳ ಪಾತ್ರ ಹಿರಿದು. “ಮದುವೆ ಇಂಥ ದಿನ ನಡೆಯುತ್ತದೆ ನೀವು ಬರಬೇಕು ಎಂದು” ಮದುವೆ ಮಡುವ ಮನೆಯವರು ಬಂಡಾರ ಕೊಟ್ಟು ಹೋಗುತ್ತಾರೆ. ಹೇಳಿದ ದಿನ ಇವರು ಏಳೆಂಟು ಜನ ಹೋಗುತ್ತಾರೆ. ಮೊದಲು ಇವರ ಸಂಪ್ರದಾಯದ ಪೂಜ್ಯ ವಸ್ತುಗಳಾದ ತ್ರಿಶೂಲ, ಕೊಟಮಿಗಿ ಮುಂತಾದವುಗಳಿಗೆ ಪೂಜೆಯಾಗಬೇಕು. ಹಾಸಿದ ಕಂಬಳಿಯ ಮೇಲೆ ಗೋಡೆಗಾನಿಸಿ ತ್ರಿಶೂಲವನ್ನು ನಿಲ್ಲಿಸುತ್ತಾರೆ. ಅದಕ್ಕೆ ಡಮರುಗ, ಗಂಟೆ, ಉಣ್ಣೆಯಸರ ಮುಂತಾಗಿ ಕೊರಳಲ್ಲಿರುವ ವಸ್ತುಗಳನ್ನೆಲ್ಲ ತೂಗು ಹಾಕುತ್ತಾರೆ. ಕೊಟಮಗಿಯನ್ನು ತ್ರಿಶೂಲದ ಮಗ್ಗಲು ಕಂಬಳಿಯ ಮೇಲೆ ಇಡಲಾಗುತ್ತದೆ. ಈ ಎಲ್ಲ ವಸ್ತುಗಳಿಗೆ ಪೂಜೆ ನಡೆದು ಈ ಪೂಜೆಯ ಅಂಗವಾಗಿ, ಮಾಡಿದ ಪದಾರ್ಥಗಳನ್ನು ನೈವೇದ್ಯವೆಂಬಂತೆ ಕೊಟಮಗಿಗೆ ತುಂಬುತ್ತಾರೆ. ಆಮೇಲೆ ವಗ್ಗಯ್ಯಗಳನ್ನು ‘ಆಡಿಸು’ತ್ತಾರೆ. ಆಡುವುದೆಂದರೆ ಮನೆಯ ಅಂಗಳದಲ್ಲಿ ವೃತ್ತಾಕಾರದಲ್ಲಿ ಜನನಿಲ್ಲುತ್ತಾರೆ. ನಿಂತಿರುವವರು ನಾಣ್ಯವನ್ನು ನೆಲದ ಮೇಲೆ ಒಗೆಯುತ್ತ ಹೋದಂತೆ ವಗ್ಗಯ್ಯಗಳು ಒಬ್ಬೊಬ್ಬರಾಗಿ ನಾಯಿಯಂತೆ ಬೊಗಳುತ್ತ ಬಾಯಿಂದ ಮಣ್ಣಲ್ಲಿ ಬಿದ್ದ ನಾಣ್ಯವನ್ನು ಎತ್ತಿಕೊಳ್ಳುತ್ತಾರೆ. ಮುರಳಿಯರೂ ಈ ಆಟದಲ್ಲಿ ಭಾಗವಹಿಸುವುದುಂಟು. ಮಂಗಸೂಳಿಯ ಕಡೆಗೆ ಮುರಳಿ ಹಣೆ ಮತ್ತು ಗಲ್ಲಗಳಿಗೆ ತಗುಲಿಸಿಕೊಂಡು ನಾಣ್ಯವನ್ನು ಎತ್ತಿಕೊಳ್ಳಲು ಯತ್ನಿಸಿದಾಗ ಇನ್ನೊಬ್ಬ ವಗ್ಗಯ್ಯ ನಾಯಿಯಂತೆ ಬೊಗಳುತ್ತ ಅವಳಿಗೆ ತೊಂದರೆ ಕೊಡುವಂತೆ ನಟಿಸುತ್ತಾನೆ. ಆಗ ಅವಳು ‘ಹಚಾ ಹಚಾ’ ಎಂದು ಅವನನ್ನು ದೂರವಿರಿಸುತ್ತ ಹಣವನ್ನು ಹಣೆಯಿಂದ ಅಥವಾ ಗಲ್ಲದಿಂದ ತೆಗೆಯುತ್ತಾಳೆ. ಈ ಆಟವಾದ ಮೇಲೆ ಇವರೆಲ್ಲ ಕೈ ಬಾಯಿ ತೊಳೆದುಕೊಂಡು ಊಟಕ್ಕೆ ಕುಳಿತುಕೊಳ್ಳುತ್ತಾರೆ. ಇವರದು ಮುಗಿದ ತರುವಾಯ ಉಳಿದೆಲ್ಲರ ಊಟ-ಉಪಚಾರ ಪ್ರಾರಂಭವಾಗುತ್ತವೆ.
ರಾತ್ರಿ ಜಾಗರಣೆ ನಡೆಯುತ್ತದೆ. ಈ ಜಾಗರಣೆಯನ್ನು ಚಾಜಕೊಟ್ಟರೆ ಮಾತ್ರ ನಿರ್ವಹಿಸುತ್ತಾರಂತೆ. ಒಂದು ಟೆಂಗಿನಕಾಯಿ, ಐದು ಬಾಳೆಯ ಹಣ್ಣು, ಐದು ಉತ್ತತ್ತಿ, ಐದು ಎಲೆ, ಹದಿನೈದು ರೂಪಾಯಿ ಕೊಡಬೇಕು. ರಾತ್ರಿಯೆಲ್ಲ ಮಲ್ಲಯ್ಯನ ಮಹಿಮೆಗಳನ್ನು ಕುರಿತಾಗಿ ಹಾಡುತ್ತಾರೆ. ಮೈಲಾರ, ದೇವರಗುಡ್ಡ, ದೇವರಹಿಪ್ಪರಗಿಗಳ ಕಡೆಗೆ ಹಾಡುವ ಸಮಯದಲ್ಲಿ ವಾದ್ಯವಾಗಿ ಡಮರುಗವಿದ್ದರೆ ಮಂಗಸೂಳಿಯ ಕಡೆಗೆ ತಿಂತಿಣಿ ಹಿಡಿಯುತ್ತಾರೆ. ಬೆಳಿಗ್ಗೆ ನಾಲ್ಕು ಐದರ ಸುಮಾರಿಗೆ ಕೆಲವು ವಗ್ಗಯ್ಯಗಳು ಕಲ್ಲಿನ ಗೂಟಕ್ಕೆ ಸರಪಳಿಕಟ್ಟಿ ಜಾಟ್ನಿ ಹೊಡೆದು ಸರಪಳಿ ಹರಿಯುತ್ತಾರೆ. ಜಾಟ್ನಿ ಹೊಡೆಯುವ ಸಮಯದಲ್ಲಿ ಸುತ್ತಲಿರುವ ಜನರೆಲ್ಲ ಏಳಕೋಟಿಗೆ ಏಳುಕೋಟಿಗೆ ಎನ್ನುತ್ತಾರೆ. ಇಲ್ಲಿಗೆ ಜಾಗರಣೆ ಮುಕ್ತಾಯವಾಗುತ್ತದೆ. ತಿರುಗಿ ಊರಿಗೆ ಬರುವಾಗ ಇವರಿಗೆ ಗಾಡಿಖರ್ಚು ಮೇಲೆ ಎಂಟ್ಹತ್ತು ರೂಪಾಯಿ ಕೊಡಲಾಗುತ್ತದೆ.
ವಗ್ಗಯ್ಯನ ಮನೆಯಲ್ಲಿಯೇ ಮದುವೆಯಾದರೆ ಬೇರೆ ವಗ್ಗಯ್ಯಗಳನ್ನು ಅವನು ಕರೆಯಿಸಬಹುದು ಅಥವಾ ಬಿಡಬಹುದು. ಅದು ಅವನ ಭಕ್ತಿ. ವಗ್ಗಯ್ಯನ ಕಾರ್ಯಾಚರಣೆಗಳೆಲ್ಲ ದೀಕ್ಷೆ ತೊಟ್ಟಿರುವವನೊಬ್ಬನಿಗೇ ಸಂಬಂಧ. ಉಳಿದಂತೆ ಅವನ ಮನೆತನದವರೆಲ್ಲ ಸಾಮಾಜಿಕರೊಂದಿಗೆ ಆಯಾ ನಿಯಮ ಪಾಲನೆಯಂತೆಯೇ ನಡೆಯುತ್ತಾರೆ. ಬೀಗತನ ಸಂಬಂಧಗಳು ಆಯಾಸಮಾಜದ ಕಟ್ಟುಪಾಡಿನಲ್ಲೇ ನಡೆಯುತ್ತವೆ. ಸಾಮಾಜಿಕ ಕಟ್ಟು ಪಾಡುಗಳ ಚೌಕಟ್ಟಿನಲ್ಲಿಯೇ ವಗ್ಗಯ್ಯನ ಮನೆಯವರೆಲ್ಲ ನಡೆದುಕೊಳ್ಳುತ್ತಾರೆ.
ವಗ್ಗಯ್ಯಗಳ ಶವಸಂಸ್ಕಾರದ ಬಗೆಗೆ: ಒಬ್ಬ ವಗ್ಗಯ್ಯ ತೀರಿಕೊಂಡಾಗ ಶವ ಮನೆಯಲ್ಲಿರುವಾಗಲೇ ಕೆಲವು ಹಿರಿಯರು ಮಾಡುವ ಸನ್ನಾಹವೆಂದರೆ ತೀರಕೊಂಡವನ ಉತ್ತರಾಧಿಕಾರಿಯನ್ನು ನೇಮಿಸುವುದು. ವಗ್ಗಯ್ಯ ತೀರಿಕೊಂಡಾಗ ಅವನ ‘ಕಿಚ್ಚು’ ಅವನ ಹಿರಿಯಮಗನಿಗೆ ಬರುತ್ತದೆ. ಅಂದರೆ ಹೆಣವನ್ನು ಪೂಜೆಮಾಡಿ ಕಳಸ ತುಂಬುತ್ತಾರೆ. ಕಣಕದಾರತಿಯೇ ಇಲ್ಲಿ ಕಳಸ. ಮೊದಲು ಅದನ್ನು ಶವದ ತಲೆಯಮೇಲೆ ಇಟ್ಟು ತರುವಾಯ ಅದನ್ನೇ ತೆಗೆದು ಪಟ್ಟಕಟ್ಟಿಕೊಳ್ಳುವ ಮಗನ ತಲೆಯಮೇಲೆ ಇಡುತ್ತಾರೆ. ತೀರಿಕೊಂಡ ವಗ್ಗಯ್ಯನ ರುಮಾಲು ಉತ್ತರಾಧಿಕಾರಿಗೆ ಬರುತ್ತದೆ. ಮುಂದೆ ಒಳ್ಳೆಯ ದಿನದಲ್ಲಿ ಹಿರಿಯ ವಗ್ಗಯ್ಯಗಳನ್ನು ಕರೆಸಿಕೊಂಡು ವಿಧಿವತ್ತಾಗಿ ಪಟ್ಟಕ್ಕೆ ಬರುತ್ತಾನೆ. ಸ್ಮಶಾನದಲ್ಲಿ ಶವಸಂಸ್ಕಾರದ ಸಮಯದಲ್ಲಿ ಗೋರಿಯಮೇಲೆ ಹಂದರ ಹಾಕಲಾಗುವುದು. ಮುರಳಿ ತೀರಿಕೊಂಡಾಗ ಅವಳ ಉತ್ತರಾಧಿಕಾರಿಯೆಂದು ಮಗನಿಗೋ ಮಗಳಿಗೋ ಇದೇ ಕ್ರಮದಲ್ಲಿ ಪಟ್ಟ ಬರುವುದುಂಟು. ಆದರೆ ಯಾರೂ ಆ ಪಟ್ಟವನ್ನು ಸ್ವೀಕರಿಸಲು ಸಿದ್ದರಾಗದಿದ್ದರೆ ಆ ಕಿಚ್ಚನ್ನು ತೀರಿಕೊಂಡವಳ ಉಡಿಯಲ್ಲಿಯೇ ಹಾಕುವುದು ಅರ್ಥಪೂರ್ಣವೆನಿಸುತ್ತದೆ.
ಯಾವುದೇ ಸಂಪ್ರದಾಯದಲ್ಲಿ ವಿಧಿಗಳು ಸೇರಿಕೊಂಡಿರುವಂತೆ ನಿಷೇಧಗಳೂ ದೊಡ್ಡ ಪಾತ್ರವಾಡುತ್ತವೆ. ಈ ನಿಷೇಧಗಳಿಗೆ ಪರಿಹಾರಗಳೂ ಉಂಟು. ಮೈಲಾರಲಿಂಗನ ಸಂಪ್ರದಾಯದಲ್ಲಿ ವಗ್ಗಯ್ಯನ ಸುತ್ತ ಹೆಣೆದುಕೊಳ್ಳುವ ಇಂಥ ನಿಷೇಧಗಳೂ, ಆ ನಿಷೇಧಗಳಿಗೆ ಪರಿಹಾರಗಳೂ ಕೆಳಗಿನಂತಿವೆ.
೧. ಊರಲ್ಲಿ ಯಾರಾದರೂ ತೀರಿಕೊಂಡರೆ ಶವಸಂಸ್ಕಾರ ಮುಗಿಯುವ ವರೆಗೆ ವಗ್ಗಯ್ಯ ಊಟ ಮಾಡುವಂತಿಲ್ಲ. ತರುವಾಯವೇ ಸ್ನಾನ ಮಾಡಿ ಪೂಜೆ ಮುಗಿಸಿಕೊಂಡು ಊಟ.
೨. ಪಟ್ಟಕಟ್ಟಿಸಿಕೊಂಡ ವಗ್ಗಯ್ಯನಿಗೆ ಆಕಸ್ಮಕವಾಗಿ ನಾಯಿಯೊಂದು ಕಚ್ಚಿದರೆ ಅವನಿಗೆ ದೋಷತಟ್ಟಿ ವಗ್ದಯ್ಯನಾಗಿ ಮುಂದುವರಿಯಲು ಅನರ್ಹನಾಗುತ್ತಾನೆ. ಮತ್ತೆ ಅವನು ಮುಂಚಿನ ಸ್ಥಾನಕ್ಕೆ ಬರಬೇಕಾದರೆ ಹಿರಿಯರನ್ನು ಕೂಡಿಸಿ ಮತ್ತೆ ಪಟ್ಟಕಟ್ಟಿಸಿಕೊಳ್ಳಬೇಕು.
೩. ವೈಯಕ್ತಿಕವಾಗಿ ವಗ್ಗಯ್ಯ ಯಾರೊಂದಿಗಾದರೂ ಜಗಳಾಡುವಾಗಲೋ ಮತ್ತೆ ಬೇರೆಯಾರಿಗಾರೋ ಹೊಡೆದಾಡುವಾಗಲೋ ಉದ್ದೇಶಪೂರ್ವಕವೇ ಇರಲಿ. ಆಕಸ್ಮಿಕವೇ ಇರಲಿ ಚಪ್ಪಲ ತಟ್ಟಿದರೆ ಆಗಲೂ ಅವನಿಗೆ ದೋಷತಟ್ಟಿ ಮತ್ತೆ ಪಟ್ಟಗಟ್ಟಿಸಿಕೊಂಡೇ ಶುದ್ಧವಾಗಬೇಕಾಗುತ್ತದೆ.
೪. ಊಟಮಾಡುವಾಗ ಯಾವನಾದರೂ ವಗ್ಗಯ್ಯನಿಗೆ ಆಣಿ ಹಾಕಿದರೆ ಅವನು ಒಳಿತು ಎನ್ನುವವರೆಗೆ ವಗ್ಗಯ್ಯನು ಬಾಯಲ್ಲಿ ತುತ್ತು ಹಾಕುವುದಿಲ್ಲ.
೫. ಊಟ ಮಾಡುವಾಗ ಆಕಸ್ಮಕವಾಗಿ ದೀಪವಾದರೆ ತಾಟಿನಲ್ಲಿ ಎಷ್ಟು ಇರುತ್ತದೆಯೋ ಅಷ್ಟನ್ನು ಉಂಡು ಮುಗಿಸುವುದು. ಮತ್ತೆ ಮರುದಿನ ಸ್ನಾನಮಾಡಿ ಪೂಜೆಯಾದ ಬಳಿಕವೇ ಊಟ.
ಮತದ ಪರಿಭಾವನೆ, ಪ್ರಾದೇಶಿಕವಾಗಿ ಭಿನ್ನವಾಗುವ ಸಾಮಾಜಿಕ ಸ್ಥಾನಮಾನಗಳನ್ನುನುಸರಿಸಿ ಸಂಪ್ರದಾಯದಲ್ಲಿ ಕೆಲವು ವ್ಯತ್ಯಾಸಗಳಾಗುವುದೂ ಉಂಟು. ಇದುವರೆಗೆ ವಿವೇಚಿಸಲಾದ ವೇಷದ ರೀತಿ, ಭಿಕ್ಷಾಟನೆಯ ಸ್ವರೂಪ ಮುಂತಾದ ವಿವಿಧ ಹಂತಗಳಲ್ಲಿ ಅಷ್ಟಿಷ್ಟು ಪ್ರಾದೇಶಿಕ ಬದಲಾವಣೆ ಕಂಡು ಬಂದರೂ ಮೈಲಾರಲಿಂಗನ ಸಂಪ್ರದಾಯ ಎನ್ನುವುದು. ಒಟ್ಟಂದದಲ್ಲಿ ಕಣ್ಣಿಗೆ ಹೊಡೆಯುವಷ್ಟು ಸ್ಪಷ್ಟವಾಗಿದೆ. ಡಮರುಗ ವಗ್ಗಯ್ಯಗಳ ಬಹುಮುಖ್ಯ ವಾದ್ಯವಾದರೂ ಮಂಗಸೂಳಿಯ ವಗ್ಗಯ್ಯಗಳ ಹಾಡಿಕೆಯಲ್ಲಿ ತಿಂತಿಣಿ ಸೇರಿಕೊಂಡಿರುವುದಕ್ಕೆ ಮಹಾರಾಷ್ಟ್ರದಲ್ಲಿ ತುಂಬ ಪ್ರಚಾರದಲ್ಲಿರುವ ಶಾವಿರಕಿ ಸಂಪ್ರದಾಯದ ಪ್ರಭಾವ ಕಾರಣವಾಗಿರಬೇಕು. ಮಂಗಸೂಳಿ ಮಹಾರಾಷ್ಟ್ರದ ಗಡಿಯಂಚಿನಲ್ಲಿರುವುದರಿಂದ ಈ ಪ್ರಭಾವಕ್ಕೆ ತುತ್ತಾಗಿರುವುದು ಸಹಜವೇ ಆಗಿದೆ. ಇಂಥ ಬದಲಾವಣೆಗಳೇನಿದ್ದರೂ ಒಟ್ಟು ಸಂಪ್ರದಾಯದ ಸಮಗ್ರ ಸ್ವರೂಪಕ್ಕೆ ಯಾವ ಬಾಧೆಯೂ ತಟ್ಟಿಲ್ಲ.
೩
೨. ಮೈಲಾರಲಿಂಗನ ಸಾಂಪ್ರದಾಯಿಕ ಆಚರಣೆಗಳಲ್ಲಿ ಸಾಮ್ಯತೆಯ ಮೊತ್ತವೇ ದೊಡ್ಡದಾಗಿದ್ದರೂ ಕೆಲವು ಆಚರಣೆಗಳಿಗೆ ಪೂರಕವಾಗಿ ಅನೇಕ ದಂತಕಥೆಗಳು ಹುಟ್ಟಿಕೊಂಡಿವೆ. ಈ ಕೆಲವಕ್ಕೆ ಅಲ್ಲಲ್ಲಿ ಓದಿದ ಕೇಳಿದ ಕಾವ್ಯ ಪುರಾಣಗಳು ಕಾರಣವಾಗಿರಬಹುದು. ಹಲವಾರು ಕ್ಷೇತ್ರಗಳಲ್ಲಿ ಹುಟ್ಟಿಕೊಂಡಿರುವಂತೆ ಮೈಲಾರ ಲಿಂಗನ ಕ್ಷೇತ್ರಗಳಲ್ಲಿಯೂ ಸ್ಥಳೈತಿಹ್ಯಗಳು ಹುಟ್ಟಿಕೊಂಡಿವೆ. ಕ್ಷೇತ್ರದೇವತೆಯ ಬಗ್ಗೆ ಗೌರವಭಾವನೆಯನ್ನು ತಾಳುವಂತೆ ಮಾಡುವ ಇಂಥ ಐತಿಹ್ಯಗಳಿಗೆ, ಸಂಪ್ರದಾಯ ಆಚರಣೆಗಳ ಹಿನ್ನೆಲೆಗೆ ಕೆಲವು ಸಲ ಐತಿಹಾಸಿಕ ಘಟನಾವಳಿಯೇ ಮೂಲಮಾತ್ರಿಕೆಯಾಗಿರ ಬಹುದಾದ ಮಾತನ್ನು ಅಲ್ಲಗಳೆಯುವಂತಿಲ್ಲ.
ದೇವರಹಿಪ್ಪರಗಿಯ ಭಾಗದಲ್ಲಿ ಮಲ್ಲಯ್ಯನ ವಿಷಯವಾಗಿ ಪುರಾಣಕಥೆಗಳ ಹೇಳಿಕೆಗಳೂ ಇವೆ. ಚಾರಿತ್ರಿಕ ಸ್ಪರ್ಶವನ್ನು ಪಡೆದ ಬೇರೊಂದು ಹೇಳಿಕೆಯೂ ಇದೆ.
ಮಲ್ಲಯ್ಯನು ದೇವತೆಗಳಿಗೆ ತೊಂದರೆ ಕೊಡುತ್ತಿದ್ದ ದೈತ್ಯ ಮತ್ತು ಅವನ ಪರಿವಾರವನ್ನು ಸಂಹರಿಸಿದ. ಆದರೆ ದೈತ್ಯರಕ್ತ ನೆಲಕ್ಕೆ ಬೀಳುತ್ತಿರುವಂತೆಯೇ ಅವರು ಮತ್ತೆ ಜೀವಂತವಾಗುತ್ತಿದ್ದರು. ಇದನ್ನು ಗಮನಿಸಿದ ಮಲ್ಲಯ್ಯನು ದೇವರ ಸಲಹೆಯಂತೆ ರಾಕ್ಷಸರ ರಕ್ತ ನೆಲಕ್ಕೆ ಬೀಳುವ ಮೊದಲು ನಾಯಿಗಳು ನೆಕ್ಕುವಂತೆ ಮಾಡಿದ. ಅಲ್ಲಿಗೆ ರಾಕ್ಷಸ ಸಂಹಾರವಾಗಿ ದೇವತೆಗಳು ನಿರ್ವಿಘ್ನರಾದರು. ನಾಯಿಗಳ ಈ ವಿಷಯ ನರಸಿಂಹ ಕವಿಯ ಅನುಭವ ಶಿಖಾಮಣಿಯಲ್ಲಿಯೂ ಬಂದಿದೆ. ಆದರೆ ಕಥಾ ರೀತಿಯೇ ಬೇರೆ ತೆರನಾಗಿದೆ. ಜಾನಪದರ ಬಾಯಿಯಲ್ಲಿ ಮುಂದೆಯೂ ತನ್ನದೇ ಆದ ರೀತಿಯಲ್ಲಿ ಮುಂದುವರಿಯುತ್ತದೆ. ಮಲ್ಲಯ್ಯ ಯುದ್ಧ ಮುಗಿಸಿಕೊಂಡು ಮನೆಗೆ ಬಂದರೆ ಅವನ ಹೆಂಡತಿ ಗಂಗಮಾಳಮ್ಮ ಪತಿಯ ಗುರುತು ಹಿಡಿಯಲಿಲ್ಲ. ಆಕೆ ಒಂದು ಶರತ್ತನ್ನು ಮಲ್ಲಯ್ಯನಿಗೆ ಹಾಕಿದಳು. ಏಳುಕೋಟಿ ಜನ ಕೂಡಿ ಅವರೆಲ್ಲ ಒಪ್ಪಿಕೊಂಡು ಮತ್ತೊಮ್ಮೆ ಅಕ್ಕಿಕಾಳು ಬಿದ್ದರೆ ನಾನು ನಿನ್ನನ್ನು ಪತಿಯನ್ನಾಗಿ ಸ್ವೀಕರಿಸುತ್ತೇನೆ ಎಂದು. ಇದೇ ಏಳುಕೋಟಿ ಏಳುಕೋಟಿ ಎನ್ನುವ ಸಂಪ್ರದಾಯಕ್ಕೆ ಕಾರಣವಾಯಿತಂತೆ. ರಾವುತರಾಯ ದೇವರಾಗಿ ಪರರ ಹೆಂಡತಿಯನ್ನು ಹೇಗೆ ಬಯಸುತ್ತಾನೆ ಎಂಬ ಹಿನ್ನೆಲೆಯಲ್ಲಿ ಈ ಕಥೆ ಮಲ್ಲಯ್ಯನಿಗೆ ಆರೋಪಿತವಾಗಿದೆ.
ಚಿಕ್ಕರೊಗಿಯ ಶ್ರೀ ಮಾಯಪ್ಪ ಮಲ್ಲಯ್ಯ ಕುರುಬರ ಎನ್ನುವವರು ವಗ್ಗಯ್ಯನ ಸಂಪ್ರದಾಯಕ್ಕೇ ಹಿನ್ನೆಲೆಯಾಗಿ ಹೇಳುವ ಕತೆಗೆ ಯಾವ ಕಾವ್ಯಾಧಾರವಾಗಲೀ, ಪುರಾಣಾಧಾರವಾಗಲೀ ಇದ್ದಂತೆ ತೋರುವುದಿಲ್ಲ. ನವಕೋಟಿ ನಾರಾಯಣ ಮೂಲತಃ ಬಡವನಾಗಿದ್ದವ. ಮಲ್ಲಯ್ಯನಿಂದ ಒಂಭತ್ತು ಕೋಟಿ ಹಣವನ್ನು ಸಾಲಪಡೆದು ಶ್ರೀಮಂತನಾದ. ಮಲ್ಲಯ್ಯನಿಗೆ ಹಿಂದಿರುಗಿಸಿದ್ದು ಕೇವಲ ಎರಡುಕೋಟಿ ಮಾತ್ರ. ಎಷ್ಟು ಬೇಡಿದರೂ ಅವನು ಉಳಿದ ೨ ಕೋಟಿ ಹಣವನ್ನು ಕೊಡದೇ ಹೋದಾಗ ಮಲ್ಲಯ್ಯನಿಗೆ ಭ್ರಮೆಯಾಯಿತು. ಮಲ್ಲಯ್ಯನ ಹೆಂಡತಿ ಗಂಗಿಮಾಳಮ್ಮ ಬಡಿಗನೊಬ್ಬನನ್ನು ತಿಳಿಹೇಳಲು ಕರೆಸಿದಳು. ಬಡಿಗನು ಕೊಟಮಿಗಿ ತಯಾರು ಮಾಡಿದ. ಹಾಲು ಬೆಲ್ಲ ಅದರಲ್ಲಿ ಹಾಕಿಕೊಂಡು ಊದಿನಕಡ್ಡಿ ಹಿಡಿದುಕೊಂಡು ಕಂಬಳಿಕೋರಿ ತೆಗೆದುಕೊಂಡು ಬಂದ. ಅವನ ಆ ವಸ್ತುವನ್ನು ಕಸಿದುಕೊಂಡು ಭ್ರಮೆಗೊಂಡ ಮಲ್ಲಯ್ಯ ಹಿಂದಿರುಗದ ಹಣವನ್ನು ಕುರಿತು ಏಳುಕೋಟಿ ಏಳುಕೋಟಿ ಎನ್ನುತ್ತ ಹೊರಟುಬಿಟ್ಟ. ಹೀಗೇ ಅವನು ತಿರುಗುತ್ತ ಹೊರಟಂತೆ ಅವನ ಹಿಂದೆ ಶಿಷ್ಯರು ಬೆಳೆದರು. ಕಾಲಕ್ರಮೇಣ ಆ ಶಿಷ್ಯರು ನಮ್ಮ ಗತಿಯೇನು ಎಂದರು. ಹೆಗಲಿಗೆ ಕೊಟಮಿಗಿ ಹಾಕಿಕೊಂಡು ಅಂಬಲಿ ಕುಡಿಯುತ್ತ ಹೋಗಿರಿ ಎಂದು ಹೇಳಿದ. ಆ ಮಲ್ಲಯ್ಯನ ಶಿಷ್ಯಪರಂಪರೆಯೇ ಇಂದಿನ ವಗ್ಗಯ್ಯಗಳು.
ದೇವರಹಿಪ್ಪರಗಿಯಲ್ಲಿ ಜಾನಪದರು ಹೇಳುವ ಇನ್ನೊಂದು ಕಥೆ ಸ್ವಾರಸ್ಯಕರವಾಗಿದ್ದು ಅನೇಕ ಐತಿಹಾಸಿಕ ಅಂಶಗಳ ಮೇಲೆ ಬೆಳಕು ಚೆಲ್ಲುವಂತಿದೆ. ಈ  ಕಥೆಕೇಳಿದ ಮೇಲೆ ಇಂದಿಗೂ ದೇವರಹಿಪ್ಪರಗಿಯಲ್ಲಿ ನಡೆಯುವ ಧಾರ್ಮಿಕ ಕಾರ್ಯಾಚರಣೆಗಳಲ್ಲಿ ಇತಿಹಾಸ ಹುದುಗಿಕೊಂಡಿರುವ ಅನಿಸಿಕೆ ಗಟ್ಟಿಯಾಗುತ್ತದೆ. ದೇವರ ಹಿಪ್ಪರಗಿಯಲ್ಲಿ ರಾವುತರಾಯ ಮತ್ತು ಮಲ್ಲಯ್ಯನ ಎರಡು ದೇವಾಲಯಗಳು ಮುಖ್ಯವಾಗಿವೆ. ರಾವುತರಾಯ ಮೂಲತಃ ಅಲ್ಲಿಯವನಲ್ಲ. ಅವನು ಅದೇ ಸಿಂದಗಿ ತಾಲೂಕಿನ ಚಟ್ಟರಕಿ ಊರಿನ ಪಠಾಣನಂತೆ. ಮಲ್ಲಯ್ಯನನ್ನು ಧರಯ್ಯನೆಂಬ ದೈತ್ಯ ಕಾಡತೊಡಗಿದ. ಈ ಕಾಟದಿಂದ ತನ್ನನ್ನು ಮುಕ್ತಗೊಳಿಸಬೇಕೆಂದು ರಾವುತರಾಯನನ್ನು ಮಲ್ಲಯ್ಯ ಬೇಡಿಕೊಂಡ. ಧರಯ್ಯನ ಕಾಡದಿಂದ ತನ್ನನ್ನು ಮುಕ್ತ ಮಾಡಿದ್ದಾದರೆ ಬೇಡಿದ್ದು ಕೊಡುವುದಾಗಿ ಮಲ್ಲಯ್ಯ ವಚನಕೊಟ್ಟ. ರಾವುತರಾಯ ಧರಯ್ಯನೊಂದಿಗೆ ಯುದ್ಧ ಮಾಡಿದ, ಧರಯ್ಯ ಅವನಿಗೆ ಸೋತು ಓಡತೊಡಗಿದ. ರಾವುತರಾಯ ಬೆನ್ನು ಬಿಡದೆ ಈಗಿನ ಜತ್ತ ತಾಲೂಕಿನ ಗುಡ್ಡವೊಂದನ್ನು ಹೊಕ್ಕ. ಅಕ್ಷರಶಃ ಗುಡ್ಡವನ್ನೇ ಪ್ರವೇಶಿಸಬೇಕೆಂದಿರುವಾಗ ಮುಖಗುಡ್ಡದ ಒಳಗಾಯಿತು. ಹಿಂದಿನ ಭಾಗ ಒಳಸೇರದೇ ಹಾಗೆಯೇ ಉಳಿಯಿತು. ಇಂದಿಗೂ ಆ ಗುಡ್ಡಕ್ಕೆಧರಯ್ಯನ ಗುಡ್ಡವೆಂತಲೂ ಹೆಸರಿದ್ದು ಧರಯ್ಯನ ಹಿಂಭಾಗಕ್ಕೆ ಪೂಜೆ ಸಲ್ಲುತ್ತದಂತೆ.
ರಾವುತರಾಯ ತಿರುಗಿ ಬಂದು “ನಿನ್ನ ಕಷ್ಟ ಪರಿಹರಿಸಿದ್ದೇನೆ. ಮುಂಚೆ ವಚನ ಕೊಟ್ಟಂತೆ ನಾನು ಬೇಡಿದ್ದು ಕೊಡು” ಎಂದ. ಮಲ್ಲಯ್ಯ ಬೇಡು ಎಂಡ. ರಾವುತ ರಾಯ ಮಲ್ಲಯ್ಯನ ಹೆಂಡತಿ ಗಂಗಮಾಳಮ್ಮನನ್ನೇ ಬೇಡಿದ. ಇದು ಗಂಗಮಾಳಮ್ಮನಿಗೆ ಧರ್ಮಸಂಕಟವಾಯಿತು. ರಾವುತರಾಯನ ಸಂಗಡ ಹೋಗದಿದ್ದರೆ ಗಂಡನ ವಚನವನ್ನು ಮುರಿದಂತಾಗುತ್ತದೆ. ಹೋದರೆ ಪತಿಧರ್ಮಕ್ಕೆ ಭಂಗಬರುತ್ತದೆ. ಇಕ್ಕಟ್ಟಿನಲ್ಲಿ ಸಿಲುಕಿದ ಆಕೆ ಯೋಚನೆಮಾಡಿ ರಾವುತರಾಯನಿಗೆ ಒಂದು ಮಾತು ಹೇಳಿದಳು. ಏಳುಕೋಟಿ ಜನ ಕೂಡಲ್ಲಿ. ನನ್ನ ನಿನ್ನ ಲಗ್ನವಾಗಲಿ. ಇಂದಿಗೂ ಏಳುಕೋಟಿ ಜನ ಕೂಡಲಿ. ಆ ಲಗ್ನ ನೆರವೇರಿಲ್ಲ ಎಂಬುದು ಜಾನಪದ ನಂಬಿಕೆ. ಪ್ರತಿ ವರ್ಷ ವಿಜಯದಶಮಿಯಂದು ರಾವುತರಾಯನ ಮೂರ್ತಿಯನ್ನು ಮಲ್ಲಯ್ಯನ ಗುಡಿಗೆ ತಂದು ಆ ಗುಡಿಯ ಆವರಣದಲ್ಲಿರುವ ‘ಹಸೆಕಟ್ಟಿ’ಯ ಮೇಲೆ ಇಡುತ್ತಾರೆ. ಹುಣ್ಣಿಮೆಯದಿನ ಸೂಳೆಭಾವಿಯಿಂದ ತಂದ ಗಂಗಮಾಳಮ್ಮನ ಮೂರ್ತಿಯನ್ನು ಹಸಿಕಟ್ಟೆಯ ಮೇಲಿರುವ ರಾವುತರಾಯನ ಮಗ್ಗಲು ಕೂಡ್ರಿಸುತ್ತಾರೆ. ಮದುಮಗಳಿಗೆ ಮಾಡುವಂತೆ ಅರಿಷಿಣ ಹಚ್ಚುವುದು, ನೀರು ಹಾಕುವುದು ಎಲ್ಲ ಅನುಕರಣೆಗಳೂ ಗಂಗಮಾಳಮ್ಮನೊಂದಿಗೆ ಜರುಗುತ್ತವೆ. ಅಕ್ಷತಾರೋಪಣ ಮಾಡದೇ ಒಮ್ಮೆಲೇ ಮೂರ್ತಿಯನ್ನು ತೆಗೆದುಕೊಂಡು ಒಯ್ದು ಬಿಡುತ್ತಾರೆ. ಅಕ್ಷತಾರೋಪಣ ರಾವುತರಾಯನೊಬ್ಬನಿಗೇ ನಡೆಯುತ್ತದೆ. ಪ್ರತಿವರ್ಷವೂ ಹೀಗೇ ಏಳುಕೋಟಿ ಜನ ಕೂಡಲಾರದೇ ಲಗ್ನ ಪೂರ್ಣಗೊಳ್ಳುವುದೇ ಇಲ್ಲ. ಈ ಅರ್ಥದಲ್ಲಿ ರಾವುತರಾಯ ಪ್ರತಿವರ್ಷವೂ ಮದುಮಗ. ಇದು ತ್ರಿಪದಿಯಾಗಿಯೂ ಜನಮನದಲ್ಲಿ ಅಚ್ಚೊತ್ತಿದೆ.
ವರುಸಕ ಬರುವದು ಹರಸುಳ್ಳ ಮಾನಮ್ಮಿ
ವರಸುಕ ಒಮ್ಮಿ ಮದುಮಗ ರಾವುತರಾಯ
ಬನ್ನಿಯ ಮುಡದ ಬರತಾನ.
ಈ ಬಿನ್ನೆಲೆಯಲ್ಲಿ ಏಳುಕೋಟಿ ಏಳುಕೋಟಿ ಎನ್ನುವುದು ರಾವುತರಾಯನ ನಿರಾಸೆಯ ದನಿಯಾಗಿರಬಹುದು. ಕೂಡಿದರೆ ಹೇಗೆ ಎಂಬ ಕಳವಳ ಅದೇ ವೇಳೆಯಲ್ಲಿ ಮಲ್ಲಯ್ಯನಿಗೂ ಇರಬಹುದು.
ಏಳುಕೋಟಿ ಎನ್ನುವುದು ಒಂದು ಕ್ಷೇತ್ರ. ಆ ಕ್ಷೇತ್ರದ ಸ್ಮರಣೆಯೇ ಏಳುಕೋಟಿ ಏಳುಕೋಟಿ ಎಂಬುದನ್ನು ಸಾಕ್ಷ್ಯಾಧಾರವಾಗಿ ಡಾ. ಎಂ. ಬಿ. ನೇಗಿನಹಾಳ ಸ್ಪಷ್ಟ ಪಡಿಸಿದ್ದಾರೆ. ಆದರೆ ಜಾನಪದ ಸಂಪ್ರದಾಯ ಕಾಲಮಾನದಲ್ಲಿ ತನ್ನದೇ ಆದ ಕಥೆಕಟ್ಟುತ್ತದೆ. ಸಂಪ್ರದಾಯಕ್ಕೆ ಕಲ್ಪನೆಯ ಕುಡಿಯೊಡೆಯುತ್ತದೆ. ಮುಂಚೆ ಹೇಳಿದಂತೆ ಇಂಥ ನಂಬಿಕೆಗೆ ಮೂಲ ಆಧಾರ ಪುರಾಣವಾಗಿರಬಹುದು ಅಥವಾ ಇತಿಹಾಸವಾಗಿರಬಹುದು. ಹದಿನಾಲ್ಕನೇ ಶತಮಾನದ ಆನಂದಗಿರಿಯ ಶಂಕರ ವಿಜಯದಲ್ಲಿ ಮಲ್ಲಾರಿಯ ವಾಹನ ಶ್ವಾನವೆಂದೂ ಆ ಶ್ವಾನವೇ ತಾವೆಂದೂ ಮಲ್ಲಾರಿಯ ಭಕ್ತರು ನಾಯಿಯಂತೆ ಬೊಗಳುತ್ತಾರೆಂಬ ಹೇಳಿಕೆಯಿದೆ. ಇಂಥ ಅನೇಕ ವಿಷಯಗಳು ಜಾನಪದ ಸಂಪ್ರದಾಯದ ನಂಬಿಕೆಗಳನ್ನು ಬಲಪಡಿಸುತ್ತವೆ.
ಸಂಪ್ರದಾಯಗಳು ಒಂದೊಂದು ಜನಾಂಗದ ಪರಂಪರಾಗತ ನಂಬಿಕೆಗಳ ಆಚರಣೆಗಳ ಪಳಿಯುಳಿಕೆಗಳು. ನಾಡಿನ ಸಾಂಸ್ಕೃತಿಕ ಬದುಕನ್ನು ಅಭ್ಯಾಸಮಾಡಲು ಹೊರಟಾಗ ಒಂದೊಂದು ಜನಾಂಗದವರು ಬೆಳೆಯಿಸಿಕೊಂಡು ಬಂದ ಸಂಪ್ರದಾಯಗಳು ಇಂಥ ಅಭ್ಯಾಸಕ್ಕೆ ಬೆನ್ನೆಲಬಾಗಿ ನಿಲ್ಲುತ್ತವೆ. ಈ ನಂಬಿಕೆಯ ಹಿನ್ನೆಲೆಯಲ್ಲಿ ಹುಟ್ಟುವ ಹಾಡು ಕಥೆಗಳು ಕೇವಲ ಕಲ್ಪಕಥೆಗಳು ಕಗ್ಗಗಳು ಎಂದು ಮೂಗು ಮುರಿಯುವುದಕ್ಕಿಂತ ಅವುಗಳ ಮಧ್ಯದಲ್ಲಿಯೇ ಮಿಂಚುವ ಐತಿಹಾಸಿಕ ಘಟನೆಗಳೋ ಜಾನಪದರ ಮೌಲ್ಯಗಳೋ ಮುಖ್ಯವಾಗಬೇಕು. ಪ್ರಸ್ತುತ ಮೈಲಾರಲಿಂಗ ಸಂಪ್ರದಾಯದಲ್ಲಿ ಚಟ್ಟರಕಿಯ ಪಠಾಣ ಸಂಶೋಧಕರಿಗೆ ನೀಡುವ ಆಹ್ವಾನ, ವಗ್ಗಯ್ಯ ಯಾವ ಜಾತಿಯವನಿದ್ದರೂ ಅವನನ್ನು ಮೇಲ್ಜಾತಿಯವರೂ ಆರಾಧಿಸಬೇಕೆನ್ನುವ ವಿಶಾಲಭಾವನೆಯಂಥ ಅಂಶಗಳು ಈ ದಿಸೆಯ ಅಭ್ಯಾಸದ ಅಗತ್ಯವನ್ನು ಎತ್ತಿ ಹೇಳುತ್ತವೆ. ಈ ದೃಷ್ಟಿಯಿಂದ ಕನ್ನಡನಾಡಿನತುಂಬ ಹರಡಿರುವ ಜಾನಪದರ ಒಂದೊಂದು ಸಂಪ್ರದಾಯದ ತಳಬುಡ ಜಾಲಾಹಿಸಿದರೆ ಮತೀಯ ಭಾವನೆಯ ಹಿನ್ನೆಲೆಯಲ್ಲಿಯೇ ಹುಟ್ಟಿರುವ ನಮ್ಮ ಅನೇಕ ಕಾವ್ಯ, ಪುರಾಣಕ್ಕಿಂತ ಹೆಚ್ಚಿನ ಸತ್ಯವನ್ನು ಜಾನಪದ ಸಂಪ್ರದಾಯಗಳು ನೀಡಬಲ್ಲವು.
 
ಗ್ರಂಥ ಋಣ–
೧. ಜಾನಪದ ಅಧ್ಯಯನ -ಡಾ. ದೇ. ಜವರೇಗೌಡ.
೨. ಜಾನಪದ ಸಂಗಮ -ಡಾ. ಜೀ. ಶಂ. ಪರಮಶಿವಯ್ಯ.
೩. ಉತ್ತರ ಕರ್ನಾಟಕದ ಜನಪದ ಪದ್ಯ ಸಾಹಿತ್ಯ – ಡಾ. ಎಂ. ಎಂ. ಕಲಬುರ್ಗಿ.
೪. ಮೈಲಾರಲಿಂಗನ ಪದಗಳು – ಸಂ. ಡಾ. ಎಂ. ಬಿ. ನೇಗಿನಹಾಳ.
 
ಕ್ಷೇತ್ರಕಾರ್ಯ – ಸಂದರ್ಶಿಸಿದ ವ್ಯಕ್ತಿಗಳು
೧. ದೇವರಹಿಪ್ಪರಗಿ – ಶ್ರೀ ಭಾಸ್ಕರ ಮ್ಯಾಗೇರಿ
ಶ್ರೀ ಭೀಮಪ್ಪ ಗುಡಮನಿ.
೨. ಚಿಕ್ಕರೂಗಿ – ಶ್ರೀ ಮಾಯಪ್ಪ ಮಲ್ಲಯ್ಯ ಕುರುಬರ
೩. ಮಂಗಸೂಳಿ – ಶ್ರೀ ಕಾಂಬಳೆ.
 
ಪೂಜಾರಿ – ಭಕ್ತರು
ಕರ್ನಾಟಕದಲ್ಲಿ ಹುಟ್ಟಿ ಹೊರನಾಡುಗಳನ್ನೂ ವ್ಯಾಪಿಸಿರುವ ಐತಿಹ್ಯ, ಪುರಾಣ ಹಾಗೂ ಚರಿತ್ರೆಯ ಮಜಲುಗಳಲ್ಲಿ ಹರಡಿರುವ ಎಲ್ಲ ವರ್ಗ, ವರ್ಣಗಳ ಜನಸಮೂಹದಲ್ಲಿ ಸೇರಿಕೊಂಡಿರುವ ತುಂಬಾ ಸಂಕೀರ್ಣ ಪುರುಷದೇವತೆ ಮೈಲಾರಲಿಂಗ. ಒಂದು ಅಂದಾಜಿನ ಪ್ರಕಾರ ಪ್ರಮುಖ – ಅಪ್ರಮುಖ ಸೇರಿ ಈತನ ಐದುನೂರು ದೇವಾಲಯಗಳು ಕಂಡು ಬರುತ್ತವೆ. ಶೈವ, ವೈಷ್ಣವ ಸಂಪ್ರದಾಯಗಳನ್ನು ತನ್ನಲ್ಲಿ ಸಂಗಮಿಸಿಕೊಂಡು, ಜೈನ ಕಾವ್ಯಗಳಲ್ಲಿಯೂ ಉಲ್ಲೇಖಿತನಾದ ಈತನು ವಿವಿಧ ಬುಡಕಟ್ಟು, ಮತ, ಪಂಥಗಳಿಗೆ ಸೇರಿದ ಜನರಿಂದ ಪೂಜಿಸಿಕೊಳ್ಳುತ್ತಾನೆ. ಕರ್ನಾಟಕದಲ್ಲಷ್ಟೇ ಅಲ್ಲದೆ ಗೋವಾ, ಮಹಾರಾಷ್ಟ್ರ ಹಾಗೂ ಆಂಧ್ರಪ್ರದೇಶಗಳಲ್ಲೂ ಈತನ ಕ್ಷೇತ್ರ ಹಾಗೂ ಭಕ್ತವರ್ಗಗಳಿವೆ.
ಪ್ರಸ್ತುತ ಪ್ರಬಂಧದಲ್ಲಿ ಮೈಲಾರಲಿಂಗನ ಪೂಜಾರಿ ಮತ್ತು ಭಕ್ತರಿಗೆ ಸಂಬಂಧಪಟ್ಟ ಜಾತಿ, ವರ್ಗ, ಆಚರಣೆ ಮತ್ತು ಪ್ರಾದೇಶಿಕ ಭಿನ್ನತೆಗಳನ್ನು ಕುರಿತು ವಿವೇಚಿಸಲಾಗಿದೆ. ಈ ಪ್ರಬಂಧ ಸಿದ್ದಪಡಿಸಿಕೊಳ್ಳುವಲ್ಲಿ ನಾನು ಕಲಬುರ್ಗಿ ಜಿಲ್ಲೆಯ ಯಾದಗಿರಿ ತಾಲೂಕಿನ ಮೈಲಾಪೂರ ಹಾಗೂ ವಿಜಾಪೂರ ಜಿಲ್ಲೆಯ ಸಿಂದಗಿ ತಾಲೂಕಿನ ದೇವರ ಹಿಪ್ಪರಗಿಯಲ್ಲಿ ಕ್ಷೇತ್ರಕಾರ್ಯ ನಡೆಸಿದ್ದೇನೆ. ಮೈಲಾರಲಿಂಗನ ಭಕ್ತರು ಹಲವು ವಿಧ. ಅವರ ಭಕ್ತಿಯ ಬಗೆ ಸೇವೆ ಸಲ್ಲಿಸುವ ರೀತಿಗಳನ್ನು ಗಮನಿಸಿ ಮುಖ್ಯವಾಗಿ ಐದು ಭಕ್ತವರ್ಗಗಳನ್ನು ರೂಪಿಸಬಹುದು.
೧. ಆಡಳಿತ ವರ್ಗ
೨. ಅರ್ಚಕ ವರ್ಗ
೩. ಸೇವಕ ವರ್ಗ
೪. ಪ್ರಮುಖ ಭಕ್ತವರ್ಗ ಹಾಗೂ
೫. ಇತರ ಭಕ್ತ ವರ್ಗ
೧. ಆಡಳಿತವರ್ಗ : ಈ ವರ್ಗ ಕೇವಲ ಪ್ರಸಿದ್ದ ಕ್ಷೇತ್ರಗಳಲ್ಲಿ ಮಾತ್ರ ಇರುತ್ತದೆ. ಇವರನ್ನು ಧರ್ಮದರ್ಶಿಗಳೆಂದೂ, ಧರ್ಮಾಧಿಕಾರಿಗಳೆಂದೂ ಕರೆಯುತ್ತಾರೆ. ವಿಶೇಷವಾಗಿ ಸಮಾಜದ ಪ್ರತಿಷ್ಠಿತರಾದ ಗೌಡ, ಪೋಲಿಸಗೌಡ, ನಾಡಗೌಡ, ದೀಕ್ಷೀತ, ಕುಲಕರ್ಣಿ ಮುಂತಾದವರು ಈ ಅಧಿಕಾರ ಹಿಡಿದಿರುತ್ತಾರೆ. ಇವರು ಇಡೀ ಕ್ಷೇತ್ರದ ಮೇಲ್ವಿಚಾರಕರು. ಗುಡಿಯ ಜೀರ್ಣೋದ್ದಾರ, ಅರ್ಚನೆಯ ವ್ಯವಸ್ಥೆ, ಬಂದ ಭಕ್ತರಿಗೆ ಅನುಕೂಲತೆಗಳನ್ನು ಒದಗಿಸುವುದು ಇತ್ಯಾದಿ ಕೆಲಸಗಳನ್ನು ಮಾಡುವ ಇವರು ಭಕ್ತರಿಂದ ಬಂದ ನಿಧಿಯಲ್ಲಿಯೇ ಆಯ ವ್ಯಯವನ್ನು ತೂಗಿಸಿಕೊಂಡು ಹೋಗುತ್ತಾರೆ.
೨. ಅರ್ಚಕವರ್ಗ : ಪ್ರತಿನಿತ್ಯ ಮೈಲಾರಲಿಂಗನ ಪೂಜಾ ಕಾರ್ಯಕ್ರಮಗಳನ್ನು ದೇವಸ್ಥಾನದಲ್ಲಿ ನೆರವೇರಿಸುವ ಇವರು ಪೂಜಾರಿಗಳೆಂದೇ ಕರೆಯಿಸಿಕೊಳ್ಳುತ್ತಾರೆ. ಇವರಿಗೆ ಏಳುಕೋಟಿಗಳೆಂದೂ ಕರೆಯುತ್ತಾರೆ. ಕೆಲವೊಂದು ದೇವಸ್ಥಾನದ ಪೂಜಾರಿಗಳು ಮೂಲದಲ್ಲಿ ಒಂದೇ ಕುಟುಂಬದವರಿದ್ದು ಕಾಲಾನುಕ್ರಮದಲ್ಲಿ ಅನೇಕ ಮನೆಗಳಾಗಿ ಬೆಳೆದು ಸರದಿಯ ಪ್ರಕಾರ ಪೂಜೆಯನ್ನು ಮಾಡುತ್ತಾರೆ. ವಾರಕ್ಕೊಮ್ಮೆ ಇಲ್ಲವೆ ಹುಣ್ಣಿಮೆ ಅಮವಾಸ್ಯೆಗೊಮ್ಮೆ ಇವರ ಪೂಜೆಯ ಸರದಿ ಬರುತ್ತದೆ. ಇವರಲ್ಲಿ ಒಬ್ಬನು ಪಟ್ಟದ ಪೂಜಾರಿ ಇರುತ್ತಾನೆ. ದೇವರ ಉತ್ಸವದಲ್ಲಿ ಹಾಗೂ ಭಕ್ತರ ಮನೆಗಳಲ್ಲಿ ಜರುಗುವ ಮಂಗಲಕಾರ್ಯಗಳಲ್ಲಿ ಈತನದೇ ಪ್ರಧಾನ ಪಾತ್ರ. ಉತ್ಸವ ಮೂರ್ತಿಯನ್ನು ಹೊರುವ ಕಾರ್ಯವೂ ಈತನದೇ. ಜಾತ್ರೆಯ ಸಮಯದಲ್ಲಿ ಈತನಿಂದ ಕಾರಣಿಕ (ಹೇಳಿಕೆ) ನಡೆಯುತ್ತದೆ. ಕಾರಣಿಕವೆಂದರೆ ಭವಿಷ್ಯ ನುಡಿಯುವುದು. ಹೇಳಿಕೆ ಕಟ್ಟೆಗೆ ಉತ್ಸವದ ದೇವರು ಬಂದಾಗ ಈತ ಆ ಕಟ್ಟೆಯನ್ನೇರಿ, ಕೆಲವು ಊರುಗಳಲ್ಲಿ ಕೋಲನ್ನು ಏರಿ ಮುಂಬರುವ ದಿನಮಾನಗಳಲ್ಲಿಯ ಮಳೆ, ಬೆಳೆ, ರೋಗ-ರುಜಿನ, ದೇಶದ ರಾಜಕೀಯ ಕುರಿತು ಭವಿಷ್ಯ ನುಡಿಯುತ್ತಾನೆ. ಮಣ್ಣ ಮೈಲಾರದಲ್ಲಿ ಹೇಳುತ್ತಲಿದ್ದ ಕಾರಣಿಕವನ್ನು ಪ್ರತಿವರ್ಷ ಮದ್ರಾಸ ಸರಕಾರ ಅಧಿಕೃತವಾಗಿ ದಾಖಲು ಮಾಡುತ್ತಿದ್ದಿತೆಂದು ತಿಳಿದು ಬರುತ್ತದೆ. ಇದರಿಂದ ಈ ಕಾರಣಿಕದ ಮಹತ್ವ ತಿಳಿದು ಬರುತ್ತದೆ. ಪೂಜಾರಿಯು ಸಂಸಾರಿಯಾಗಿದ್ದು ಉಪವಾಸ ಮೊದಲಾದ ಅತ್ಯಂತ ಕಠಿಣ ವೃತ ನಿಯಮಗಳನ್ನು ಪಾಲಿಸುತ್ತಾನೆ.
ಮೈಲಾರಲಿಂಗನ ವಾರ ರವಿವಾರ. ಈ ದಿನ ಪೂಜಾರಿಯಿಂದ ವಿಶೇಷ ಪೂಜೆ ಸಲ್ಲಬೇಕು. ಪೂಜೆಯ ಕಾಲದಲ್ಲಿ ದೇವರಿಗೆ ಗಂಧ, ಭಂಡಾರ ಮತ್ತು ಕುಂಕುಮಗಳ ಲೇಪನ ಮಾಡುತ್ತಾರೆ. ಅಂದು ಭಕ್ತರ ಹರಕೆಗಳಿಗನುಗುಣವಾಗಿ ಪೂಜೆಯಲ್ಲಿ ವೈವಿಧ್ಯತೆಯೂ ಇರುತ್ತದೆ. ಕೆಲವು ಕ್ಷೇತ್ರಗಳಲ್ಲಿ ದಿನಕ್ಕೆ ಎರಡು ಹೊತ್ತು ಇಲ್ಲವೆ ಮೂರು ಹೊತ್ತು ಪೂಜೆ ನಡೆಯುತ್ತದೆ. ಬೇರೆ ಬೇರೆ ಕ್ಷೇತ್ರಗಳಲ್ಲಿ ಬೇರೆ ಬೇರೆ ಜಾತಿಯ ಪೂಜಾರಿಗಳಿದ್ದಾರೆ. ವೀರಶೈವ, ಪಂಚಮಸಾಲಿಗಳು, ಹೂಗಾರರು, ಒಡೆಯರು, ಹಂಡೇಗುರುಬಿದ್ರು ಕುರುಬರು ಈ ದೇವತೆಯ ಪೂಜಾರಿಗಳಾಗಿರುವ ವಿಷಯ ತಿಳಿದು ಬರುತ್ತದೆ. ಆದರೆ ಒಂದೇ ಕ್ಷೇತ್ರದಲ್ಲಿ ಮಿಶ್ರ ಜಾತಿಯ ಪೂಜಾರಿಗಳಿದ್ದುದು ನಮ್ಮ ಗಮನಕ್ಕೆ ಬಂದಿಲ್ಲ. ಇವರು ಪೂಜಾ ಕಾಯಕದ ಜೊತೆಗೆ ಉಪಜೀವನಕ್ಕೆ ಕೃಷಿಯನ್ನು ಅವಲಂಭಿಸಿರುತ್ತಾರೆ. ಕೆಲವು ಕ್ಷೇತ್ರಗಳಿಗೆ ಭೂಮಿಗಳನ್ನು ಉಂಬಳಿ ಹಾಕಿ ಕೊಟ್ಟಿದ್ದುಂಟು. ಪೂಜಾರಿಗಳು ತಮ್ಮ ಸರದಿಯ ಪ್ರಕಾರ ಈ ಭೂಮಿಯನ್ನು ಉಪಭೋಗಿಸುತ್ತಾರೆ. ಅವು ಮಾನೇದೊಡ್ಡಿ, ಎಣ್ಣೆಹೊಲ, ಹೂವಿನ ತೊಟ ಮುಂತಾದ ಹೆಸರುಗಳಿಂದ ಗುರುತಿಸಿಕೊಳ್ಳುತ್ತವೆ. ಕೆಲವು ಕ್ಷೇತ್ರಗಳಲ್ಲಿ ಭಕ್ತರ ಹರಕೆಯ ಕಾಣಿಕೆಗಳಿಂದ ಮಾತ್ರ ಪೂಜಾರಿಗಳು ಉಪಜೀವನ ಸಾಗಿಸಬೇಕು. ಪೂಜಾರಿಗಳಿಗೆ ನಿರ್ದಿಷ್ಟವಾದ ವೇಷ ಭೂಷಣಗಳಿರುವದಿಲ್ಲ ಭಂಡಾರ ಧರಿಸುವುದು ಮಾತ್ರ ಇವರಿಗೆ ಕಡ್ಡಾಯ. ಬ್ರಾಹ್ಮಣ ಭಕ್ತರು ಪೂಜೆ ಸಲ್ಲಿಸಬೇಕಾದ ಸಂದರ್ಭದಲ್ಲಿ ಬ್ರಾಹ್ಮಣ ಪುರೋಹಿತರಿಂದ ಅಭಿಷೇಕ ಮುಂತಾದ ಪೂಜಾ ವಿಧಿಗಳನ್ನು ಮಾಡಿಸುತ್ತಾರೆ. ಇಂಥ ಪುರೋಹಿತರ ಉಪಜೀವನಕ್ಕಾಗಿ ನಿರ್ದಿಷ್ಟವಾದ ಭೂಮಿ ಇತ್ಯಾದಿ ಇರುವುದಿಲ್ಲ.
೩. ಸೇವಕವರ್ಗ : ಇವರು ನೇರವಾಗಿ ಮೈಲಾರಲಿಂಗನ ಸೇವೆ ಮಾಡುವವರು. ಇವರಲ್ಲಿ ಮಳ್ಳರು, ಭಂಡಾರದವರು ಎಂದು ಎರಡು ವರ್ಗ. ಮಳ್ಳರು ಎಂದರೆ ದೇವರಿಗೆ ಮರುಳಾದವರು ಎಂದು ಅರ್ಥ. ಜಾತಿಯಿಂದ ಕುರುಬರು. ಪಲ್ಲಕ್ಕಿ ಸೇವೆ, ಕುದುರೆ ಸೇವೆ, ಗುಡಿಯ ಪ್ರಾಕಾರ ಸ್ವಚ್ಛತೆ ಇತ್ಯಾದಿ ಇವರ ಸೇವೆ. ಭಂಡಾರದವರು ಅರಿಷಿಣದಿಂದ ಭಂಡಾರ ಸಿದ್ದಪಡಿಸುವುದು, ಪೂಜಾ ಸಮಯದಲ್ಲಿ ನಗಾರಿ ಬಾರಿಸುವುದು, ಗದ್ದುಗೆ ಸ್ವಚ್ಛಮಾಡುವುದು, ಪೂಜೆಗೆ ಬೆಂಕಿ ಪೂರೈಸುವುದು ಮುಂತಾದ ಸೇವೆ ಮಾಡುತ್ತಾರೆ. ಈ ವರ್ಗದವರಿಗೂ ಭಂಡಾರದ ಹೊಲ, ಚಾಕರಿ ಹೊಲ ಇತ್ಯಾದಿ ಹೆಸರಿನ ಹೊಲಗಳುಂಟು. ಈ ಸೇವೆ ವಂಶ ಪರಂಪರೆಯಿಂದ ನಡೆದುಕೊಂಡು ಬಂದಿರುತ್ತದೆ.
೪. ಪ್ರಮುಖ ಭಕ್ತವರ್ಗ : ಮೈಲಾರಲಿಂಗನ ಸಂಪ್ರದಾಯದಲ್ಲಿ ಈ ವರ್ಗಕ್ಕೆ ಉನ್ನತ ಗೌರವ ಸ್ಥಾನವಿದೆ. ಇವರ ಸಂತೃಪ್ತಿಯೆಂದರೆ ಮೈಲಾರಲಿಂಗನ ಸಂತೃಪ್ತಿ ಎಂದು ಇತರ ಭಕ್ತ ಸಮೂಹದ ಭಾವನೆಯಾಗಿರುತ್ತದೆ. ಇವರನ್ನು
ಅ. ಗೊರವರು
ಬ. ಕುದುರೆಕಾರರು
ಕ. ಬಾಲೇರು ಎಂದು ವರ್ಗೀಕರಿಸಬಹುದು.
ಗೊರವರು: ಮೈಲಾರಲಿಂಗನ ಭಕ್ತರಲ್ಲಿ ಗೊರವರಿಗೆ ವಿಶೇಷ ಸ್ಥಾನವಿದೆ. ಒಂದರ್ಥದಲ್ಲಿ ಇವರು ಸ್ಥಾವರ ಮೈಲಾರಲಿಂಗನ ಜಂಗಮ ಪ್ರತಿನಿಧಿಗಳೇ ಆಗಿರುತ್ತಾರೆ. ಕಾಲಬದಲಾದರೂ ತಮ್ಮ ಸಂಪ್ರದಾಯವನ್ನು ಬದಲಿಸಿಕೊಳ್ಳಲು ಇವರು ಸಿದ್ದರಿಲ್ಲ. ವಿಲಕ್ಷಣ ವೇಷ-ಭೂಷಣ ಹೊಂದಿದ ಇವರ ಹೆಸರಿನಲ್ಲಿ ಪ್ರಾದೇಶಿಕ ಭಿನ್ನತೆಯುಂಟು. ಉತ್ತರ ಕರ್ನಾಟಕದಲ್ಲಿ ವಗ್ಗಯ್ಯ, ಗೊರವಯ್ಯ, ಗುರುವ ಮಳ್ಳಗೊಗ್ಗಯ್ಯ ಎಂದು ದಕ್ಷಿಣ ಕರ್ನಾಟಕದಲ್ಲಿ ಗೊರವ, ಗಡಬಡಯ್ಯ, ಗೊಗ್ಗಯ್ಯ, ಗೊರವಪ್ಪನೆಂದೂ ಮಹಾರಾಷ್ಟ್ರದಲ್ಲಿ ವಾಘೆ, ವಾಘ್ಯಾನೆಂದೂ ಇವರು ಕರೆಯಿಸಿಕೊಳ್ಳುತ್ತಾರೆ. ಹೆಸರಿನಂತೆ ವೇಷ-ಭೂಷಣದಲ್ಲಿಯೂ ಭಿನ್ನತೆಯಿದೆ. ಉತ್ತರ ಕರ್ನಾಟಕದವರು ತಲೆಗೆ ಬಿಳಿಯ ರುಮಾಲನ್ನು ಸುತ್ತಿದರೆ ದಕ್ಷಿಣ ಕರ್ನಾಟಕದವರು ಕರಡಿಯ ಕೂದಲಿನ ಕುಲಾವಿ ಇಲ್ಲವೆ ಟೋಪಿಗಳನ್ನು ತೊಡುತ್ತಾರೆ. ಕಂಬಳಿಯ ನಿಲವಂಗಿ ಕೆಲವು ಕಡೆ ತೊಟ್ಟರೆ ಕೆಲವು ಕಡೆ ಸಾದಾ ಅಂಗಿ ತೊಡುತ್ತಾರೆ. ಕೊರಳಲ್ಲಿ ಭಂಡಾರದ ಚೀಲ, ಕವಡೆ ಸರ, ಹೆಗಲಿಗೆ ಭಿಕ್ಷಾಪಾತ್ರೆ ಅಂದರೆ ದೋಣಿ, ಕೈಯಲ್ಲಿ ಡಮರುಗ, ಗಂಟೆ, ತ್ರಿಶೂಲ, ಪಿಳ್ಳೆಂಗೋವಿ ಇಲ್ಲವೆ ಕೊಳಲು ಇವು ಇವರ ಸಾಮಗ್ರಿಗಳು. ಕುರುಬ, ಮಾದಿಗ, ಹೊಲೆಯ, ಕಬ್ಬಲಿಗ, ಗೊಲ್ಲ, ಬೇಡ, ಮುಂತಾದ ಜಾತಿಯವರು ಈ ಗೊರವ ದೀಕ್ಷೆಯನ್ನು ಪಡೆದಿರುತ್ತಾರೆ. ಈ ದೀಕ್ಷೆಯು ಹಿರಿಯ ಗೊರವನಿಂದ ಶಾಸ್ತ್ರೋಕ್ತವಾಗಿ ನೆರವೇರುತ್ತದೆ. ಈ ದೀಕ್ಷಾಕ್ರಮ ಮದುವೆಯ ಸಮಾರಂಭವನ್ನು ನೆನೆಪಿಗೆ ತರುತ್ತದೆ. ಮದುವೆಯ ಸುರಗಿಯಲ್ಲಿ ಬೇಕಾದ ಚಾಜದ ವಸ್ತುಗಳು ಇಲ್ಲಿಯೂ ಬೇಕು. ಕೈಗೆ ಕಂಕಣ, ಪಂಚಕಳಸ, ಕರಿ ಕಂಬಳಿಯ ಗದ್ದಿಗೆ, ಅದರ ಮೇಲೆ ಸೇಸಕ್ಕೆ ಇಟ್ಟು ಗೊರವ ಆಗಲಿರುವ ಹಿರಿಯ ಮಗನನ್ನು ಮಡಿಯಿಂದ ಕರೆದು ತಂದು ಕುಳ್ಳಿರಿಸಿ, ಹೊಸಬಟ್ಟೆ ತೊಡಿಸಿ ದೀಕ್ಷಾಗುರುವಿನಿಂದ ನೀತಿ ಬೋಧಿಸಲಾಗುತ್ತದೆ. ಅದು ಕಳವು ಮಾಡಬಾರದು, ಸುಳ್ಳು ಹೇಳಬಾರದು, ಸತ್ತವರ ಅಂತ್ಯಕ್ರಿಯೆ ಮಾಡಿಯೇ ಉಣ್ಣಬೇಕು, ಊಟಮಾಡುವಾಗ ದೀಪ ಆರಿದರೆ ಅಷ್ಟಕ್ಕೇ ಊಟ ಬಿಡಬೇಕು, ಕಾಲಲ್ಲಿ ಚಪ್ಪಲಿ ಹಾಕಬಾರದು, ಹಾವನ್ನು ಸಾಯಿಸಬಾರದು, ತಂದೆ-ತಾಯಿಯರಿಗೆ ಕೆಟ್ಟದ್ದು ಬಗೆಯಬಾರದು-ಹೀಗೆ ಬೋಧಿಸಲಾಗುತ್ತದೆ. ಗೊರವ ವೇಷಧಾರಿಯಾದ ಹುಡುಗನು ದೀಕ್ಷೆಯ ಬಳಿಕ ದೇವರು, ಗುರು, ಹಿರಿಯರನ್ನು ನಮಸ್ಕರಿಸಿ ಐದು ಮನೆಯ ಭಿಕ್ಷೆ ಎತ್ತಿಕೊಂಡು ಬರುತ್ತಾನೆ. ಇಲ್ಲಿಗೆ ದೀಕ್ಷಾ ಕ್ರಿಯೆ ಮುಗಿಯುತ್ತದೆ. ನಂತರ ಆತ ದಿನವೂ ಗೊರವ ವೇಷಧರಿಸಿ ಮೈಲಾರಲಿಂಗನ ಮಹಿಮೆಯನ್ನು ಸಾರುತ್ತ, ಭಿಕ್ಷೆ ಎತ್ತುತ್ತ ಸಂಚರಿಸಬಹುದು. ಇಲ್ಲವೆ ಸ್ವಾಮಿಯ ದಿನವಾದ ರವಿವಾರ ಮಾತ್ರ ತಪ್ಪದೇ ಈ ಸಂಪ್ರದಾಯವನ್ನು ನಡೆಸಿಕೊಂಡು ಬರಬೇಕು. ಸ್ತ್ರೀಯರಿಗೂ ಗೊರವ ದೀಕ್ಷೆಕೊಡಲಾಗುತ್ತದೆ. ಇಲ್ಲಿ ಪುರುಷರಂತೆಯೇ ದೀಕ್ಷಾಕ್ರಮ ಜರಗುತ್ತದೆ. ಆದರೆ ಗೊರವಮ್ಮ ಕಂಬಳಿಯ ನಿಲುವಂಗಿಗೆ ಬದಲು ಬಗಲಿಗೆ ಗಂಟೆಸರ ಹಾಕಿ ಕೈಯಲ್ಲಿ ಭಂಡಾರ ಚೀಲ ಹಿಡಿದಿರುತ್ತಾಳೆ. ಗೊರವರಂತೆ ಗೊರವಮ್ಮನೂ ಊರಾಡಬಹುದು. ಮಹಾರಾಷ್ಟ್ರದಲ್ಲಿ ಇವರನ್ನು ‘ಮುರಳಿಯರು’ ಎಂದು ಕರೆಯುತ್ತಾರೆ. ಇದರ ನಿಜವಾದ ರೂಪ ‘ಮರುಳೆಯರು’ ಎಂದು ಡಾ. ಪಿ. ಬಿ. ದೇಸಾಯಿ ಮತ್ತು ಡಾ. ಎಂ. ಎಂ. ಕಲಬುರ್ಗಿಯವರು ಹೇಳುತ್ತಾರೆ. ಮೈಲಾರ ಲಿಂಗನ ಭಕ್ತರು ಉತ್ಸವದ ಕಾಲದಲ್ಲಿ ಮೊದಲಿಗೆ ಗೊರವರನ್ನು ಉಣ್ಣಿಸಿ, ಭಕ್ತಿ ಕಾಣಿಕೆ ಅರ್ಪಿಸುತ್ತಾರೆ. ಬ್ರಾಹ್ಮಣ ಪುರೋಹಿತರಿಗೂ ಲಿಂಗಾಯತ ಜಂಗಮರಿಗೂ ಇದ್ದ ಸ್ಥಾನ ಮಾನ ಇವರಿಗೂ ಇರುತ್ತದೆ. ಮಹಾರಾಷ್ಟ್ರ ಗಡಿ ಪ್ರದೇಶದಲ್ಲಿ ಬಳಿಕೆಯಲ್ಲಿರುವ ಬಾರಾ ಬಲೂತ ಎಂಬ ಹಳ್ಳಿಯ ಕಸಬುಗಾರರಲ್ಲಿ ‘ಗೊರವ’ನೂ ಒಬ್ಬನಿದ್ದಾನೆ. ಅಲ್ಲಿ ಇವನು ಜಂಗಮ ಜೋಯಿಸ, ಮೌಲಾನಾಗಳ ಉನ್ನತ ಸ್ಥಾನದಲ್ಲಿದ್ದಾನೆ ಎಂಬುದು ಗಮನಾರ್ಹವಾದುದು. ಭಕ್ತರ ಮನೆಗಳಲ್ಲಿ ಗೀತಗೋಷ್ಠಿ ನಡೆಸುತ್ತ ಸ್ವಾಮಿಯ ಮಹಿಮೆಯನ್ನು ಸಾರುವ ಇವರು ಜಾನಪದ ವೃತ್ತಿಗಾಯಕರ ಸಾಲಿನಲ್ಲಿ ಸೇರುತ್ತಾರೆ. ಇವರೂ ಕಾರಣಿಕವನ್ನು ನಡೆಸುತ್ತಾರೆ. ದೇವರ ಉತ್ಸವಕಾಲದಲ್ಲಿ ಕೆಲವು ಆಶ್ಚರ್ಯಕರ ಪವಾಡಗಳು ಇವರಿಂದ ಜರುಗುತ್ತವೆ. ಅವು ಸರಪಣಿ ಪವಾಡ, ಶೂಲದ ಪವಾಡ, ಗೂಟದ ಪವಾಡ, ಕಾರಣಿಕ ಪವಾಡ, ಕಾಯಿ ಪವಾಡ, ಶಿರಸ ಪವಾಡ, ಅಲಗು ಪವಾಡ, ಮುಳ್ಳು ಪವಾಡ ಇತ್ಯಾದಿ. ಭಕ್ತ ಸಮೂಹದ ಸಾಕ್ಷಿಯಲ್ಲಿ ಪವಾಡಗಳನ್ನು ಪ್ರದರ್ಶಿಸಿ ಸ್ವಾಮಿಯ ಮಹತ್ವವನ್ನು ಇವರು ಮೆರೆಯುತ್ತಾರೆ. ನಾಯಿಯಂತೆ ಅಭಿನಯಿಸುತ್ತಾ ದೋಣಿಯಲ್ಲಿ ಉಣ್ಣುತ್ತಾರೆ. ನಾಯಂತೆ ತಾವು ದೇವರಿಗೆ ನಂಬಿಗಸ್ಥರೂ, ಪ್ರಾಮಾಣಿಕರೂ ಎಂಬುದನ್ನು ಅಭಿಮಾನದಿಂದ ಹೇಳುತ್ತಾರೆ.
ಕುದುರೆಕಾರರು : ವಿಶೇಷವಾಗಿ ಇವರು ಹೊಲೆಯ, ಮಾದಿಗ ಈ ಕೆಳವರ್ಗದವರಿರುತ್ತಾರೆ. ಇವರಿಗೂ ತಮ್ಮದೇ ಆದ ವೇಷಭೂಷಣಗಳಿವೆ. ಭಂಡಾರ ಧರಿಸಿ ಬಿಳಿ ನಿಲುವಂಗಿ ಹಾಕಿಕೊಂಡು ಸೂಂಟಿಕ್ಕೆ ಗಂಟಿಸರ ಕಟ್ಟಿಕೊಂಡು ಕೈಯಲ್ಲಿ ಬಿಚುಗತ್ತಿ ಹಿಡಿದು ಅದನ್ನು ಜಳಪಿಸುತ್ತಾ ಕುಣಿಯುತ್ತಾರೆ. ಕುದುರೆಯ ಕುಣಿತದಂತೆ ಅಭಿನಯಿಸುತ್ತಾರೆ. ತಮ್ಮ ಕಾಲಿಗೆ ಛಡಿಯಿಂದ, ಚಾಟಿಯಿಂದ ಹೊಡೆದುಕೊಳ್ಳುತ್ತಾರೆ. ಇವರು ಮೈಲಾರಲಿಂಗನ ಉತ್ಸವಗಳಲ್ಲಿ ಕಾಣಿಸಿಕೊಳ್ಳುತ್ತಾರೆ. ಸ್ವಾಮಿ ಹೆಸರಿನ ಮೇಲೆ ಭಿಕ್ಷೆ ಬೇಡಿ ಉಪಜೀವನ ಸಾಗಿಸುತ್ತಾರೆ.
ಬಾಲೇರು : ಇವರನ್ನು ಪ್ರಾದೇಶಿಕವಾಗಿ ಬೇರೆ ಬೇರೆ ಹೆಸರಿನಿಂದ ಕರೆಯಲಾಗುತ್ತದೆ. ತುರಂಗಬಾಲೇರು, ವೇಶ್ಯೆಯರು, ಮಾತಂಗೇರು, ಲೇಸಿಯರು, ಬಾಲೇರು ಮುಂತಾದ ಹೆಸರುಗಳಿವೆ. ಇವರಿಗೂ ಮುರುಳೇರು ಎಂಬ ಪದ ಬಳಕೆಯಲ್ಲಿದೆ. ಸ್ವಾಮಿಯ ಸಾನಿಧ್ಯದಲ್ಲಿ ಉತ್ಸವ ಕಾಲಕ್ಕೆ ನೃತ್ಯ ಸೇವೆ ಇವರಿಂದ ನಡೆಯುತ್ತದೆ. ಭಂಡಾರ ಲೇಪಿಸಿಕೊಂಡು, ಜಡೆಬಿಟ್ಟು ಸೀರೆಯ ಸೆರಗನ್ನು ಸೊಂಟಕ್ಕೆ ಸುತ್ತಿ ವಿವಿಧ ಕುಣಿತಗಳನ್ನು ಡೊಳ್ಳಿನ ವಾಲಗದ ಮಧ್ಯದಲ್ಲಿ ಪ್ರದರ್ಶಿಸುತ್ತಾರೆ. ತಾವು ಸ್ವಾಮಿಗೆ ಮರುಳಾದವರು ಎಂಬ ಭಾವನೆ ಭಕ್ತರಲ್ಲಿ ಮೂಡಿಸುತ್ತಾರೆ.
೫. ಇತರ ಭಕ್ತವರ್ಗ : ವೀರಗಾರರು, ಕಂಚರು, ಪುರವಂತರು ಮುಂತಾದವರು ಉತ್ಸವ ಕಾಲದಲ್ಲಿ ಸ್ವಾಮಿಭಕ್ತಿಯನ್ನು ಪ್ರದರ್ಶಿಸುತ್ತಾರೆ. ಇವರಲ್ಲಿ ವೀರಗಾರರು ಕಬ್ಬಿಣ ಗುಂಡಿನಿಂದ ಮೈಗೆ ಹೊಡೆದುಕೊಳ್ಳುವುದು, ಮೀನಗಂಡದಲ್ಲಿ ಹಗ್ಗ ಪೋಣಿಸಿ ಎಳೆದುಕೊಳ್ಳುವುದು ಇತ್ಯಾದಿಗಳನ್ನು ಮಾಡುತ್ತಾರೆ. ಕಂಚರು ಶಸ್ತ್ರವನ್ನು ಚುಚ್ಚಿಕೊಳ್ಳುತ್ತಾರೆ.
ಮೈಲಾರಲಿಂಗನು ಮುಖ್ಯವಾಗಿ ಒಬ್ಬ ಮಿಶ್ರ ಸಮೂಹದ ದೇವನಾದ್ದರಿಂದ ಅವನ ಭಕ್ತ ಬಳಗದಲ್ಲಿ ಸಾಂಘಿಕತೆಯನ್ನು ಕಾಣುತ್ತೇವೆ. ಹಾರುವನಿಂದ ಹೊಲೆಯನವರೆಗಿನ ಎಲ್ಲ ಜಾತಿಯವರಲ್ಲಿ ಈ ದೇವರ ಭಕ್ತರಿದ್ದಾರೆ. ಮೂಡಲ್ಲಿ ಮುಣಗಲ್ಲಿ ಇಂಥ ದೇವರು ಸಿಗುವುದಿಲ್ಲವೆಂಬುದು ಈ ಭಕ್ತರ ಭಾವನೆ. ಯಾರು ನಡೆದುಕೊಳ್ಳುತ್ತಾರೆ ಅವರು ಪಡೆದುಕೊಳ್ಳುತ್ತಾರೆ ಎಂಬ ನಂಬಿಕೆಯೂ ಇವರದಾಗಿರುತ್ತದೆ. ಈತನ ಉತ್ಸವಗಳು ಪ್ರಾದೇಶಿಕವಾಗಿ ಭಿನ್ನ ಭಿನ್ನ ಸಂದರ್ಭದಲ್ಲಿ ಜರಗುತ್ತದೆ. ಮೈಲಾಪೂರದಲ್ಲಿ ಮಕರಸಂಕ್ರಮಣ, ದೇವರ ಗುಡ್ಡದಲ್ಲಿ ಭಾರತ ಹುಣ್ಣಿಮೆ, ದೇವರ ಹಿಪ್ಪರಿಗೆಯಲ್ಲಿ ದಸರೆ ಸಂದರ್ಭಗಳಲ್ಲಿ ಜಾತ್ರೆ ನಡೆಯುತ್ತದೆ. ಅಲ್ಲಲ್ಲಿಯ ಭಕ್ತರು ಅಲ್ಲಲ್ಲಿಯ ಜಾತ್ರೆಗೆ ನೆರೆಯುತ್ತಾರೆ ಭಕ್ತಿ ಸೇವೆ ನಡೆಸುತ್ತಾರೆ. ಎಲ್ಲ ಭಕ್ತ ವರ್ಗದವರಿಂದಲೂ ಒಂದೇ ಒಂದು ಜಯ ಘೋಷಣೆ. ಅದು “ಏಳುಕೋಟಿ ಏಳುಕೋಟಿ ಉಘೇ” ಎಂಬುದು. ಇದರ ಅರ್ಥವೇನೇ ಇರಲಿ ಸಮೂಹದ ಒಕ್ಕೊರಲಿನಿಂದ ಹೊಮ್ಮಿದ ಈ ಘೋಷಣೆ ಭಕ್ತರಲ್ಲಿ ಏಕತೆ ಮೂಡಿಸುವುದರ ಜೊತೆಗೆ ಇದು ಅವರವರ ಭಾವನೆಗಳನ್ನು ಭಗವಂತನಲ್ಲಿ ಲೀನಗೊಳಿಸುವ ಪರಿಣಾಮಕಾರಿ ಮಾಧ್ಯಮವಾಗಿ ಪರಿಣಮಿಸಿದೆ.
